
A DALILIN TUWO

Edited true life story.

Ta riga ta saba duk tsahon rayuwarta idan ta tashi da asuba bata komawa bacci. Bai taba bari ta dauki Mai aiki ba ko da wasa, don haka ta sabarwa kanta fara hidimar gida da ta yara da zarar ta sallame sallar asuba; tunda babu inda take zuwa.

Har kawo yanzu da yaranta Suka girma kuwa. Duk su 6 gaba daya Maza ne Kuma sun Saba taimaka mata, Amma wannan Bai chanza ba.

Karamin chikinsu Mai kimanin shekarun 9 Shima ya iya yiwa Kansas Shirin makaranta da taimakon yayyensa. Nan da nan kowa yasa hannu a gyara gidan kafin 7:30 babansu ya kwashe su zuwa makaranta.

Yan higher institution Kuma su 3 kowa ya kama hanyarsa lokacin da ya shirya.

Har kawo shekaran da ta gabata ya kara aure bata fasa hakan ba.

Da yake kowacce da bangarenta ba kullum ma suke haduwa, don haka ko da ba itace da kwana ba babu abinda ta sauya a dabi'unta.

Doguwar riga ta sanya bayan da ta yi wankanta ta zauna a kan kujerar 3 seater tana Shan shayi Kuma tana ta Danne danne a wayar ta wadda ta kunna rediyo a ciki.

Auta da yayyensa biyu Kuma suna zaune a dinning table suna cin abincin safe, kowannensu sanye da uniform.

Da yake mutum ne Mai sanin ya kamata toh ko ba wajenki ya kwana ba idan gari ya waye zai shigo ya duba ki da yara, ya tabbatar komai lafiya sannan ki bashi list din abun chefane wanda idan ya fita zai bawa yaranshi na kasuwa ya kawo domin a sarrafa.

Haka ya shigo daga wajen amarya a shirye da mukullin mota a hannunsa ya same su.

Bayan amsa sallama yaran duka Suka gaida shi:

"Baba Ina kwana"

Ya amsa su cikin fara'arsa, domin shi din mutum be Mai yawan wasa da raha.

Nan da nan Suka kwashe kwanukansu Suka Kai kitchen kowa ya dau jakarsa Suka fice domin su jirashi a mota. Nan Suka tarar yayansu Baba karami ya gama wanke motar.

Suna fita ya mayar da hankalinshi kan uwargida yana daga tsaye ita Kuma tana zaune tana Shan shayinta.

"Toh mu zamu huce, Aliko zai kawo chefane. Babu wani abu ko?"

Ya fada yana daga tsaye.

Ta ce:

"Babu komai. A dawo lafiya, Allah ya bada sa'a"

"Amin ya Allah."

Kamar zai fita Sai Kuma ya Dan tsaya.

Ta dago daga kallon wayar Dake hannunta ta kalle shi da murmushinta ta ce:

"Ko shayin zan sammaka ne naga ka kasa tafiya. Ko Kuma dai kasuwar zan raka ka.?"

Shima yayi dariya ya ce:

"Bayan kin shanye sannan kike min tayin kurbar karshe? Na ki din."

Ya dan nisa ya ce:

"Ni jiya da daddare tuwo kuka dafa ne?"

Da Dan mamaki a fuskarta ta ce:

"Tuwo Kuma? A'a wallahi. Taliya ce Baba karami ya dafa mana duka muka ci."

"Kin dai rantse baza ki daina sa samarin nan girki da wanke wanke ba ko? Ai shi kenan Allah ya sauwake."

"Toh ai su Allah ya bani Yallabai, wata rana duka baza mu yi ba in Sha Allah."

Ta fada da muryar lallashi kamar yanda ta saba bashi hakuri duk lokacin da yayi mata wannan korafin.

"Toh yanzu yaushe za kiy tuwon?"

"Kai jama'ah, toh ai ka ga yau ma baka nan don haka ni da yara tun jiye muke tanadin shinkafa da wake. In dai tuwo kake so in aiki ya zo kaina zuwa jibi in Sha Allah Sai na yi maka tuwon."

Kamar zai tafi Sai Kuma ya tsaya daidai lokacin ta kurbe shayin ta ajiye kofin a kan hannun kujera.

"Kanwarki ce dama bata jin dadi ta kasa cin abinci tuwon kawai take so. Ko za ki Dan tuka mata ko kadan ne ta Dan karya tun jiya rabon da abinci ya zauna a cikinta."

Tace: 

"Allah ya raba lafiya. Zuwa jibi idan da rabonta in na tuka tuwon ta ci."

"Yanzu ke karamar yarinyar tana fama da laulayin shine bazaki yo mata tuwon ba."

Ta Dan yi dariya:

"Ai ta girma tunda ta auri mijin Babba. Don Allah in tambaye ka ma, ni da nayi nawa laulayin wa ya dinga bani tuwon? Ni ce nayi mata cikin ne? Ko cikin zan karbar mata ne gaba daya ta huta?."

Zuwa yanzu ranshi ya fara Baci. 

Ya ja tsaki ya juya zai fice.

"Ka ga tuwon fa gashi nan ana sayarwa a bakin titi ka siyo mata Mana?"

"Ba shi na siyo ba jiya ta ci ta dinga kwara amai wai an sa curry a ciki."

Ta mike ta ce:

"Toh Allah ya sauwake . A dawo lafiya. Bari na je na Dan rage bacci."

"Yanzu ba za kiy tuwon ba kenan?" Ya tambaye ta.

"Toh ai baka bani amsar tambaya ta ba. Ni da Ina nawa laulayin wa ka sa ta dinga yi min tuwo?"

Ya kara Jan dogon tsaki ya juya ya huce domin kai yara makaranta.

Ita Kuma ta shige daki ta kwanta tana tunanin yanda ta dinga goyon ciki.

Shi ba zai girka mata ba, Kuma idan ta roka a makota ya dinga fada kenan haka ta hakura. Sai dai kawai  tayi ta cin gaya buredi. Cikin fari ya fi bata wahala. Tuwon take so Amma ko ta girka bazata iya ci ba. Ita ko siyo mata ma Bai taba yi ba, Sai dai kawai ya ce fitina kawai ce ta sa bazata ci wanda ta girka ba. Don haka a wahala da yunwa take goyon ciki, domin ko ta Fadi abinda take so cewa zai yi fitina ce. Sai dai kawai in ta faki idonshi ta fada makota kafin ya dawo ta samu wani abun ta ci.

Ta gyara kwanciyarta ta ce a Fili:

"An ce in an yi amarya zan huta za ta rage min ayyuka Kuma a Sani tuka tuwo da safe. Allah ya baku lafiya, kanku ake ji."

Nan da nan kuwa bacci ya kwasheta.

Ko da ya dawo bayan Isha'i ya shiga a kan dining ya same ta tana waya.

Nan da nan ta ajiye wayar ta yi mishi sannu da zuwa.

"Babu wani Dan ruwan sanyi ne."

Ta ce ai kuwa akwai zobo. Nan da nan ta mike ta dauko Masa zobo Mai sanyi da Kofi ta ajiye Masa.

Ya zauna a kan table din ya Dan fara Sha.

"Kin dubo kanwar taki kuwa tunda na fita?"

Ya tambaya.

"Au wai amarya? Ai ni tunda ka fita wallahi ko tsakar gida ban leka ba."

"Yanzu Rabi ashe baza ki Taya ni Kula da yarinyar nan ba? Ke kin ma manta akwai mutum a gidan ko?"

Mamaki ya cika ta.

"Ai Daman bamuyi da Kai zan tayaka Kula da ita ba ko? Ko ka taba ji ance mace ta kara aure. Allah ya San mu mata yanda ya halicce mu ba za mu iya ba shi yasa Bai ce mu kara aure ba. Ni ban kara aure ba Kuma a tashe ni tsaye? Kai da kanka fa cewa kayi idan ka kara aure zan huta, to a barni na huta Mana.

Don Allah mu bar wannan zancen.

Kai da kanka ka fada lokacin da ka kawo ta duk matsayin mu daya, toh Kuma kular me zan yi da ita. Ita ba ya ta ba ita ba komai ba?.

Don Allah Ka bari, kowa tashi ta fissheshi."

Kafin ya ce wani abu ta mike ta ce Sai da safe. Nan da nan ta fada dakinnta ta rufo kofar.

Mamaki ya cika shi ko haushi ne?

Shekaru 24 da yake zaune da matar nan Bai taba saka ta Taki yi ba Amma ga shi yau shi ta tashi ta bari.

Lallai kishi kumallon mata.

To ya zai yi da amarya ne?

Ga shi ya tsani Mai aiki, don haka ma duk nacinta Bai taba daukar mata Mai aiki ba Kuma haka take hadawa da cikin da goyon da hidimar gidan.

Yana tuna lokacin da har Kuka takeyi a kan ya daukar mata Mai aiki ya ce shi ba a gidanshi ba. Don a lokacin gani yake yi son jiki ne da ita.

Toh wai cikin ne na yanzu ya finna da wahala ko kuwa matan ne Suka canza?

Yanzu shi ake so ya tuka tuwon? Wallahi babu mace da ta Isa ya yi mata girki.!

Toh idan Kuma ya dauki Mai aiki ai ya Kuma siyo wa kanshi raini a wajen hajiya.

Don ko yanzu ma ta gaya Masa cewa ita a wancan lokacin jaka ya aura shi ya sa duk yanda za a Samar mata Hutu baya so, yanzu da ya auro Yar mutane gashi ya kasa zaune ya kasa tsaye a Taya shi kula da ita.

Shi Bai taba ganin fitna irin wannan ba.

Ko lokacin da yace mata zai kara aure ma bata tada fitna ba. Allah ya sanya alkhairi kawai ta ce don ba shi ba kowa Sai da yayi mamaki.

Ko da yace mata wane shire take yi ma che Masa tayi"Ni da ba ni zan kara aure ba Shirin Me zan yi?"

Haka dai ya gama tunaninshi ya tashi ya tafi gun amarya domin kuwa kwananta ne Kuma tuwo ta Aiko shi ya samo mata.

..................

Written by Sakina Yazid

PS:

Ita uwargida idan sarautar ta ta motsa a daidai lokacin da tabarar amarya ta motsa toh Maigida zai fi maka sauki ka kama carbi kawai.

🤣🤣🤣

EPISODE 2

Ko da gari ya waye ba ita ce da girki ba don haka ta san ba ita ce za tayi abincin safe ba. Amma da rana zai dawo dakinta, don haka kamar yanda ta saba tana tashi ta dafa masa abincin rana wanda take saka masa a kwando ya tafi da shi kasuwa. 

Shinkafa da miya ta dafa masa, ta hada masa salad mai kyau kamar yanda yake so. Zuwa karfe 8 na safe ta gama, da yake ranar asabar ce yara baza su makaranta sai wajen 9 na safe yake fita.

Ta hada komai ta ajjiye a dining table tana jiran shigowarsa.

Chan wajen 9:15 ta ji shi a wajen mota yana shirin fita. Ta yi matukar mamaki don ko ba zai dau abincin ba yana shigowa su gaisa. 

Ta kirawo auta wanda yake tsakar gida yana wasansa a tsakar gidan ta bashi kwando daya tace:

“Kaiwa Abbanku wannan mota sai ka dawo ka kai dayan.”

Tana nan tsaye ya dawo da kwandon ya ce Abban ya ce a barshi.

Ta ce:

“Toh ajjiye a nan kan table din.”

Ya ajiye ya koma wajen da gudu. Ita kuma tayi sauri ta fada daki domin ta san duk wanda ya shigo ya dubi fuskarta ya san ranta a bace yake. 

Tana shiga ta fada bandaki saboda ta san ko kowa bai biyota da tambaya ba sai Baba karami ya biyota, domin a gabansa Khalifa ya kai abinci aka dawo da shi. 

Tana shiga kwallar da take kokari hadiyewa ta kwace. Wannan shine karo na biyu a tsahon shekaru 24 da aurensu da ya taba kin cin abincinta harma ya dauki gaba da ita. Kuma duk a dalilin wannan yarinyar da ya aura.

Ta wanke fuskarta ta yiwo alwala domin yin sallar walaha. Ta fito ta saka hijabinta, ta shinfida dadduma amma madadin ta tsaya ta tayar da Sallah sai kawai ta fada kan gadonta kamar wadda aka tunkuda.

Abinda bata son yi dai shi zuciyarta ta ja ta, wato tuno lokacin da ya fara kauracewa abincinta.

__________

Watanni 4 da Suka huce:

Bai gaya mata yana neman aure ba, amma jikinta ya bata, tunda a zaman da sukayi kawo yanzu duk wani motsi nasa tana da fassarar shi. Sai dai da yake mace mai gudun bacin rai sai bata tambaye shi ba kuma bata gayawa kowa ba.

Wata rana suna zaune a falo ita da Khalifa da Tajo suna kallon TV Baba karami (babban yaronta wanda yake level 2 a jami’a ) ya shigo ya same ta.

Bayan ya mata sannu da gida ya nemi guri ya zauna.

Mintuna kadan ta dube shi tace: 

“meye ne kasa ni a gaba kana ta wasu muzurai sai kace wani mara gaskiya?”

Ya sunkuyar da kai ya shafo Kansa:

“Ba komai Mommy.”

Suka sake yin shiru na dan lokaci.

Ya dube ta yace:

“Mommy wai da gaske Abba aure zai kara?.”

Duk da ta zargi hakan sai da gabanta ya fadi ta dan yi kokawa kafin ta rike nutsuwarta dake neman kwacewa saboda wannan tambaya ta Baba karami.

“kai wa ya gaya maka?”

Ta fada bayan ta tattara nutsuwarta tana me kokari kaucewa hada ido da shi.

“Kin san aboki na Badaru ko? Toh yarinyar da Abban zai aura a unguwar su abokinshi take. Harma fa an kai kudin aure kamar ma saura wata biyu bikin. Shi Badarun ma fa da idonshi ya ga Abban ya je zance.”

Ta sake gyara zama domin duk da ta zargi hakan amma bata yi zaton har an kusa haka ba; amma bai gaya mata ba. 

Ta kalli Baba karami da kannenshi dake wajen suna sauraron abinda za ta ce:

“Toh tunda dai Abban Bai fada ba ai Sai muyi hakuri ma ji abinda zai ace. Karin aure ai bai haramata a wajenshi ba ko? Ba wani abu bane kada ma na sake jin wannan zancen.”

Yanayin fuskarta bai bada damar a cigaba da zancen ba, don haka babu wanda ya sake cewa komai. 

Suka mayar da hankalinsu ga TV inda zuwa yanzu an fara shirin Super Story a tashar NTA.

Jim kadan ta tashi ta bar yaran a falon.

Suka ci ga da hirarsu a kan yanda Abbansu zai yi ya kara aure.

Tana shiga dakin ta zauna turus a kan gado. Kanta duk ya kulle. 

A zaman da takeyi da Abban Khalifa bata taba tunanin zai mata haka ba. Bata cire rai zai kara aure ba, amma menene dalilinshi na boye mata? A ce yanzu mijinka zai kara aure amma sai dai kaji a bakin yara? Kara auren bai dameta ba kamar yanda boye mata ya dameta ba. Amma tunda haka ya zaba tayi wa kanta alkawarin bazata taba yi masa maganar ba har sai shi ya zo mata da zancen; ko babu komai ai yana da damarsa da zai kara aure. Kuma kawo yanzu babu wani abu da zata ce yayi mata na tauye hakki. Don haka bari ta bishi taga gudun ruwanshi.

Ba shi yayi mata maganar auren ba kuwa sai da ya kasance saura wata daya a daura masa aure. Ko da ya gaya mata kuma batayi Masa wani tashi hankali ba; domin ta riga ta san duk namiji mijin mace hudu ne. Hasali ma mata biyu ne suka yiwa mahaifinta takaba, don haka bata da bakin magana.

“Toh Allah ya sa albarka, abun har ya taho haka?”

“Eh. Ai da yake kinsan ni ba yaro bane ba wasa za a tsaya yi ba. Ita Kuma yarinya ce ta riga ta gama jarabawarta ta WAEC, toh babu abida za a jira.”

Ya fada yana ta faman yage baki.

Ta ce:

“Gaskiya ne. Allah ya nuna mana.”

Ya amsa da Amin.

“kuma a ina za ta tare?”

“Eh Daman ina son na gaya miki wannan dakin na baki ki kwashe kayanki sai ta tare a nan, kinga nan falon ai ya ishe ku da kitchen.”

Ta daga idonta ta bi falon da kallo; dakuna hudu ne duka a cikin falon suke. Dakinta yana kusa da nashi, amma akwai wani karamin store nashi a tsakani. Daga gefe kuma dakin yara ne, dakin bakin kuma yana kallon dakin yaran ta daya gefen. 

Ta ce:

“Haba Abban Khalifa! Ai mun cika gidan. Da ma wani ka kama mata ko ma ka gina. Kai ko boys quarters din nan ma da ka baje ka yi mata gini. Ai sai ma kun fi jin dadin amrchin ku.”

“A’a. Nan din dai za ku zauna saboda na fi son ku hade kanku yara kuma su saba da junansu sosai. Kuma kin ga ita yarinya ce sai ana kula.”

Ya bata amsa yana wani zare ido.

Ta yatsina baki ta ce:

“Lallai Kam. Ai tunda ta auri babba girma ya sameta. Amma dai gaskiya nan babu waje ka dai sake shawara.”

A haka dai suka tashi daga hirar ba tare da sun fahimci juna ba.

Bai tashi sanin Hajiya Rabi da gaske take baza ta bari a saka amarya ba sai da ya turo masu fenti. 

Ko da suka zo tare da Aliko yaronsa ta ce su koma ba dakin da za a yiwa fenti.

Nan da nan Aliko ya buga wa Abba waya.

Yayi ta Kiran wayarta ta ki dagawa. Kafin wani lokaci sai gashi ya dawo gidan.

Ko sallama bai yi ba ya fada falon. 

Bata ciki don haka ya bi ta daki.

Kafin ta gama yi masa sannu da zuwa ya fara bambami:

“Ina wayarki ne sai faman Kira nake ba kya amsawa? Kuma wane irin abu ne yara sun zo tun dazu kin hana su aiki? Dakin da na ce miki za a saka kanwarki za su yi wa penti da Yan gyare gyare.”

Tana nan daga zaune ta bashi amsa:

“Toh ai na ce maka gidan fa babu waje. Idan an saka ta a nan ina za mu saka bakin. Na ce maka ka ka kama mata wani gidan ai. Don Allah Ka zauna mu yi maganar nan a zaune.”

“Rabi! Rabi gidanki ne ko nawa ne da za ki tsara min yanda zan yi? Rabi bafa na son fitina. Kar ki fara rigimar da baza ki iya gamawa ba fa?”

Har wani huci yake, don haka ta ja bakinta ta rufe. 

Ya juya ya fice a fusace.

Yana shigowa falon ya ja kofar dakin bakin zai bude ya ji ta a kulle. 

Ya nufo dakin nata a fusace ya banko kofar. Tana nan a zaune inda ya barta. Ya nuna ta da yatsa.

“Rabi kin san za ki iya barin gidan nan a kan dakin nan ko? Don wallahi baki isa ba. Ba zan karya kofar ba amma wallahi idan na dawo baki bude kofar ba sai ranki yayi mummunan Baci.”

Ya banko mata kofar ya juya ya fice.

Bata taba ganin fushinsa irin wannan ba, don haka abun ya firgita ta. Nan da nan hawaye suka wanke mata fuska. Godiya takewa Allah da ya sa yaran basa nan duk sun tafi makaranta.

Duk tunaninta ya kare. Abinda ta sani kawai shi ne ba karamin nasara za a yi a kanta ba a hadata zama da kishiya suna sharing falo da kicin.

 Gaskiya ba za ta iya ba. Don haka sai inda karfinta ya kare. Shi ya gano matarsa yake sonta don haka ya ware musu guri shi da ita suyi ta soyayyarsu bata da damuwa, amma ta san in dai aka hada musu guri toh tabbas za ayi mata kisan mummuke. Idan hawan jini bai kasheta ba toh lallai ciwon zuciya zai kasheta, balle Baba karami ya ce mata yarinyar shekararta 19, shi kanshi ya bata shekaru uku, sa’ar kaninshi ce.

Ta san kishiya ba ta dame ta ba amma gaskiya ba za tayi sharing miji kuma  tayi sharing kichin da falo ba.

Nan da nan ta fara tunanin yanda za ta yi idan ya sake ta, domin ta gano kura, rigima za ayi sosai ita kuma ba gudu babu ja da baya. Ko babu komai ya za ayi a ce kana da wadannan balagaggun samarin a gida kuma ka saka amarya a kusa da dakinsu ka shiga rawar kai ka ce za a zauna lafiya. Ba zai yiwu ba, dole ta san abun yi kafin ya dawo.

Har bayan azahar tana ta tufka da warwara.

Daga karshe dai ta yanke shawara za ta je gidan kanin mahaifinshi wanda suke kira Baffa Hassan ta gaya masa. 

Shi Baffa Hassan baffanshi ne wanda yake kallo a matsayin mahaifinshi tun bayan rasuwar mahaifin nashi. Kuma Shima Baffan yayi musu riko na amana, don haka akwai kauna da girmamawa a tsakani.

Har ta shirya sai ta tuna yan makaranta za su dawo kafin ta dawo. Nan da nan ta yago takarda ta rubuta musu note ta jiye a kan taga. Ta ajiye musu mukulli a wajen da ta saba, ta fito tacewa maigadi ta fita.

Tana isa gidan ta yi sa’a Baffan yana masallaci, tunda dama shine mai limanci da yake yana da ilimin addini sosai. 

Nan da nan aka tura yara suka kirawo shi. Ya sameta suna hira da matarsa Baba Yalwa.

Bayan sun gaisa tayi masa bayanin duk abinda ya kawo ta.

“Toh diyata (haka yake kiranta da ita duk matan yayansu) tunda gidan zai ishe ku mai zai hana ki basu gurinsu.”

Ya fada mata yana murmushi.

Yanda ta kwaso zance ta tsara shi bata zata Baffa zai ki goya mata baya ba. Duk da haka ta muskuta kadan ta amsa:

“Baffa da yake yaranmu dukansu maza ne, manyan cikinsu kuma duk sun balaga. Yarinyar da ake magana ma fa Baba Karami shekara 3 ya bata. Sai naga kamar yawan cudanya da kuma saka mata daki kusa da nasu zai iya haifar mana da fitna. Ga shaidan ba zai barmu ba. Sai na ga kamar idan ya ware mata wajenta ko tsakanina da ita ma fitna zata yi mana sauki, shima kuma ya fi jin dadin sakewa da kowacce, tunda dai Allah ya hore masa. 

Boys quarters din kuma da nake magana dakuna uku ne manya zai iya mayar da su duk yanda yake so. 

Tunda su Alhajiji suka gama jami’a suka tafi babu kowa a ciki.”

Ya yunkura zai katseta kuma sai tayi sauri ta ci gaba.

“Da yaran na ce su koma boys quarters din toh amma shi da kanshi ya ce ya fi sonsu a cikin gida saboda tarbiyya. Yana so kowa ya shigo cikin gidan karfe 10:00na dare na rufe kofa, kuma yana so a dinga ganin inda suke kwana saboda yanda yanzu yara ke yawan shaye shaye da kawo abokan banza ba tare da iyayen sun sani ba. Shi yasa aka barsu a cikin gida."

Ta yi shiru yayinda shi ma ya dan yi jim na lokaci kadan.

“Lallai diyata zantukan ki na kan hanya. Ka hada yaro da yaro kuma mace da namiji a wannan zamanin lallai akwai matsala. Kuma hakan ma da kuka yi kuka killace yaranku yayi daidai. Shi yasa gasu nan kullum abun sha’awa. Lalacewar zamanin nan kuwa ta kai inda ta kai gashi nan muna fama. Tunda za a ce yaro ya gama lalacewa da shaye-shaye amma ki ji uban da ya haifeshi ya ce bai sani ba, kuma uwar ma haka. Lallai kun yi dabara. 

Kuma zai zo ya same ni. Tunda a addinin ma babu inda Allah ya ce sai ka hada mata guri daya, musamman ma kuma da yake Allah ya hore maka daidai gwargwado. Zai zo ya sameni.”

Mai dakinsa Baba Yalwa da take zaune tana sauraranso sai yanzu ta saka musu baki:

"Gaskiya ne Malam. Ke kuma mommy abinda za kiyi shine don Allah ki yi hakuri kinji. Ba a taba yi min kishiya ba amman na san da ciwo. To kiyi hakuri, ki zauna lafiya ki ja girmanki. Shi kuma ki kau da kanki daga duk wasu abubuwa da zai yi miki, dama aure na mai hakuri ne. Ki zauna da yarinyar mutane tsakani da Allah kin ji ko. Ni ina kyautata miki zato saboda kina daya daga cikin matan ya’yan da muka aurar ko aka auro mana da bamu taba jin kanki da mijinki ba.”

Baffa ya ce:

“Wannan haka yake. Ki ci gaba da hakurin da dama kin saba. Allah yayi muku albarka ya baku zaman lafiya da zuri’a ta gari baki daya.”

“Amin, na gode.”

“Sai kiyi Maza ki koma rana ta yi. In sha Allah baza ku samu wata matsala ba kuma aurenku daga nan har Aljannah.”

Ta samu natsuwa har cikin zuciyarta.

Ta yi Masa godiya tare da Baba Yalwa ta tashi ta koma gida.

Tana fita ya dau wayarshi sai da ya saka gilashi ya dauki dogon lokaci yana lalube a wayar sannan ya samo lambar Usmanun.

Yana kira kuwa ta shiga.

Ko da yaga kiran Baffan nashi Bai kawo  ba domin idan ya kwana biyu bai je ya gaida shi ba ya kan kira shi su gaisa, don haka nan da nan ya daga waya.

“Wa alaikum salam.” 

Ya amsa sallamar Baffan nashi cikin murmushi da jin dadi.

Bayan sun gama gaisawa Baffan ya ce:

“Kwana biyu na ji ka shiru. Ina fatan jikin da garin da kasuwar duka lafiya.”

“lafiya kalau Baffa, hidima ce kawai tayi yawa.” 

Ya fada yana sosa Kai alamar jin kunya kamar Baffan yana ganinsa.

“Toh ma Sha Allah. Yau idan ka tashi daga kasuwar Ina son ganinka.” 

Baffan ya fada.

“Toh in Sha Allah kuwa Baffa da wurin zan tashi ma don na iso da wuri mu samu mu danyi hira."

“Yauwa Alhajin Allah (haka Baffan yake kiranshi idan ya so raha). Allah ya kawo ka lafiya. Allah ya bada tarin kasuwa mai albarka.”

Suka yi sallama kowa ya ajiye waya.

_ _ _ _

Kamar yanda yayi alkawarin da wurin kuwa ya tashi daga kasuwar kafin ayi kiran magariba. Domin yana ji da Baffan nan nashi wanda yan’ biyu suke da Hussain mahaifinshi (wanda aka sawa baba karami sunansa). 

Tunda mahaifinshi yayi mutuwar funji’an shi da yan’uwanshi suka dauki duk wata kauna da suke masa suka dorawa Baffa Hassan, duk da kuwa ba shi kadai ne dan’uwan mahaifinsu ba kuma shi ma yana da nashi tarin yayan. Shima kuma ya rike su kamar shi ya haifesu da shi da mai dakinsa.

Sai da ya sayi kayan shayi masu tsada da kuma kayan marmari; ayaba, lemon da kankana masu kyau. Ya hada da yalon da ya siya a kasuwa musamman (saboda Baffa yana son yalo sosai) sannan ya kama hanya.

Yana isa ana kiran sallar magariba don haka bayan sun gaisa da Baba Yalwa ya yi alwala ya bi Mallam masallaci. 

Da aka idar da sallah bayan Mallam ya gaisa da mutane, shi kuma Usmanu ya gaishe da mutane sanan Baffa ya kamo hannunshi suka fito suna tafiya suna hira suna yan darerakunsu na da da uba a hanya, da yake haka Baffan yake da duka yayanshi da na dangi.

Suna shigowa Baba Yalwa ta riga ta shinfida musu tabarma ta dora carpet a kai. Bayan sun zauna ta kawo ruwa ta ajiya, sannan ta koma gefe kusa da kofar falo ta zauna. 

Da yake da wutar NEPA Kuma ga hasken farin wata wajen babu wani duhu.

“Diyata ta zo dazu.”

Nan da nan fara’ar dake fuskarsa ta kauce.

Baffan ya kalli idonsa shi ma ya bata rai sannan ya ce:

“Au ni ba ubanta bane da baza ta zo wajena ba? Ka fi son ta tafi gidan su ko?”

Nan da nan kuma ya fara yake yana shafa kai.

“A’ah, wallahi Baffa ba haka bane.”

Baffan ya ci gaba:

“Toh na ji duk bayananta. Yanzu idan banda kai wa yake cewa mace zai koreta, ai ai ta rainaka, tunda dai iya fadan naka kenan.”

“Toh Baffa ni da gidana Amma kirikiri matar nan ta rufe mini daki wai bazan saka amarya a ciki ba fa.” 

Ya fada bayan ya dan muskuta.

“Toh ai hakuri za kayi. Tunda ka dauko aure ai dama ka taro rigima, a hankali za ka bi. Kuma ina baka umarni lallai ka gyara wannan boys quarters din inda su Alhajiji suka zauna ka saka amaryar ka, in ka so ma ka dora bene kuyi yanda kuka so kai da ita.”

Yayi gyaran murya zai yi mita Baffan ya daga masa hannu ya cigaba:

“Ba wai saboda matarka nace ka raba waje ba, saboda yaranka. Ka ga dan yau duk wani motsinka yana kallo. Sannan kuma kazo ka sa wa matarka daki kusa da yaranka  maza baligai wadanda ba ita ta haifesu ba lallai za a sami fitna, tunda dai duk wani motsi naka da nata suna kallo. Sannan kuma al’amarin kishi, yaran nan suna kallo za a batawa mahaifiyarsu rai, Koda kuwa itace da tsokana su babu ruwansu; babu dan da za ka juri batawa uwarsa rai ka zauna lafiya da shi. Za su Raina ka idan aka samu haka, kuma su Raina matar da ka auro. Amma idan ka ware wa matarka waje ina ga abubuwa da dama na fitna da tsokana ta mata za a kauce musu.”

“shikenan Baffa. In Sha Allah za a raba.”

“Yauwa Alhajin Allah. Tunda za ka kara iyali sai ka dinga tunani sosai ka hada da siyasa. In ba haka ba ka ga ka gina iyalanka tsahon shekaru 24 kuna rayuwarku cikin nutsuwa da kwanciyar hankali toh idan ba kayi da gaske ba matan nan biyu za su sa kayi watsi da wannan ni’imar da Allah yayi maka. Su saka ka ka rushe ginin kuma ya rikito muku a ka gaba dayanku.”

“Hakane Baffa.” 

Ya fada yana jijjiga kai.

“In kun gama kuma ya matso in rankwashe shi tunda ‘yata zai yiwa kishiya kuma yake fada a gabana.” 

Baba Yalwa ta Sako musu baki a daidai nan.

Suka tuntsire da dariya gaba daya:

“Ka ji ta ko. Ai mata duka bakinsu daya, sai dai mu ce mu maza Allah ya bamu hakuri.” Inji Baffa.

“Allah dai ya bamu hakuri Mallam, tunda dai mu za a daka kuma a hana mu kuka.” 

Ta basu amsa.

Sukayi ta yi mata dariya.

Nan dai suka yi hirarrakinsu, har aka Kira sallar isha’i. Shi da Baffa suka tafi masallaci. Suna dawowa suka tarar Baba Yalwa ta ajiye musu tuwa miyar Kuka da ruwan sanyi ga kuma filas din shayi na Mallam a gefe da kofuna.

Nan ya zauna ya ci tuwo ya koshi domin yau bazai ci abincin Rabi ba saboda rigima bata kare ba, domin ya kudiri niyyar tunda aka saka shi ya rushe shirinsa toh sai ranta ya baci. Yana tunanin ma sai an kara ko da wata daya ne kafin bikin don kuwa gyaran boys quarters din nan zai dau lokaci.

Haka dai ya gama cin abincinsa yayi musu sallama ya nufo gidan. 

_ _ _ _ _

Duka yaran a bakin gate suka taro shi suka rako shi. 

Yana shigowa gidan tana zaune a falon da remote na TV a hannunta.

“Sannu da zuwa.” 

Ta fada kamar yanda ta saba.

Ita dai ba ta fahimci ya amsa ko bai amsa ba, amma dai ta san bai kalli inda take ba. Ya huce dakinshi, Khalifa ya bi bayanshi da jakarshi da babbar rigar shi. Sauran yaran Kuma suka yi zamansu a nan.

Tun wajen 8:45 ya shiga dakin, amma har 9:30 Bai fito cin abinci ba. Har yaran suka tashi suka koma dakinsu suka barta ita kadai. 

A al’ada da ya canza kaya yake fitowa ya ci abinci ya zauna nan wajensu ita da yara su D

dan yi hira kafin kowa ya tafi ya kwanta.

Duk da dai ta san kwanan zancen amma sai da gabanta ya fadi, saboda komai fadan da suka yi bai taba kin cin abincin ta ba.

Ta tashi ta bi shi dakin. Yana kwance yana ta faman danne danne a wayarshi. 

Ta shiga da sallamarta wadda a yanzu kam ta tabbatar bai amsa ba.

“Baka fito ka ci abincin ka ba, lafiya dai ko.” 

Ta fada a sanyaye.

Ba tare da ya kalleta ba ya bata amsa:

“Ba zan ci ba.” 

“Uhm! Allah ya sa dai lafiya.” Ta sake tambaya.

“Lafiya kalau. Sai da safe.” Ya bata amsa tare da juya mata baya alamar shi bacci zai yi.

Ta dan tsaya kamar baza ta fita ba tana bin bayanshi da kallo, sai kuma ta bi bango ta fice tare da rufo masa kofa.

Tana fitowa daga dakin kwallar da take tarewa ta fito daga idonta. Ta san tabbas za ayi rigima tunda bata taba kai kararsa ba, amma bata taba tunanin zai ki cin abinci ba domin ko fada suka yi sai ya ci abincin da ta girka yake kwanciya, sai dai ya ki kulata na dan lokaci.

Haka ta kwana zuciyarta babu dadi baccinma dai bata san tayi shi ko bata yi shi ba.

Duk da haka tana tashi ta fada kichin ta shirya abincin safe.

Amma ko da ya fito bai kalli inda take ba ita da abincin. 

Yara suka fito yan makaranta suka shiga mota, ya bawa manyan kudin makaranta ya fice. 

Ita kuwa daman tunda tace masa ina kwana bai amsa ba abincin ma bata iya yi masa tayi ba, amma dai ta jera a dining table kuma ta san ya gani, domin har wanda yake fita da shi na rana ta zuba kuma ya gani. 

Da Baba Karami ya zo zai dauka ma ce masa yayi:

“Kai barshi ba zan tafi da abincin nan ba yau.”

Nan aka barta da kayanta.

Yana fita babu jimawa ma’aikata suka zo. Ko bi ta kanta basuyi ba suka kama aiki, sai da taji hayaniya ta kira maigadi ta tambaye shi me ke faruwa.

A haka suka kwashe sati biyu, bata fasa komai nata ba amma shi kam ko kallo bata ishe shi ba. Har dai yara suka gane.

Baba Karami dayake shine babansu Kuma yana matukar damuwa da fushinta shi ya sa ta a gaba da tambayoyi:

“Mommy Daddy fushi yake yi miki ko?”

Ta kalle shi da mamaki, toh amma ta san ya kai ya san me ake ciki don shekarunsa 23 Kuma bashi da yawo sosai balle ace bai gani ba.

“Eh Baba, amma laifi nayi masa kuma in Sha Allahu zai hakura.”

Bai gamsu da amsar tata ba don haka ya sake jefo mata wata tambayar.

“Mommy don zai auri wannan kwailar ne ko.?”

Mamaki ya cika ta kwarai da gaske don da yana kusa da ita sai ta  rankwasheshi don takaicin maganarsa.

“Kai Baba ka iya bakinka fa! Matar uban naka ce kwailar? Haka za ta zo kana Babba ka dinga janyo min magana ko. Toh ka fita wannan zancen, ka ji na gaya maka.” 

Ta fada tana nuna shi da yatsa.

Ya sunkiyar da kai ba tare da cewa komai ba.

Da yaga dai bata bashi fuska ayi zancen ba ya mike zai fita ya ce:

“Mommy bari na je nayi karatu ina da test gobe.”

Ta ce: “Allah ya bada sa’a.”

Ya fice. 

Yana matukar jin haushin babansa tunda ya fahimci halin da suke ciki, amma kuma ita bata basu damar su raina ubansu ba sannan kuma shi ma uban nasu bai bada wata kofa ta a raina shin ba. Don haka sai dai kawai yayi ta fushinsa idan sun shiga daki su hadu da kannenshi suyi ta mita. 

Bayan wajen sati biyu ana gaba kuma wata ran da ya dawo daga kasuwa da daddare ya sameta a falo ita da Khalifa yana homework. 

Ta yi Masa sannu da zuwa ta ji amsa, nan mamaki ya cika ta.

Ya huce dakinshi ya turo kofa.

Tana na zaune kuma sai ta jiyo shi yana kiranta. Ta yi tunanin kunnenta ke gaya mata karya don haka bata amsa ba, sai da Khalifa ya ce:

“Mommy Abba fa kiranki ya ke yi.”

A sanyaye ta shiga dakin ta tsaya daga bakin kofa ta ce gani:

Ya ce: “Yunwa nake ji, me kika dafa ne.”

Ta ce: “Ban ma yi abincin Daren ba don na zata ba za ka ci ba, ragowar na rana muka ci ni da yaran.”

Ya ce: “Toh yanzu ya za kiyi da ni don cikina har kugi yake yi.”

“Bari dai na shiga kichin din na gani ko indomie sai a dafa maka.”

Nan da nan ta shiga kichin kuwa. Tana ta tunanin murna za ta yi ko mamaki, don har ta fara sabawa da shariyar da yake mata.

Nan da nan ta dafa indomie, ta dora masa daffen kwai a kai. Ta hada masa shayi mai kayan kamshi.

Yana ci yana Dan Jan ta da hira tana bashi amsa a takaice saboda tana tsoron kada ta je ta fadi wata magana ta bata masa rai a koma gidan jiya.

Da ya gama ta kwashe kayan ta gama abun da zata yi a kitchen ta fito yana kallon labarai shi kadai a falon.

Ta yi masa Sai da safe da niyyar tashige daki ta kwanta.

“Idan kin shirya ina jiranki.”

Ta kalle shi da mamaki ta ga ya wani dauke kai.

Daga wannan lokacin suka shirya.

Kafin sati uku an gama aiki, an chanzawa boys quarters kama. An yi gini harda bene.

A sati na hudu Kuma aka daura aure.

Kayan fadar kishiya sai da yayi mata sutura masu tsada kala 12, leshi 4, atamfa 4, material 2 da shadda 2. Ya tambayeta ko zata yi taro ta ce baza tayi ba, don haka ya cika mata store da kayan abinci, ruwan roba da uma lemo yace saboda ko yanuwa za su zo.

Sannan Kuma ya kawo kudi naira dubu hamsin ya bata ya ce mata nata ne kyauta ya bata.

Duk da ta ji dadin kyautar musamman ta kudin amma zuciyarta a jagule take saboda kishi, don ma dai kullum cikin addua take da kuma sallar dare.

Babu yanda bai yi da ita ba akan ta shirya su je dinner wadda ya shirya wa amarya ta ce baza ta ba.

“Ka fahimci wani abu Abban Baba, baza ni dinner din nan ba. Yau ranar ta ce ita kadai, don Allah ka je ka tattara nutsuwarka a kanta, ka barta ta more ranar aurenta.” Ta fada masa.

“Toh ai shikenan tunda kin ki. Ni din ma ba dadewa zan yi ba, don dai ta matsa ne zan je, abu ne na yara.”

Ya fada tare da yi mata sallama ya dauki babbar rigar shi wadda ba ya son ya ware mata guga sai ya je ya fice.

“Allah dai ya sittiri bukwui inji kishiyar mai doro.” 

Ta fada a fili tana yatsina fuska bayan ya fice.

Nan dai suka zauna ita da kanwarta da kuma goggonsu wadanda suka zo don taya ta karbar amarya, tunda ta hana yanuwa su zo mata da yawa.

Haka dai har aka gama biki lafiya aka zo aka yi kafi aka kawo amarya. 

Zaman su babu yabo babu fallasa. Ita dai sau daya ma ta taba shiga wajen amarya, shi ma sai da yayi da gaske da ita.

Suka je suka zauna yayi musu nashiha ya raba musu kwana. 

Da fari duk safiya sai amarya ta leko ta gaishe ta amma da aka kwana biyu ta ga ita babu wanda ake aikawa ya gaishe ta daina zuwa. Ita ma kuma Rabin sai ta fi jin dadin haka don dama tana ganin kamar dole yayiwa amaryar. 

Ita dai ta fi so ya barsu kada ya matsa musu, a hankali ai za su saba.

Yaranta ma duk wani Jan kunne ta yi musu. Ta kuma umarcesu da duk wanda amarya ta aika ko ta sa wani aiki toh ya yi batare da musu ba.

Toh tun daga wancan lokacin bai sake yin gaba da ita ba sai yanzu bayan wajen wata shida, shi ma kuma duk a dalilin amarya, saboda kawai ta ce ba za tayi tuwo ba.

“Lallai Abban Baba. Har ka auro yarinyar da za ta sa ka yi min wulakanci. Ai shike nan.” Ta fada a fili kamar mai zance da wani.

Duk da bai fita da abincinshi na rana ba haka ta dage ta dafa na dare. Yana son wainar shinkafa don haka wainar tayi da miyar taushe, ga kuma zobo mai sanyi.

Da ya dawo daga kasuwa ya shigo wajenta amma bai kulata ba kamar yanda ta zata, kuma bai ci abincin ba.

Sai kawai ta ganshi ya fito da kayanshi daga daki, ta zata ma bayarwa zai yi ko ya kai wanki duk da dai a goge ma suke. Madu ne kawai a falon yana karatu.

Ya mike ya karbi kayan ya ce:

“Abba kawo na kai maka, mota za a kai.?”

“A’a can wajen antinku za ka kai ka ajiye min a falo.”

Ya karba ya fice shi kuma Abban ya koma ciki inda ya kwaso wasu kayan ya zo huce ta.

Tayi tunanin kamar zai dawo ya sake diban wasu kayan don haka ta bar falon ta koma daki. 

Tunani daban daban ne suke yawo a kanta. Tunda amarya ta tare bai kwashi komai daga dakinsa wanda yake nan wajenta ba. Ya dai gaya mata daki uku ne a can din; daya na shi, daya na amaryar daya kuma na baki. Amma duk da haka kayan sawarshi suna  nan, ko wanki ya Kai sai dai ya dawo da su nan ta shirya masa a wardrobe. Sai dai kawai wata rana idan ya shigo musu sai da safe ya kwashi abun da zai saka gobe ya fita dasu.

Don haka ganin cewa ga wannan fushi da yake da ita Kuma gashi ya zo yana kwashe kayanshi ta yankewa zuciyarta lallai baya ma son ganinta. 

Sai da tayi kuka saboda takaichi. 

Ita dai bata san haka kishiya take ba. Lokaci guda ta sa mutumin da kayi shekaru da shi ya sauya maka, lallai sai ta dage da addu’a idan ba haka ba zuciyarta za ta iya bugawa ta mutu. 

Ta tabbatar yau kwanan ma ba za’a bata ba. Don haka abincin daren ma bata dafa ba. Ita ta dafa indomie ta ci tace wa Khalifa idan yayyanshi sun shigo ya ce musu ga ragowar waina nan a flask kowa ya ci; don itama yanda bai ci wainar nan ba takaici ba zai barta ta ci ba. Tunda ta shirya idan ya zauna cin abincin ne zata yi amfani da wannan damar ta bashi hakuri, kuma ta nuna masa ita dai ya daina saka ta hidimar matarsa don su zauna lafiya, amma duk wani shirinta ya rusa.

Yanda ta zata ba haka ne ya faru ba, don kuwa a nan dakinshi ya kwana. Wajen 10:30 na dare ta fito falon don ta dubo yara kuma ta rufe gidan sai ta gano fitilar dakin nashi a kunne ta kasan kofar don haka ta nufi dakin.

A hankali ta murda hannun kofar domin ta san idan dai shi kadai ne a dakin baya saka mukulli, sai dai idan tana ciki. 

Ga mamakinta sai ta ji kofar a kulle.

“Wa ye?” ya tambaya daga ciki.

Kamar ta share shi ai kuma ta daure ta amsa.

“Ni ce.” Ta amsa a sanyaye.

“Ki tafi sai da safe, idan akwai wani abun da nake bukata zan nemeki.”

Ya amsa mata daga ciki.

Wani malolo ya tsaya mata a wuya, nan da nan hawaye suka wanke mata fuska. 

Yau ita aka rufewa kofa? 

Tunda take da shi bai taba hanata kwana dakinshi ba komai fadan da suke yi sai dai kawai idan ta shiga ya juya mata baya har ta san dabarar da zata yi su yi sulhu. Amma yau saboda ya auro mata yar cikinta ita yake cewa ta je sai ya nemeta? 

Duk da yanda take kokarin kada ta sawa zuciyarta kiyayyar wannan amaryar amman tabbas yau ta ji tsanarta a rai. Tunda dai wannan fitnar da yake mata bai taba yi ba sai yanzu.

Ta juya tana kwalla ta koma dakinta don kwanciyar bacci, baccin da bata da tabbas din yau zata iya shi.

To be continued.....

By Sakina Yazid

[11/19, 08:58] +234 813 346 3798: A DALILIN KISHIYA (Labarin Rabi)

Cigaban A DALILIN TUWO.

Episode 4

“Lallai idan ba’ayi maka kishiya ba baka gama ganin jarrabawar aure ba.”

Ta fada a fili tana share hawaye.

______

Shi bai daina shiga dakinta ba amma abubuwa duk sun chanza. Sai ya dinga wani cika yana batsewa, ko magana ta yi da kyar yake amsawa. Da ta gane haka sai ta daina tsayawa su hadu, idan ta ajiye Masa abincin sai ta bar wajen. Yana cin abincin daidai gwargwado amma duk yanda yake son zobo da shayi ko ta ajiye ya daina Sha, sai dai ita da yara su shanye kayansu. 

Da aka kwana biyu ma sai ya daina cin abincin kwata-kwata, duk da haka bata fasa girkawa ba tunda shi ma bai fasa chefane ba.

Ta kasa gayawa kowa wannan abun takaici, sai dai kullum dare ta ware awa daya da take tashi tayi Sallah kuma ta yi addua.

Khalifa ne ya fara jiyo zancen a wajen abokinsa a islamiyya.

“Kai Khalifa wai na ji fa ana bawa mamanmu labari wai mommynku ce ta kashewa amaryar gidanku baby tun yana ciki.?” Ya tambayi Khalifa.

Ya rasa amsar da zai bayar don bai ma fahimci zancen ba.

A guje ya karasa gida yana haki. Yana shiga ya huce kicin inda ya jiyo motsinta, don haka ya runtuma da gudu.

“Ina ka baromin auta na kake wannan uban gudu…?”

Kafin ta rufe bakinta ya fada jikinta gaba daya yana haki hawaye na bin idonsa.

Gabanta ya fadi.

“Kai da waye Khalifa? Ina kaninka?”

Ta jero masa tambayar a cikin yanayi na razana.

Kafin ya bata amsa Auta ya shigo da sallama, ya ja ya tsaya ganin yanayin da suke ciki.

Sai da ya dago ya kalli fuskarta sannan cikin shesshekar Kuka ya tambayeta:

“Mommy wai da gaske ke kika kashewa amaryar Abba babyn da ta haifa ba rai tun kafin ta haifeshi?”

Gabanta ya sake faduwa, ta shiga tsananin damuwa, yayinda shi kuma auta ya zaro ido tare da dafe kirji.

Ta na Bude baki za ta bashi amsa kwallar da take boyewa ta kwace.

“Subhanallah.” Ta fada a fili.

Ta rungumo Khalifa ta kamo hannun auta suka fito falon suka zauna. 

“Kirawo min Madu da Salim, suna daki suna game.”

Ta ce da auta.

Da yake Baba karami da Ahmad Mai binsa basu dawo daga makaranta ba.

Bayan sun fito suma suka zauna suka kewaye ta sukayi tsuru-tsuru ganin Mommy tana kwalla.

Ta fara binsu da kallo, hawayenta na kara yawa domin ta ma rasa ta inda za ta fara wannan bayani.

Ta rike hannun Khalifa ta ce:

“Mutum baya kashe mutum, Allah ne kadai yake kashe bawa. Ka tuna lokacin da Anti Bahijja ta haihu babu rai, har ka ce min da ku aka je aka binne yaron?”

Duk Suka daga Kai alamar eh.

“Toh wa ya kashe mata yaron da ta Haifa babu rai?”

Ahmad ne ya bata amsa:

“Mommy ba fa kashe shi aka yi ba, haka Allah ya kaddara. Dama ai ana yi ba wai sabon abu bane.”

Ta goge ragowar hawayen da ke fuskarta sannan ta cigaba.

“Yauwa. Toh irin abinda ya faru da matar babanku kenan. Ni ban isa na kashe kowa ba, kuma ban san yanda aka yi ba, amma ita da yan’uwanta suna zargin wai ni na yi musu asiri na kashe yaron.

Allah ya sani kuma ku ma kun sani ba na bin bokaye, amma suka kirikiri wannan sharrin suka ce nice. Ban ma san sun gama bazawa a unguwa ba sai yanzu da Khalifa ya jiyo a islamiyya. Ban yi niyyar gaya muku ba amma tunda an fara gaya muku dole na yi muku wannan bayani. Allah shine shaida ta kuma ku ne shaidata, Allah nake roka ya bayyana gaskiya.”

“Mommy Inna Sa’a ce ko?” 

Ahmad ya tambaya.

Kafin ta bada amsa Auta ya riga ta:

“Harda wannan tsohuwar ma me kama da mayu da muka je tana miki kallon raini.”

“Ban San waye ba, amma Allah ya sani, kuma ban ce ku nemi fada da kowa ba ku bari Allah zai warware. Kun ji ko. Gaya muku nayi saboda tunda an riga an fara gaya muku a unguwa toh gara nayi muku bayani ku sami natsuwa. Ban yi ba kuma da izinin Allah ba zan yi ba har abada.”

Nan dai ta gama kwantar musu da hankali tare da nuna musu abun ba na fada bane su kyale kowa su tayata addu’a.

“Daddyn ma shi ya sa ya daina kula ki ko Mommy?”

Madu ya tambaya da yaga tana shirin tashi ta koma kichin.

“Wannan kuma ba maganarka ba ce CID officer.”

Ta bashi amsa ta fice ta barsu.

Duk da bata ji dadi ba da maganar ta fita har aka fara tare yaranta ana tambayarsu, amma ta sami natsuwa da tayi musu bayani kuma ta gaya musu su kara dagewa da addu’a. 

Wasa wasa abu har ya dauki wata biyu an shiga na uku. 

A makontansu da suke mutuncin ma mutum biyu sai da suka tambayeta, domin a fadarasu duk inda yan unguwar Suka hadu toh gulmarta ake. 

Dama Kuma wasu na jin haushin ta wai bata kula mutane, kuma haka Allah yayi ta bata son shige-shige da surutu. Haka har kowa ya gaji aka bar zance.

Ko da ta je ta gayawa Yaya Shafa ma kara kwantar mata da hankali ta yi. Ta che mata ta kara dagewa ta samu ta shirya da mijinta a hankali ta wanke kanta, kada ta yi fushi saboda ba’a fushi da miji.

Haka ta dawo tayi ta neman shiri, duk abinda ta san yana so sai ta kara dagewa a kai Kuma tana yi tana addua. 

Haka za ta yi girki ya ki ci, in take dakinshi kuma ya ce me ya sa za ta sa shi a gaba, haka za ta huce dakinta ta kwana tana kuka. Duk hanyar da ta biyo sai ya kwace, da ya gane tana nan shiri ma sai ya kara sabon wulakanci. 

Tun tana sharewa har ta gaji itama ta fita harkarshi, hawayenta ya bushe damuwar ma duk ta daina. Hidimar gabanta kawai takeyi tana kara addu’a. 

Abu daya ne yake damunta rashin abun yi, karatu dama iya sakandare tayi ya aureta, don haka babu maganar aiki Kuma babu sana’a. Amma da yake mace ce mai son karatu sai ta zama karatu ne yake debe mata kewa.

Haka dai ta cigaba da hakuri.

……….

Wajen amarya kuwa rayuwarta take yi, tunda yanzu ta samu komai a wajenta Abban Khalifa yake yi. 

Zuwa yanzu mafi yawancin kayansa ma da na sawa da na amfani ya dawo da su dakinsa na bangarenta. Duk da dai har yanzu yana rabon kwana da Rabi, amma hankalinshi duk yana kan amaryarsa.

Da taimakon Yaya Sa’a sun gamsar da shi cewa shi kanshi wasu abubuwan asiri Rabi take masa, shi yasa take yawan yi masa zobo da shayi mai ganye kala kala. Don haka shi yanzu Rabi ta sane masa, tsoron sharrinta kawai ya ke yi. 

Duk da wasu lokutan yana shakkun yanda za ayi Rabi ta cuce shi, amma ya san dan Adam yana canzawa.

Da wannan damar amarya ta yi amfani ta tuna masa alkawarin da yayi mata na zai sa ta a jami’a ta ci gaba da karatu.

Matsalar da aka samu SSCE dinta ba tayi kyau ba, don haka ya ce yanzu ana farkon zangon karatu ta bashi lokaci zuwa karshen zango za a samar mata makaranta ta sake SSCE din.

Nan da nan ta cigaba da shirye shiryenta da Kuma tanadin wadda za ta zauna mata jarrabawa. 

Haka kawai ta tsiri wata sara, sai yamma ta yi sai ta kunna rediyo ta sa wakar gwanja “Allah ya aika munafikinmu karshen nesa….” Ta kure volume sosai da yake ba fili tsakanin su kamar a falon Rabi aka kunna.

Haka tayi ta danne zuciyarta tana bawa yara hakuri.

Haka dai rayuwa ta cigaba har kawo wannan lokacin.

..

Da yamma ya dawo dai dai lokacin Rabi ta gama gyaran dakinshi, ta saka turaren wuta ta janyo kofar. Ya shigo Baba karami yana biye da shi ya riko masa jakarsa da mukullin mota. Yana Bude dakin ragowar hayakin yana yawo a dakin ita Kuma tana kawo Ka

“sannu da zuwa.”

“Wannan hayakin na meye, bana so, a daina sa min shi a daki.”

Ya fada ba tare da ya amsa ba.

Baba karami ya ajiyye masa jakarsa ya fice.

“Turaren wuta ne fa da na saba sakawa.” Ta bashi amsa.

“Toh Kada a sake saka min shi a gida.”

“Toh.”

Ya huce ta ya shiga bandaki. Nan ta tashi jiki babu kwari ta fice. Tun abubuwa suna saka ta kuka har hawayenta sun bushe, don haka ta ci gaba da harkokinta.

.............

“Mommy idan an idar da sallar isha’i za mu je unguwa ni da Buhari.”

Baba karami ya gaya mata lokacin da zai tafi masallaci.

“Toh Baba, amma don Allah kada a huce tara da rabi ba’a dawo ba.”

Ta bashi amsa.

Ana idar da sallah kuwa ya nemi achaba ya haye sai gidan Baffa Hassan.

Sai da suka gaisa sannan ya yiwa Baffa Hassan bayanin abinda ya kawo shi.

Baffa Hassan da Baba Yalwa duk sun sha mamaki. 

Sun bashi baki kuma Baffa ya yi alkawarin lallai zai yi wa Abban nasu magana.

Kafin Baffa ya sami damar kiran Abban jinya ta kwantar da shi, hawan jininshi ya tashi har sai da aka kwantar da shi a asibiti.

Bayan ya dan farfado Abban Khalifa na gefensa da shi Baba Yalwa, ya tashi ya zauna ya jingina da kan gadon.

“Sannu Baffa.”

“Yauwa Alhajin Allah sannu da kokari. Ya iyalan naka?”

“Lafiya kalau suke Baffa.”

“Toh ma Sha Allah.”

Ya dan yi gyaran murya sannan ya ci gaba.

“Game da iyali Alhajin Allah. Duk lokacin da ka zargi wani abu game da iyalinka, toh ka yi bincike kafin ka yanke hukunci. Ina sane da abubuwan da suke faruwa a gidan naka.”

Ya Bude baki zai yi magana ya daga mishi hannu alamar ya tsaya, sannan ya ci gaba.

“Ka zurfafa bincike, kuma kayi kokarin yin adalci. Mutumin da ka dade da shi ya kamata a ce ka san abinda zai iya sai idan ba ka mai da hankali ba. Ina goyon bayan adalci ko a kan waye, amma uwargidanka da tana bin bokaye da yanzu ta kassara ka, kai hatta mu ma da tuni ta raba mu da kai. Usmanu idan matar mutum tana yi masa asiri toh wannan mutumin ba zai taba samun natsuwa ba, kuma duk wani makiyin shi sai yayi nasara a kansa saboda mafi kusancin mutane a gareshi ta bude wata rufaffiyar kofa. A ce kana zaune da mace shekaru 25 amma bata taba yin wani abu nai kama da wannan ba sai yanzu, matar da aka yiwa kishiya ba tare da ta tada wata fitina ba.

Anya kuwa? Ko da dai mutum yana canzawa toh a tsananta bincike kafin a yanke hukunci. Ka san mata suna da yafiya amma fa ba su da mantuwa, idan wannan abun ya tabbata sharri ake mata toh lallai sai ya taba alakarka da ita. Hakan ba zai maka dadi ba, domin hausawa sun ce ba’a bari a kwashe daidai.

Don haka a sake duba al’amarin nan. Ita Kuma Sa’a idan ka biye mata toh tsaf za ta rusa maka gida ita kuma tana nata gidan.”

Ya Bude baki zai yi magana Baffa ya dakatar da shi:

“Ba sai ka ce komai ba, amma ka sake bincikawa.”

Haka suka yi sallama Baffa yana ta kara yi mishi nasiha.

Tukin kawai yake ya kasa yanke inda zai nufa. 

La’asar batayi ba don haka kasuwa ya kamata ya koma don yana ma da baki bayan la’asar din. Kafin ya gama wasi wasi a ranshi sai ya tsinci kan shi a hanyar gida.

Maganganun da Baffa ya gaya masa suna ta yi masa yawo a zuciya har yayi parking a bakin gate. 

“Toh me ma zan yi a gidan?” ya tambayi kanshi tare da yin tsaki.

Ya fito ya tura gate din ya shiga gidan, Bala megadi yana ta baccinsa a kan benci.

Yana shiga gate din ya dauke hanya ya yi bayan gidan. 

Akwai wani waje a bayan falon amarya da Bala ya ce masa ruwa yana tsattsafowa a jikin bango har ya fara kwanciya, yana tunanin famfon kitchen ne ko na dining area ya fashe a cikin bango; don haka nan ya nufa don ya duba in ya koma kasuwar sai ya turo musu plumber ya zo ya gyara.

Wajen kusa da tagar falo ne don falon a jikin kitchen din yake. 

Tun kafin ya karasa wajen yake jin maganganu, ya dauki muryar Kaka don haka ya zata hirarsu ce ta zumunci; yana tunanin sauri zai yi ya fice kafin Amarya ta ce ya Kai kaka gida.

Ya karasa wajen ya tsuguna don ya ga inda ruwan yake fitowa.

“Wannan za kiyi wanka da shi wanna kuma ki zuba masa a abinci na tsahon kwana uku.” Kaka ta ce.

“Tuwo miyar kuka za kiyi ko zobo, sun fi dauke wadannan abubuwan.”

Yaya Ummu ta ce.

“Ba fa wani abu bane wannan din rubutu ne da kika ganshi baki, na wankan ma ruwan zamzam ne fa aka yi aikin a ciki, kike wani zumbura baki. Ni ba zan saka ki kiyi shirka ba, amma kina bukatar kariya. Kuma wannan aikin malam sai da ya rantse ya ce in dai kika bi ka’idarsa toh sai yanda kika yi a gidan nan. Babu wata a gabanki babu wata a bayanki.”

A ka dan yi shiru, sannan Kaka ta ci gaba.

“Wannan kuma ki barbada a inda kika san tana bi, so ake lallai ko da sau daya ne ta bi ta kai ko ta tsallake, shi ma kiyi haka kwana uku. In Sha Allah komai sai yanda kika ce za ayi a gidan nan. Amma ace kamarki kina auren mutum da anyi magana ya ce Rabi ta ce… Rabi ta yi…”

“Ah toh.” In ji Yaya Ummu.

“Toh Kaka ni da kin barni na yi ma wankan kadai, tunda ni za a tsare. In ya so ai ko ta yi wani abu ba zai same ni ba.”

 Amarya ta fada cikin yanayi na mita.

“Lallai ma yarinyar nan. Kina kallo dai kishiya ce ta fitar dani daga gidana, ni zuwa tai ma ta same ni amma sai da ta yi waje dani. Ana kokarin a kafa ki kina wani korafi, za ki gane baki da wayo.” 

Yaya Ummu ta fada.

“Ke rabu da ita, dolenta sai ta yi wannan abun duka, Wallahi idan kuma ba kiyi ba in zare hannuna daga lamarinki. Dama uwarku ce ta shiga damuwa yanayin zama, shi yasa ta sa nake karbo taimakon amma kina so ki sa kwabar mu tayi ruwa.” Inji Kaka.

Suna kawowa nan ya tashi jikinshi babu kwari ya fice daga wajen. Haka ya fita babu wanda ya san ya dawo.

Ya shiga mota ya zauna turus, ya kafa kanshi da sitiyari. Zantukan Baffa suka dawo masa. 

Da kyar ya samu ya tashi motar don baya son ma wani ya san ya dawo gidan.

Yana tuki yana tunani.

Menene ma’anar abinda ya ji? Wato dama nan ne inda ake masa barbade a abinci? Ya ma aka yi ya yarda Rabi za ta iya yin wani asiri? Ko dama an gama mallake shi an batar masa da tunani? Toh maganin me aka ce a barbada inda Rabi za ta tsallaka? Kada fa ya je kafin ya dawo sun kashe ta?

“Inna lillahi wa Inna ilaihi rajiun.”

Ya fada a fili. 

Nan da nan gumi ya rufe shi, ya cire hularsa ya ajiye a kan cinyarsa. Ya lalubo wayarsa ya buga kira.

“Hello, Baba karami. Kana Ina ne?” 

Ya tambaya a kagauce.

“Ina gida Abba, yanzu na shigo da makaranta.”

“Ina Mommynku?”

“Yanzu ta shiga daki amsa waya takeyi.”

“Toh shikenan, ka zauna a gidan kada ka fita har sai na dawo, kannenka ma in sun dawo kada wanda ya sake fita sai na dawo.”

Ya ajiye waya.

Yana fatan duk abinda zai faru yaran nan ba za su bari a cutar da uwarsu ba.

A daddafe ya sallami bakinsa a kasuwa, kafin magriba ya dawo gidan.

Duka yaran suka fito suka yi masa sannu da zuwa. Ya dubi auta ya ce:

“Ina mommynka?”

“Tana falo.”

Ya huce falon suka bishi a baya. 

Ba ita ce da girki ba Kuma yanzu har ta saba idan ba ita ce da kwana ba baya shiga wajenta kwata kwata, don haka bata sa rai zai shigo ba.

Sai bayan ta amsa sallamar shi sannan ta gane muryarshi. 

Ta juyo ta kalle shi, murya kasa kasa ta ce:

“Sannu da zuwa.”

Ya amsa shi kansa a yanayi na dar-dar.

Ta tashi da nufin ta shige daki ya ce:

“Komai lafiya dai ko?”

Ta ce:

“Lafiya Alhamdulillah.”

Yayi shiru kuma don haka ta huce daki ta barshi tsaye shi da yaransa.

Ya huce dakinsa ya ajiye kayansa, yara kansu suna ta mamaki. Ya fito ya huce wajen amarya.

A kichin ya same ta tana dafa abincin dare.

“Sannu da zuwa. Yau da wuri haka.”

Ta fada bayan ta amsa sallamarsa. 

“Yauwa. Mun tashi da wuri yau.”

Ya shige dakinshi ya barta a kicin din. Nan da nan ta sauke tuwon ta da miyar kuka.

Duk da bata son yin amfani da kayan da kaka ta kawo mata, amma haka ta daure ta juye na wankan a ruwan wankanta, da yake ma kamar ruwa yake abun bai dameta sosai ba.

Bata son amfani da kayan toh amma yanda aka ce mata za ta sami kanshi tana son hakan, don yanzu har wasu muzurai ya ke son ya fara yi mata ita da da yake zuwa kofar gidansu yana yi mata yar murya.

Sai da aka yi sallar isha’i sannan ta gabatar masa da abincin daren. 

Ta fara zuba masa a faranti kenan ya dakatar da ita, ya ce:

“Bar abincin ma bari na je wajen Bala me gadi na dawo.”

Kafin ta ce wani abu ya fice daga falon. Ta rufe abincin tana jiranshi ya dawo ya ci. Ita kuma tayi amfani da wannan damar ta zuba nata tuwon ta ci.

Ya fito yana tunani: Maganganun da yaji sun tabbata, tunda ga shi ta yi masa tuwo miyar kuka. Lallai dole ya dau mataki.

Har ya nufi wajen Rabi sai kuma ya tuna me zai ce mata? Yanzu ma bai ga alamar za ta saurare shi ba, shima kuma bai san ta ina zai fara ba. Don haka sai ya juya ya fice daga gidan. 

Akwai wajen cin abinci nan kusa da su, ya karasa ya siyo kaza gasasshiya guda biyu.

Yana shiga ta karbi ledar hannunsa ta ajiye a kan tebur:

“Na ga ka siyo kaza? Ba za ka ci tuwon ba?.”

“Uhm! Wallahi Ina fita kamshi kazar nan ya bugi hanci na, don haka na karats na siyo. Dauko plate mu ci.”

Ta tashi ta kawo plate din ta jiye masa. Ya dauka ya fara juye kazar.

Sai da ta bata rai ta zumburo baki sannan ta fara:

“Yanzu wahalar banza na sha kenan na yi tuwon, da ka je ka siyo kaza?.”

Ba tare da ya kalleta ba ya bata amsa:

“A’a, a rufe shi ma ci dumame ko.”

Ta kara zumburo baki ta muskuta:

“Ni bana ci don na riga na ci tuwo na da ka fita, saboda Ina jin yunwa.”

Kafin ta karasa magana ya mika hannunshi ya bude duka biyun flasks din.

“A’a baki ci ba, gashi nan ba’a diba ba.”

“Ai a kichin na debo wanda ya riga ya sha iska, ga ma plate din da na ci nan a gefenka.”

Ya juya ya kalli inda ta nuna ya ga plate din nata.

Ya dan yi jim kamar mai saurare yana tunanin ta inda zai fara domin rashin diban wannan miyar ta ci ya kara tabbatar masa da cewa tabbas an zuba masa maganin.

Sai da ya cinye guda a cikin kajin sannan ya dago ya dube ta. Ta janyo Kofi za ta zuba masa ruwa yayinda ya mike ya nufi kichin don ya wanke hannu. Bayan ya wanke hannun Sai kawai ya tara hannunshi a fanfo ya sha ruwan.

Ya fito ya zauna, yana ta nazarin ta inda zai fara don dole ne a fito da wadannan tarkacen a zubar in ba haka ba sai dai ta bar masa gidan.

“Yau su Kaka ne suka zo ko?”

Duk da bata sa rai zai yi mata wannan tambayar ba amma sai ta dake ta bashi amsa:

“Eh, sun zo min zumunci ita da Ya Ummu.”

“Allah sarki.”

Suka dan yi jim.

“kulle-kullen da suka baki ki sassaka mana a abinci kuma na menene?” Ya tambaya yana tsattsare ta da Ido.

Gabanta ya fadi, gumi ya karyo mata. Ta ce:

“Wanne kulle-kulle Kuma, wane irin zance kake yi ne?”

Ta fada tare da dafe kirji. Sai wani kifta ido take tana waige-waige. 

“Kulle-kulle mana. Wannan ki zuba min a tuwo miyar kuka, wannan ki barbadawa Rabi, wani kuma kiyi wanka da na turawa da asuba?.”

Kafin ta ce wani abu hawaye ya wanke mata fuska, tana sharewa tana bayani:

“Banyi amfani da komai ba Allah, ni ma ba so nake ba saboda na san babu kyau, jira nake yi gari ya waye sai na sa a kona ko a zubar. Da ma…”

“Tashi ki dauko min su gaba daya.” Ya katse ta kafin ta karasa.

Tana rawar jiki ta je dakin baki ta kwaso masa. Biyu a kulle a farar leda, yana tunanin sune wanda aka ce a barbadawa Rabi, dayan kuma a turara a gidan da asuba. Sai guda biyu a 'yar roba irin ta yoghurt, ya tabbatar bakin shine wanda aka ce a zuba masa a miyar kuka.

“Yanzu ke baki ji kunya ba? Islamiyyar da kika yi ta zama ta banza ke nan kin koma shirka da bin yan tsubbu. Wallahi ba’a gida na ba, za ki cuce ni ki cutar da iyalina. 

Ke da ‘yanuwanki kuka kashe min yaro kika zo kika ce Rabi ce, ashe ku ne, ga tsafi kuma ga sharri.”

Tuni jikinta ya kama rawa.

“Wallahi ba tsafi bane, ni fa bana ma amfani da su, wallahi ba ruwana, don Allah kayi hakuri, ga su nan ma duk ka sa a kona.”

Ta fada tana tura masa kayan, tana ta faman rusa kuka. 

Ya mike ya kwashi kayan ya kama hanya zai fita sai kuma ya dawo ya tsaya a kanta:

“Da Ummu da Kaka kada su sake zuwar min gida.”

“Toh, toh wallahi ba za su sake zuwa ba.” Ta amsa tana rawar jiki.

Ya juya ya fice.

Ta dora hannu a ka ta kara fashewa da kuka. Toh wa ya gaya masa, in dai ba megadi ne yayi musu labe ba, dama ta dade tana zarginsa me kama da mufukai. 

Ta rasa wanda za ta kirawo ta gaya masa, wayar ma tsoronta take kada tayi magana wani ya na jinta.

Haka dai ta dauki waya ta kirawo babarta.

Ta labarta mata abinda ya faru suka jajantawa juna, suka kara tsinewa Bala maigadi domin shi suke zarge da labe.

Haka ta kwana ranar tsakanin bacci da ido biyu, tana yi tana istigfaari.

........

Shi kuwa Abban Khalifa yana fita daga wajenta da kanshi ya tsaya a famfon tsakar gida ya zubar da na ruwan tsaf ya tabbatar sun bi ruwa, na garin kuma ya zuba a aljihunsa don da su zai fita ya watsar a hanya. 

Shi kanshi sai da ya ji kunyar kanshi saboda ya manta rabon da ya shiga wajenta ya ce mata sai da safe idan dai ba a can zai kwana ba. Zuciyarshi tana gaya masa kada ya je sai da safe sa yi magana amma kafarshi tana janshi.

Tun kafin ya tura kofar ya jiyo ta ita da yara suna ta kyalkyala dariya, ya tura kofar ya shiga da sallama.

Yaran suka yi masa sannu da zuwa suka fara mikewa suna shigewa daki.

Kafin su gama ta yi masa sannu da zuwa, bata saurari amsarsa ba tayi sauri ta shige nata dakin. 

Madu ne ya mike ya dauki kofin shayin da yake gabansa zai huce ya ce:

“Madu shayi ka sha ne?”

“Eh Abba, Mommy ce ta sha ta rage sai na shanye.” Ya amsa yana sosa keya.

“Duba kichin din idan da shayin Nima ka hado min.” ya fada yana kara yin gyatsa don kazar da yaci ta cika masa ciki.

Ya huce ya hado shayin ya kawo masa ya ajiye ya dan zauna tunda auta ma yana nan. 

Suka dan taba hira da Abban nasu sannan sukayi masa sai da safe suka shige daki. 

Ya zauna a nan shi kadai yana Shan shayi, TV tana ta surutu yana kallonta amma bai san me ake yi ba. 

Tunani kawai yake yi; lallai Rabi ta yi fushi don ya ga yanzu ko son ganinshi bata yi duk da ba yau ya kula da hakan ba amma yau dai abun ya dame shi, yaran ma sai ya ga duk sun chanza. 

Bai tashi ba sai wajen 10:30pm. Ya dubi kasan kofar dakinta ya hango duhu don haka ya zata bandaki ta shiga. Ya tashi ya karasa a hankali ya tura kofar dakin nata ya shiga. A kashe fitilar take amma saboda hasken farin wata da yake shigowa ta taga dakin ya dan yi haske. 

Ya hangota a kwanche ta na bacci, ya dan yi jim sannan ya fito ya rufe mata kofar a hankali. 

Ya leka dakin su Baba karami ya kirawo shi don ya rufe musu kofa, shi kuma ya koma bangaren amarya don kwananta ne. 

Ko da ya shiga babu kowa a falon don haka ya rufe kofa ya hau saman ya shige dakinsa ya kwanta. Ko ganinta baya son yi yau don shi tsoronta ma yake yi, haka suka kwana kowa shi kadai a dakinsa.

.................

Washegarin ranar ya kama Rabi ke da girki, ta riga ta saba ba ya cin abincinta wajen wata uku kenan; ko ta dafa ma yanda ta ajiye haka take kwashe kayanta. Don haka ta dafa shinkafa da wake da rana, ta bawa Madu N300 ta ce in ya tashi daga makaranta ya siyo gurasa a hanya da daddare sai ta dumama musu ragowar miyar taushe su ci.

Tun kafin ta gama fadin sakon Khalifa ya ce:

“Mommy don Allah bandashe za muyi, ni zan daka mana kuli kulin da Baba Yalwa ta bamu in na dawo daga makaranta.”

Ta ce:

“Toh shikenan na ma huta da dumamen.”

Suka huce Baba karami ya tafi kaisu makaranta, don tun da ya gama jami’a shi yake kaisu makaranta. Yanzu ma da yake bautar kasa a Abuja in dai ya zo hutu shi yake kaisu makaranta sai su dawo da kansu. 

Bayan la’asar sai ga Baba karami da kaji guda biyu a leda ya ce:

“Mommy kinga na siyo mana kaji gasawa za muyi sai mu hada da gurasar mu yi dinner.” 

Yana ta wani yage baki.

“Toh mun gode Babana, Allah yayi maka albarka. Shi kwadayayye dama a haka kudinsa yake karewa, haka dai za mu cinye alawee din yau mu ci kaza gobe mu ci kwai.”

Ta karasa tana dariya.

“Aah Mommy ai ana saving.”

Ya huce ya kai kicin.

Wajen 5:30 na yamma duka su shidan suka shige kicin din. Tana daki ta jiyo hayaniyarsu ta zo same su a kichin din.

Ta bisu da kallo kowa Sai aiki yake.

Ta ce:

“Yanzu kaza da gurasar aka yiwa wannan taron dangin haka? Lallai yau za mu ci dadi.”

“Mommy ai don muyi sauri ne.” inji Baba Karami.

Ta dubi auta ya tsuguna a kasa yana yanka albasa idonsa sai hawaye yake yi, ta ce:

“Kuma shine a rasa aikin da za’a bawa auta na sai yankan albasa ko.”

Ta karasa ta karbe wukar hannunsa:

“Tashi auta bar musu albasarsu, daga a saka ka daka sai a sa ka yanka albasa? Taso mu je mu yi kallo in sun gama ka yi tabin gishiri.”

Nan da nan kuwa ya mike:

“Mommy toh albasar fa.” Inji Madu wanda shi auta yake bi don ya san shi zai yankata.

“Wani ya yanka.”

Shi kuma auta ya faki Ido ya yiwa Madu gwalo suka fice daga kitchen din.

Da suka dawo daga sallar isha’i suka hada abincin, aka yanyanka kazar da aka riga aka gasa a tray, wani tray din kuma aka yanyanka bandashen gurasar a kai. Ga kabeji, tumatir da albasa da cucumber an hadasu a wani kwanon, sanna ga zobo cikin babban jug.

Kowa ya zauna sai Baba karami ya fito daga kitchen da wani karamin jug din. 

Ta ce:

“Nan kuma ruwa ka debo mana?

“A’a Mommy zobo na ne a ciki.”

“Ai kuwa baka isa ba don ciyayya za muyi, duk tare za mu shanye.”

Kafin su gama wannan takaddamar su fara cin abincin suka ji shigowar motar babansu, don haka suka tashi don yi masa sannu da zuwa.

Ta matsa gefe tana jiransu su shigo. Duk da ta san nan zai kwana amma yanzu tunda yana jin haushin ta sai wajen 12 na dare yake shigowa yayi bacci a dakin nashi da asuba ya fice, don haka bata sa ran shigowarshi ba har sai da ta ji shi da yaran sun shigo gaba daya.

Ya kalli tsakiyar falon inda aka here abincin ya tsaya a kanta bayan ya amsa sannu da zuwanta.

“A’ah! Walima kuke yi ne ke da yaran?”

“Aah abinci dare ne fa za mu ci.” Ta bashi amsa.

“Lallai na zo a daidai bari in wanko hannuna.” Ya huce ya shige dakin.

Yaran suka zauna suka fara cin abincinsu tare da ita. Sun san ba fitowa zai yi ba don ta saba irin wannan cin abincin da yara shi kuma in dai ya gani sai yayi mita: sai ki sa kattai a gaba kuna cin abincin a kwano daya, harda wanna gotai gotai da shi (wai Baba karami), don haka da ya fito ita da yaran duk sun yi mamaki.

Nan ya zauna cikinsu ya janyo karamin jug ya cika kofi da zobo ya shanye.

Yana dire kofin Ahmad ya kyalkyale da dariya yana kallon Baba karami, duk kuma sai suka kyalkyale da dariya. Ya bisu da kallo.

Auta ya ce cikin dariya:.

“Abba zobon jug din da ka sha na Yaya Baba ne kuma sai da yayi mana warning a kan baza mu sha ba shi kadai za sha shine ka sha Ya Ahmad yake masa dariya.”

Shima dariyar yayi ya dubi Baba da ke ta muzurai.

Tare da shi suka cinye gurasar nan da kaji tas. Shi da yara suna ta hirarsu, kafin a gama ta tsame hannunta ta ce ta koshi, ta wanko hannu ta dauki kofin zobonta ta shige daki.

Wajen 11 na dare ya je ya yiwa amarya sallama ya dawo. Har yanzu dai bata fito ba, don haka ya tura kofar dakin nata ya shige. Kamshin da ya dade bai ji ba shine ya daki hancinsa har sai da yayi murmushi. Kamshin turaren wuta ne wanda da shi takeyi a dakinsa, amma tunda ya hanata ta daina yi a falo da dakin nasa, sai dai kawai ta yi a dakinta.

Baccinta take yi sai da ya kunna fitila yayi gyaran murya sannan ta tashi, ta tashi zaune ta ce masa:

“Sannu da zuwa.” Tana mamaki.

“Yauwa. Har kin yi bacci ko?” ya zauna a bakin gadonta.

“Eh, akwai wani abun ne?”

“Aah.  Magana nake so muyi.”

Ta bishi da kallo kawai yayinda shi ma ya tsare ta da Ido har sai da ta sunkuyar da kanta.

“Rabi kenan.” Ya fada yana murmushi.

“Toh ai sai a daina fushin da ni haka ko?”

Ta kawar da kanta gefe sannan ta amsa:

“Aah ai ni ba wani fushi da nake yi, kai ne dai kake fushinka. Toh ni me aka yi min ma da zan yi wani fushi?”

“An yi miki sharri mana…”

Kafin ya karasa ta katse shi:

“Ba’a yi min komai ba ni, aniyar kowa ta bishi ni ma tawa ta bini.”

Sai da yayi murmushi sannan ya bata amsa don ya san sai ya yi tsinin baki kafin ta huce.

“An yi miki sharri Rabi kuma ni da kaina na gane.”

Ta bishi da kallo yayinda ya gyara zama ya bata labarin abinda ya faru. Ya rufe da:

“Ita din ma na dauki duk wani mataki da ya dace a kanta kuma komai ya huce. Allah ya kare mu.”

A ranta ta ce: ka ji wadda ake karban uzirinta, wato komai ya huce tunda tsiya ta zo kan matarsa, lallai mutumin nan.

A fili Kuma tace masa: “Amin.” Ta kauda kai.

“Yauwa. Toh ki taso mu je daki sai mu karasa maganar a chan.” 

Ya fada yana ta bin fuskarta da kallo.

“Toh zan taho yanzu.” 

Ta amsa shi kuma ya mike ya tafi dakin.

Sai da ta ji rufe kofar dakin nashi sannan ta ja wani dogon tsaki mai zafi ta jefar da abin rufar ta gyara zama.

“A cuci mutum sannan a zo a ce masa komai ya huce, wai mu je mu karasa magana.” 

Ta fada a fili.

Ta kara jan tsaki ta sauko daga kan godon ta kashe fitilar ta da ya bari a kunne ta koma ta kwanta ta gyara rufarta.

“Ku je can ku ci kanku ku sha bakin ruwa, ‘dan rainin hankali, haka kawai an katse min bacci na.”

Nan da nan kuma sai hawaye suka fara wanke mata fuska, tun tana gogewa har ta barshi kawai yana zuba haka. Ita kanta ta rasa kukan me take yi? Murna takeyi da ya gane gaskiya ko kuwa takaici takeyi na yanda ya mayar da ita kamar wata abar wasan 

shi, in yana so ayi aure idan kuma baya so sai yayi watsi da ita lokacin da ya ga dama sannan ya dawo kanta.

A haka har bacci ya dauke ta.

To be continued....

Labarin Rabi 

Ta juya ta huce ta koma dakinta don kwanciyar bacci, baccin da bata da tabbas din yau zata iya shi.

____

Abinda bata sani ba shine, tun da ta buga kofa Baba karami ya bude kofar dakinsu ya leko don bai saba ji an buga kofa ba a gidan ba idan dai ba shi da kannensa ne suke buga dakin mommy ko Abba ba. Yanzu kuma ya ga duk gasu a daki tare da shi sun yi bacci. Don haka ya leko don ya gani. Ko da dai bai san me aka ce mata ba ya fahimci kofar aka kulle, kuma da ta juya ta nufi dakinta ya tabbatar kuka take yi.

Shima haka ya kwana yana juyi, yana son ya je ya bata hakuri amma kuma yana tsoron kada ta koroshi, don haka ya hakura.

Sai bayan asuba sannan ta sami bacci, don haka ko kafin ta fito ma ya fice daga wajen nata. Bai tafi kasuwa ba saboda ranar asabar ce don haka can ya tafi wajen amarya, a can yayi breakfast. Ya riga ya gaya wa ranshi idan dai shi Rabi zata dinga rainawa hankali toh sai ta gane kurenta, tunda dai yanzu duk abinda bata yi masa ba ya samu wata wadda za ta yi masa. 

Ita kuwa tana tashi da safe ta dau waya ta kira malama Amina; malamarsu ce ta islamiyya wadda duk da dai ta daina zuwa islamiyya toh duk lokacin da wani abu game da aure ko addini ya shige mata duhu tana kiranta.

Bayan sun gama gaisawa ta yiwa Malama bayanin abin da ya faru da halin da suke ciki ita da mijinta. Ta ce:

“Toh malama tambaya ta a nan itace shin hakki ne wanda Allah ya Dora mini na dinga yiwa matarsa girki ko kuwa akwai inda na sabi Allah a cikin wannan lamarin?”

Malama tayi gyaran murya ta bata amsa:

“Allah Bai dora miki kula da matar da aka auro miki a matsayin kishiya ba. Idan kin sabi Allah a nan sai dai saboda kin saba umarnin mijinki. Ya baki umarni kiyi tuwo ba kiyi ba. Amma duk da haka ina baki shawara kiyi hakuri, kada ki bari wannan yar matsalar ta haifar miki da fitna a gidanki. Ki san dabarar da za ki yi ki ribato mijinki. Maza haka suke, da sun yi aure toh __expectations_ din su a kanki karuwa suke yi, wani lokacin sai ki ji abun kamar akwai shiga hakki. Amma kiyi hakuri kin ji, kiyi ta tasbihi da istigfaari komai zai zo miki da sauki in sha Allah. Kina ji na ko Rabi.”

“Eh. Ina jin ki malama, Na gode Allah ya saka da alkhairi.” 

Ta bata amsa.

Nan dai suka dan taba hira malama na ta bata baki suka yi sallama sannan ta ajiye wayar.

Sai a lokacin sannan ta fito. Ko kafin ta fito tuni Baba karami ya dafa musu indomie sun ci, Madu shi Kuma ya wanke kwanukan sun gaisheta ya ce:

“Mommy mu munci idomie, ke ma na dafa miki.”

“Ai kuwa da ka taimaka min Baba.”

Nan da nan kuwa ya dafa mata indomie, harda kwai. Ya hada mata shayi ya kawo mata har nan falon.

Ta chi ta koshi sannan ta shiga hidimar gidan ita da yara. Sun gyara ko ina amma ko kallon kofar dakinshi bata yi ba tunda daman yaran sun saba ita kadai take shiga ta gyara babu wanda ya kawo wani abu, sai Baba karami kawai.

A haka suka dauki satittika. Kwata kwata ma ta daina bari su hadu, sai dai ya jiyo muryarta ko kuma motsinta. Da zarar ta ji ya nufo kofarta sai tayi maza ta shige daki. Tun sauran yaran basu fahimci komai ba har suka gane ba’a kula mahaifiyarsu. Babu dai wanda ya ce mata komai sai dai su yi ta yi a daki a junansu, tunda sun san bata basu damar shiga lamuranta irin wadannan ba. 

_____

A sati na uku ne ya fahimci lallai Rabi da gaske take. Domin dakinshi kadai ma ya isheshi, babu shara ga bandaki kaca kaca, ko ina kaya. Can din ma kuma wajen amaryar haka yake, domin ita bata iya yin komai kwanciyarta takeyi ta ce jikinta babu kwari saboda ciki. Abincinma wataran sai dai ya siya don bata iya girkawa, ko ta girka ma ba ya dadi sai tace ai saboda bata iya dandanawa ne kuma bata son warin abincin. Ita kanta abun ya ishe ta don cikin duk ya jagwalgwala ta, haka dai suke ta hakuri. 

Ta takura shi matuka a kan ya daukar mata mai aiki amma ya ki. Sai dai kullum ya ce mata shi baya son masu aiki, gidanshi ba a taba dauka ba.

Ta yi kuka har ta godewa Allah. Ga shi ko gidansu ita ce auta don haka babu kannen da za su zo mata. Ita da a tunaninta idan ta auri mai kudi komai zai yi mata. Amma gashi mai aikin da za a dinga biya dubu biyu ta zo ta yi mata wanke wanke da shara ta gagara. Kudin ma da kafin ya aureta da ta ce ya bata yake bata yanzu duk abubuwan sun chanza. Ga shi kuma cikin nan duk ya jagwalgwala ta. Don haka idan ya shigo gidan kawai sai ta lafke, duk wannan tsaftar da ta saba masa da ita yanzu abun baya yiwuwa.

Don haka ya na so su shirya da Rabi, ko babu komai ya ci ya koshi ba tare da wata damuwa ba sannan kuma dakinshi fes.

A haka dai ya yanke hukuncin daukar mai aiki, amma zai shawarci Rabi, domin sai dai su dauki mutum daya idan ta gama da wannan ta shiga tayiwa wannan ta tafi. Baya son mutane da ban da ban suyi ta shiga suna fita.

Yaran kawai ya tarar a falon don haka ya tambayesu ita.

Ya murda hannun kofar dakin ya shiga da sallama. Chatting take yi da yayarta don haka murmushi ne a kan fuskarta a dai dai lokacin da ta dago ta amsa sallamar shi.

Sai kuma ta mayar da fuskarta yanda take.

“Ke da wa kike hira ne a wayar kike ta faman yiwa waya murmushi.?” Ya tambaya tare da zama a gefen gadon ta wajen kafarta, yayinda ita kuma ta dan janye kafar ta domin ya samu wajen zama.

“Yaya Shafa ce.” Ta bashi amsa.

“Toh ma Sha Allah. In ce ko suna lafiya ita da iyalan nata?” 

“lafiya kalau suke.”

“Toh ma Sha Allah”

Sai kuma suka danyi shiru na dan lokaci. Kowa da abinda yake ransa. Ita tana mamakin zuwansa shi kuma yana tunanin ta inda zai fara.

Bayan Dan lokaci da ya tabbatar ba za ta ce wani abu sai ya ce:

“Uhm! maganar mai aikin nan, ina ga ya kamata a samo muku wata yar dattijuwa ko wanke wanke da shara ne ta rage muku. Tunda kinga ita kanwar taki ma komai bata iyawa.”

Ta dan muskuta ta gyara zama sannan ta ce:

“Toh ita dai sai a samo mata, aikin gidan da ba wani aiki ba. Kuma ma yanzu da bani da kananan yara ma muna tashi ni da yara nan da nan muke gamawa. Gaskiya bana bukata.”

Sai da yayi murmushi sannan ya bata  amsa don ya san wannan kalamansa ne. A duk lokacin da tayi maganar mai aiki sai ya ce mata aikin gidan da ba wani aiki ba, shi bai yarda a kawo masa mai aiki ba.

“Toh ai na ga ke ma aikin ya fara yi miki yawa, tunda ga daki na nan kwananshi nawa babu gyara kamar wani juji.”

Ta ce:

“Toh ai kai kace na je idan akwai wani abun za ka neme ni. Kuma da naga ba ka neme ni ba sai na zata babu wani abu da zan yi a dakin.”

Da yake shiri ya ke nema sai ya kada baki ya ce:

“Toh yanzu na neme ki. Sai yaya kenan?” ya fada yana murmushi.

“Toh in Sha Allah za a gyara dakin.”

Ya girgiza Kai ya ce:

“Rabi kenan. Wai ke yaushe kika fara rigima irin wannan ne?”

Murmushi kawai tayi ta sunkiyar da Kai.

“Toh yanzu dai don Allah gobe ki sa a lalubo mai aikin. In ya so ranar da kike da aiki sai ta yi miki ta shiga can ma tayi mata.”

“kada ka damu ni bani da wani aiki. Amma idan tana son mai aikin gidan da take zuwa kitso gidan Hajjaju kace mata idan ta je can ta yi mata magana za ta samo mata mai aiki. Ita ce ma ta samowa maman Farida ka ga.”

“Toh na ji. Ke me yasa baza ki samo mai aikin ba?” Ya tamabaya yana tsattsare ta da ido.

"Wanda za'a yiwa aiki ai shi ya kamata ya samo mai aiki. Gidan da take zuwa kitso ma idan ta gaya musu zuwa gobe az ka ga sun samo mata."

Nan dai ya fahimci tabbas ba za ta samo mai aikin nan ba don haka ya hakura.

Ita kuma tana tunanin babu yanda za ayi ta samowa kishiya mai aiki, salon wani abun ya faru ace ita ta zuga. Gara ya barta ta samo, damarta ce. Ko ita din ma sai ta fi sakewa akan ace kishiya ce ta kawo maka mai aiki. Ita din kuma ta hakura saboda abu ne da ba a yi maka shi lokacin bukata ba sai yanzu a dalilin kishiya, sannan kuma shi ma a shiga nan a shiga can din babu abinda zai haddasa sai fitna.

Har ya tashi zai fita ya tsaya a bakin kofa ya ce: 

“A ajiye min abinci na na dare.”

Ta amsa da:

“Toh a dawo lafiya.”

Ya amsa ya fice.

Ta ji dadi da ya kawo kansa, tunda ita ma a takure take da wannan gabar don ita har ji take kamar ta rame, shine dai ta ga kamar ko a jikinsa. Duk da haka sai da tayi mamaki. Ace mutum ya koma kamar wani yaro, yau yana gaba, gobe ya nemi shiri.

Nan da nan ta tashi ta gyara masa dakin, ta sa Khalifa ya wanke toilet din. Kafin ta gama an kira magriba. Tana idar da Sallah ta shiga kichin. Babu lokaci don haka macaroni da miya ta dafa. Ta san yana son shayi da daddare don haka ta dafa masa mai 0kayan kamshi. 

Ai kuwa da ya dawo ya zauna ya ci ya koshi, shayi kuwa sai da sha Kofi biyu don ya jima bai sha shayi irin wannan ba mai kayan kamshi. Saboda ita amarya ko kanunfari bata iya saka masa a shayi tunda ta fara wannan laulayin, kamshi indai mai dadi ne bata so, shi abun har mamaki yake bashi.

Ko da ya gama cin abinci ta kwashe kwanukan nan ta barshi ta ce masa sai da safe.

Yayi zaton za ta shiryo ne ta same shi a dakinshi kamar yanda ta saba amma har 11:30 shiru, sai da ya dauki waya ya kirawo ta san nan ta taso ta same shi a dakin.

Wannan ya kawo karshen Gabar.

____

Haka suke zaman na su ba ruwan kowa da kowa.

Ita amarya laulayin ya saka ta a gaba, ita kuma Rabi da yake bata da son hayaniya harkar gabanta kawai take yi.

Tun dare ciwon mara ya takura mata. Nan da nan ta kirawo shi a waya, duk da a wajen Rabi yake ranar haka ya ce mata:

“Kanwar ki babu lafiya bari na je na gani.” 

Ta ce: “Toh Allah ya sauwake. In da wani abu ka yi min waya.”

Ya fito, ita kuma ta biyo shi ta rufe kofar don ta san ba lallai ya dawo ba tunda ba yau aka fara haka ba. 

Tana juyowa bayan ta gama rufe kofar taga Baba Karami a bayanta ya fito da yaji bude kofar.

“Antin ku ce bata da lafiya Abban ya je dubota, ba wani abu bane.”

Ya juya ya koma daki itama ta juya ta koma ta kwanta.

Yanzu kam ta saba idan ya fita baccinta take yi, ba kamar da ba da yana fita sai ta shiga damuwa. Cikin duka watanshi shida amma kullum sai dare ya raba sai a yi masa waya ya fita ba zai dawo ba sai gari ya waye.

Ya bude kofa ya shiga. A kan gado ya sameta tana ta yatsina fuska tana numfarfashi.

“Sannu Saudah, me ya faru.”

Ta kara yatsina fuska bakinta cike da yawu ta ce:

“Tun dazu ciwon mara ya hana ni bacci, ban taba jin irin wannan ciwon ba.”

Ya zauna a kusa da ita.

“Sannu. Bari gari ya waye sai muje asibiti.”

Ta tashi ta daurayo bakinta a bandaki ta dawo suka kwanta. Nan da nan ta fara jin minsharinsa bacci ya dauke shi. Takaici ya kamata, wato ita tana fama da ciwo shi yana bacci, duk da dai itama ta saba in dai ta taso shi toh idan ya zo baccinsa zai yi.

Dama wasu lokutan tsoro ne yake saka ta kirawo shi itama ba don yayi mata komai ba. Ko yaya ta ji wani ciwo a jikinta sai ta ji tsoron kada fa ciwo ya kashe ta ita kadai, nan da nan sai hankalinta ya tashi. Idan ya shigo sai ta dan sami nutsuwa. 

Kafin gari ya waye ta ji sauki,  don haka ya shirya ya fice ba tare da sun je asibiti ba. 

P

Wajen karfe 10 na safe mai aikinta ta zo, nan da nan ta kama aiki.

Tana zaune a falon tana kallon Arewa 24 ta ji kamar an soki mararta, nan da nan ta mike tsaye ta shige daki ba tare da ta san me za ta yi a dakin ba. Kafin ta shiga dakin ta ji duk ta jike, tana karasawa ta duba ta ga jini. Nan da nan ta rude, ta dau waya ta kirawo Baban Halifa.

A gaggauce ya shigo gidan, yana shiga ya huce wajenta. 

Bayan sun fito ta zauna a mota shi kuma ya shiga wajen Rabi.

“Kanwarki ce bata da lafiya za mu je asibiti.”

“Allah sarki. Toh Allah ya bata lafiya, Sai kun dawo. Idan akwai wani abun kayi min waya ko tahowa sai nayi.”

Ta bashi amsa.

“In Sha Allah ma baza mu dade ba.”

Ya fice suka kama hanya. Suna tafe yana mata sannu. Yana tunani a zuciyarsa: ‘in ba dan wulakancin Rabi ba wannan yar matsalar da bata fi su je asibitin su dawo ba amma sai da ta sa aka taso shi daga kasuwa. Gashi ya kira Baba Karami ma ya ce yana lecture. Ita ba ta ma san me yake faruwa ba balle ya sa ran za ta kai masa yarinyar nan asibiti.

Suna isa asibiti aka yi scanning, likita ya duba ta.

“Alhaji sai dai kuyi hakuri abinda ya ke cikinta  mutu, shi ya sa ta fara bleeding. Yanzu zamu kwantar da ita mu yi mata allura ta haife shi in Sha Allah sai a sallameta.”

Likitan yayi wa Alhaji bayani.

“Toh likita dama ana haka. Haka kawai Sai yaro ya mutu kafin ma a gama halittarsa? Ko kuwa dai wata matsala aka samu?.”

Ta fada kafin Alhajin ya ce wani abu.

Likita ya bata amsa:

“Ko da akwai matsalar bazan iya gaya miki ita yanzu ba sai bayan an gudanar da bincike a kan abinda ke cikin naki. Amma wannan ba wani abu bane yana yawan faruwa, Allah shi ya san ainahin matsalar amma binciken mu ya nuna yawancin yaran da ake samu suna irin wannan ko an haife su ba za su zo da lafiya ba. Ka da ki damu kwanan za ki sake samun wasu yaran.”

Ciwo yana ta kara takura mata don haka nan da nan suka tashi aka basu daki a ka yi mata allura ta kwanta.

Ya kirawo wayar mahaifiyarta ya sanar da ita don su turo wata babba ta zauna da ita a asibitin. Kakarta ce ta taho da wata yar' kanwar mahaifiyarta.

Suna isowa shi kuma ya tafi. Ya dawo gida ya sanar da Rabi. Ta nuna masa ko ana bukatar wani ya zauna da ita yace mata ai an zo daga gidan su son haka ta zauna a gida. Shi kuma ya je ya debar mata kaya, kuma ya karbar musu abinci da ruwan zafin a wajen Rabi ya koma.

Suna nan a kanta da kyar aka samu ta haifo shi, yaro ne namiji cikin wata bakwai. Likita ya nade ya mika musu, aka saka mata ruwa ta wanke jikinta bayan an mata allurai. 

Bayan likita ya fita Suka zauna suna tattaunawa kaka tana ta jujjuya gawar yaron.

“Wannan da man ba lafiyayye bane, yanzu haka sa hannu ne.”

Kaka ta fada.

Yaya Ummu (Yar uwarsu da Suka zo da Kaka) ta bata amsa:

“Babu mamaki tunda maigidan yana ta rawar kai kamar wanda ba’a taba yiwa haihuwa ba ai kin ga in an ji haushi sai a jangwale musu yaron.”

“Gaskiya dai biri yayi kama da mutum. In ba haka ba yaro yana ta wutsil-wutsil din shi a ciki haka kawai a ce ya mutu. Gaskiya da sa hannu. Bari mu je gidan.”

 Inji kaka tana ta wani jijjiga kai.

Duk bayanin da likita ya yi musu basu gamsu ba. Sun so tafiya da ita gida domin a yi mata magani, amma da kanta ta ki, ta ce ita su huce gidanta in ya so sai su yi mata kwanaki har ta samu lafiya. Don haka gidan nata ya huce da su.

Da yake ya gayawa Rabi suna kan hanya kafin su karaso ta gama abincin dare, don magariba ta yi. Tuwon shinkafa ta yi da miyar kubewa danya inda ta kwashe musu duka naman. Ta sa aka siyo mata kaji guda 2 tayi wa mai jego farfesu. Duka ta juye a flask.

Da suka dawo bayan sun zauna da kanta ta dauki flask din Khalifa ya raka ta da sauran. Suna shiga yana fitowa daga wajen, ta dan jajanta masa sannan ta huce ciki.

Koda suka shiga a daddakile aka amsa gaisuwarsu, duk da ita bata kawo komai ba ta zata damuwa ce kawai da suke ciki.

Bayan sun gaisa da kaka da Yaya Ummu, ta basu abincin suka kwashe zuwa kichin. 

Har suka gama zamansu a falo bata fito ba, Sai dai Ummu ta shiga ta fito ta ce musu wanka take. Ta gaji da zare idanuwa ta ce:

“Bari mu je na dawo idan ta fito.”

Kaka ta amsa ta:

“Eh, ba kamai an gode.”

Suka fito ita da Khalifa jiki babu kwari. Bayan sun zauna a falonta Khalifa ya ce:

“Mommy tsohuwar nan sai faman harararki take.”

“Kai Khalifa, ka cika sa ido. Sai kace wata mara aikin yi za ta zauna tana hararata daga shiga jaje? Kai dai da rigimarka.”

Haka ta tashi ta barshi da maganar don ita bata fahimci komai ba.

Da yake kwananta ne nan Abban Khalifa ya ci abinci. Ta jajanta masa sosai da bashi baki.

“In Sha Allah yaran suna tafe, ka san Khalifa yana son kanne da yawa, kamar goma haka.” Ta fada.

“Tunda kun mayar da ni gyada sarkin yaya’ ai sai ku bada himma.”

Ta kyalkyalce da dariya.

“Ai kuwa sunan ya dace da kai. Allah ya kawo masu lafiya. Kasan ko nima sai da na yi bari sau biyu kafin Baba Karami, daga nan kuma nayi ta haihuwa har sai da na ji kamar na bar garin.”

Ya harareta ya ce:

“Hmmmn! Toh ya akai kuma kika fasa barin garin.”

Ta kara kyalkyalcewa da dariya.

“Da naga ba za ku iya rayuwa babu ni ba kai da yayan’ ka sai na hakura.”

“Allah ko? Ko kuma dai ke ce ba za ki iya rayuwa babu mu ba.”

Nan dai suka gama hirarrakinsu kowa ya kwanta.

_

Washe gari ranar Juma’ah ce Kuma ta yi daidai da good Friday don haka yara ba za su makaranta ba.

Wajen karfe 8:30 na safe yaran duk sun fito. Khalifa ya same ta a kichin tana ta fama girki inda Madu da ya rigasu tashi yake tayata.

“Mommy Ina kwana.” Inji Khalifa.

“Lafiya Lau auta.”

Ta cigaba da ayyukan ta.

“Mommy wai wadancan kikewa abinci?” Khalifa ya tambaya.

Ta galla masa harara. Nan da nan ya sunkuyar da kai.

“Su nake dafawa, kana da magana ne? mara kunya.”

Ba zai taba cewa Anti ba sai dai ya ce waccan, ta hansa shi amma ya ki, sai ya ce wai mantawa ya ke yi.

Bayan yayi shiru kadan ita da Madu suna ta aikinsu ya matsa ya dauki kofi ya fara hada shayi. Can Kuma ya ce:

“Mommy abincin jiya fa bayarwa suka yi. Har farfesun kazar ina kallo aka juyewa mai gadi. Aka kirawo Ladi ta zo ta karbi tuwon a flask dinki ta kai gidansu ta dawo musu da flask din.”

Ta bishi da kallo, Sai Kuma tace:

“Kai wa ya gaya maka?”

“Mommy a gaba na fa aka yi ina tsakar gida.”

“Toh shike nan babu komai. Je ka sha shayinka.”

Ya fice daga kicin din suka ci gaba da aiki Madu shima ya fara yi mata mita.

Haka dai har ta gama ta hada abincin a kwanuka.

Ko da maigidan ya fito ta gama komai. Ya zauna ya ci ya koshi sannan ya tashi zai tafi wajen amarya.

“In ka je idan Antin ta tashi kayi min flashing sai mu kawo musu abincin ni da yara.”

Ta ce.

Ya amsa tare da daukar flask daya yana fadin:

“Bari na rage muku wannan.”

Yau Madu ne ya rakata don Khalifa tunda ta fara shirin zuwa ya fada bandaki. Don haka ta sa Madu ya dauki flask din suka huce.

Ko da suka shiga yana zaune a falon. Ta so ta ji motsin shigewar amaryar amma bata kawo komai ba. 

Kakace ta fito suka gaisa. Ta ce musu yanzu ko ta shiga bandaki.

“Yanzu fa ta bar wajen nan, har ta shiga bandaki?”

Baban Khalifa ya bata amsa.

Kafin su amsa kuma ya mike yace:

“Bari na je na gani.”

Ya shige dakin na ta.

Ita kuma Kaka ta juya ta shige kitchen ta barsu nan ba tare da ta ce komai ba. 

A kwance ya same ta a kan gado.

“Mommy ce fa ta shigo ki fito ku gaisa mana.”

“Uhm! Mara ta ta dan rike ne, ka barta kawai in an jima na shiga wajenta mu gaisa.”

Ta fada tana yatsina fuska.

“Oh toh bari kawai na ce ta shigo.”

Ya fada yana shirin juyawa.

“Aah. Don Allah Ka barta ni bana son damu wallahi.” 

Ta kauda Kai tana shirin sa kuka.

Kwana suka yi Kaka da Ummu suna gaya mata yanda kishiyarta ta shirya mata asiri saboda tana bakin cikin itama ta haihu a gidan. Tun tana tantama har ta yarda. A karshe kaka ta gaya mata ta yi waya da malaminta tun suna asibiti ya ce zai fara wani aiki don haka kada su bari Rabi ta ganta har sai ya gama aiki an kawo magani ta yi wanka da shi. Shi ya sa kwata kwata suka ki yarda su hadu.

Yana cikin bata baki Kaka ta shiga dakin da bokiti a hannunta, bayan sallama ta ce:

“Toh Alhaji bari ta yi wanka.”

Ta dube ta ta ce:

“Tashi mu je ke kuma.”

Nan da nan suka fada bandaki suka rufo kofar.

Ya saki baki yana kallon ikon Allah. Ya juyo ya fito daga dakin yana matukar mamaki. Ya same su inda ya barsu ya ce:

“Uhmm! Ta dan shiga wanka ne. In ta fito ma za ta shigo miki in sha Allah tunda ta sami lafiya.”

Suka yi masa sallama suka fito suka barshi a nan.

Tunda suka fita Kaka ta fito ta sa shi a gaba tana ta bayanin yanda suke da yakinin an yiwa yarsu asiri kuma bata boye masa Rabi take zargi ba.

Gaba daya ta cika masa Kai don haka ya tashi ya fito kada ya makara a kasuwa.

Kafin ya fita sai da ya shiga wajen Rabi ya ce mata ta daina dafa musu abinci za su dinga dafawa.

Itama ya barta tana ta sake-sake.

Ta riga ta bayar an yi mata chefane don ta dafa abincin rana da su duk da ta san ba itace da girki ba a ranar, za ta yi musu ne dai kawai saboda Maijego. Gaba daya ita sun rikita ta ma.

Me gadinsu ta bawa ya yo mata chefanen. Ko da ya kawo mata chefanen sai ta dauki abinda take so ta ce ya dauki sauran ya kai gidanshi, ta bashi naira dubu ta ce ya sai shinkafa. Har kasa ya zube yana mata addua.

Ta kasa nutsuwa har ta yi sallar walaha. Ta dai zauna tayi ta addu’a , kuma ta yi niyyar yin sadaka.

__

Bayan la’asar suka fita shi da abokinshi a mota za su je wata gaisuwa daga kasuwa. Suna hanya yake labarta masa abinda yake faruwa.

Nan abokin ya kara gamsar da shi cewa hakan na faruwa don shi ma an yi a gidansa. Ya tuna masa da yanda dama ya ce Rabin ta ki sakewa da amaryar.

Kafin dai su rabu ya fara tunanin lallai zargin su zai iya zama gaskiya. 

Zuciyarshi ta dinga tuno masa yanda lallai Rabin bata kaunar amaryarsa.

“Amma kuwa Rabi ta cuci kanta Kuma ta bashi mamaki.”

Yayi alkawarin lallai zai bincika.

Tun daga wannan lokacin ya fara wani dan ‘dari-dari da Rabin.

Ta gane ya canza mata, amma bata san dalili ba. Don haka sai ta barshi kawai tunda duk wani hakki nata na aure yana bata.

Yan uwa shi duk sun zo jaje, haka itama Rabin, nata yanuwan duk sun zo duba amarya. Duk da dai basu ji dadin yanda ake musu ba.

Ita kuwa amarya Allah ne ya san yawan rubutun da ta sha bayan jike jike. Ga hayaki kala kala duk na karya asiri da neman tsari. Hatta maigidan ma sai da aka bata abinda za ta yi masa amfani da shi wai kada a yi mata asiri a jikinshi.

Bayan an kwana biyu amarya ta sami lafiya su Kaka sukayi tafiyarsu gida tunda a fadarsu yanzu sun gama katange ta, duk abinda aka aiko mata komawa zai yi.

Ranar wata Lahadi sai ga Hajiya Sa’a. Yayar Baban Khalifa ce amma ko daya basa shiri da Rabi. Ita Rabin bata san me tayi mata ba amma dai ba ta sonta, kuma bata boyewa har kowa ya sani a dangi.

A wajen amarya ta sauka kamar yanda ta saba tunda ya kara aure. Sai da ta kwana sannan ta shigo wajen Rabin. Ta yi sa’a yaran duka basa nan da haka ta sami Rabin a falo ita kadai.

A dakile Suka gaisa duk da ita Rabin tana ta kakalo fara’a.

“Bari na kawo miki ruwa.”

“Aah! Barshi ma na sha ruwan roba a wajen amarya.” Ta dakatar da ita tana wani yatsine fuska.

Ta gintse dariyarta ta koma ta zauna dama itama bata so kawo ruwan ba. Bayan ta gama tambayarta mutanen gidan suka dan yi jim.

Can Hajiya Sa’a ta ce:

“Zuwa nayi in gaya miki gaskiyar da kowa ya kasa gaya miki, don ke kin san bana jin tsoronki.”

Rabin ta kawar da Kai don ta saba jin irin wadannan zantukan daga bakinta.

Da bata ce mata komai ba ta ci gaba, tana yi tana nuna ta da yatsa tana yatsina fuska:

“Wallahi ki ji tsoron Allah. Shi ke nan ke ba za a haihu da mijinki ba?.”

Ta kalle ta da mamaki ta ce: 

“Ban gane ba?”

“Daga yarinya ta samu ciki sai bakin ciki. Sai da kika san abinda kika yi kika lalatar da cikin sanna kika sami nutsuwa.”

Gabanta ya fadi ta dan dake ta ce:

“Yaya Sa’a kamar Yaya?”

Ta kare mata harara kafin ta bata amsa:

“Za ki tambaye ni mana. An shiga malamai an zubarwa da yarinya ciki ana mana wasu kame kame. Toh wallahi baki isa ba. Mallakar ma da kika yiwa mijin naki mun karya alkadarinta balle wani abu daga baya. Ba za ki kai labari ba Rabi. Wallahi Allah ya fi ki.”

Gaba daya kanta ya kulle tana kokarin ta gano me Sa’a take son ta ce. Wato ita ma ake zargi a kan haihuwar da amarya ta yi babu rai, lallai kam ta so ta fahimci wasu abubuwa.

Hajiya Sa’a ta mike:

“Na gaya miki dai wallahi baki isa ba don an fi ki kayan aiki. Kuma yanda kika haihu in Sha Allah yarinyar nan ma sai ta cika gida da yara sai dai dan bakin ciki ya mutu.”

Ta tashi ta fice ta barta nan a zaune ta kasa magana.

Haka ta wuni tana tunani kala kala tana jiran Abban Khalifa ya dawo don wannan zargin da ake mata lallai sai ta gaya masa, don bata san me za su gaya masa ba shi din.

Yara suka yi ta tambayarta ko bata da lafia tana cewa A’ah.

Haka har ya dawo daga kasuwa. 

Ba wajenta yake da kwana ba don haka sai da zai kwanta sannan ya shigo. Ya huce dakinsa ta bi bayanshi tana rike da flask din shayi, duk da dai kwana biyu daman ya rage shan shayin.

Ta ajiye kayan bayan ta masa sannu da shigowa.

Ta koma gefen gadon ta zauna. Ya dan fara danne danne a waya Sai Kuma ya ce:

“Bari na je sai da safe ko.”

Ta ce:

“Yau Hajiya Sa'a ta shigo min da wasu maganganu.”

Ya ce:

“Na me fa?”

Nan ta labarta masa abinda ta gaya mata. Ta rufe da cewa:

“Ya za’a yi ta ce ni ce na lalatawa amarya ciki, haba mana?.”

Ya kura mata Ido na dan lokaci kamar yana karanto wani abu a fuskarta. Abinda bata sani ba shine sun tattauna da Sa’a kuma ya nuna mata ya rasa yanda zai yi confronting Rabi, amma yanzu ya samu hanya.

Ya ce:

“Toh ke me kika ce mata?”

“Yaya me na ce mata? Wannan fa kazafi ta zo tayi min da cin fuska sannan ka ce me na ce mata? Toh Wallahi zan dauki komai Amma ba zan dau sharri irin wannan ba gaskiya.”

Ta fada tana share kwallar dake idonta.

“Toh ki kare kanki mana. Kai da bakai laifi ba ai kai kake da hujja. Ki kare kanki. Kin yi mata wani abun ne ko bakiyi mata ba?”

Ta dago idanuwanta da suke cuke da kwalla ta kalli cikin idansa; domin yanzu ta fahimci inda ya dosa; ta share hawayenta da bayan hannunta ta ce:

“Idan dai har a shekaru 25 da mukayi a tare ban kai ka bayar da sheda ta ba toh lallai babu wanda zai iya shedata a duniya. Kai ka san bana shirka, kuma bana sharri. Amaryarka ba ta kai nayi asarar lahira ta saboda ita ba, ko kai ma ba ka kai nayi asarar lahira ta saboda kai ba, balle ita. Ko cikin shege kayiwa karuwa a yanzu babu abinda zan yi mata na cutarwa balle matarka ta aure, cikin halal wai na lalata.”

Ta dan tsaya da magana ta sake kallonshi tana murmushi yayin da fuskarta ta riga ta jike da hawaye. 

Ta dora hannunta a kan hannunshi da yake ajiye a kan gadon, sannan ta ci gaba:

“Idan da ina yin wadannan abubuwan auren ne ba zan bari kayi ba, amma bana yi kuma da yardar Allah har na mutu ba zan yiwa wani asiri ba. Allah ya bayyana gaskiya kuma Allah ya saka min.”

Ya zare hannunsa ya mike tsaye:

“Toh me aka yi miki da za ki ce Allah ya saka miki?”

“Babu abinda aka yi min. Duk wanda aka yiwa ma Allah ya saka masa.”

“Ai shikenan. Ni bari na je sai da safe ma karasa zancen.” 

Ya fada yana nufin hanayar kofa.

“Mun ma gama in Sha Allah. Allah ya bamu alkhairi.”

Ta fada cikin kosawa.

Ya fice ya barta a nan tana tunani kala kala tana share kwalla.

Yau ita mijinta ke zargi da yin asiri ta kashe mishi da.

Tabbas yanzu ta fahimci dalilin da yasa kwana biyu ya canza mata, ko don shi ma kada tayi masa asirin ne.

“Lallai idan ba’ayi maka kishiya ba baka gama ganin jarrabawar aure ba.”

Ta fada a fili tana share hawaye.

To be continued.....

Episode 5

Nan da nan kuma sai hawaye suka fara wanke mata fuska, tun tana gogewa har ta barshi kawai yana zuba haka. Ita kanta ta rasa kukan me take yi? Murna takeyi da ya gane gaskiya ko kuwa takaici takeyi na yanda ya mayar da ita kamar wata abar wasan shi, in yana so ayi aure idan Kuma baya so Sai yayi watsi da ita lokacin da ya ga dama sannan ya dawo kanta.

A haka har bacci ya dauke ta.

____

Duk yanda yake tunanin abun zai zo da sauki ba haka ya kasance ba. Ita amarya yanzu fushi yake da ita baya ko cin abincinta, ita kuma Rabi bai ma san me take nufi da shi ba. Shi dai ba zai ce bata kulashi ba domin za tayi abincin tayi komai amma fa babu fuska, toh yaushe ma ta zauna kusa da shi balle wani zance ya shiga tsakani.

Komai tana yi, girki, gyaran dakinshi da sauransu, amma gaisuwa ce kawai take hadata da shi. Ko ya kulata ma gajeriyar amsa take bashi, eh, Aah, toh; shikenan.

A haka har suka kwashe sati biyu, sai da ya fara bata tausayi; saboda ba mutum ne shi mai jurar shariya ba. Duk ya shiga damuwa yayi ta wasu kame-kamen dalilin da zai sa ya shiga dakinta ko ya ja ta da hira.

Ga shi daman kuma fushi yake da amarya, don haka duk yayi zuru-zuru.

A hankali komai ya dawo daidai, itama amarya ta samu da kyar ta samo kanshi ya hakura.

Babu yanda bai yi da Rabi ta dinga saka masa turaren wuta a dakinsa ba amma ta ki, sai dai kawai ta saka a dakinta. Ga shi ya saba da kamshi kuma saboda ita din ma’abociyar kamshi ce tun farkon aurensu. Ko tayi kamar za ta sa in ta tuna da yanda a gaban Baba karami ya hantare ta a kan turaren wuta sai ta fasa ta kai dakinta. Da ya dame ta da mita dakinshi ba kamshi, har bandaki yana neman fara karni sai ta siyo freshner ta ajiye a dakin take fesa masa. 

Tun yana korafi har ya gaji ya sawa sarautar Allah Ido.

Haka ma zobo, sam ta daina ba shi sai dai ita da yara su shanye. Idan yayi magana sai ta ce zobon ne bashi da yawa. Sai da ya gaji ya siyo zobo, flavour da kuma abarba ya bata da hannunsa sannan ta dafa masa zobo.

Maganar Baffa kawai yake tunawa:”mata suna da yafiya amma basu da mantuwa”

Lallai yau ya gani domin ya san tabbas abubuwan da yayiwa Rabi ne ta rike a ranta ya sa take ta share shi, don haka shi ma yake binta a hankali.

………………

Ko da Saudah (amarya) ta ga komai ya dawo daidai kuma ga shi an kusa fara jarrabawar JAMB sai ta sake yi masa tuni. Kamar ba zai yarda ba amma daga baya sai ya hakura. 

Madu shine idan ya taso daga makaranta da wuri yake zuwa kasuwa wajen Abban, don shi yana son kasuwanci ba kamar Baba Karami da shi ko daya ba ya son harkar kasuwa, shi kanshi Abban cewa yake yi:

“Wannan cikakken ‘dan Rabi ne, ko nawa za’a bashi in dai sai an yi hayaniya toh baya so.”

Don haka Madu Abban ya ritsa a kasuwa yayiwa Saudah rijistar jarrabawar JAMB din, tunda shi yayiwa kaninshi Salim satin da ya huce.

WAEC da NECO ma haka aka yi mata rijista a makarantar yan mata dake nan kusa da su don ta gyara result dinta.

Duk abubuwan da ke faruwa Rabin tana sane da su; tunda duk da Madu ake yi; ta dai yiwa kanta alkawarin ba za ta yi masa magana ba har sai lokacin da shi da kansa ya kawo mata zancen sannan za ta juye masa cikinta.

......

Tana da shekara 19 aka aura mata shi, a lokacin shekararta 1 da gama secondary school. 

Tana matukar son ta cigaba do karatu, ba don komai ba sai domin ta zama malamar home economics, burin ta kenan guda daya. 

Har an fara kokarin samar mata gurbin karatu a kwalejin ilimi sai ya fito da maganar aurenta, a daidai lokacin kuma ana shirin auren yayarta Shafa. 

Su hudu ne a wajen mahaifinsu dukansu kuma uwarsu daya; domin amaryar babansu bata taba haihuwa ba har Allah ya karbi rayuwarsa. Don haka nan da nan aka hada bikinta da na Shafa akayi aka kai kowacce dakinta.

Shi mijin Shafa dan boko ne domin kannensa mata ma duk jami’a suke, don haka ya samarwa matarsa gurbin karatu a School of Nursing, shi ya sa tana nan tana aikinta a asibitin Murtala a halin yanzu.

Ita kuwa Rabi duk wata dabara da take jin cewa za ta yi amfani da ita don ya yarda ya barta ta yi ko da diploma ne ta yi amma sam ya ki:

“Me za kiyi da wani karatu, in kin tafi yawon karatu da aiki wa zai miki tarbiyyar yaran.”

“Duk abinda kike so ni Allah ya dorawa kuma zan yi miki gwargwado, in dai ba rainawa kikai ba toh me za ki da kudi da kike wani son karatu ko aiki.”

“Duk matar kirki tana gida tana zaman aure amma ke kina so a barki kiyi ta gariri a titi, toh ba zan dau wannan ba.”

“Saboda kina kallon yayarki tana yawo ne da sunan karatu shi yasa kike min wannan fitnar toh ni ba shashasha bane irin mijinta, na san me nake yi.”

Irin maganganun da yake gaya mata kenan duk lokacin da ta tayar da maganar karatu. 

Sau da dama ta kwana tana kuka saboda bakin cikin yanda ya hanata karatu, a haka har ta gaji ta hakura.

Islamiyya kawai ya yarda ta shiga a nan unguwar, ita ma da kyar saboda ya ce kawai haduwa mata suke suyi ta gulma a aji.

Shekararta uku da fara zuwa islamiyya hedimasta ya ce idan tana so ta nemo izinin mijinta za su dauke ta koyarwa a bangaren yara da yamma; saboda yanda take fitowa gaban aji ta yiwa yan ajinsu tilawa idan babu malami.

Ranar da murnarta ta isa gida, ko kafin ya dawo ma ta riga ta gayawa Shafa a waya. 

Wannan maganar da ta gaya masa kuwa sai da yayi sanadin cire ta daga islamiyyar sannan kuma ya kaita kara wajen mahaifinta.

Tunda aka yi mata aure Abbanta sau daya ya taba zuwa gidan, shine bayan an kaita da sati sai kuma wannan lokacin.

Ya sa ta a gaba ya dinga yi mata nasiha:

“Ban san ki da son duniya ba Rabi’a, ki rabu da yayarki tunda mijinta ba irin naki bane. Baki rasa komai ba toh ki yi hakuri kiyi zamanki lafiya, aure babbar ibada ce kuma biyayya wa miji ita ce ginshikin wannan ibadar. Ki yi hakuri kiyi zamanki kinji, Allah yayi miki albarka, ya raya miki yaranki bisa tarbiyya.”

Haka ya tafi ya barta tana faman share hawaye, gashi dama lokacin tana dauke da cikin Ahmad wanda ita kanta bata san da shi ba.

Sai da tayi da gaske da rokon Allah sannan ta cire wannan damuwar daga ranta, kuma tun daga wannan ranar bata kara yi masa zancen ba har kawo yanzu da yara suke gaya mata ana shirin saka Saudah (amarya) a jami’a. 

Duk yanda ta so kada tayi kuka amma idanunta sun ki bata hadin kai, sai da ta shiga daki ta share hawaye. A zuciyarta tace:

‘wato da yake ni jaka ya auro ya kulle ni a gida bani da aiki sai hidimarsa da ta yaransa, amma yanzu da yake ya auro matar so gashi nan dan da na haifa aka saka yayi mata shirin shiga jami’a. Ai shike nan.’

Ta daga hannu ta ce:

‘Allah kai ka dora min wanna kaddarar Allah ka kara min hakuri da juriya.’

Ta goge hawayenta ta koma ta ci gaba da hidimarta.

……..

Gobe ba ita ce da girki ba don haka idan ya ci abincin safe toh Saudah ce za ta yi masa abincin rana wanda zai tafi da shi kasuwa.

Ya cinye tuwonshi sannan ya cika kofi da zobo yana kurba yana mata hira tana amsa shi cikin nishadi.

“Yauwa, da Allah gobe ki dafa min abincin rana in tafi da shi kasuwa.” 

Ta kalleshi da mamaki:

“Saudan lafiya take? Ko ka manta gobe itace da aiki?” 

“Uhm! Ban manta ba. Za ta fita ne da sassafe wajen 6:30, shi ya sa ba za ta sami lokaci ba.”

Ta dan gyara zama kafin ta bashi amsa:

“Allah sarki ai za ta iya yi ma ko kafin asuba ne in ka tashi sai ka tafi da shi.”

Sai da ya bata rai sannan ya bata amsa:

“Yanzu ba za kiyi ba kenan?”

Kafin ta bashi amsa ya ci gaba:

“Jarrabawa za ta yi itama shi yasa ta roke ni Allah a kan ba zata iya yi ba, don ma kwana biyun nan idan na ci abincin kasuwar bata min ciki yake yi ne da ba za ki ji ba.”

“Jarrabawa kuma? Dama tana makaranta ne?”

“Yara basu gaya miki ba, ai JAMB za ta yi gobe in Allah ya kai mu.”

Ta kalle shi ta kawar da kai:

“Allah sarki, Allah ya bada sa’a.”

Daga nan aka yi masa waya ya tashi ya koma daki yana amsawa.

Da gari ya waye aka taso Baba Karami ya zo ya kai Saudah jarrabawa cewa yayi shima yana da test da karfe 8 in ya fita zai makara tunda center dinta da nisa. 

“Ina Madu? Je ka taso shi ya zo ya kaita.”

“Abba ai bashi da lafiya da zazzabi ya kwana, ko masallaci ma bai je ba da asuba.” 

Baba Karami ya bashi amsa.

Ya huce ya nufi dakin don ya gani da idonsa. 

Ai kuwa a cikin bargo ya tarar da shi, har rawar dari yake yi. 

Ya yi masa sannu, sannan ya bawa Baba karami umarnin da zarar ya dawo daga makaranta ya kaishi asibiti.

A karshe dai da kanshi ya dauki mota ya tafi kai ta.

Yana fita sai ga Madu ya fito ya fada kicin. Katon bredi ya dauko ya hado shayi mai kauri cikin babban kofi ya fito zai shige daki, har ya kusa kofar ta ce:

“Zo nan don ubanka.”

Ya juyo yana zazzare Ido:

“Mommy don girman Allah kada ki ce komai, abinci kawai zan ci na koma na kwanta don Allah ki yi hakuri.”

“Dama lafiyarka kalau kenan ake kiranka danuwanka na cewa baka da lafiya, ashe bakinku daya.” 

Ta fada tana harararsa.

“Shayin nan kawai zan sha na kwanta Mommy, lafiyarma ba isa ta tayi ba don Allah kada ki ce komai.”

Sai da ta kare masa harara sannan da yake ita ma bata cikin yanayi na jin dadi ta ce dashi:

“Allah ya shirye ku.”

“Yauwa Mommy, Amin ya Allah. Bari in je in sha shayin kafin su dawo.”

Ya huce yana sauri ya rufo kofa.

Daga nan ta fahimci cewa dabara suka hada shi da Baba don kar su kai matar babansu jarrabawa. Da wani abun ne tabbas sai ta yi musu fada, amma yanzu kam bata da lokacin kowa ma su karata.

Sai wajen 8:30 ya dawo gidan. Nan da nan yayi wanka ya karya, ya gama shirin fita.

A dakin ta ya same ta a zaune a gefen gadon tana nunke kayanta da aka wanke jiya.

“Ina abincin ranar?” Ya tambaye ta yana daga tsaye.

“Ai bata kawo nan ba ko a can ta ajiye maka?” ta fada cikin halin ko in kula.

“Jiya ai na ce miki ki dafa min abincin rana ko?”

“Ai ban ce maka zan dafa ba, tunda ba girki na bane.” Ta bashi amsa.

“Yanzu ba za kiyi mata uziri tayi jarrabawa ba, idan kin yi abincin ai ba ita kika yi wa ba ko?”

“Tunda ita ce me kan karatu sai ta tafi jarrabawa ni kuma me kan kwando sai na zauna nayi mata girki ko? Idan dai kai ne Allah ya kai mu jibi zan girka maka duk abinda kake so.”

Ya yi shiru yana mata kallon takaici, sai kuma ya juya a fusace ya banko mata kofar ya fice.

Ta so a ce ya ci gaba da jan zancen da duk abinda yake ranta sai ta amayar, amma ya fice ya barta. Ta ja tsaki kawai ta ci gaba da abinda take yi. 

Duk yanda ta so a yi rigima wannan karon bai yiwu ba, domin fushin ma da ta zata zai yi da ita bai yi ba sai faman binta yake yi a hankali. Don haka ita ma ta share ta hakura, amma tabbas ta yi alkawari tana nan tana jiran ranar da za ta gaya masa irin cutarwar da yayi mata.

Ya aurota da kiruciyarta, duk wani buri da take da shi a rayuwarta ya rushe shi, tana ji tana gani haka ta sadaukar da rayuwarta wajen yi masa duk abinda yake so, kula da gidansa, kuma rainon yayansa da kuma biyan duk wata bukata tasa; amma daga karshe ya auro sa’ar ‘danta na biyu sannan kuma duk wani abu da take da buri a rayuwa ya dauka ya bawa wannan yarinyar. Harma wani so yake yi ta taya shi su so matarsa.

Tabbas ta yadda da kaddara, kuma ta yarda hakan da Allah ya kaddara mata akwai tarin alkhairi a ciki; amma tana nan tana jiran ranar da za ta karanta masa irin karatun da ya dade yana rubuta mata.

…………

Da yake makarantar da zata yi WAEC a nan kusa da gida ne a kas Saudah ta dinga tafiya.

Haka ta karasa jarrabawar da yaron ciki.

Cikin ya zo mata da saukin laulayin, amma duk da haka daga lokacin da ya gane tana da ciki ya ce karatu sai dai ta bari idan ta haihu. Ta yi kuka kamar ranta zai fita, duk wata dabara tata ta kare.

…..

Tunda gari ya waye ya sanar da su cewa Aliko zai zo da amaryarsa, don haka a shirya taryarsu.

Ita Rabi dama ta san shi, Dan wajen Baffa Hassan ne. A Lagos yake aiki don haka shi yasa ba a ganishi sosai. Shi da Uwargida Fatima da yaransu duk suna can Lagos din. Kafin a auri Saudah ne ya kara aure, ita kuma amaryar da ya aura lecturer ce a jami’ar Bayero ta Kano don haka ya samar mata gida a Kano har zuwa lokacin da zai samar mata aiki a Lagos din.

Sun shaku sosai da Abban Khalifa don tare suka taso, tare suka yi secondary da jami’a, sai da Aliko ya tafi bautar kasa Lagos shi kuma Abban Khalifa ya tsaya a Jigawa sannan suka rabu. Har yanzu kuma suna tare sosai domin ko a harkar kasuwancinsa ma Aliko yana taimakonsa kasancewarshi babban ma’aikacin banki.

Sai bayan magriba suka iso, da yake wajen Rabi ne a bakin kofa nan suka sauka. 

Sukayi ta raha da barkwancinsu aka kawo musu abin tabawa. Yana wajen amarya don haka yayi masa waya ya zo ya raka su wajen amarya.

Suna shiga aka yi kiran isha’i don haka ya bar Karimatu a wajen Saudah suka tafi masallaci da Abban Khalifa. 

Wannan ya ba su dama suka yi hira sosai har suka saba, duk da dai Karimatu ta girmewa Saudah sosai.

Bayan sun dawo daga masallaci a bakin gate suka tsaya suna ta hirar yaushe gamo, dariyarsu kawai kake jiyowa. 

Har suka gangaro kan zance amare, a nan ne yake gaya masa ai Karimatu lecturer ce wani aikin ma yake nemar mata a Lagos din. 

“Da yake ita bara ta gama makarantar ta dai yi JAMB amma kuma yanzu ciki ne da ita don haka da kyar za ta samu wannan karatun.”

Sai da Aliko ya harare shi sannan ya bashi amsa:

“Haba mutumina wai me yasa kake haka ne? Haka za kayi ta tara mata a gida babu ilimi? Sai wata fita ta tashi kuma ka rasa wadda za ta raka ka taro?”

Nan dai ya saka shi a gaba yana nuna masa mahimmancin ilimin mace da bashi dalilan da za su sa ya bar Saudah ta yi karatu.

Haka suka gama hirarrakinsu Aliko ya dau matarsa suka tafi.

Maganganun Aliko sun yi masa tasiri don haka JAMB tana fitowa ba tare da wata doguwar magiya ba ya amince. 

Tare aka samo musu admission da Salim, sai dai shi course din shi Agricultural engineering ya samu ita kuma ta sami applied biology, don haka yana new site tana old site.

Suna daf da fara registration jami’oi suka shiga yajin aiki. Sai da aka yi wata shida ana yajin don haka kafin su fara karatu Saudah ta haifi yarta Rukayya, wadda ake wa lakabi da Nawwara.

Sai da yayi kamar ya hana saboda ko arba’in ba suyi ba aka fara registration, gashi duk yanda yake tunanin zai sa Madu yayi mata registration abun ya ci tura, kullum uzurinshi da ban, wata ran har hakura yake da kudin makaranta ya tafi haka saboda kar Abba ya ce yayi mata wani abu.

Don haka dole ya hakura ya barta ta goya Nawwara suke zuwa registration din a kan cewa idan an fara lecture tare za su dinga tafiya da mai mata aiki tana rike mata ita.

Nan da nan karatu ya kankama; haka za ta shirya ta dauki Nawwara da mai aikin ta su tafi makaranta. 

Tunda aka fara lissafin watan azumi take fargabar aikin azumi, ga karatu gashi kuma ana zabga rana. 

Babban abinda yake damunta shine girkin abincin buda baki, domin shi Abban Khalifa abinci ake masa sosai kamar na mutum goma a zuba a kuloli a kai musu majalisa, can suke shan ruwa. 

Ko wancan azumin ma da bata haifi kowa ba ta sha matukar wahala, ga shi kullum ya dawo sai ya yi mitar wani abu da bai yi daidai ba a girkin. Ga shi yanzu semester ta zo tsakiya karatu yayi zafi.

Ta same shi ta lallabashi a kan ita dai ya taimaka ya lallaba Rabi ta dinga yi masa abincin kaiwa majalisa in ya so ita ta yi na sahur. Shi ma ya so hakan don kullum sai abokan cin abincin sun yi masa shakiyanci. Sai ka ji ana gyaran murya ana:

“Aci da Bismillah girkin sabon hannu ne.”

Idan kuma Rabi ce ta girka sai ka ji ana:

“A luma hannu kawai, girki in na tsohon hannu ne ko a duhu ma ci ake komai daidai sai dai kawai mutum ya tokare da bango saboda tsaro.”

Haka za suyi ta shakiyanci suna dariya.

Don haka shi cikin rawar jiki ya amince zai cewa Rabi an bar mata girkin azumi.

Ranar da aka kai azumin farko daman Rabi ce da girki, don haka nan da nan ita da yara suka gama komai. 

Ta riga ta saba tun safe take wasu aiyukan da shirya kayan abincin, shi kuma wanke wanke azumi akwai Salamatu; dattijuwa ce gidanta na nan cikin unguwa;ita take zuwa duka azumi tana mata wanke wanke har sai an sallace. In ta zo da azahar sai ta yi wanke wanke ta tayata aiki in an kusa kira a zuba mata nata ta tafi gida.

Funkaso suka yi da farfesun kaza, sai fried rice da fish sauce ga Kuma ruwan shayi da kunun gyada kowanne a flask da ban. Madu ya dauka suka kai kasuwa shi da Khalifa.

Sai wajen goma saura ya shigo gidan, wajen Rabin ya fara shiga tunda in ya fito wajen amarya zai kwana.

A dakinta ya same ta tana zaune a kan dadduma tana karatun kur’ani, da ruwan sanyi a jug da kofi a gefenta. 

Sai da ya fara zuba ruwan a kofi bayan ya amsa sannu da zuwanta, ya dago kai ya dube ta:

“Ashe ruwa ne, ai da naga kofin yana gumi na zata zobo ne.”

Tayi dariya:

“Ruwa ne kawai.”

Ya shanye ruwan ya gyara zama:

“Ya gidan?”

“Lafiya Alhamdulillah.”

“Toh Madalla.”

Ya danyi jim sannan ya ce:

“Yauwa! Da Allah abincin Shan ruwan nan ki dinga yi mana kawai, kin ga yarinyar nan ba sa dawowa makaranta da wuri kuma dama abincin baya yin yanda nake so wallahi, gara dai ke din ki dinga yi.”

Ta kyalkyale da dariya harda kyakyatawa. Ita kanta ba dariya ta so yi ba kuma bata san me yasa ta dariyar ba, watakil dai yanda yake maganar ne.

Kafin ta gama dariyar mamaki ya bayyana a fuskarsa da takaici. Ya Bude baki zai yi magana ta tare shi.

Sai da ta hade ranta kamar ba itace ta ke dariya yanzu ba:

“Don Allah wai me ka mayar dani?"

Ta saba idan suka hada ido ita take fara kawar da nata idon musamman a irin wannan lokutan amman yanzu sai shi ya gaji ya kawar da idonsa. 

“Kamar yayaa me na mayar dake?”

Ta gyara zama ta ajiye kur’anin da ke hannunta:

“Bari na yi maka fashin baki. Da yake ni ce jakar gida, ni a rayuwarta ba ni da wani abu da na iya, sai na zauna a gida na rike mata auren ita kuma tana yawon barbada SI yasa za ka ce na yi girki ita ta je yawon karatu ko?”

Ya kalleta da mamaki da alamar abun ya masa ciwo sanna ya bata amsa da tambaya:

“Saudan ce take yawon barbada?”

Ta sake kallon idonshi kafin ta bashi amsa:

“Eh mana. Ai duk matar da fita yawon karatu da aiki madadin ta zauna zaman aure da tarbiyyar yaranta yawon barbada take yi.”

Ya gyara zama zai katse ta ta tare numfashinsa:

“Ko ba haka ka fada ba lokacin da ni nake son yin karatun ka hanani? Da yake a lokacin ka san me kake ba kamar mijin Yaya Shafa ba. Ko da yake ai ni ba so na kake ka auro ni ba dama me aiki ka samo, kan nawa ba zai dau karatu ba sai hidimarka da ta yaranka.”

“Yanzu Rabi saboda na ce kiyi min abincin buda baki kike gaya min wannan maganganun?”

Ta gatsine baki sannan ta amsa:

“Aah, toh ai ba karya na yi ba. Ni dama aka yiwa alkawarin idan an yi amarya zan huta, ko kuma hutun ma bai dace dani ba kamar yanda karatu bai dace da ni ba.?”

Mamaki ya cika shi har ya kasa magana. Ita kuma ta kawar da kai ta kyaleshi. Sai da ya kosa da zaman sannan ya ce:

“Yanzu don tana karatu shi ya sa kike bakin ciki a kai? Kowa ai da kaddararsa, hana ki karatun da na yi ma ai ya kamata ki gane ba da son rai na ba, lokacin ne ya chanza. Idan kaddararki ce babu karatu a ciki ba za kiyi hakuri ki dauka ba?”

Ta muskuta ta bashi amsa:

“Matarka bata kai yawan da zan yi bakin ciki da ita ba balle kuma wani mutum. Na dauki kaddarata saura ita ta dauki kaddararta ta yi maka abinci ko kuma kai ka daukar mata kaddarar tata.”

Suka dan yi jim kowa da abinda yake ransa, ita ce ta karya shirun:

“Ni fa tunda ka kara aure na gaya maka baka da matsala da ni ko mata hudu za ka aura, amma kar ka dora min hidimar kowa. Kai da kanka ka yi min alkawarin hutu kuma yanzu sai a hanani hutawa?”

Bai bata amsa ba ya tashi ya fice. 

Duk da ta yi wa kanta alkawarin ta daina kuka a kan takaicinsa amma yau sai da ta yi kuka.

Abubuwa da yawa suka yi ta dawo mata.

Shi ma haka ya kwana yana juyi; tabbas ya san Rabi tana kaunar karatu kuma sai yanzu ya ke nadama. A wancan lokacin bai ga amfanin karatun ba amma yanzu tabbas duniya ta canza, kuma ko ba komai ai gashi nan yaranta suna karatun, wannan ma ai ya isa ta gode Allah, amma tana wasu maganganu. 

Haka yayi ta juyi har asuba.

Tun lokacin sahur din ya gaya mata Rabi ba za tayi girki ba don haka kawai ta dawo ta yi.

Sai da ta shagwaggwabe tayi kalar tausayi sannan ta bashi amsa:

“Haba Habibi, wallahi ba zan iya ba. Ka san fa laraba ce, busy day din mu. Tun 8 har 4pm muna lecture, ga shi  ma 3pm to 4pm test za mu yi. Don Allah ni dai a yafe min.”

Haushi ma ta bashi da take wannan zancen, a fusace ya bata amsa.

“Ni fa shi yasa bana son wannan karatun gaskiya, toh yanzu ni zan tsaya na dafa abincin ko ya kike so na yi? Ko kuwa da mutunci na da mata har biyu amma ban isa ayi min abincin Shan ruwa a gida ba?”

“Toh don Allah ni dai ka yi hakuri. Ana order din abincin fa, abinda kake so kawai za ka fada za su girka su bayar a kawo maka a kan lokaci.”

Bai amsa mata  ba ya tashi ya barta a zaune. Sai da ta ji rufewar kofar dakin shi sannan ta murgude baki ta ce:

“Wallahi ba zan yi ba, kamar wata jaka. Mutum ba zai ci abinci shi kadai a gida ba sai ya kai kwararo ya tara kattai.”

Sai da ta shirya za ta tafi makaranta sannan ta same shi a dakin:

“Zan tafi. Uhm!ba kai maganar abincin ba, in ana son na order din fa da wuri ake fada musu.”

Sai da ya ja tsaki sannan ya bata amsa:

“Toh ki yi mu gani, ki fada musu inda za su kawo ki basu lambar Madu. Abincin mutum goma za su yi, sai ki turo min account number dinsu na saka musu kudin.”

Ta amsa tana murna ta juya ta fice. Ba ta san wata me order din abincin ba don haka Instagram kawai ta duba ta samo lambar. Sai da suka gama bayani suka daddale ciniki a kan naira dubu hamsin, tace musu za su ga an turo da karin dubu biyar za ta tura account number su tura mata; sai da suka amince sannan ta tura masa bill din.

“Abincin mutum goman ne dubu hamsin harda biyar saboda a daji ake samo kudin? Yanzu kenan haka zan yi rabin azumi ina siyan abincin dubu sittin da biyar? Toh wallahi ba zai yiwu ba.”

Katse shi tayi yana cikin magana:

“Toh don Allah kayi hakuri, yau din dai tunda na riga nayi musu magana ka taimaka ka tura in ya so sai na dinga yi daga yau din.”

Tsaki kawai ya ja ya ajiye mata wayar. Jimawa kadan ya turo mata rasit ta Whatsapp ta tura musu, nan da nan kuwa suka turo mata dubu biyar dinta.

Har wajen 6pm basu kawo abincin ba don haka ya sake yi mata waya yana ta fada. 

Sai wajen 6:30pm bai fi saura minti 15 a Sha ruwa ba suka kawo.

Har aka gama cin abincin nan suna ta yi masa cari; mace har biyu amma a rasa wadda za ta yi girki.

Da yake abincin yayi dadi sai surutun nasu bai yi tsaho ba, matsalar daya dai farfesun kazar ya yi yaji kuma naman bai yi laushi ba.

Yana shiga gidan ya gaya mata lallai gobe ta shirya don itace da girki za ta yi masa abincin shan ruwa, ko sauraronta bai yi ba balle ta kawo wani korafi.

Da yake wajen Rabi ma sai da ya kara latsa ta don ya san idan ya biyewa Saudah sai ranshi ya baci a kan abincin. Ya kawo mata shawarar toh ita Saudah din za ta yafe kwananta ta hadawa Rabi kwanan da girki.

“Don Allah kayi hakuri ka bar zancen nan, kwana biyun yanzu su kadai nake samu na yi ibadah a nutse saboda bani da aiki, kowa kawai yayi aikinsa.”

Haka ya sake ficewa ba tare da yace komai ba.

Haka ya kwana yana jin haushin su duk su biyun.

Inda Allah ya taimaki Saudah ranar lecture daya ce da ita 12pm to 2pm, don haka kafin 2:30pm ta dawo gidan.

Nan da nan ta goye Nawwara suka kama aiki ita da Jamila mai aikinta.

Duk yanda ta so ta gama da wuri sai da ta kai 6pm a tsaye. Kosai da kunu ta hada, sannan ta dafa shinkafa da miya ga farfesun kifi da kunun aya. Ta harhada nan da nan aka kai masa kasuwa.

Haka aka kare azumin nan Saudah tana cikin yanayi na damuwa saboda wahala ga azumi, kallonshi kawai take yi saboda ta ga yanzu kamar da gayya yake mata abubuwa saboda mugunta.

Duk da waccan sallar ta roke shi kada ya sake yi musu kaya kala daya amma bana ma haka yayi musu, kowa atamfa biyu da leshi amma kala daya sak. Ta so tayi magana da ya kawo amma da ta kula fitina ya ke nema sai kawai ta ce:

“Mun gode, Allah ya kara arziki da rufin asiri.”

Leshin ta bayar aka dinka mata, atamfofin kuma ta ajiye su da nufin leshin za ta sa ranar sallah da yake ba ta fita ko Ina.

Sai da Saudah ta gode Allah da ya kasance ranar sallah girkin Rabi ne, ko ba komai itama ta samu na bawa baki.

Tuwon shinkafa da masa Rabi ta yi musu ga kuma zobo da kunun Aya sannan ga cake. An Kai abinci majalisa yanda yake so kuma an kai gidan yan uwansa.

Tana saukewa ta sami babban flask ta cikawa Saudah da abinci, ga roba ta kunun aya sannan ta hada da rigar yara mai kyau da dankunne da ribbon ta sa a leda ta bawa auta ta ce ya kaiwa Anti, kayan kuma ya ce ayiwa Nawwara kwalliyar sallah.

A falo ya sami Abbansu don haka a gabanshi ya bayar, tana karba ta nuna masa ta cewa Auta ya ce Nawwara ta gode.

Sai da yazo har wajen Rabin ya yi mata godiya, don bai taba tunanin za ta iya wannan kyautar ba; abinda ya kasa fahimta ba wai bata son iyalinsa bane, ita dai bata so a takura mata da hidimar da ba tata ba. 

Haka Suka ci gaba da hidimominsu har Sallah ta huce.

..............

Ranar Asabar ce don haka ba zai fita da wuri ba, tunda ya gama cin abincin safe ya koma dakinsa ya turo kofa. 

Sai da ta gama gyara gidan sannan ta bi shi dakin. A zaune yake a kan kafet ya mike kafa, waya ce sabuwa dal samfurin iphone 11 ya kunna yana ta dube dube a kai, gefe kuma ga tsohuwar wayarsa kirar Samsung a ajiye.

Da murmushinta ta karasa ta zauna a gabansa.

“A’ah, sabuwar waya ka siyo min ne?”

Shi ma da fara a ya kalleta yana mata dariya:

“Ke yanzu me za kiy da iphone, ki dai ce min kina rikon wannan.”

Ya nuna tsohuwar.

“Allah sarki ni, toh ai kwance in dai na maigida ne a bani ina so.”

Ta tuna wayarta ta farko kaninta ne Mubarak ya siya mata da ya gaji da yi mata waya ta wayar mijinta, shi Abban Khalifa a wancan lokacin kiri-kiri ya ki siya mata waya, sai ya ce wai me za ta yi da waya. Don haka Mubarak ya saya mata Motorola irin mai murfin nan. 

Ba ita ta canza waya ba sai da tashi ta tsufa ya bata kwancen ta, ita ce har yanzu a hannunta ga shi za a kuma bata wani kwancen.

“Toh shi kenan idan na gama zan bar miki ita. Kin san wadannan manyan wayoyin sun da features da yawa idan baka san me za ka yi da ita ba ta zama aikin banza.”

Ta ce: 

“Haka ne. Na hada abincin tafiya kasuwa yana nan a kan table.” 

Ta fita ta barshi yana ta hada wayarsa.

Sai da aka kwana biyu sannan ya bata tsohuwar wayar tasa, a kan mudubin dakin ya ajiye wayar da ta shiga ya ce mata gata nan ta dauka.

“Toh Yallabai, na gode Allah ya kara arziki.”

Ya amsa da “Amin.”

Kullum ta shiga dakin da niyyar ta dauki wayar sai ta manta, in ta gama hidimarta sai ta fita bata dauki wayar ba.

Zaune suke ita da yara a falon bayan isha suna hira ta duba wayarta ta ga chaji yayi kasa. Ta ce:

“Salim dauko min chajar tsohuwar wayar Abba a dakinshi, tana nan a kan mudubin.”

Ya tashi ya tafi.

Da ya kawo ya karbi wayar ya sa mata chaji, sai ya dawo kusa da ita ya zauna.

“Mommy.” Ya kira sunanta a hankali kamar wadda zai tsara.

“Mommy don Allah ki ce Abba ya bar min tsohuwar wayar kin ga nine bani da waya.”

Kafin ta bashi amsa Ahmad ya katse shi:

“Mommy sai dai a bani in ya so sai na bashi tawa, ni nama riga na tambayi Abban.”

Salim ya ce:

“Haba malam kwance ma za ka bani, haba mana.”

Kafin wani yayi magana ta katse su:

“Toh duk ku bar hargowa ya riga ya bani. Shikenan ko?”

Madu da bai ce musu komai ba ya katse su a yanayi na mamaki:

“Mommy ya baki? Amma lallai mutumin nan ya raina ki wallahi.”

Ta bata rai itama tana masa kallon mamaki ta ce:

“Uban naka ne mutumin nan, toh idan bai raina ni ba kai zai raina?”

Ya zumbura baki sannan ya ce:

“Mommy iphone 11 fa ya siya musu shi da amaryarsa, ina zaune a kasuwa a kai cinikin aka kawo masa.”

Duk suka yi shiru har ita.

Su suna kishin ya za a yi ya bawa mahaifiyarsu kwance ya siyawa amaryarsa iphone 11, ita kuma tana mamakin irin rainin da yayi mata, wato shi yasa ya ce wai in baka san me zaka yi da waya ba, wato itace bata san abinda za ta yi da babbar waya ba.

Tashi kawai ta yi ta barsu a nan ta shige dakinta.

Bata taba tsammanin rainin da yayi mata ya kai haka ba, wato ita duk tsahon zamansu bata kai ya siya mata sabuwar waya ba sai yanzu ya auro matar da ta kai matsayin a siya mata sabuwar waya.

Sai da ta share kwalla saboda takaici.

..to be continued

By Sakina Yazid

Ranar haka ta wuni zuciyarta babu dadi. Ba Samsung din da ya bar mata ba hatta wayar da take amfani da ita ma ta fita daga ranta, don haka nan ta bar masa wayarsa a inda ya ajiye ta. Da tana da kudi tabbas da ta sayawa kanta waya, yau kam ta ga ranar sana’a.

Akwai lokacin da itama ta so ta fara sana’a bayan da ta tabbatar ba zai barta karatu ba, amma a wannan lokacin sai ya nuna mata shi baya son mutane suyi ta yi masa shige da fice a gida. Ta na tunanin sayar da pure water ne daman don haka da ya nuna mata baya son mutane a gidanshi sai ta hakura. Ta yi zancen za ta fara alawar madara nan ma ya nuna mata shi baya so, saboda kada a dinga debe masa madarar shayi a siyar. Daga haka ta hakura, dama itama ba wai tana son sana’a bane don bata son harkar mutane da yawa; ta fi son aiki. A rashin aikin ne za tayi sana’a kuma da ya Hana sai ta hakura.

Gaba daya ma wayar ta fita daga ranta. Ta yi tunanin tayi masa magana kuma sai ta fasa, domin in tayi maganar ma kanta za ta batawa rai ko kuma ya dauka ta sa Madu ya dinga gaya mata abubuwan da yakeyi a kasuwa. Don haka ta rabu da shi.

Da kanshi ya gaji da ganin wayar tana zaune a dakin ya dubeta ya ce

“Kin bar waya sai kura take yi, ko ba kya so ne?”

Ta kalle shi ta kawar da kai ta bashi amsa tana nuna wayarta

“Da yake wannan ma tana komai shi yasa na ji kyuyar canzawa, inaga sai dai ko ka bawa Saudah ita ce ‘yar zamani.”

Gaba daya ya hangame baki wai shi an yi zancen rabin ransa

“Itama da wayarta ba za a bata ba, sai dai na dauke wayata don masu son ta da yawa.”

Ta ce

“To lallai kam sai a basu.”

Ya dauke wayar ya ja durowa ya ajiyeta.

Ta yi mamaki da bai ce komai ba, wato shi har yanzu yana zaton bata san ya canzawa amarya waya ba, lallai ya raina ta. Haka dai ta bar maganar domin bata son ma hirar ta tsawaita.

Haka ta hakura ta bar zancen ya huce.

…….

Kwanci tashi har Nawwara ta shekara 2, yayinda Saudah ta shiga level 2 a matakin karatu. Duk yanda aka kai ga so a hana ta shiga wajen Rabi ta ki hanuwa, da kanta take zuwa ita kuma Rabi dama mace ce mai son yara sai ta biye mata su yi ta gwaranci. Tun uwarta na biyota ta dauke ta har ta gaji ta daina. Ta saba da auta sosai, in ta fito tsakar gidan ta ji shiru sai ta fara kira: Atta, wai auta.

Kawo yanzu idan banda Baffa Hassan da 'yayansa babu wanda Rabi take jin dadin shi a dangin miji sai kaninsa Atiku, wanda shi kuma a Kaduna yake da zama. Har tsoron zuwa bikinsu take yi, domin da an hadu sai su ware ta su koma su tare a gindin amarya suna ta rawar kai. Tunda Baffa Hassan ya kirawo Sa’a yayi mata fada kuma ya bata umarni kada ta sake zuwa gidan wan nata idan ba wani abun akeyi ba take jin haushin ta, bata san me ta gayawa sauran dangin ba suka hade mata kai haka. Ta san cewa suna jin haushin ta saboda suna ganin bata yi musu kyauta, amma abinda suka kasa ganewa bata da abun bayarwar ne. Ita ba aiki ba, ita ba sana’a ba, shi kuma baya bata bata kudi haka kawai tunda komai yana siya, daidai da pad duk wata yana siyowa ya kawo mata. Wani lokacin haka take daukar kayan da ya siyo mata ta basu amma ba sa godewa. Itama amaryar ba wai wani abu take basu ba, suna yi ne dan dai kawai su kuntatawa Rabi.

Ko da Sa’an ta haihu ma da suka je suna ita Rabin bata zauna ba. Tun da aka gaya musu sunan ya ce zai kaisu idan zai tafi kasuwa in ya dawo sai ya dauko su ta ce masa ita sai dai ta biyo shi ya dawo da ita gida ba za ta zauna ba, ba tare da musu ba ya amince domin shi ma yana jin haushin yanda Sa’an take yi mata.

Ya riga su fitowa ya tayar da mota, Rabi ce ta fara fitowa daga wajenta tana rufe kofa itama Saudah ta fito ta saki Nawwara wadda ta nufo wajen Rabi da gudu. Nana da nana ta kulle kofarta ta kama sauri kamar za ta fadi; sairin da takeyi don tana so ta shiga gaban mota. Duk saurin nan Rabin sai da ta riga ta Isa wajen motar dauke da Nawwara, ta kama kofar baya ta bude ta shiga ta dora Nawwara a kan cinyarta ta rufe kofa.

Ya juyo ya kalleta

“Nan kuma wa kika barwa?”

Ta ce

“Umman Nawwara mana.”

Kafin ya ce wani abu ta karaso ta ja kofa ta zauna a gaban motar suka tafi.

Ta tuna ranar da ya fara fita da su tare, lokacin Saudah tana amarya.

Baffa Hassan za su je gaisarwa sai kuma wata kanwar mahaifiyarshi da ke nan cikin gari. Rabin ce ta fara fitowa don haka ta shiga gaban mota ta zauna. Saudah kuma sai da ta gama yaukinta sannan ta fito, madadin ta shigo motar sai ta tsaya ta bangarensa tana masa magana a kunne. Duk da a yanayi na rada take maganar amma sai da Rabin ta ji me take cewa

“Habibi ai nice da kwana ni ya kamata na zauna a gaban mota.”

Dariya yayi ya juyo ya kalli Rabin ya ce

“Kin ji me kanwar ki ta ce, ita ce da gaban mota tunda ita ce da kwana.”

Ta yi murmushi ta ce

“Haka ne kam, ni ma sabo da yi ne ya sa na fada gaban mota.”

Ta fito ta koma baya.

Tun daga wannan ranar ta yiwa kanta alkawarin ba za ta sake shiga motarsa tare da amaryarsa ba, in don ta ita ne zai fi mata sauki ta hau motar haya. Kuma tun daga lokacin bata sake hada fita da ita ba, duk yanda aka yi sai ta zame. In biki ne dama ita ta fi son zuwa da yamma, yayinda ita Saudah yanzu ita ake yayi don haka sabgarsu da wuri take zuwa. Yau din ma ta bisu ne saboda bata son zuwa gidan Sa’a ita kadai gara ya kaita ya dawo da ita. Don haka duk da ita ce da kwana ta yi zamanta a bayan mota bata ma san saurin me Saudan take ba.

Suna shiga kuwa ta yi musu barka ta yi sallama ta fito ya dawo da ita.

……….

A harkarshi ta kasuwanci kayan wuta yake sarowa daga China da Japan yana kawosu Nigeria, saura shekara guda ya auri Saudah ya fara zuwa Dubai yana shigo da kayan sawa. Tun wannan lokacin Rabin take masa nacin tana son zuwa Dubai, don Allah ya je da ita. Bai taba zuwa da ita ba amma kullum yana mata alkawari

“In Sha Allah wata rana za mu je dake. Kin san idan tafiyar kasuwanci ce babu lokaci, ajiye ki kawai zan yi a hotel na shiga gari. Ki bari in Sha Allah wataran za mu je dake ki ga gari ki yi yawo.”

“Allah ya nuna mana.” 

Kullum shi ne amsar ta.

A zaune suke a dakinshi suna hirarsu. Ya dube ta yace

“Kin dai kusa zuwa Dubai in Sha Allah.”

Jin dadin da tayi sai da ya bayyana a fuskarta domin daman Madu ya ce mata Abban zai tafi Dubai a cikin sati mai zuwa.

“Kai ma sha Allah. Ka ce na fara shirya kaya na.”

Ya kyalkyale da dariya ya ce

“Toh Hajiya zumudi. Kya bari dai lokacin yayi.”

“Toh ai ni ban ki ba ma a ce gobe ne.” Ta bashi amsa.

Ya gayra murya ya ci gaba

“Sati mai zuwa za mu tafi da kanwarki, in ya so ke next month in sha Allah sai mu je dake.”

Shiru ta yi tana kallonshi da alamar tambaya don haka ya sake gyaran murya ya ci gaba

“Da yake ita next month din zai kama suna jarrabawa, shi yasa sai mu tafi da ita yanzu sai mu je da ke next month. Kwana uku ma kawai za mu yi , da yake kayan da zan sayo duk na gama order din su zuwa kawai zan yi na gani sai a dorosu a jirgi.” 

Shirun dai ta sake yi

“Wata kiga next month din ma ki ga mun samu kamar kwana biyar ko sati a can.”

Sai da ta numfasa sannan ta bashi amsa

“Allah sarki ai duk daya ne, Allah ya nuna mana.”

Ta tashi za ta fice ya riko hannunta ya dawo da ita ta zauna.

“Ni tsiyata da ke fushi Rabi…”

Ta katse shi

“Fushin me zanyi, zuwa kawai zan je na yi shirin bacci ne.”

“Banda wanda kika riga kika yi, ai na ce kema za mu je da ke fa.”

Ta ce

“Uhmm. Ni ba fushi nayi ba, amma dai idan da layi ake bi a je da na riga ta kama layi, ko ba haka ba ma ai ni ce babba. Ina nan ko Abuja baka taba zuwa da ni ba kuma yanzu ka ce za ka tafi da amarya Dubai ai dole rai na ya sosu.”

“Toh na ji ranki ya sosu, ki yi hakuri in sha Allah next month za mu je. Kinga ita na gaya miki uzirinta kuma na riga na gaya mata da ita za mu fara zuwa. Ki yi hakuri kin ji.”

Da kyar ta hadiye malolon da ya tokare mata makogoro ta bashi amsa

“Ba komai Allah ya nuna mana.”

Haka ta kwana a kusa da shi ba tare da tayi bacci ba saboda takaici, shi kuma ya kwana yana minsharinsa. 

…….

Tunda ta san da ita za a Dubai take ta rawar kai. Ta so a ce ta barwa Rabi Nawwara, saboda tana ganin duk inda za ta barta baza ta nutsu ba kamar a nan don ko gidansu bata son kai ta. Ummansu ba cikakkiyar lafiya gareta ba gashi ba kowa sai Yaya Ummu, ita kuwa ta san ba za ta zauna ta kular mata da yarinya ba. Shi da kanshi ya ce ba za a barta wajen Rabi ba don ya san ba za ta karba ba kuma baya son rigimar da Rabi yanzu don ya san tabbas bata ji dadin wannan tafiyar ba. Amma shi kanshi ya shirya in Sha Allah next month in ya tafi da ita har Umra za su je suyi. Ko ba komai ya wanke kansa a wajen Rabin.

………

Washegarin ranar da suka tafi Dubai Baba karami ya dawo daga Abuja, an gama bautar kasa. Dawowarashi ya dan wanke mata wani takaicin da take ciki, suka zauna ita da yaran suna ta hirarsu.  Sai da ta same shi shi kadai sannan ta ce

“Baba na an gama bautar kasar lafiya ko?”

Ya ce

“Lafiya kalau Mommy, saura neman aiki. Kiyi ta yi min addu’a don yanzu aiki a garin nan sai kana da hanya. Kin ga shi Faruk Mahmud da yake babanshi Babba ne a Abujan har ya samu tun kafin ma mu gama.”

Ta ce

“Kai Baba.”

Ya ce:

“Wallahi Mommy. Dama a ministry of finance babanshi ya sama mishi yayi service din kuma kafin mu gama sun bashi offer.”

“Kai ma in Sha Allah za ka samu Babana. Bari Abban naku ya dawo shi ma ba zai rasa wanda ya sani ba.”

Ya ce

“Mommy ai ba zan iya jiranshi ya dawo ba, kin ga takarduna can na yi photocopy na rubuta komai, gobe in Sha Allah sai Jigawa daga nan kuma na huce Lagos.”

Ta kalleshi da mamaki za ta yi magana ya tareta

“Na kira Anti Baraka dazu na ce mata gobe zan je Jigawan, kin ga tunda Baban Abdallah babbane shi a NNPC in Sha Allah zai samo min aiki, Lagos kuma na kaiwa Baba Aliko. Ina ji a jiki na in Sha Allah daya daga cikinsu zai samar min aikin nan.”

Ta ce

“Lallai kam mai uwa a gindin murhu ai ba zai ci tuwonshi gaya ba.”

Ya sa dariya

“Abun sa’a ne Mommy, ki dai yi addu’a.”

“Toh Babana, Allah ya sa a dace. Bari inyi magana da Abbanku sai mu shirya duka mu tafi Jigawan, na dade ban ga Baraka ba.”

Baraka yar wan mahaifinta ce, tare aka rikesu saboda su su Baraka ita da yan uwanta su hudu mahaifinsu mutuwa yayi tun suna yara, bai shekara biyu da rasuwa ba mahaifiyarsu ta samu miji ta sake aure don haka ta barsu a wajen mahaifiyarta. Da yake mahaifiyar tata ta tsufa gashi babu wani mai kula haka suke rayuwarsu barkatai, babu kulawa. Wataran da Abban su Rabi ya je ganinsu bai ji dadin yanda ya same su ba don haka da zai taho ya taso su a gaba ya taho da su. Sai da ya tara su Rabi da mahaifiyarsu yayi musu bayani da nasiha sosai, yace

“Ku taimake ni mu hadu mu kula da yaran danuwana Ina fatan nima ko bayan raina ba za ku wulakanta ba.”

Shi ke nan rayuwarsu ta dawo gidan su Rabin su kayi zamansu lafiya, dama Baraka sa’ar Rabin ce ga shi ita kadai ce mace don haka suka zama kamar tagwaye. Aure ne kawai ya raba su. Rabin aka fara aurarwa sai da ta shekara 2 a daki aka aurar da Baraka, kafin nan kuwa Baraka tana level 2 a Jami’a.  Shi yasa yanzu lecturer ce ita a kwalejin ilimi dake dutse yayinda maigidanta yake aiki a NNPC Abuja. Iyayenshi da 'yan uwanshi duk suna Jigawa shi ya sa ya ajiye iyalansa a nan, sai dai kawai Barakan tana yawan zuwa Abujan. Yaranta biyu, Ummi da Fa’iza kuma duk an musu aure suna gidajensu.

__

Sako ta tura masa ta Whatsapp ta sanar da shi gobe za su je Jigawa ita da yara. Sakon bai yi kama da izininshi take nema ba don ta riga ta yanke shawara ko ya hanata sai ta je, shima kuma bai yi tunanin hanawa ba. Yana so ya dawo ya sameta da walwalarta don haka ya ce Allah ya kiyaye hanya, ya sanar da ita idan suna bukatar kudi su gayawa Madu ya basu.

Karfe shida na safe suka shirya gaba dayansu sai Jigawa. Ranar asabarce don haka tana gida. Dadin da ta ji da ta ga Yar uwarta ba zai misaltu ba. Nan da nan aka yi musu maraba suka ci abinci suka huta. Sai kuma Rabi da Baraka suka kule a daki bayan ta hada yara da Musa direbanta ya kaisu yawo cikin gari su dan yi siyayya.

Suna ta hirarrakinsu har suka kawo kan amarya, Baraka tace

“Ya amarya kuwa? Kin san tun lokacin da ta haihu na zo muku barka rabo na da gidanku fa.”

Sai da ta tabe baki sannan ta amsa

“Hmmmn! Muna nan dai kamar yanda kika sanmu. Amarya kama bani da matsala da ita amma shi uban gayyar gaba daya ma maganar nan da nake miki ya gama fice min daga rai. Nuna min yake yi kawai amaryarsa ta fi ni mahimmanci, har yara sun gane sun fara jin haushinsa.”

Ta rike haba

“Amma gaskiya Usman ya bani mamaki, duk wannan uwar soyayyar a nan ta tsaya? Lallai duniya.”

Rabi ta ce

“Da kenan lokacin yana ganin da mamora a jiki na, ko da yake ba zan ce haka ba tunda wataran ma in kwana ya zo kaina sai ya zama kamar wani mayunwacin zaki, abinda nake tunanin zan samu saukinshi karuwa ma yayi.”

Ta kyalkyale da dariya ta doki kafadar Rabin sannan ta ce:

“Ai ke ce sister me ba kya wasa da gyara.”

“Toh ai dole nayi gyara ko don na ji dadin jikina ma ba don wani ba.”

Suka yi jim sannan Rabin ta ce

“Ni yanzu abinda yake damu na rashin abun yi, ina son nima na fara wani dan business ko don ma daina zaman jiranshi da bukatu na, kuma na sami abinda zai dinga debe min kewa.”

“Gaskiya ne, Toh yanzu zai barki kuwa? Ko da yake ya sauko tunda ya bar amarya tana boko.”

“Yanzu kam ai ba shawararsa zan nema ba, abun da yayi min dadi a rai shi zanyi. Da can da na hakura na bi umarnin nasa me ya haifar min, ba gani nan ba ina karbar takaici.”

Baraka ta dafa ta ta ce:

“Haka ne, toh gaskiya ya kamata mu zauna mu shirya business din da zaki yi. Wallahi shi ya sa na so ace kwana za ki yi, amma zanzo Kanon in sha Allah. Kawai ki tanadi abinda za kiyi ko ni kadai ma sai na tara miki jari sister me.”

Haka dai suka yi ta hirarrakinsu. Kafin su tafi sai da ta kira maigidan ta gaya masa ga takardun yaronta suna neman aiki. Ya ce ta tambaye shi yana son aikin custom ko ya fi son na office kamar FIRS ko ministry, shi kuwa Baba cewa yayi duk wanda ya samu yana so.

Ta ce

“Yauwa nawan muna godiya ni da yaro na, Allah ya kara arziki.”

Ta ajiye waya.

Sai bayan la’asar sannan suka kamo hanya, kowa zuciyarshi wasai musamman Rabi. Ta ji dadin yanda suka tattauna da Yar uwarta, ko babu komai ka samu wanda za ka gayawa abinda ke damunka cikin aminci ma rahama ne. Gashi kuma ta tabbatar yanda Baraka tayi mata alkawarin jari toh tabbas za ta bata kuma ba kadan ba, don ko yanzun ma bata gazawa da hidimarta.

…….

Kwanan su hudu suka dawo daga Dubai. Da safe suka dawo don haka kafin yamma Saudah ta sa an kawo mata Nawwara. 

Dakinsa na wajen Rabi nan ya sa aka sauke masa kayansa, ita Kuma ya nuna akwati daya ya ce da auta ya ja ya kaiwa Saudah nata ne.

Sun sha tsaraba kam. An siyowa Ahmad da Madu computer kowa, shi kuma Salim an siyo masa waya Samsung mai kyau. Auta da Khalifa kuma TV game aka siyo musu da kuma kayan sawa kala uku uku. Baba karami kuma aka siyo masa agogon hannu mai kyau da turare.

Yanda ya saba idan yayi tafiya ranar da zai dawo toh Rabi tana yi masa snack din da yafi so ko samosa ko cake da kuma zobo, don haka yau din ma ya zata haka zai tarar. Ita kuwa babu abinda ta yi. Da ya dawo ya sauka a wajenta ma mamaki ta yi, ta zata can zai sauka wajen amaryarshi haka dai ta tashi ta kai masa ruwan sha. Ya sha ruwan kadan ya dube ta ya ce

“Ina zobon?”

Ta ce

“Ai baka ce a yi ba, ni na ma zata a wajen amarya za ka sauka in kun kwan biyun sai ka dawo nan don ni ko abincin ranar ma ban daura ba sai yanzu ne Salim ya dora Mana danwake.”

Yace

“Toh a nan zan fara kwana biyun sai a zubo min danwaken nima idan an sauke.”

So take tace masa ya koma ya fara rabon kwanan daga wajen Saudah amma dai ta daure ta ce

“Toh.”

Ta tashi ta dauki kayan ruwanta za ta fita ya ce

“Toh ai ban gama shan ruwan ba.”

Ta mayar ta ajiye, ta sake zama. Sai wani binta yake da kallo yana kokarin su hada ido, tace

“Wai meye kake ta faman hararata ne?”

“Ai dole in harare ki don naga ke kamar baki ji dadin ganina ba ma.”

Dariya tayi sannan ta bashi amsa

“Haka dai kace, amma ka san ba haka bane.”

“Toh ai shikenan.”

Ya janyo karamin akwatin da shigo da shi ya bude ya ce mata zo ki gani. Ta taso ta matso kusa da shi ta zauna a gefen akwatin. Ya zaro wani dan akwati irin wanda ake saka zobo ko agogo ya bude ya mika mata, agogo ne mai kyau ruwan silver da zobe sai sheki suke yace

“Na san ki da son zobe, saboda zoben na siyo miki wannan Allah ya sa dai zoben yayi miki daidai.”

Ya zaro zoben ya mika mata, ta zura a yatsanta na tsakiya. Daidai zoben ya zauna, tace

“Na gode, Allah ya kara arziki.”

Ya zaro kwalin waya iphone 11 ya mika mata yace

“ga wayarki kuma”

 yana ta wani murmushi.

Ta karba ta ce

“Na gode.” 

Ta ajiye wayar a gefenta.

Ya tura mata akwatin ya ce

“Duk kayan ki ne a ciki.”

Ta kara yin godiya shi kuma yana daddaga mata kayan. Material ne kala uku masu kyau sai doguwar riga guda daya, da takalmin da jaka masu kyau da turare body spray samfurin Victoria’s secret guda 2 sai rigar bacci guda daya. Ta sake yin godiya.

Yace

“Kinji kiran Sallah can bari na je masallaci, na samu mu gaisa da makota.”

Ya tashi ya nufi bandaki ya barta a zaune. Kafin ya kai ga shiga bandakin ya dan tsaya ya ce

“Ba iri daya na siyo miki da kanwarki ba don kar ki je ki ki sakawa, ke kadai na siyowa.

Ya shige bandakin ba tare da ya saurari amsarta ba. Abun ma sai ya bata dariya; wato yana sane da cewa idan yayi musu kaya iri daya bata dinkawa. Ta yi dariya kawai ta tashi ta nufi kichin don ta dubo Salim da danwakensa. Kafin ya dawo daga masallaci ta koma dakin ta dauke akwatin ta mayar dakinta, amma inda ta ajiye kwalin wayar a nan ta barshi.

Bayan ya dawo daga masallaci a falon ya zauna don ta riga ta raba abincin. Tare suka zauna shi da ita da kuma Salim, Auta da Khalifa. Suna cikin cin abincin suka jiyo Yar murya daga bakin kofa

“Atta, Atta.”

Auta ya amsa 

“Nauwa.”

Nan da nan ya tashi daga inda yake cin abincin ya daukota daga bakin kofa. Alawa ce a bannunta take tsotsa, ta fara gwaranci tana kokarin sa masa alawar a baki. Abban ya kalle su sanna ya dawo ya kalli Rabi yace

“Wai Auta ne Atta.”

Ya kyalkyale da dariya. 

Tace

“Haka suke yi ita tace masa Atta shi kuma ya ce mata Nawwa, gashi nan ya sa ta da an ce ya sunanki sai ta ce Wawwa.”

A gaban kwanonshi Auta ya ajiyeta, ya dauko danwake zai sa mata a baki cikin sauri Mommy tace:

“Ka sa yaji fa zai mata zafi, ga wani a flask ka zo ka dibar mata ka sa mata maggi da kwai.”

Haka suka zauna suka gama cin abincinsu a nan har bacci ya dauke Nawwara, Mommy ta sa Auta ya kai ta wajen babarta. 

Sai da ya gama cin abincin sanna ya shiga dakin. Bai kula da wayar ba don haka saura kadan ya takata. Ya kalli wajen yayi murmushi tare da jijjiga kai. Wato bata hakura ba kenan, don ya zata tunda yanzu sabuwa ce za ta dauka da murna. Sai yanzu ma ya gane ainahin dalilin da ya sa ta ki dauka waccan wayar ma. Wato ba fushin ya bata kwancen takeyi ba, fushin ya fara canzawa Saudah take. Ya jijjiga kai kawai. Nan ya huce ya ci gaba da hidimarsa a dakin ba tare da ya dauki wayar ba shi ma. 

Sai bayan la’asar da bata ga ya fito tafiya masallaci ba sannan ta bishi dakin ta gani ko lafiya, domin in dai yana gidan toh baya Sallah a gida sai a masallaci. Tana shiga dakin ta same shi zaune a kan gado yana muttsike Ido alamun yanzu ya tashi daga bacci. Bayan ya amsa sallamarta tace

“Bacci ne ya dauke ka ashe, shi yasa ban ji ka tafi masallaci sallar la’asar ba.”

Yace

“Wallahi kuwa sai yanzu na Farka.”

Ta juya za ta fito ya ce

“Rabi.”

Ta juyo tare da amsawa. Ya nuna wayar da ta bari a kasa yace

“Kin bar wayar taki a nan, ko ba kya so ne?.”

Ta dubi wayar Dake ajiye a kasa ta kai hannu ta dauka tana fadin

“Lah! Mantawa nayi fa.”

Ta karasa ta ajiye wayar a kan durowar gefen gadon tace

“Na dauka in na zauna.”

Ta fice daga dakin kafin ya kara cewa komai. 

Sai da wayar nan ta fi sati yana mita sannan ta dauke ta daga dakinsa. Yayi zaton zai gani a hannunta amma bai gani ba har ya hakura. Ya so yayi magana amma sai ya yi shiru saboda baya son wannan halin na Rabi. Shima ya san tana da saukin kai amma bai taba sanin haka take da zuciya ba sai yanzu.

Waje ta nema a dakinta ta boye wayar, ba ta jin za ta iya amfani da wannan wayar saboda sai da ya raina mata hankali sannan ya bata ita. 

Kafin karshen satin Anti Baraka ta bugo waya ta ce Baba karami ya sami aiki a hukumar Federal Inland Revenue Service dake Abuja, don haka ranar litinin ya shirya ya tafi Abujan. Ta basu adireshin inda zai sami Abban su Ummi ya karbi offer din shi. Ranar kwana sukayi suna murna, shi kanshi Abban nasu ya ji dadi mara misali. Sai da ya Kira Abban Ummi din a waya yayi masa godiya, itama Barakan ya kirata. 

Baba karami yana ta Shirin tafiya Abuja suka sami labarin Baffa Hassan ba lafiya, don haka Abba ya ce Rabi su shirya ita da Saudah Baba karami ya kai tare da shi don su dubo Baffa Hassan. Hakan kuwa aka yi, da safe suka shirya don sai sun je sun dawo sannan Abban zai huce kasuwa.

Da suka shiga gidan a tsakar gida suka samu Baffa Hassan yana zaune yana shan shayi Baba Yalwa kuma tana gefensa tana yi masa hira. Nan da nan ta tashi ta yi musu maraba. Suka zauna nan kan tabarma suna yiwa Baffa sannu, yayinda Mama Yalwa ta shiga kichin ta kawo musu ruwa. Kafin ta kawo Abban ya yiwa Baffa albishir  din aikin da Baba ya samu a Abuja. Ta ajiye ruwan ta dubi Baba karami tace

“Mai gida ba chefane in sammaka ruwan?.”

Kafin ya ce wani abu Baffa ya bata amsa

“Toh ki Sha kuriminki chefanenki ya kusa ya fara zuwa daga Abuja.”

Ta ce 

“Tace kai ma Sha Allahu shiryawa kawai zan yi mu tafi Abujan na dinga karba daga chan ba sai an kawo nan ba.”

Nan Baffa ya bata labarin samun aikin Baba

“Kai ma Sha Allah, Allah ya sa albarka megidana.”

Daidai nan karso cikin gidan da sallamarta. Ko ba ace ba sun san sa’a ce domin muryarta bata buya. Tate take da karamin yaronta Mahmud Mai shekara hudu. Nan ta sake shi ya kama wasa da Nawwara.

Bayan ta gaida Baffa ta juya wajen su Rabi ta gaishe su ba yabo babu fallasa, ta dubi Baba karami tace

“Baba ya Abuja? Ko harda Kai a wadanda suka gama bautar kasar wannan wata.”

Kafin ya bata amsa Baba Yalwa ta bata

“Ya gama, yanzu aiki ya samu a can Abujan ma kusa da shugaban kasa shi yasa kika jiyo karadina.”

Nan da nan ta washe baki:

“Ah lallai son barka, Allah ya sanya albarka.”

Suka amsa da Amin.

Jimawa kadan suka yi sallama da mutanen gidan suka tafi.

…….

Tun kafin wannan semester din tayi nisa ta fara laulayin, ga Kuma rainon Nawwara. Haka dai take lallabawa tana zuwa makarantar. Ta gaya masa ya tambayi Rabi ta dinga bar masa Nawwara da mai rainonta taje ta dawo amma Sam Rabi ta ki yarda. Shi kuma baya son ya ja zancen ta fara yi masa mitar yanda ya tauyeta ta hanyar hanata karatu; domin ya san duk abubuwan da take fada gaskiya ne. Don haka bai wani ja zancen ba ya bari, ya ce mata kawai ta dinga tafiya da ita idan kuma ba haka ba toh ta hakura da karatun.

Dole ta daure suka ci gaba da tafiya haka don ta kula dama yake nema ya hanata karatun. Sai dagag baya tayi dabara, sai ta Kai Nawwara gidansu Jamilar ta zauna a can tare da Jamilan. Nan ma kyar ya amince saboda shi baya son a dinga kai masa yaro makota.

Ranar da suka gama jarrabawa ranar ta haihu, ta haifi ‘yarta mace. A ranar Abba ya rada mata suna Fatima; sunan mahaifiyarshi. Duk wanda aka gaya haihuwa tare da sunan ake fada, sai ya ce

“An sami Innanmu.”

Nan da nan ‘yanuwanshi suka dauka da murna, kowa sai son barka don sun ji dadin sunan. Tun haihuwar Nawwara suka sa rai amma sai aka saka mata Rukayya, 4mahaifiyar Saudah, sai da kuwa suka yi mita. 

Tun ana gobe suna dangi suka fara cika gidan, wasu a wajen Rabi yayinda mafi yawansu suke wajen Saudah. Ranar suna kuwa kafin azahar gidan ya kuma cika. Can da yamma bayan mutane sun fara watsewa ta jiyo murayar Sa’a a falonta tana hira da mutane. Mamaki ya cika ta, don haka ta taso ta fito daga dakin don ta ga me yake faruwa domin ta san ko kofar wajenta Sa’an bata kalla idan ta zo gidan. 

Ta zo hucewa ta ga Inna Hajara; wadda goggonsu Abban ce; yana zaune a kan kafet ta mike kafa. Ta tsuguna a gabanta tace

“Sannu da hutawa Inna.”

“Yauwa diyata, ya hidima?”

Kafin ta amsa Sa’a ta chafe

“Yauwa dama ke nake jira.”

Ta taso daga inda take ta dawo kusa da Innan sannan ta cigaba

“Inna kin san Mommy bata kulani, kuma bayan Baffa ya ce mu yi hakuri komai ya huce.”

Sai da Inna ta dafa hannun Rabi sannan ta ce

“Ai kuwa ya kamata ku dinga hakuri da juna diyata, rayuwar nan bata da tabbas kada ku rusa zumunci kin ji ko.”

Ta ce

“Ni bata yi min komai ba ma Inna, komai ya huce wallahi. Allah ya yafe mana gaba daya.”

Nan suka zauna Inna tana ta yi musu nasiha ana mayar da zance. Sai da aka gama taron kowa ya tafi har Sa’a sannan Rabi ta sami natsuwa. A yanda ta san Sa’an ta san tabbas wata fitinar take son tayarwa ta yi wannan boring kunyar a cikin mutane saboda ta kafa hujja, amma gashi sun tafi bata ji komai ya faru ba. Tun tana saka ido taga ta inda fitina zata bullo har ta gaji ta watsar.

…….

Sammako ta yiwo don haka karfe takwas na safe a kofar gidan ta yi mata. Sai da ta tambayi Bala maigadi inda Alhajin yake sannan ta karasa ta huce cikin gidan. A zaune yake a dining table yana shan shayi yayinda Rabi take zaune a kujerar da take kallon tasa tana shafa masa butter a buredi yana ci suna hira. Sai da gabanta ya fadi da ta jiyo muryar Sa’a dama Kuma ta san lallai wanna sulhun da sa’an ta nema akwai sauran bayani.

....to be continued

By Sakina Yazid

EPISODE 7 

Ta karaso ciki tare da sallama, Rabin ta amsa. Ya dubeta ya ce

“Lafiya dai ko Sa’a na ganki da sassafe.”

Tace

“Lafiya kalau Yaya.”

Bayan sun gama gaggaisawa ya nuna mata kujerar da ke gefenshi ya ce 

“Bismillah, zo ki zauna ki ci abinci.”

Ta karaso ta zauna, Rabi ta tashi ta dauki mata kofin shan shayi daga kichin ta hada da flask da kayan shayin da ke kana tebur sin ta tura mata.

Tace

“Bismillah.”

Ta karba ta hada shayin tana fadin

“Shayin ma kawai zan sha don na riga na ci abinci.”

Suka danyi jim. Rabi ta karya shirun tace

“Ina Mahmud din kika taho ke kadai.”

“Yana gida, da yake ita Zulaiha basu fara karatun ba tana gidan sai na bar mata shi.”

“Allah Sarki.”

Zulaiha yarinyarta ce ta biyu, Fatima ta fara haifa wadda suke kira Inna karama, sai Zulaiha, ragowar kanne Zulaiha su uku duka maza ne. Ita Inna karama tana gama secondary aka yi mata aure, ita kuma Zulaiha bana ta gama secondary. Sai da ta kula ya kusan gama cin abincin sanna ta dube shi ta ce

“Yaya dama wata alfarma na zo nema wajenka, da ke ma.”

Ta karasa tana kallon Rabin.

“To Allah ya bamu iko.”

Ya bata amsa yana yi yana kallon idon Rabin. Dukansu suka mayar da hankali kanta.

“Yaya dama Zulaiha ce ta sami gurbin karatu a nan Jami’ar Bayero, toh na samu mahaifinsu ya yarda harma ya biya kudin registration. Amma da yake mu na da nisa sosai zuwan zai yi mata wahala ga shi da na tamabaya sai aka ce min lalacewar da ake yi a hostels ta yi yawa. Shine nace don Allah kuyi min alfarma ta zauna nan wajenku in ya so duk lokacin da aka yi hutu sai ta dawo gida.”

Cikin fara’arsa ya amsa 

“Eh to ai wannan ba zai zama matsala ba, dama Saudah bata son zama ita kadai kinga shikenan sai ta zauna wajenta.”

Rabi tace

“Eh, ai babu komai, Allah ya bada sa’a.”

Sa’a tace

“Amin.”

Ta mayar da hankalinta wajen Abban tace

“Amma Yaya sai na ga kamar gara ta zauna nan wajen Mommy, duka duka da nawa Saudan ta girmeta. Yaro da Yaro sai a je a sami matsala kasan ‘dan yau. Gara nan ko ba komai Mommy za ta tsawatar mata tunda ita mace sai da kula.”

Tana yi tana kallon Rabin. Ya dubi Rabin yace 

“Wannan ai ba zai zama matsala ba ko? Ai yiwa kai ne, Kuma ma balle ita da take ‘ya ta ce.”

Rabi tace

“Haka ne Allah ya bada sa’a.”

Ta kalli Sa’an tace 

“Ai duk gida ne babu wata damuwa.”

Ya mike zai tashi itama ta mike tana fadin

“Bari nayi sauri na gaida Umman Nawwara sai ka rage min hanya don sauri zanyi na koma.”

Yace 

“Toh ba laifi.”

Ya shige dakinshi ita kuma Sa’an ta tsaya ta kara yiwa Mommy godiya sannan ta fice. 

Ta dan tsaya a nan tana mamaki. Toh me hakan yake nufi, Sa’a zata kawo rikon ‘yarta, harda ma wani zaba a nan take son ta zauna. Lallai akwai matsala Babba, don ta hango ‘kura. Ta daga hannu tace

“Allah kaine Allah, ka shiga tsakanina da fitnar matarnan. Ba zan iya ba Allah ka iya min, ka kare ni ka kare yarana.”

Ta kwashe kayan abincin sanna ta bishi dakin. Ta so ta yi masa maganar kawo Zulaiha amma sai ta ga kamar shi a wajensa an gama magana, ta san lallai idan ta yi magana toh ko gaba idan aka sami matsala zai ce daga wajenta ne don haka ta bar zancen. 

Ita kanta Saudah da ta ji labarin dawowar Zulaiha gidan ta so a ce wajenta zata zauna ko babu komai ta sami mai mata aiki da rainon Nawwara da Ummi, amma Kuma sai aka ce ba nan zata zauna ba.

………

Ko sati ba’ayi ba da maganar sai ga Zulaiha da kayanta a akwati uwar ta rakota. Bayan sun gaisa a tsattsaye ta juya ta koma gida. Dakin baki ta sauketa inda da aka ce za a saka amarya. Bata so zamanta a wanna dakin ba saboda yana kusa da dakin yaranta, amma shi kadai ne dakin baki. Ita kuwa a kan ta hada daki da ita ta gwammace ta zauna a nan kafin a je a gumbuda mata wani abun tana bacci.

Dai dai ta bisu kowa ta ja masa kunne a kan Zulaiha. Kowa tayi masa nasiha daidai da tunaninsa, kuma kowa ya fahimceta. Har Auta ma sai da ta ja masa kunne a kan kar ya sake ta ji wata hayaniya tsakaninshu da Zulaiha, domin shi ko lokacin da ta dawo ma cewa yayi BBC kawai Anti Sa’a ta turo.

Ba su fuskanci wata matsala da ita ba sai rawar kai kadan. Duk yanda ta so ta shigewa Rabi bata sami kofa ba, aiyukan gidan da take tunanin za ta taimaka da su kullum yan gidan su yi; musamman Salim, Khalifa da Auta da yake sune kanana. Duk yanda ta so suyi shiri da Salim ba ta samu ba, shine take gani sa’anta gashi kuma makaranta daya suke duk da department din su da ban ne. Wajen Saudah nan take samu ta dan sarara don ko ba komai za ta kulata, ta sata raino ko girki sune aiyukan da bata fiya bari mai aiki tana yi mata ba. Idan kuma tana son ta bugi cikin ta ma har hira take zama suyi, ga kuma TV duk channels din akwai su sai inda taga dama take kallo. Da yake can a wajen Rabi tunda ta fara zama tana kallon tashoshin da Rabin bata so sai ta sa Ahmad duk ya goge channels din ta daina ganinsu kwata kwata, don haka yanzu ma ta daina kunna TV din.

Rabi da yaranta suna yawan zama hira a falo musamman bayan sallar isha’i; don lokacin duk sun dawo banda Baba karami da yake Abuja; sai su zauna suyi ta hirarsu wani lokacin harda ciye-ciye. Zulaiha ta so shiga cikin wannan zaman a dinga yi da ita amma abun bai yiwu ba. Idan ta fito sai ta ga duk sun cike wajen sun yi mata wani kwarjini, sai dai kawai ta ‘bige da shiga kichin ko ta huce su ta tafi wajen Saudah. Tun tana gwadawa ma har ta gaji ta daina. Wani lokacin idan Abban ya shigo ya tarar da su suna wannan hirar ya kan ce

“Ina ‘yar taki.”

Sai tace

“Tana daki tana karatu.”

Wani lokacin kuma yana ganinta a wajen Saudah don haka wataran ko bai ganta ba sai ya dauka tana can. Don haka duk a ‘dari ‘dari take da su. Babu wanda yayi mata wani abu da za ta nuna tace an yi mata, amma kuma duk wani abu da zai sa ka ji ka zama ‘dan gida ma bata same shi ba a wajensu.

……..

Karatu tuni ya kankama, kuma da yake Zulaiha tana da kokarinta bata sami wata matsala ba. Ta so dai su dinga tafiya makarantar tare da Salim, amma sam ya ki yarda don haka kowa da kanshi yake tafiya. 

Tana son ta dinga kai wa Saudah rahoton Rabi amma bata samu dama ba, kwata-kwata bata ga abin rahoto ba. Haka ta hakura, duk abinda Saudah ta tambayeta sai dai tace bata sani ba. A haka har semester ta kare suka gama jarrabawa. Ranar da Zulaiha ta ce za ta tafi gida ya kama ranar alhamis, su auta za su je makaranta don haka Abba yace ta bari sai ranar Asabar babu makaranta sai Madu ya kaisu ita da Salim, Khalifa da Auta don su je su yi zumunci. Haka kuwa aka yi, duk yanda suka so kada su je ba yanda suka iya, itama Mommy bata basu hadin kai ba ce. Ta ce

“Ni ba gidan Sa’a nace ku je ba, Bichi ai ko ina danginku ne. Idan kuka kai ta gidansu toh ku shiga gida gida ku gaisa in ya so sai ku huce gidan Inna Hajara ku huta a can ku ci abinci sai ku taho.”

Haka suka hakura suka tafi. Naira dubu uku ta kawo ta bawa Madu tace

“Ku sayi kanin gidan gona a yanka ku kaiwa Inna Hajara. Ni bani da kudi amma in da kudi a wajenka ko biskit ne ku siya ku kaiwa yaran su Baffa don Allah.”

Yace 

“In Sha Allah za a siya Mommy.”

Haka suka fito suka kama hanya. Zulaiha ce a gaban mota yayin da su Salim suke baya, Madu yana tuki. Duk rawar kanta saida ta nutsu domin shi Madu tsoro ma yake bata, tana ganin kamar in ta fiya kula shi zai iya maketa kamar yanda yake make auta idan ya bashi haushi. Don haka ta tattaro duk wata nutsuwarta, har suka isa Bichi bata ce komai ba, su Salim ne suke ta hirar su a bayan mota. Saida suka tsaya a hanya suka sayi kajin, harda lemo da ayaba da burodi. Ledodi sun kai guda hudu taga Madu ya rarraba kayan nan sannan ya zuba a but din motar. Gidan su Zulaiha suka fara zuwa, nan da nan ta dauki akwatinta ta shige gida. Su Salim suka fito yayinda Madu yace

“Kuyi saura ku gaisa ku fito mu huce.”

Nan ya zauna yana jiransu a mota. A gurguje suka gaishe ta suka taso.

“Shi Madun ba zai shigo bane.”

Ta tamabaya

“Eh muna sauri ne.”

Inji Khalifa. Kafin ta kawo musu ruwan sha sun tashi, suka yi mata sallama suka huce. Suna fita ta hau zuba, tace

“Harda su kaji naga an siya fa da kaya leda leda na ma zata nan Abbansu yace a kawo amma kinga za su koma dashi.”

Sa’a tace

“Ai baza su bani ba, ‘yayan Rabi ai baza su so ni da arziki ba amma zan yi maganinsu daya bayan daya.”

Ta dauki waya ta kirawo Abban, bayan sun gama gaisawa tace 

“Yara sun zo ai an gode Allah ya bar zumunci.”

Yace 

“Amin Amin.”

Har zai ajiye waya tace

“Kai ka basu sako su kawo mana ko?”

Yace

“Ni ban basu komai ba, sai dai ko idan Mommy ce ta basu wani abu su kawo muku, ni babu abinda na bawa kowa.”

Tace

“Au! Toh an gode, Allah ya saka da alkhairi.

Suka yi sallama suka ajiye wayar. Mamaki ya cika ta don Zulaiha tace mata an yi sayayya leda-leda. Ta sake Kiran Zulaiha ta tambayeta inda ta tabbatar mata an yi sayayya harda su kaji, burodi, lemo da ayaba harda ma biskit. Basu gama maida zancen ba yaran wajen Baffa Audu; wanda 'dan wa da dan kani suke da su Sa’an; suka shigo gidan da murnarsu kowa da biskit a hannunshi suna fadin su Yaya Madun Kano ne suka kawo musu biskit harda lemo da burodi. Takaici ya cikata, wato ko biskit din baza’a bawa yaranta ba saboda su ba ‘yaya bane. Ta San wannan aikin Madu ne don shi baya boye kiyayyarsa a gareta. Nan da nan ta tura yaranta don su je su gano mata me da me aka kawo. Ai kuwa sun zo mata da labari kala-kala, yanda suka ga an kaiwa Inna kaji da lemo harda kwai da Kuma yanda suka zauna a gidan Inna aka dafa danwake suka ci suka huta kafin su tafi.

Sai da suka dawo Madu ya same shi a kasuwa yake tambayarsa me ya kaiwa Antin shi ne take godiya, nan ya gaya masa bai kai mata komai ba, kaji ne da lemo Kuma Mommy ce ta bada kudi tace a saya a kaiwa Inna Hajara kuma ita ya kaiwa da Baffa Audu.Take ya gane dalilin da ya sa Sa’an take tambaya don ya san hali. Duk da haka ya ji dadin yanda Rabi tayiwa Inna Hajara, yana mamakin yanda bata kyashin yiwa yanuwansa hidima ko da kuwa bata da hali.

……….

Kwanci tashi har yan Jami’a sun gama level 1. Duk wata fitna da Rabi take sa ran gani daga wajen Zulaiha bata ganta ba don haka har ta dan fara sakewa da ita. Su kuma yaran ganin uwarsu ta sake suma suka dan fara raga mata. Hutun session sati hudu aka basu don haka suka rankaya tare da su Khalifa Madu ya kaisu kamar yanda Abbansu ya mayar musu da shi wajibi, indai tace za ta je hutu toh suma dole sai sunje, yakan ce su je suyi zumunci. Bayan hutu ya kare ta tattaro kayanta ta dawo. 

Nan da nan aka fara registration, kuma tun daga wannan zango biyan kudin registration dinta ya dawo wuyan Abba. Tana karbo takardun registration ta gayawa uwarta tace mata ta nunawa Abban, don haka da yaga an bashi ba tare da wani musu ba kawai ya fitar da kudi ya bata. Sai daga baya suka fahimci ashe sai an nunawa mahaifinta in ya bada kudin sai Sa’an ta rike ta ce mata ta nunawa Abba ya bata ita za ta yi amfani da wancan. Tunda ta dawo wannan hutun kuma sai Rabi ta fuskanci wasu sauye -sauye daga wajenta. Sun kara kullewa da Saudah sosai don yanzu tare suke tafiya makaranta ko kuma idan ita Zulaiha bata da lecture sai ta zauna ta rike mata yara a gida. Wannan bai dami Rabi ba don ko babu komai kusan sa’anni ne, sannan kuma ta san cewa duk mace da take da yara kanana kamar na Saudan toh lallai tana bukatar duk wani taimako da zata samu.

Bayan kwana biyu kuma da taga an dan sake da ita sai ta fito da wata sabuwar sara; sai ta ji miryoyin su a falon musamman idan harda Ahmad a wajen sai ta sako kananan kaya ta fito, wani lokacin ta huce su ta je kichin kamar me shan ruwa wani lokacin kuma ta zauna a dining table ta sa litattafai a gaba kamar me karatu. Su dai ba suyi magana ba kuma in tana yi basa kulata. Riga take sakawa body hug ta roba wadda ta dame mata jiki da kuma pencil skirt shima na roba sannan ta yi parking gashin ta a tsakiyar kai babu dankwali; dama gata da gashi baki kirin har bayanta yana sheki. Sai da abun ya ishi Rabi sannan ta taka mata birki. 

Ranar Asabar ce don haka bata da lecture. Wajen azuhar ta fito diban abincin rana; wanda tun safe mommy take dafawa in ta zubawa Abba na zuwa kasuwa sai ta zuba sauran a flask da rana kowa sai ya diba; ko ba itace da girki ba ma ya zamar mata jiki haka take yi. Mommy tana zaune a falon ita kadai don haka ta ce

“Mommy sannu da hutawa.”

Tace

“Yauwa Zulaiha.”

Har zata huce Mommy tace

“Zo nan.”

Ta juyo ta dawo wajen Mommy ta zauna a kan kujera me me mazaunin mutum daya. Mommy tace

“Kin san cewa yaran gidan nan su Khalifa ba muharramanki bane ko? Ko da yeke ma tambayar ki zan fara yo kin san menene muharrami?”

Ta Bude bakinta cike da mamaki tace

“Mommy duka na sani.”

Tace

“Yauwa, toh irin shigar da kikayi jiya da daddare kika fito nan kika zauna a cikin su KaDa ki sake yin irin haka. Ko ba kya jin kunyarsu ai ya kamata ki kare mutuncinki. Ki saka hijabi ko Kuma ki saka riga ta mutunci in za ki fito cikinsu. Kin ji ko?”

Da kyar ta dago ido ta kalli Mommyn tace

“Eh.”

“Yauwa toh je ki ki ci abincin ki.”

Ta tashi jikinta ba kwari ta huce kichin din. Tun daga wannan ranar bata sake irin wannan fitowar ba, ko ta fito ma da hijabinta kuma hucewa take yi ta tafi wajen Saudah.

.............

A kwance take a dakin baki wanda shine dakinta tunda tazo gidan. Chatting take yi a waya ta jiyo dariyarshi dago falo. Nan da nan ta jefar da wayar ta taso ta leko ta bular mukulli dake jikin kofar dakin. Ta hangoshi kuwa shi da auta ne a falo, kamar kullum waya ce a hannunshi yayinda auta ke kwance a kafadarshi da alama wani abu yake nunawa auta a wayar suke ta kyalkyala dariya har ta jiyo muryarshi da tunda ta zo gidan baifi sau a kirga ta taba jin ta ba. Kafin ta taho gidan zuwan farko sai da mahaifiyarta ta ce mata

“Duk yanda za ayi kiyi kokari ki hilato Baba karami, idan kika aureshi kin huta tunda shine babba duk dukiyar yayan hannunshi zata dawo ya hada da wadda zai tara a Abujan. Idan abun ya yiwu ma yanzu haka Abujan za a kaiki kin ga ba ke ba ko nima dole na kece raini.”

Tsaf ta haddace wannan karatun kuma ta zo da niyyar ta ja hankalin Baba, amma tunda ta zo gidan ma bai fi sau a kirga ba yazo hutu. Ta so shi saboda yana burgeta yanda in ya zo yake kashe kudi kullum yana siyowa mommy da kannenshi kayan dadi; ta tabbatar in ta aureshi kanta wannan hidimar zata dawo. Duk yanda za ta yi don Baba ya kulata tayi amma sam baya kulata, sai dai kawai in ta gaishe shi yana amsawa. Tayi kokari in ya zo ta ce za ta debo masa ruwa da kansa yace mata baya so, ya fi so ya je kichin da kanshi ya diba ya sha don haka ta sha jinin jikinta. A hankali ma sai ya fice mata daga rai. Dama tunda ta zo in ta kalleshi tare da Ahmad sai ta ce ina ma Ahmad Ummanta tace za a aura mata, saboda Ahmad din ya fi haduwa sosai, ya fi Baba tsaho kuma ya fi shi haske, ga shi da saje irin wanda take so. Shi matsalarshi daya baya magana, miskili ne sosai, ko ita ta shaida don tunda take gaishe shi bata taba jin amsarshi ba, za dai taga bakinshi yayi motsi ba tare da ya kalleta ba ya cigaba da abunda yake yi. Ga shi ba shi da fara’a ko daya don ko murmushi ba za tace ta taba ganin yana yi ba, shi indai kaji dariyarsa toh shi da mommy ne ko auta, ko Abban ma ba sosai yake hira dashi ba. Kullum kawai yan cikin kallon waya ko laptop. 

Tun da taje hutun first semester ta gayawa Ummanta ita fi son Ahmad, ta ce mata 

“In ma fa kudi ne Umma duk kudin gidan suna hannun wannan Madun, don har ATM card din Abban ma a hannun Madun suke, sai dai kawai kiji Abban yana: Madu tura dubu kaza wannan account din, Madu turo min katin 5k, Madu ka sa nana unit din wuta, Madu kayi mana subscription na tv. Haka dai ke hatta Antin ma fa duk abinda ta nema shi ake cewa ya bata.”

Sa’a tace

“Toh ko Madun za ki aura tunda bakya son Baban?”

“Allah ya kiyaye in auri wannan mugun, kin san halinshi kuwa? Wallahi duk cikin gidan nan babu dan rainin hankali kamarshi ga wulakanci. Ahmad din kawai nake so kuma in Sha Allah shi zan aura.”

Kawo yanzu ta gama kamuwa da son Ahmad don haka ta yi shirin janyo hankalinshi ko ta wane hali.

Yanda ta hangoshi yana dariya ya matukar burgeta don haka take ganin za ta yi amfanin da wannan damar, ta ma manta da kayan dake jikinta ta bude kofa ta fito tana yauki ta nufi wajen da suke tana ta faman yauki da murmushi. Kafin ta kai wajensu taji muryar Mommy wadda take zaune a dining table tana chatting tace

“Ke Zulai me ye haka? Inaga dai islamiyya ya kamata na mayar dake sannan ki gane da Auta da Ahmadu ba muharramanki bane bai kamata kina fitowa wajensu a haka ba.”

Ta fada tana nuna mata jikinta. 

A nan tsakiyar falon Zulaiha ta daskare saboda kunya. Sai a lokacin Ahmad ya sauke wayar daga fuskarsu shi da auta ya kalleta sau daya ya cigaba da kallon wayar. Kafin kowa yayi magana Auta yace

“Eh wallahi Mommy ki sata a islamiyyarmu hadda malamai mata za suyi mata bayani dalla-dalla.”

Ya fada yana yarfa hannuwa sannan ya faki Ido yayi mata gwalo. Da kyar ta iya hadiye malolon da ya tokare mata makogoro ta ce

“Au.”

Ta juya ta koma dakin da ta fito ta fada kan gado ta sa kukan bakin ciki. 

Mommy ta dubi Auta tace

“Ba na hanaka sa baki idan ina yiwa wani fada ba?.” 

Ya sunkuyar da kai shima yayi tsamo tsamo. Ta taso daga inda take ta nufo su tana fadin

“Wai ma me kukewa dariya ne kai da Ahmad din?”

Suka kara kyalkyalcewa da dariya. Ahmad ya daga wayar ya budo ya nuna mata: status din Saudah ne ta dora hotonsu ita da Abban ga birthday cake a gabansu, shi Abban ya turbine fuska ita koma tana masa wanni kallon soyayya ta 'dan kwanta a jikinshi, kasan hoton kuma an rubuta ‘Birthday with Habibi’ yace

“Kinga fa abinda ya gani Mommy shine ya ce wai Laila da Majnun”

Itama saida tayi dariyar sannan ta rankwashi kan auta tace

“Kun kyauta! Uban naku ne Majanuni.”

Ta huce ta barsu a nan. 

Tun daga wannan lokacin suka sami lafiyar Zulaiha, kusan ma ta daina shiga harkar kowa kuma suma sai hakan ya fi musu dadi.

_____ 

Tun da yaga kwana biyu tana yawan kwanciya ranshi ya fara baci. Ya tamabayeta ko bata da lafiya ta ce lafiyarta kalau sannan kuma ya tambayeta ko ciki ne da ita ta ce ba shi bane. Yau din ma haka ta tashi sai wani bin bango takeyi tana gatsine fuska. Yana kallonta ya dauke kai saboda ta fara bashi haushi. Da kanshi ya kaita asibiti ya sa aka bata maganin fimily planning (pills), kuma ta nuna masa tana sha toh yanzun tangadin me takeyi. Abinda yake zargi ko bata sha ba domin dama ta gaya masa bata so don ita tana son yara da yawa, shi kuma ya gaya mata ‘yayan da yake dasu yanzu sun isheshi. 

Farfesun kaza ta dafa masa da burodi ta hada shayi ta ajiye masa a kan dining table. Ya kusan gama cin abincin ta fito ta zauna a kujerar gefenshi ta dora Ummi a kan cinyarta tace

“Ina son zuwa asibiti, zazzabi nake yi kwana biyu don yau ko makaranta bazan iya zuwa ba.”

Ya kara hade fuska sannan yace

“Kin tabbata zazzabin ne kawai ko?”

Ta fahimci me yake nufi don haka tace 

“Gaskiya shine, inaga malaria ne tu da dai ina shan pills dina."

“Toh Allah ya sauwake, idan na dawo da daddare sai mu je asibin zan kira Doctor kafin na dawo.”

Tace

“Toh.”

Bai tambayi abincin ranarshi don ya san ita ko ciwon kai taji bata yin wannan girkin sai dai kawai ta daure tayi na safe shima shayi da burodi, haka ya huce ya tafi kasuwa. A kwance ta wuni yaran ma mai aikinta ta barwa su ta kulle dakinta sai daga baya Zulaiha ta dawo ta  karbesu kuma tayi musu abinci. 

Bayan ya dawo ya ci abincin dare ta shirya suka fice suka barwa Zulaiha Nawwara da Ummi. Da yake asibitin kudi ne kuma ya yi waya da likitan suna zuwa suka shige. Tambayoyi likitan yayi mata ta bashi amsa. Bayan ya gama rubutunshi ya dauko takardu guda biyu na gwaji ya cike mata, ya yi waya aka turo masa mai daukan jini. Nan ofishin ta zo ta dauki jinin ta karbi takardun ta fice. Likita ya dube su yace

“Alhaji ku dan jira a waje naga next patient kafin a kawo sakamakon na rubuta mata magani.”

Suka tashi suka fito. Jimawa kadan mai daukar jinin ta dawo da takardun a hannunta ta shige ofis din likita, suka taso suka bi bayanta. Tana shiga ta ajiyewa likita takardun a kan tebur ta juya ta fice. Saudah da Abba suka zauna a kujerun gaban tebur din. 

Ya dauki takardun ya dan yi nazarinsu sannan ya dubi Abba yace

“Alhaji zazzabin malaria ne yake damunta sai kuma karamin ciki, inaga ba zai huce sati biyu ko uku ba.”

Abba yace

“Ciki kuma Doctor.”

“Eh Alhaji, ai babu matsala yanzu zan bata magungunan da suka dace in sha Allah za ta ji sauki.”

“Toh, toh shikenan likita.”

Suka dan yi shiru yayinda likita ya mayar da hankalinshi kan takardar da yake rubuta mata magani. 

Abban ne ya karya shirun yace

“Likita tana shayarwa fa babu matsala?"

“Babu wata matsala Alhaji indai za ta daure ta dinga cin abinci mai kyau da kayan marmari. Yaron da take shayarwa shekararsa nawa?”

Abba ya amsa

“Mace ce shekararta daya da rabi, saura kadan ma dai ta cika biyun.”

Likita ya ce

“Ah, ai ta girma ma. Hajiya za ki iya yayeta idan dai lafiyayyiya ce kuma tana cin abinci.”

Tace

“Lafiyarta kalau kuma tana cin abincinta sosai.”

Likita ya fadada murmushinsa yana kallon Abba wanda zuwa yanzu ya gama turbine fuska saboda takaici yace

“Ai babu wata damuwa Alhaji, indai ta sha magungunan nan da na rubuta kuma ta sami abinci mai kyau babu abinda zai samesu ita da yaran.”

Suka karbi takardar suka yi sallama da likita, sai da ya sayi magungunan a asibitin sannan suka tafi gida. Tunda suka shiga mota babu wanda yayi magana har suka zo gida, yana tsayawa ta yi maza ta bude kofar motar ta fice ta barshi. Ummi da Nawwara sun yi bacci har Zulaiha ta kwantar dasu a dakin baki itama ta kwanta a tsakiyarsu tana bacci, a haka ta shiga ta samesu. Ta danna wayarta ta duba lokaci karfe 10:25pm a hankali da sanda ta ja musu kofa ta huce dakinta. Tana shiga dakin ta kwabe kayan jikinta ta fito ta dauki rigar bacci zata saka sai kuma zauna a gefen gadon tana rike da rigar. A haka ya turo kofar ya shigo ya sameta, ya rufe kofar ya tsaya a bayan kofar ya dubeta ranshi a bace yace

“Kinga abinda kika janyo ko? Na gaya miki bana son haihuwar nan haka, ko zaki kara ma ki bari a kwana biyu amma sai da kika yi fashin shan maganin nan ko?”

Da yake ranta a bace yake itama cikin fushi ta tare shi

“Na fa gaya maka bana fashi. Shikenan Allah ba zai yi yanda yaso ba sai ace nayi fashi? Maganin da ko jiya ma kafin na kwanta sai da na sha."

“Amman dai kina ji likita yace in dai ba kiyi fashi ba baza ki sami ciki ba ko?”

“Toh ni dai banyi wani fashi ba sai dai kuma idan zubar da cikin za a yi, wannan kuma kowa ma yasan kafirci ne tunda dai yara ko nawa na haifa Allah ya bada abinda za’a basu.”

Ta bashi amsa a fusace. Tsaki kawai ya ja ya fice daga dakin ya rufe mata kofar da karfi. Itama ta ja tsaki ta murgude baki tace

“Aikin banza saboda zalunci matarka ta haifi yara har shida maza ka auro ni da kiruciyata daga haihuwar yara biyu mata duk wannan uban kudin daka tara kace wai bazan kuma ba, toh wallahi yanzu ma na fara haihuwa don yanda aka yi maka shida nima shidan zan yi ko ma bakwai, 'dan rainin hankali." 

Karar rufe kofar da yayi shine ya tashi Ummi daga bacci ta tsanyara ihu “Ummana.”

Kafin ta gama saka rigar ta  Zulaiha ta kwankwasa kofar dakin dauke da Ummi. Ta bude suka shiga ta karbi Ummin tana fadin

“Don Allah Zulaiha ki kwana a nan, bari na bata nono ki koma da ita ku kwana a can dakin, zan yiwa Mommyn waya nace ta rufe kofa.”

Tace

“Toh.”

Yanda ta kwana tana kukan takaici haka shima ya kwana bai yi bacci ba yana ta juyi yana sake-sake. Tun tuni ya riga ya yanke in ya kara aure haihuwa daya amaryar zata yi don in dai yara ne wadannan shidan sun ishe shi, daga mata kafa yayi kawai ta kara daya. Ya riga yayi mata bayani sosai kuma ya zata ta fahimce shi, duk da lokacin da yake mata bayanin ta so ta turje amma da ya nuna mata so yake ta dan huta ai ta fahimce shi. Ba wai baya sonta bane ko kuma yara ne baya so amma ya za ayi ace mutum yana dosan shekara sittin ana haifar masa yara, rayuwar da binciken masana da hadisi ya nuna sittuna au saba'una ce. Ko su Ummi da Nawwara ma shi tausayinsu yake ji don ya san su Baba Karami kawai aka haifowa su. Nan yayiwa kanshi alkawarin lallai daga wannan cikin ba zai sake barinta ta haihu ba, kafin ma ta je asibitin zai yi magana da likitan tun a labour room su yi mata family planning ko kuma ma su cire mahaifar gaba daya.

Lokacin da ya kawo mata zancen tayi family planning ta yarda da zancenshi don gaskiya raino yana matukar bata wahala don haka nan da nan da suka karbo pills ta fara Sha. Wata rana da taje gida ne sun hira da Ya Ummu taje bata labari, nan Ya Ummu ta dafa kafadarta tace

"Ke shashashace amma wallahi, ya ma raina miki hankali. Wato tunda matarshi da yake kauna ta haifa masa wadannan samarin ke ba sai kin haihu ba ko? Toh ina fatan kin san ko yanzu ya mutu duk yawan dukiyarshi abinda za ki samu da kadan ya 'dara tumunin takaba don ita da wadannan yaran za su cinye komai tunda bashi da uwa ko uba a raye."

Kafin dai su rabu sai da ta zige ta tas, don haka tun daga wannan lokacin ta daina shan pills din. Ko wata uku ba ayi ba kuwa gashi yanzu har ciki ya shiga, addu'a ma takeyi Allah ya sa 'yan biyu ne tayi sauri ta haife masa duk kwan da yake cikinta ko yana so ko baya so. 

Tun cikinta yana da wata bakwai tayi scanning likita ya gaya mata ‘yan biyu ne a cikinta mace da namiji. Tana sane taki gaya masa saboda bata san me zai ce ba, tunda ya nuna mata baya son haihuwa ta daina yi masa zancen wannan cikin da yake jikinta sai dai fa idan babu yanda zata yi. Kawai ya tambayeta lokacin da zata haihu kuma ta gaya masa. Ya saba hada akwati na kayan jariri da maijego duk lokacin da za a yi masa haihuwa don haka yanzun ma su ya hada, sai da ya cika akwatin da kayan baby sannan ya ‘dora mata leshi me kyau da tsada guda daya da atamfa Cote D’Ivoire turmi daya harda mayafi da takalmin wadanda suka dace da leshin. Bayan ta gama duba kayan tayi godiya sai kuma ta kawo maganar tana son shadda kuma ba siyo mata take so yayi ba don kanwar babarta tana siyarwa don haka kudi zai bata ta siya, babu yanda ya iya haka ya kawo naira dubu goma kamar yanda ta nema ya bata.

Ita kuwa Rabi tunda amarya take haihuwa bai taba yi mata kaya don ta sabunta ranar suna ba. Lokacin da aka haifi Nawwara ne ma ta tambaya da wasa tace masa ina nata kayan fitar sunan. Ya dubeta yace

“Me haihuwa da ban ke da saka kayan fitar suna, wato kinci zamaninki za ki ci na wata.”

Dariya kawai tayi ta bar zancen don itama zolaya takeyi, tunda shi din mutum ne mai yawan yi wa iyalansa sutura ko bai yi haka kawai ba in dai Sallah ta zo to kowa zai samu akalla kala uku, don haka in dai sutura ce toh tana da su sosai.

Tunda satin da zata haihu ya kama da kyar take jan kafa saboda tsabar nauyin da cikin yayi mata don haka ta sa shi a gaba da magiya ya kai Ummi da Nawwara wajen Ummanta tunda an riga an yaye Ummi; in ta haihu ranar suna sai a taho da su. Duk da baya son kai yaran gidansu dole ta sa ya amince domin shi ma ya ga yanda cikin yake mata wahalar dauka sannan kuma ya tabbatar Rabi ba zata rike mata yaran nan ba ko na kwana daya. 

Tare da Zulaiha ya kaisu asibiti ranar da zata haihu, sai da suka isa sannan ta kirawo Ummanta ta gaya mata tana asibiti, nan da nan kuwa aka turo mata Umma Balaraba kanwar mahaifiyarta saboda Kaka da Ya Ummu su Abban ya hanasu zuwar masa gida. Zulaiha na nan tsaye tare da Umma Balaraba aka fito aka ce musu ta haifi ‘yan biyu mace da namiji, kafin me fadar haihuwar ta juya Umma ta rangada guda ta zaro naira dubu daya ta bawa me fada musu haihuwa tana fadin

“Baiwar Allah dole na baki tukuici irin wannan albishir haka.”

Nan da nan Zulaiha ta kira Abban ta gaya masa abinda aka samu. Kafin wani lokaci ta fara kiran dangi tana gaya musu an haifi ‘yan biyu, namijin aka fara haihuwa don haka kowa sai son barka an haifa musu Baffa Hassan. Yana tashi daga kasuwa ya huce ya ga yaran da aka haifa masa, likita yace masa tana bukatar hutu don aka sai gobe za a sallameta. Ya bar su nan ya tafi gida. Sai da ya shiga gidan sannan yake gayawa Mommy haihuwar da ta tambaye shi Saudah.

Yace

“Au Zulaiha bata gaya miki bayan ta gama gayawa dangi, har su Atiku fa dake Kaduna ta gaya musu suna ta murna wai am sami Baffa Hassan.”

Itama nan da nan ta nuna murnarta tana fadin

“Eh gaskiya an sami Baffa Hassan toh macen Inna Hajara ce ko Baba Yalwa? Ma Sha Allah. Allah ya raya mana su.”

Yace

“Toh ai ku kuke saka sunan don haka sai dai na tambayeku.”

Ta kyalkyale da dariya tace

“Ohh mu sarakan shisshigi, wannan suna kam ai da shi aka haifo yaro, Alhamdulillah.”

Saura kwana biyu suna sai ga Abbati, shine telan da yake yiwa Mommy dinki Kuma itama Saudan tunda ta zo shi yake mata dinki tunda daman Abba ne ya kawo shi kuma in dai shi ya sai musu kaya toh Abbati ne zai dinka. Malam Bala yayi masa iso wajen Mommy ya shiga ya zauna a falo. Bayan ya gaisheta ya mika mata ledar dauke da kaya yace

“Ga wannan.”

Ta Bude ledar ta leka ciki atamfa ce da aka dinka, ta ajiye a kusa da Abbatin tace

“Ka yi makuwa ai na Umman Nawwara ne bari Auta ya raka ka ka kai mata.”

Ya turo mata kayan kusa da ita yana fadin

“Naki ne Hajiya ai Baba karami ne ya bayar a dinka miki kuma yace min in na dinka na zo da kaina na kawo miki.”

Ta karba ta yiwa Abbati godiya. Yana fita ta dauko waya ta kirawo Baba, kafin su gama gaisawa tace

“Kayan menene Abbati ya kawo min?”

Yace

“Mommy dinka miki nayi saboda za a yi taro kya saka.”

Tace 

“Toh Baba na gode, Allah ya kara arziki ya kawo mace ta gari.”

Suka yi sallama ta zauna tana daga kayan. Atamfa ce super me ruwan shudi da yellow kadan me kyau, kafin ta gama warware dinkin kuma mayafi ya fado daga ciki irin mayafan nan yan Dubai ya sha sequin sai kyalli yakeyi kuma ya shiga sosai da atmafar. Dinkin doguwar riga aka yi mata irin babbar rigar nan gashi daga can kasan rigar sai aka dora leshi aka jere shi da duwatsu masu kyalli. Kawai sai ta ji idonta ya ciko da kwalla, ta sa hannu ta share. Tana kara godewa Allah da ya bata Baba domin shi din daban ne a cikin ‘yaya, yana da matukar kyauta kuma ya iya zabar lokacin da zai yi kyautar. Ga shi kullum tana ransa, bata jin yanzu a fadin duniyar nan akwai wanda yake sonta fiye da yanda Baba karami yake sonta. 

Abba yana dawo bayan ya huta ta dauko kayan ta nuna masa, bayan ya sa albarka yace

“Ai Baba ya dauko halin Mai sunanshi (Hussain, mahaifin Abban), kyautar yaron nan har ta yi yawa. Kin san Ina zaune a kasuwa naga ya turo min naira dubu ishirin na daga waya zan kirashi nashi kiran ya riga nawa shigowa wai babu yawa turo min yayi a sayi goro da dabino saboda suna jibi. Wallahi sai da naji kamar zan yi kwalla saboda dadi, ya san ina da kudin amma duk da haka yana jin sai ya yi, ka samu 'dan da yake tausayinka tausayinka kamar haka ai sai ka godewa Allah.”

Tace

“Gaskiya ne Allah ya kara arziki.

Yace

“Amin, Kinga yanzu ‘dana yayi miki kayan fitar sunan ya fanshe ni ko? Don kin san ke Auta ne kawai danki fa a gidan nan.”

Ta tuntsire da dariya tace 

“Ai duka har su Nawwara da Yan biyun nawane kai ne dai baka da 'da sai dai kayi ta addu'a Allah ya sa Umman Nawwara ta sake haifo maka naka 'dan. Wannan haihuwar ma da Autana ya yi kudi ai a Saudi za mu yo sunan.”

.....

Duk wani abinci da za’ayi a wajen suna maijego ya bawa kamar yanda ya saba yace idan an dafa Rabin ta bayar da kula a zubo mata saboda masu zama a dakinta. Itama da ‘dan tanadinta don gashi dama watan da ya huce Baba ya bata dubu ashirin don haka ta hada kudinta wajen dubu  arba'in  ta bawa kawarta Anti Amina; wadda makociyarsu ce kuma tare suke zuwa islamiyya lokacin da Rabin tana zuwa; sannan ta hada mata da shinkafar tuwo kwano biyu wadda za ayi masa da kuma wadda za ayi fried rice itama kwano biyu, Ai kuwa Anti Amina ta sa aka yi lafiyayyar masa da miyar taushe da kaji ga kuma fried rice da salad da kunun aya sannan da cake guda dari don duk abinda kudin bai kai ba ma cikawa tayi. 

….. 

Tun ana gobe suna gidan ya dinke, kusan gaba daya ‘yan uwan Abba da suka zo kwana a wajen Saudah suka sauka domin har a falo wasu suka kwana. Wajen Rabi kuwa sai yan mata kadan wadanda Zulaiha ta ja. Gari na wayewa yan uwan mai jego suka hau dora tukwane. Abinda suka yi mata a sunan Ummi shi suka maimaita, da ta bayar da kular da za a zubo mata abinci sai aka ajiye kular a gefe suka cigaba da kwashe abinci ana kaiwa wajen Saudah, sai da aka gama sannan wata yar’ uwarta ta dauko kular suka zuba shinkafar rabin kula aka bawa yara suka mika mata. Azahar na yi aka hau rabon abinci, su Inna Hajara sune a falon Rabi don haka Sa’a ta karbo abinci ta kawo musu har nan. Shinkafa ce da nama ga alala da zobo da kuma ruwa. 

Sai da aka gama rabon abincin kashi na farko sannan Anti Amina ta bugawa ya yaranta waya sai gani sukayi ana shigo da kuloli, aka huce dasu wajen Mommy. Sai wajen la’asar sannan ‘yan unguwa suka shigo. Nan da nan aka fara rabon abinci da kunun aya a wajen Rabi, Anti Amina da kanta ta tsaya a kan rabon abincin. Sai da aka bawa su Inna Hajara sannan aka fara bawa bakin Mommy. Jimawa kadan sai ga Sa’a da kanta saboda ta turo yaro a bata kunun aya an hanata. Tana zuwa Anti Amina ta debo guda takwas ta bata tace sauran akwai bakin da za a bawa, tace a bata cake din aka ce mata ya kare. Da taga ba fuska wajen Anti Amina dole ta hakura ta fice.

Sai bayan la’asar Mommy ta canza kaya ta sa na wajen Baba, ta kawo warwaron da ya bata da zobe ta sa a hannun hagu, hannun dama kuma ta saka zobenta na Dubai gold wanda tun bayan haihuwar Ahmad da suka je Hajji ita da Abba ta siya da wata siririyar sarkar hannu itama ta gold da sarka da dankunnesu. Kwalli kawai ta saka a idonta sai Vaseline a lebenta amma ta yi fes da ita. 

Bayan ta gaisa da mutanen da ke falon ta huce wajen Saudah domin su gaisa da ‘yanuwan Abban da mafiya yawancinsu suna can. 

Itada makotansu suka shiga wadanda suke kawayenta ne suka zo suna, tun daga falon suke gaisawa da mutane har suka karasa daki wajen mejego. Suka gaggaisa wadanda suka kawo abun barka suka bata. Suka yi mata sallama suka fito ta biyo su don tayi musu rakiya. Da yake tana bayansu a falon sai Zulaiha ta zagayo ta rada mata a kunne

“Anti kin ga zoben a hannunta ko?.”

Ai kuwa nan da nan ta yi sauri ta sha gabansu ta dawo gefen mommy ta dubi hannunta na dama tana fadin

“Na gode Mommy, Allah ya bar zumunci.”

Mommy tace 

“Amin. Allah ya raya mana.”

Suka yi mata sallama suka fice.

Kafin girki ya zagayo kanta ta gama cika fam saboda  a ganinta ya raina mata hankali, ya siyo wa matarsa gwal an 'bige da cewa Baba ne sannan kuma ya sako mata atamfa Cote D’Ivoire a kayan fitar suna ya sayawa matarsa Babbar super. Dama kafin a tashi daga sunan sai da kawarta Jamila ta gama zugeta a kan atamfar, tare da cewa an yi haka ne don a fita haskawa. Sun manta a daidai lokacin da Rabin ta saka atamfar Saudan leshi ne a jikinta wanda kudinshi zai kai wajen dubu arba’in. Ta riga ta san in ta haihu baya yiwa Rabin sabon dinki domin a haihuwar Nawwara da Ummi kayan da ta saka itama tana da su saboda shi kaya iri daya yake musu. Ko ba a sai mata atamfa ba sai an siya mata gold don ga kawayenta nan mazansu ba su kaishi samu ba amma suna shigar gwala gwalai ita tana fama da fashion.

A zaune ta same shi a falo bayan ya gama cin abincin dare, rimi rimi suke hirarsu ta duniya yana mata ban gajiya. Tace

"Wai ina alkawarin gold din da akayi min ne, ai ko tukuicin haihuwar Baffa da Inna Hajara a bani gold ring."

Ya gyara zama yana murmushi yace

"Dadina da ke rashin hakuri."

"Haka ma zaka ce, toh ai na ga ita Mommy ka sa Baba karami ya siyo mata nata kaga dole na tambayi nawa ko?"

Ya tashi zaune kafin ya amsa

"Yaushe akayi haka ban sani ba?"

Ta daure fuska tace

"Ya za kace baka sani ba bayan gashi nan har ta saka gold din da sunan 'yan biyu?"

"Toh gaskiya sai dai idan tsohon gold dinta ta saka amma babu wani gold da Baba ya siya mata."

Da yaji shiru kuma sai ya ci gaba

"Toh Baba karami ma ko me ya siyawa uwarsa ai babu laifi ko? Tunda shima da albashinsa."

Tace

"Amma yaushe ya fara aikin da za a ce har ya siya mata wannan gold din."

Ya gyara zama sosai ya fuskanceta yace

"Wai ke me yake damunki ne? Kina maganar abun da babu shi har kina son kafa hujja."

"Uhmmn."

Sai da suka dan yi shiru sannan tace

"Toh shine kuma ka saya mata super ta fitar suna ka barni da Cote D'Ivoire ko? Bayan kuma ni na haihu."

Kallonta kawai yake yana mamaki don kawo yanzu ya gane fitna kawai take nema. Yace

"Toh ban yi mata kayan fitar suna ba, idan kin ganta da kaya bani na siya mata ba sai dai ko Baba ko kuma a yan uwanta. Na gaya miki ne ba don ina tsoronki  ba sai don na ja miki kunne, ba zan dauki wannan aikin banza ba. Wato nan titsiye ni kika zauna kiyi ko? Mtsewww."

Kafin tace wani abu ya tashi ya bar mata falon. Dolenta ta hakura ta bar wannan zancen don kwata kwata Bai bata fuska ba, ya nuna mata kamar yanda da bata saba wannan halin na gasa da Rabi ba toh kar ta fara. Ta dai yo shiru me kawai amma tana jiran lokacin da za a yita ta kare domin ita duk abinda ta gani a wajen Rabi tunaninta kawai Madu ne yake dauko musu kudi a kudaden Abba tunda ta san duk wani account na Abban ya san pins da passwords din, kuma duk wani ciniki da Madun ake kullashi.

Labarin Rabi

EPISODE 8

Dayake ta san yau ba wajenta maigidan ya kwana ba babu abinda ta dafa da safe, burodi da shayi kowa ya sha sai dai da yake akwai 'kwai duk wanda yake so zai soyawa kansa. Ya riga ya shigo ya dubasu tun wajen bakwai da rabi na safe don ya tabbatar Salim, Auta da Kahlifa basu makara a makaranta ba, don haka bata sa rai zai sake shigowa ba. Tana zaune a falo ta kunna rediyo kuma tana chatting yayi sallama ya shigo. Bayan ta amsa sallamar da yayi sai ya nufi wajen dining table, kamar yana neman wani abu da ya tabbatar ya ajiye a wajen. Binshi kawai tayi da kallo domin dama kwana biyun nan sai ya shirya zai fito sai ya zo  ya ce ta bashi abinda ta dafa da safe bayan ba a wajenta ya kwana ba, yau kuwa ko burodin ma basu rage ba ita da yara. Da yaga bai sami abinda yake sa rai ba sai ya juyo ya dubeta

“Yau me kuka dafa ne da safen nan? yunwa nake ji.”

Ta bar abinda take ta dube shi

“Shayi muka sha da burodin da ka siyo mana jiya, mun kuwa cinye burodin tas gashi kyuya ta sa yau ban yi abincin rana ba sai an jima.”

Yace

“Toh yanzu me za ki bani na ci don so nake nayi sauri na fita.”

Ta dube shi cikin mamaki tace

“Wai kwana biyu Saudan bata da lafiya ne ko bata nan, ya akayi bata yi abincin safen ba?”

Ya bata rai

“Ba nata nake son ci ba naki nake son ci, ko kuwa ni da gida na bazan ci abinci a inda nake so ba.”

“Gani nayi ai….”

Kafin ta karasa ya katse ta

“Kinga don Allah kar ki makarar dani ki tashi ko indomie ce ki dafa min bana son wani neman magana.”

Ta kalleshi kamar zata yi magana sai kuma ta fasa, ta tashi ta shige kichin, shi kuma ya shige dakinshi. Nan da nan ta dafa masa indomie harda kwai ta hada masa shayi mai kayan kamshi, sai da ya ci ya koshi sannan ya fice ya tafi kasuwa. Da yake washegari zai kama kwananta sai ta barshi a kan lallai kuwa gobe sai ta ji dalili don bazai yiwu ba kura da shan bugu gardi da kwace kaya.

…….

Masa da miyar taushe ta dafa ga kuma lafiyayyan kunun aya; domin tun lokacin da aka yi mata sharri a kan asiri ta rage yin zobo, tafi gane ta yi abubuwa kamar kunun aya, madarar waken suya ko pineapple juice. Saida ya ci ya koshi sannan ya zauna kallon labarai tare da yaranshi a falo harda Nawwara wadda Auta ya dauko ta. Bayan yaran duk sun tashi sun tafi bacci ne ita kuma ta fito ta zauna a gefenshi, suka fara hirarsu kamar kullum yana bata labarin kasuwa. Bayan sun dan taba hirar tace

“Abban Khalifa.”

“Uhmn.” 

Ya amsa ba tare da ya daina kallon TV din ba. Tace

“Don Allah ranar girkin Umman Nawwara ka daina zuwa kana yin breakfast a nan, ka ga ai bazata ji dadi ba ko ba komai nima lokacin da ka yi min haka na shiga damuwa sosai. Na San dai ba za ta kwana gidanka ta kasa tashi ta girka abinci safe ba.”

“Mtseww.” 

Yayi gajeren tsaki sannan ya cigaba

“Kawai kice ba za ki dinga bani abincin safen ba na san yanda zan yi.”

Tace 

“Ya za ayi na ce ba zan dafa maka abinci ba kai da gidanki bayan ka yi cefanenka kuma ina zaman matarka. Kawai dai kada aje a shiga hakki ne.”

“Toh ba za a shiga ba.” 

Ya bata amsa. 

Daga nan ta bar zance sai dai ta sami yanda take so don daga wanna lokacin bai sake zuwa cin abinci ranar da ba ita ce da aiki ba.

....

Yau sati na uku kenan da ya daina kulata akan kawai tana da ciki, kuma wannan banzatarwa da yake mata ya kaita bango don tunda ta shigo gidan bai taba yi mata haka ba. Tunda taga ya haura sati baya kulata ta fara tunanin ko gida za ta tafi, tunda ko ta zauna a nan din ma ba kulata yake ba abincin ma da take daurewa ta dafa kwana biyu ta daina dafawa tunda ba ci yake ba. Kullum sai dai kawai ya shigo ya huce dakinshi ya kulle kofa in gari ya waye ya fice ya barta. Ta san cewa wasu lokutan idan bai ci abincinta ba a wajen Rabi yake ci domin Zulaiha ta gaya mata komai harma da karin gishiri. Takaicin duniya duk ya ishe ta, gashi wannan cikin ya zo da saukin laulayi amma fa yana sa mata kunci da bacin rai duk da ita kanta bata gama fahimtar cewa cikin ne yake sa ta damuwa ba.

Yau ma kwananta ne kuma tana jinshi tun da wuri ya dawo amma don wulakanci har yanzu wajen awa daya bai shigo ba. Sai wajen 10:30pm sannan ya shigo lokacin tuni yaran sun yi bacci ta kwantar dasu. A zaune ya sameta a falon TV tana kunne duk da ba kallon take ba, saida ta kai zuciyar ta nesa sannan ta iya bude bakinta da kyar tace

“Sannu da zuwa."

Kallonta kawai yayi ya dauke kai ya huce ya nufi dakinsa. Cikin hanzari tana hada taku ta tare shi a bakin kofar yana daf da rufewa, ta rike hannun kofar kalleshi a tsiwace tace

“Inada magana da kai.”

Ya kalleta sama da kasa sannan ya shige dakin ya bar mata kofar a bude, ta bishi cikin dakin ta tsaya a gefen mudubu tana wani yatsina fuska. Sai da ya ajiye kayan dake hannunshi ya saka wayarshi a chaji ya juya ya ganta a tsaye sannan yace

“Ina sauraronki.”

Saida ta kare masa harara sannan tace

“Ina so ne inji matsayina a gidan nan, ka barni ni ba mai miji ba ni ba marar miji ba. Ita wadda kake zuwa take baka abincin da kasan ita da ‘yayanta sun isheka kaje ka auro ni? A yi min ciki kuma a dinga cin zarafi na, ciki kuma na halak ba shege ba? Gaskiya se an gaya min matsayin na in kuma ba ni da wani matsayi a gidan nan toh na koma gidanmu tunda da gatana.”

Kafin ta gama wanna bayani har ya zauna a gefen gadon yana kallonta yana takaici hade da mamaki. Sai da yaji tayi shiru alamar tana sauraranso sannan yace

“Kin gama rashin kunyar?.”

Tayi shiru bata bashi amsa ba, ya dube ta sai wani faman zumbura baki takeyi tana jijjiga ya sake cewa

“Nace kin gama rashin kunyar?”

Ya dan saurara ko zata amsa da yaji shiru sannan yace

“Toh ba za a gaya miki matsayin naki ba duk abinda za kiyi kiyi.”

Sai da ta zabga mishi harara sannan tace

“Toh wallahi zuwa da safe idan ban ga wani sauyi ba gidanmu zan tafi tunda dai ba daga sama na fado ka dauka ba.”

Kafin yace wani abu tayi sauri ta juya ta fice daga dakin ta maka masa kofar. Ya zauna a nan yana mamaki domin shi bai taba sanin ta iya tsiwa hakaba. Tana fita ta huce dakinta ta shiga ta sa mukulli ta rufe kofar don a tunaninta kada ma yace zai biyota. Haka ta kwana tana kukan takaici, ta zata ba zai iya yi mata irin wannan cin zarafi ba amma gashi nan yau saboda kawai tana dauke da cikinsa yana nema ya juya mata baya.

Tun asuba ta tashi ta hada masa abincin safe ta jera a dining table, ta wanka ta shiga hidimar yara. Bata da lecture yau don haka ba wani sauri take ta gama ayyukanta ba a hankali take bi. A shirye tsaf ya fito da jakarshi wadda kullum da ita yake fita, nan da nan Nawwara ta tashi ta tare shi da surutu itama Ummi ta karaso tana mika mishi hannu ya dauketa, ya dauketa ya kama hannun Nawwara za su fice ta mike tsaye sannan tace 

“Ina kwana.”

Ba tare da ya kalleta ba yace 

“Lafiya.”

Ya cigaba da tafiya tare da yaransa ya huce dining table ba tare da ya kalli abincin ba. Ta yi sauri ta cimmasa tana fadin

“Ga abincinka nan.”

Bai fasa tafiyar da yake ba wadda da ba don yana rike da Nawwara ba ma da tuni ya fice daga falon yace 

“Na zan ci ba.”

A tsiwace tace.

“Toh a gaskiya tunda dai bani da wani amfani a gidan nan wallahi gidanmu zan tafi in ka shirya sai ka biyo ni da takarda ta.”

Cak ya tsaya a daidai bakin kofa ya juya, tana tsaye tana masa kallon raini. Ya bude baki zai yi magana sai kuma ya fasa ya ja tsaki

“Mtsewwwww.”

Ya juya ya fice da yaran ya barta a nan. Sai da ya shiga yayiwa Rabi sallama sannan ya fito ya bawa Bala megadi yaran yace ya mayar dasu idan ya rufe gate sannan ya ja motarsa ya fita. 

Bayan ya fita ya barta a tsaya ta kusan minti daya a wajen tana takaici kafin ta goge hawayen dake fuskarta ta koma daki. Nan da nan ta dauki babbar jakarta ta zuba kaya kamar kala biyar, bata yi niyyar tafiya da yaran ba don haka bata daukar musu ko tsumma ba ta rataya jakarta ta fice. Tana fita ta da su Nawwara sun shigo falon, ta dauki Ummi ta kama hannun Nawwara suka fice ta rufe kofa ta jefa mukullin a jaka, suna fitowa ta ja su suka nufi wajen Rabi.

Daga kichin ta amsa sallamarsa ta fito tana goge hannuwanta da dan tsumman kitchen. Nan da nan Nawwara ta kwace hannunta ta karasa wajenta tana

“Mommy ika kwana.”

Ta rike hannunta ta amsa

“Lafiya kalau mutuniyata, kin tashi lafiya.”

Ta rikota suka karaso daf da bakin kofa inda Saudah take tsaye tana kokarin sauke Ummi tace

“Umman Nawwara shigo mana, unguwa za ku ne?"

Sai da ta kau da kai sannan ta amsa tana ta gatsine fuska

“Ba unguwa za mu je ba gidanmu zan tafi na kawo masa ‘yayansa gasu nan idan ya dawo ki bashi.”

Ta zaro ido tana tafa hannuwa tana fadin

“Subhanallahi. Kin san kuwa me kike fada Saudah? Lafiyarki kuwa? Kina da gidan da yafi wannan ne a halin yanzu?" 

Ta karasa ta dafa kafadarta tare da rike hannunta tace

“Mu karasa ki zauna babu inda za ki ai aure ba wasa bane bautar Allah ne da zai barki ki tafi ba tare da wani babban dalili ba.”

Tana tura ta tana turjewa a haka har ta kaita gaban kujera ta zaunar da ita, tana ta cika tana batsewa. Itama ta koma gefenta ta zauna ta rike hannunta don gani take kamar in ta saketa za ta tafi. Ta kwalawa Zulaiha kira wadda take daki domin yau sai da yamma take da lecture. Nan da nan Zulaiha ta fito Mommy ta Umarceta da ta dauki su Nawwara su je daki su yi wasa kafin su gama magana ita da Saudah. Ta so ta tsaya a nan don yanda taga Mommyn ta rike Saudah ta zata wani abun zata yi mata tana daukar Ummi take fadin

“Mommy lafiya ko?”

“Lafiya, nace ki ja min yara ku tafi.”

Ta juyo wajen Saudah tace

“Ko ma me yayi miki ai hakuri ake yi ba saboda shi ba saboda Allah, kuma ki dubi yaranki ko kin tafi baza ki sami natsuwa ba idan basa tare dake, zama gidan ubansu shine babban gatan da zakiyi musu.”

“Mtsewwww!” 

Saudah ta ja tsaki sannan ta bata amsa

“Ba ni zaki gayawa wannan zancen ba ki gayawa mijinki, ko da yake ai kin san me ake ciki tunda dake aka hada baki ana tauye min hakki sannan ana nema ace ba’a son abinda zan haifa tunda kin riga kin cika gida da ‘yayan da ake so. Ba zan juri tsangwamaba gara na tafi gidanmu ko babu komai na san ana so na a can."

Idanuwanta suka kara fiffitowa tace

“Wai wannan wane irin zance kike yi ne? Idan ma akwai mai tauye miki hakki toh mijinki ne kuma babu inda za ki je saboda shi aure ai dama zaman hakuri ne musamman a wajen mace."

Har yanzu tana rike da hannun Saudah, ta mika daya hannun nata ta dauko wayarta da take kusa a kan kujerar, ta kira wayar Abban. Yana dauka ko sallamarshi bata amsa ba tace

“Me yake faruwa ne Saudah ta kawo yara wai ita gidansu zata tafi?”

“Mtsewww.” 

Ya ja tsaki sannan ya cigaba

“Toh ta tafi Mana, wa ya tare mata hanya?”

Ta ce 

“Ni na tare domin kuwa babu inda zata. Haba Abba ina zata tafi ta bar yara har biyu, ko babu komai ai ba girmanka bane ace matarka ta yi yaji.”

“Toh wa ya koreta, ba ita ta zabi tafiyar ba? Allah ya kiyaye hanya.”

Ta yi sauri tace

“Ai kuwa sai dai mu tafi tare mu bar maka yaran a makota.”

“Wannan wace irin magana ce?”

Kafin ya karasa ta cigaba

“In ta tafi me zan zauna in yi? Rainon yaran? Ba zai yiwu ba gata nan a wajena ka yi sauri ka dawo ko ma me ke tsakaninku ku warwareshi ta koma dakinta in ba haka ba wallahi kafin taje gida ni na je in ka dawo da ita ka kira ni na dawo.”

Ta ajiye waya, ta dubi Saudah tace 

“Kiyi hakuri mu jira shi yanzu zai dawo.”

Ta sa hannu ta share hawayen dake fuskarta ta bude baki za ta yi magana ta jiyo karar wayarta dake jaka. Ta fizge hannunta da Mommy take rike da shi ta bude jaka ta zaro wayar, tana kallon screen din wayar ta ja tsaki. Tana daf da tsinkewa Mommy ta karbe wayar ta amsa kiran

“Hello ka yi sauri fa ka zo in ba haka ba wallahi za ka tarar gidan babu kowa.”

Yace

“Ki bani ita.”

Nan da nan ta mika mata wayar, da taga kamar zata bata mata lokaci sai ta kara mata wayar a kunnenta sannan ta sa hannunta ta dafe don haka Rabin ta saki ta ‘dan matsa. 

Daga daya bangaren yace

“Kar ki tafi ko ina ki koma gidan yanzu zanzo.”

Da ya ji shiru yace

“Kina ji na ko Saudah?”

Tace 

“Uhmn.”

Ta ajiye wayar ba tare da ta saurari abinda zai ce ba. Ta sa hannu ta sake goge hawayen takaicin da ta kasa hanashi fitowa ta mike tsaye ta rataya jakarta. Itama Rabin ta mike tsaye tana fadin

“Kiyi hakuri har ya dawo kinji komai zai huce in sha Allah.”

Ba tare da tace mata komai ta juya, kafin ta kai bakin kofa Mommy ta kwalawa Zulaiha kira tace mata

“Kuje wajen Umman, in ta fito kafin Abban ya dawo ki zo ki gaya min kinji Zulaiha?.”

Tace 

“Toh”

Suka huce suka bi bayanta, har ta juya za ta shiga kichin ta dawo ta huce bakin gate wajen Bala me gadi ta same shi yana yiwa fulawoyi ban ruwa. Bayan ta amsa gaisuwarshi tace

“Malam Bala don Allah idan kaga Umman Nawwara ta zo fita kayi sauri ka kirawo ni.”

Yace 

“Toh Hajiya an gama in sha Allah. Allah ya sa dai lafiya.”

“Lafiya kalau.”

Ta amsa sannan ta huce ta koma ciki, tana shiga ta huce kichin don ta karasa aikinta tana fadin

“Haka kawai ki tafi ki barmin kananan yara gayyar tsarkin kashi da fitsari ko ni uban wa na tafi na barwa nawa ‘yayan? Ki zauna kiyi zaman ‘yayanki aure kam mutu ka raba idan wata tsiya yake bani a cikin aure gashi nan kema ya baki.”

……..

Kafin wani lokaci ya dawo gidan, ya zata tana wajen Rabi don haka can ya fara zuwa da ya tarar bata nan yace

“Ina zuwa bari naje wajenta.”

Ya juya ya fice. 

Yana shiga wajen ya tarar da Zulaiha a falo ita da yara suna kallo, bayan ya amsa sannu da zuwansu ya huce dakin. A zaune ya sameta a gefen gadon tana kuka harda shessheka ko sallamarshi bata iya amsawa ba domin ko dagowa ma bata yi ta kalleshi ba. Ya mayar da kofar ya sa mukullin da dama a jikin kofar yake ya kulle kofar don yanzu Nawwara ta iya bude kofa. Ya karasa kusa da ita ya zauna, ya bita da kallo na yan dakiku sannan yace

“Toh kuma da aka hanaki tafiya gidan an dokeki ne da kika zauna kina kuka.”

Shiru tayi masa bata amsa ba don haka ya cigaba 

“Yanzu ke ba za ki ji kunya ba ki je musu gida da sunan yaji?”

Ta dago ta share hawayenta ta kawar da kanta sannan tace

“Indai ba a ji kunyar yi min wulakanci ba toh ba zan ji kunyar tafiya gidan ubana ba.”

Yace

“Toh an daina yi miki wulakancin, shike nan?”

Ta kara kawar da kanta ba tare da ta ce komai ba. Ya mike tsaye yace 

“Shike nan koh, in an jima Sule zai kawo cefane idan kuma akwai wani abu da kike so a hado dashi ki turo min ta waya.”

Shirun dai ta sake yi masa. Yace

“Baki ce komai ba?”

Ta zumburo baki sannan tace

“Na ji.”

“Yauwa toh bari nayi sauri na koma kasuwar don yau muna da aiki.”

Ya juya ya fice ya barta a nan zaune tana share ragowar kwallarta kuma tana takaici don ba haka ta so ba, ta saka rai zai yi ta bata hakuri yana lallabata amma shi sai wani aikin girki ma yake bata kamar in tayi girkin ita ya taimakawa ta ja tsaki a fili ta mike ta huce bandaki don ta wanko fuska.

Yana fita ya huce wajen Rabi ya sameta a zaune a falo, kafin ta amsa sallamarshi yace

“Yanzu ke don abin kunya saboda karamar yarinya ta yi yaji kema sai ki ce za ki tafi?”

Yanda yake magana ya bata dariya don haka ta kyalkyale da dariya yayinda shi kuma ya karaso ya zauna a kusa da ita. Harararta yakeyi saboda yanda ta bashi takaici yace

“Bafa na son wannan dariyar da kika tsiri yi min idan ina magana sai kace wanda yake miki wasa, in ba a wajenki ba ina na taba jin mace tayi yaji saboda kishiyarta zata yi yaji abinda ma wasu haka suke so amma saboda ke ce Rabi har kina fada idan ta tafi kema tafiyar zaki yi.”

Sai da ta ‘bata rai sannan tace 

“To in ban tafi ba zaman ‘yayanta zan zauna inyi, na gama rainon nawa ‘yayan tace zata tafi ta bar min wasu. Tabbas da ta tafi za ka dawo ka tarar nima na tafi in ta dawo sai na dawo, amma tunda Allah ya sa bata tafi ba toh in sha Allahu aure mutu ka raba Allah ya karo zuri’a ta gari.”

Da kyar ya hadiye malolon da ya tokare masa makogoro don maganganun Rabin sun bata masa rai. Fuuu ya tsahi ya fice daga falon ya barta a nan zaune tana dariya. Har yaje kasuwa yana tunanin yanda Rabi ta canza gaba daya daga lokacin da ya auro Saudah, da ya zata ya santa ya haddace dabi’unta amma kullum sauya masa take yi, ya kasa gane kishi ne ko kuma tsabar kiyayya ce da take yiwa kishiya. A haka komai ya huce, Saudah ta cigaba da rainon cikinta. A daidai lokacin Nawwara tana da shekaru uku yayinda Ummi take da shekara ‘daya da rabi. 

…….

Tun da suka fara aiki a Abuja su hudu suka kama daki daya duk da ba wajen aikinsu daya ba, dukansu yan Kano ne kuma basu da aure. Aminu Ahmad ne kadai yake da mota a cikinsu don haka duk lokacin da zasu zo Kano sai su taho dukansu a motarsa. Yau ma kamar kullum sun kamo hanya suna tafe suna hirarsu kuma kowa yana chatting a waya. Status ya budo yana kallon na mutane, hannunshi ya kai kan status din Farida Bukar, wata ‘yar ajinsu a jami’a. Set ne na zobe da warwareya masu ruwan gwal masu kyau sosai ta dora tana siyarwa, sun bashi sha’awa kuma ya san Mommy tana son zobe don haka ya ji yana son ya siya mata. Ya tamabaya ta gaya masa kudin kowanne set naira dubu tara, ya nuna mata wanda yake so da sharadin zai zo ya gansu a fili sai ya bata kudin ta karba, ta turo masa kwatancen a kan da ya shiga Kano zai tsaya ya karba. Suna shiga Kanon kuwa ya sauka a unguwarsu Farida ya duba zoben ya tabbatar da kyansu sannan ya biya. Har ya karba zai tafi ya tsayar da ita ya tambaya

“Abun nan wai gold ne?”

Tayi dariya tace 

“Gold din zan sayar maka dubu tara? An dai kwaikwayi gold din ne kawai aka yi wanna.”

Yace 

“Yayi kyau sosai.”

Ya karba ya huce gida. Sai bayan magriba sannan ya isa gidan ya same ta a falo ita da Ahmad, Salim, Khalifa da Auta suna hira. Suka amsa sallamarshi auta ya tashi ya karbi jakar kayanshi ya kai daki yayinda Khalifa ya kawo masa ruwa. Bayan ya zauna sun gaisa da Mommy ya mika mata yar karamar ledar da aka saka awarwaron nan a ciki yace

“Mommy wannan naki ne?”

Ta karba tana washe baki tana fito dasu daga leda, ta bude kwalin ma ta zaro su duka. Ta zira warwarayen guda biyu sannan ta zira zoben ta daga hannun tana kara dubawa tana fadin

“Iyye, kai gaskiya na gode Allah yayi maka albarka ya kara arziki.”

Yace 

“Amin Mommy.” 

Yana ta murmushi ganin yanda itama take ta kara dubawa tana jin dadi. Auta da yake zaune a kusa da kafarta ya kamo hannun nata yana fadin 

“Iyye! Su Mommy an sa daham.”

Duk suka kyalkyale da dariya ta doki kan auta tace 

“An saka din sarkin tsokana, baki abun magana da yake na zama kakarka.”

Yace 

“Aah murna fa nakeyi Mommy.” 

Ya juya ya dubi Baba yace

“Ya Baba ina tawa tsarabar?”

Ya mika masa ragowar ruwan robar da yake sha yace

“Gashi.”

Ya sa hannu biyu ya karba ya fara bude ruwan ya sha sannan yace

“Bari in sha hannun da ya baka ruwan faro ai wataran zai baka ice cream harda kazar Yahuza."

Suka tuntsire da dariya.

Duk wannan hirar da sukeyi a kunnen Zulaiha tana manne a jikin kofar dakinta tana jiyosu kuma tana leko su ta kofar mukulli, wanda daman kullum indai sun zauna suna hirarsu to tana labe tana kwashewa.

Washegari ya kama ranar Asabar don haka ana gama cin abincin safe Zulaiha ta fito zata tafi wajen Saudah, ta sami Baba a falo bayan ta gaishe shi ya dauko alawa a leda ya bata yace ta kaiwa su Nawwara, ta karba ta fice. 

Tana shiga bayan sun gaisa ta mika mata ledar ta gaya mata Baba ne yazo jiya ya kawo wa yara. Saudah ta tabe baki tace

“An gode, na ji shigowarshi ai.”

Tace 

“Allah sarki.”

Sauda ta sake cewa

“Ku kuma me aka kawo muku tsarabar Abujan?”

Ta tabe baki tace

“Mu a su wa? Ya dai siyowa Mommynshi warwaro da zobe na gwal.”

Ta zaro ido 

“Gwal fa kika ce?”

“Kwarai kuwa da idona na ganshi dankarere kuwa.”

Ta yatsina baki sannan tace

“Yanzu shi Baba albashinsa har ya kai ya sayi zobe harda warwaro na gwal, lallai.”

Zulaiha ta danyi dariya sannan tace

“Idan albashinsa bai kai ba ai Abbansu ya tara.”

Ta tabe baki tace

“Hakane kam.”

Suka dan yi shiru daga baya kuma ta tashi ta tura katon cikinta ta huce daki ta bar Zulaiha a nan ita da su Nawwara. Tana ta mamakin yanda za ayi ace albashin Baba ya sayi zobe da warwareya guda biyu na gwal, ta san tsadar da gwal yake yi don haka ta san tabbas da kudin Abban aka hada aka yi wannan sayayyar ita kuma tana zaune bata da ko dan kunnen gwal. 

Ranar da girki ya zagayo kanta kuwa sai da ta bugi cikinsa a kan haka. Duk yanda ta kai ga so taji ya ce mata an sayi gwal ya 'ki, ya kafe a kan babu yanda za ayi ba Baba ko wani ne ma ya bawa Rabi kyautar gwal bata gaya masa ba don haka babu wannan zance. Da dai ta ga ba zai amsa ba sai tace

“Toh ni yaushe za ka siya mi dankunnen gold din da kayi min alkawari tun haihuwar Nauwara?”

Yace

“Na gaya miki in sha Allah idan na sami hali zan siyo muku don kin san dole sai dai na sayi guda biyu ko?”

A haka ta hakura da zancen tana jiran lokacin da za ta ga wannan gwal din da idonta a hannun Rabi, tabbas itama sai an saya mata. 

Sakina Yazid

Episode 10

Kwanci tashi Madu ya shiga shekarar karshe a jami'a yayinda Ahmad yake bautar kasa a Kaduna. Da yake akwai kanin Abba wato Baffa Atiku da kuma kanin Mommy Baba Mubarak duk a Kadunan sai da ya zabi masauki ya darje. Gidan Baba Mubarak ya zaba saboda ya fi kusa da inda yake bautar kasar. Ita kuma Zulaiha da Salim suna biye da su a level 3, Khalifa da ya kamata ace yana level 1 yanzu Amma bai fara karatun ba saboda bai ci English a SSCE ba don haka sai computer school kawai yake zuwa kuma yana shirye-shiryen gyara jarabawar. Shi Auta da yake akwai tazara sosai tsakaninshi da Khalifa har yanzu yana secondary school. Ranar da Zulaiha ta gama jarrabawar 1st semester ranar ta tafi gida, don bazata iya jira su Madu su kaita ba don su basu gama jarrabawa ba ita kuma ana bikin kanwarta Maryam a gidansu, wannan satin za a sata lalle.

Maryam ubansu daya da Zulaiha sai dai ita uwarta ta fita. Bayan an haifi Zulaiha da 'yan watanni babanta ya auri uwar maryam din, bata yi shekara hudu ba a gidan auren ya mutu. Da farko ta tafi da Maryam din amma da ta shekara shida ya dauko ta ya dawo da ita wajen Sa'a. Haka ake zaune da dadi babu dadi har kawo wannan lokacin da ta gama secondary school. Mahaifinsu na fafutukar samar mata admission 'dan wan mahaifiyarta ya fito neman aurenta yace karatun ma a bari tunda shi a Sokoto yake aiki in sun je chan ya samar mata a UDUS. Da farko Sa'a ta so a 'daga bikin saboda a fadarta ai Zulaiha yayartace kuma bata yi aure ba don haka a jira sai Zulaiha ta sami miji. Dangin baban su Zulaihan ne suka ce ba zai yiwu ba tunda ita ta tura 'yarta karatu wannan ta sami miji 'dan mutunci toh babu abinda za a jira. Nan da nan kuwa aka fara shirye-shiryen bikin gashi har lokacin ya zo. Don haka Zulaiha take ta sauri ta tafi gida kar ayi ba ita.

Ranar Laraba ta isa gidan ana gobe kamu, da yake dangin ubansu sun karbe duk wata hidimar bikin a wajensu za a yi bata sami mutane da yawa a gidan ba domin ko kannenta duka suna can gidan kakannunsu inda ake bikin. Bayan ta gama gaisawa da babarta tace

"Umma bari na bisu gidan bikin na gani."

Tace

"Ba fa rawar kai za ki je kiyi tayi ba don kin san bikin kanwarki ne ba na kawarki ba."

Tayi dariya tace

"Haba Umma ni me nace miki zanyi."

"Na dai gaya miki. Hutun naku kuma kwana nawa ne?"

Tace

"Sati daya ne fa Umma, shima don wasu sai gobe zasu gama exams ne da kwana biyar ne ma. Ai nima da an gama bikin ranar litinin zan koma saboda wanki suna nan na tarasu da yawa gara naje na wanke na goge kafin a koma na rasa na zuwa makaranta."

Umman ta kalleta tace

"Au! Toh zo nan, matso ki zauna a nan muyi maganar nan don na san in aka shiga hidimar bikin nan ba zan sami sarari ba sai dai kawai naji kina cewa za ki tafi, zo ki zauna ki ji."

Inda ta nuna mata kusa da ita a kan kafet din da yake tsakar dakin nan ta zauna tana kallon mahaifiyar tata tace

"Gani Umma."

Sai da ta yi gyaran murya ta gyara zama ta karkato ta fuskanci Zulaihan sanna ta fara magana

"Wai ya batun naki auren ne, har yanzu baki hilato Baban ba? Kin ga an fara tsallake kanki ana auren kannenki yanzu dangi ubanku za su 'kara sa miki ido fa."

Ta sunkuyar da kai tana wasa da yatsun hannunta, da Umman ta ji shirun yayi yawa tace

"Baki ce komai ba, mun riga mun yi maganar nan dake fa don ni wallahi ban taba tunanin za a kawo yanzu babu maganar aurenki da Baba Karami ba duk wani shirin biki na gama shi."

Ta kalli mahaifiyartata ta ce

"Hmmn! Umma toh wa ma ya kulani? Kuma fa na gaya miki shi Baban nan ba wani zuwa ma yake ba, in ma yazo wani lokacin kafin mu hadu ya koma."

"Duk abubuwan da na gaya miki ba kya yi kenan?"

Ta tamabayeta tana me nuna mamakinta, ta jijjiga kai tace

"Hmmmn! Umma baza ki gane ba."

Takaici ya kama Sa'a a fusache tace

"Wane irin bazan gane ba? Zancen banza kenan, shi Baban ba namiji bane ke kuma mace? Kin dai je kin tsaya sakarci. In ma karatun kike ji ai kin san dai babu yanda za ayi ya hanaki ko? Ke da nake so ki 'dan karkato da tunaninshi kadan ni zan karasa aikin daga nan amman kinje kina ta bacci."

Ta kawar da kai tace

"Hmmn! Umma da ma Ahmad kika ce don kin ga shi na fi ganinshi kuma ina ga zai fi saukin hali ma."

Ta rike haba tana mamaki tace

"Wallahi zan bata miki rai Zulaiha, auren da ake so a yi miki shi ko gobe shine za ki tsaya jiran wani Ahmad. Yaushe ya gama bautar kasar ya samu aiki ya zo ya aureki kina kallo dangin ubanku har sun fara yar min da magana a kan ki, so kike sai zaman garin nan ya gagare mu ko? Don fitinar ubanki kawai ta ishe ni in aka kai wani lokaci baki sami miji ba."

Ta kawar da kai gefe tace

"Toh Umma zan kara dagewa, bari in je wajen bikin in na dawo ma karasa."

Kafin ta ce wani abu ta mike tsaye ta fara gyara mayafinta. Kallonta kawai tayi tace

"Ai shikenan."

Zulaiha ta fice ta barta nan zaune tana tunani kala-kala.

Tunda Zulaihan ta gama secondary Jibrin ya fito ya nuna yana sonta, yaro ne mai hankali kuma mahaifinshi abokin mahaifin Zulaihan ne. Shima da karatunshi na NCE sai dai da yake bai sami  aiki ba sai ya koma kasuwa yana sayarda hatsi, wani lokacin in akayi girbi sai ya siya a hannun manoma ya taho birni ya siyar. Amma da yeke Sa'a ta raina samunshi kuma tana ganin ga samari da take iko da su sai ta zuge Zulaihan. Tun tana sauraronshi har ta daina kulashi, yayi naci sosai kafin ya hakura. Idan babansu yayi magana sai Sa'a tace

"Ni bana son auren talauci, ga Ummi nan kullum chefane sai ka taimaka masa da wani mai hali ta aura da ba ita ba har mu ma mun huta amma ka siyar da akuya ta dawo tana gogar muka danga. Yan matan nawa su biyu kacal an sadakar da waccan wanna ma a kuma, gaskiya ba zai yiwu ba Zulaiha karatu zata yi kuma in sha Allah zata samo mijinta daga can."

Tun abun yana damun shi har ya gaji ya sa mata ido, shi yasa da ta ce auren Maryam a bari sai Zulaiha ta samu miji a hada ya ce ba zai yiwu ba, da yaga ma kamar za ta yi masa wasa sai ya kaiwa Babbar yayarshi bikin. A can aka karbi lefe aka yi duk wata hidima sai dai kawai a aiko Sa'an taje kuma da yake tana shakkar yayar tashi haka ta hakura.

___

Ko da Zulaiha ta fito sai da ta biya gidansu wata kawarta dake jikin nasu gidan don su tafi cikin garin tare amma bata sameta ba, don haka ita kadai ta kama hanya.

Ta rasa gane abinda ya sa Ummanta take so lallai sai ta auri Baba, ita ba ta son Baba, Ahmad take so. Ta san bai san ma tana yi ba kuma bata jin zai saurareta a halin yanzu, amma gaskiya ita shi take so. Bata san yanda akayi ta fara sonshi ba amma zuwa yanzu ta tabbatar lallai shi kadai take so da aure a duniya. Ahmad yana matukar burgeta, komai nashi ma burgeta yakeyi. Ko a makarantar ma sai da ta bibiyeshi har department dinsu a nan ta ji labarin 'yan mata da yawa ma suna son shi amma ya ki kula su, duk da kin kulasun da yake yi yayi mata dadi amma ya kara tabbatar mata da cewa tana da aiki. Gashi yanzu kuma Umma tana ta wani zance, yanzu karshenta sai dai ta auri wa ta dinga kwana da tunanin 'kani domin ta ma 'ki saurararta suyi maganar Ahmad din ita burinta kwai ta auri Baba. A wajen bikin ne take samun labarin Jibrin din ma yayi aure ya gina gida a Kano inda ya zauna don yanzu hatsi har kudu yake kaiwa sanna ya kawo kayan abinci irin na su ya sayar a Kanon. Gashi tunda aka fara bikin 'yanuwan babansu suke mata habaici ance za ta sami miji a makaranta har yanzu sun ji shiru, bata iya basu amsa sai dai wanda aka yi a ganan Sa'a tace

"Garajen me kuke yi, yana tafe in Sha Allah kafin a gama karatun."

Lafiya kalau aka gama biki, mahaifinsu da kanshi ya zabi masu kai amarya mutum shida harda Sa'a kuma da kawar amarya daya, ango ya kawo mota sienna aka kwashe su sai Sokoto. Sa'a kam ta yi mamakin ganin yanda gida ya cika tunda ta san mahaifinsu gado da kujeru kawai yayi set daya, dangin uwarta kuma cewa sukayi su da kansu za su kai nasu kayan a gani a dakin amarya, shima angon yayi daidai gwargwado don shi yasa labule a duka gidan; daki uku da falo da kicin, kuma ya sa gado a master bedroom. Yan uwan uwarta kuwa sun shake kichin da kaya ga TV da fridge harda carpets masu kyau, dangin uban ma kuma sun nuna mata gata don suma da nasu kayan don haka gida ya fito fes. Kallo kawai take yi tana girgiza kai, zargin ma da take yi shine ko lokacin bikin Ummi dangin ubansu basu yi hidima kamar wannan ba amma yanzu saboda sun fi son Maryama da uwarat gashi nan sun fito da kudi sun kashe. Kwana daya suka yi suka baro amarya suka dawo, har kuwa suka zo gida Sa'a tana ta wassafa irin wulakancin da zata yi wa dangin ubansu in aka tashi bikin Zulaiha da Baba.

Ranar Lahadi suka dawo, Umma tace wa Zulaiha komawarta ba zai yiwu ranar litinin ba ta bari sai ranar Talata don akwai shirye shiryen da take yi mata. Ranar Talata kuwa da safe bayan yaran gidan sun tafi makaranta sai Mahmud kawai da yake wasanshi a tsakar gida ta kirawo Zulaiha suka shige kuryar daki. Sai da ta bankada adaka ta dauko wata bakar leda sannan ta kama hannun Zulaiha suka zauna a kan carpet din da yake tsakar dakin, sai da ta dora hannunta daya a kan gwiwar Zulaihan sannan tace

"Kina ji ko? Ga taimako na karbo kuma wannan malamin aikinsa kamar yankan wuka ne."

Ta ajiye bakar ledar a tsakiyarsu ta kwance ta zaro wani Kwalli ta mika mata tace

"Kinga wannan kwallin ki kula dashi, sai kin tabbatar ya zo sannan za ki saka ki fito kiyi kokari ki kalli kwayar idonsa ko na sakan 'daya ne an gama domin da sunan shi aka hada kwallin nan."

Ta kuma sa hannu ta zaro wata yar' kwalba irin ta fiya fiya tace 

"Wannan kuma turare ne, Shima da sunan Baban aka hada shi. Rana daya za kiyi amfani da su ki fito masa gaba daya, ki saka kwallin ki shafa turaren ki fito masa. Turaren kadan za ki shafa don yace yana da karfi. In dai kika yi haka ya bani tabbacin ko sati ba za a yi ba zai fara maganar aurenki don soyayyarki taso masa za ta dinga yi kamar amai."

Ta karba tana jujjuya su ba tare da tace komai ba. Sa'an ta nuna ta da yatsa tace

"Kin ji dai na gaya miki, don wannan auren idan bai tabbata ba garin nan sai ya gagare mu zama kina dai jin tun ba a je ko ina ba dangin ubanku sun fara yar mana da magana."

Tace

"In sha Allah zan yi Umma."

Sai da aka yi azahar sannan Zulaiha ta shirya ta koma Kano. 

------

Abincin da ya fi so shi ta dafa wato wainar shinkafa da miyar taushe ta sha tantakwashi, sanna ga zobo wanda aka hada da lemon Zaki da kayamshi na musamman ta ajiye masa a tebur. Ta san duk ranar alhamis rana ce da suke lissafi a kasuwa su lissafa cinikin da suka yi a satin da kuma kayan da yayi musu saura a shagunan shi, don haka a gajiye yake dawowa da yunwa. Sai da ya yi wanka sannan ya fito falon, daga ita sai auta suna hirarsu, bai sauraresu ba ya huce dining. Ta tashi ta zuba masa abincin, kafin ta gama zubawa ya cika kofi da zobo ya shanye, ta tura masa kwanon wainar tace

"Toh ai ka koshi ma, ka cika cikinka da zobo."

Ya ce

"Saboda kin shirya yi min rowa ba."

Tayi dariya tace

"Ni na isa na yiwa maigida rowa."

Saida yaci ya koshi sannan ya dawo wajen TV ya zauna ya dauki remote ya kai BBC, kafin wani lokaci kuwa Auta ya tashi yayi musu sai da safe ya shige daki.

Hira sukeyi sosai yana bata labarai kala kala tana bashi amsoshi irin wadanda yake so. Kawo yanzu ta riga ta saba in dai ba fada take so suyi ba to hirarshi kawai ake yi, ya bata labari duk irin wanda yake so ta saurara, ta karanceshi sosai don haka ta san amsar da yake so ta san amsar kuma da idan ta bayar fada za suyi. Dama ita tuni ta hakura da bayyana masa ra'ayoyinta in suna hira domin shi ra'ayi in dai ba nashi ba toh ba me kyau bane. In wani abu aka yi a TV toh in ya fadi ra'ayinshi sai tace hakane don in dai ra'ayinta ya banbanta da nashi ko sauraronta ma bazai yi ba balle ya fahimci inda ta sa gaba. Ya dan tsaya da bata labari ya mayar da hankalinshi ga TV yana sauraro, sai da ta fahimci ya gama sauraron point din da yake son ji tayi gyaran murya tace

"Abba."

Sai da ya kalleta sannan ya amsa

"Na'am."

Ta sunkuyar da idanuwanta tace

"Ina son komawa islamiyya."

Ya tashi zaune daga kashingidar da yayi ya dubeta sannan yace

"Toh islamiyya kuma ai yanzu yan ajinku sun yi graduating sai dai idan ajin 'yayanki za ki shiga." 

Ta yi dariya tace

"Basu gama ba tunda Maman Farida har yanzu tana zuwa, kawai dai na san dole na koma baya tunda an huce ni sosai. Kuma tunda karatun addini ne ai ba gamashi ake yi ba, in Sha Allah duk ajin da aka sani ma daidai ne."

Yace 

"Hakane, Allah ya bada sa'a."

Tace 

"Amin ya Allah. Toh za ka siyo min form din gobe?"

Yace 

"Au ke da kike dalibarsu ma sai an sake siyo miki form?"

"Eh mana. Nafi shekara goma fa rabona da makarantar kuma sun san kai ne ka hana ni, ai gara ka siyo min form din su san da izininka na dawo."

Yace

"Haka ne."

Washe gari kuwa yana tashi ya je islamiyyar da kanshi ya siyo mata form din ya biya kudin makaranta da na litattafai sannan ya kawo mata form din don ta cike in za ta tafi ta tafi da shi. Daga wannan ranar ta koma isalmiyya wadda suke zuwa ranakun alhamis da jumaah da yamma. Ajin baya aka saka ta amma bai dameta ba saboda tana son karatun ba sauri take ta gama ba, fahimta take so. Ta ji dadin komawa islamiyyar nan saboda ko babu komai ta samu ta dinga fita daga gidan tana shan iska kuma a tattauna da yan uwa mata ayi raha a san me duniya take ciki.

----

Tunda ta dawo daga hutu take jira ta ji ranar da za ace Baba karami zai dawo bata ji ba har gashi an kai sati biyar. Ahmad din dai da take so ta tursasawa zuciyarta barinsa shi take gani kullum, saboda duk da yana bautar kasa yana yawan zuwa gidan domin inda aka kaishi babu aiki sosai kamar yanda yake fada; kuma kullum ta ganshi kara son shi take yi. Tana da lambar wayar kowa na gidan har Ahmad din, tana son ta yi masa magana ko hira ne su yi ta Whatsapp amma tun sau daya bata kara ba, shi ma da tayi sai da tayi nadama. Ranar haka kawai zuciya ta rude ta da ta ganshi online ta tura masa sako

'Salam.'

Tana kallo bai bude message din ba kawai sai ji tayi an kwala mata Kira daga falo

"Zulai"

Ta dauki muryarsa amma sai da wani malolo ya tsaye mata a makogoro saboda ta tsani a ce mata Zulai, kuma yana ji tana fada da Auta a kan ya daina ce mata Zulai amma shine zai yi mata wanna kiran kamar wata me aiki. Kafin ta fito ya sake kwala mata kira

"Zulai"

A tsaye ta same shi kusa da kofar dakinsu yana kallon waya, ba tare da ya kalleta ba yace

"Me ye kike min Salam ta Whatsapp?"

Karara mamaki ya bayyana a fuskarta, amma da yake ba kallonta yake yi ba bai ma sani ba, sai da ta galla masa harara ta hadiye malolon da yake makogoronta sanna tace 

"Ba komai."

Ba tare da ya ce mata komai ba ya ja tsaki ya koma dakin ya rufe kofa. Ta dauki yan mintoci tana tsaye a nan tana takaici kafin ta juya ta koma dakin tana mamakin shi din wane irin bakauye ne da ba zai amsa mata ta Whatsapp din ba sai ya taso ta yana wani kiranta Zulai. Daga ranar bata sake yi masa message ba, sai dai kawai ta budo profile picture dinshi wanda ta riga ta yi saving a wayarta tayi ta kallo.

....

Ranar Juma'ah tun da azahar aka kirawo Abba a kan Baffa Hassan ba lafiya, nan da nan kuwa Abban ya je aka kaishi asibiti. Likita ya duba shi tsaf ya sallamesu da magunguna suka koma gida. Suna da mai aiki guda daya itama dattijuwa ce amma bata kwana, da yake a unguwar take idan aka yi sallar isha'i sai ta tafi nata gidan ta kwana. Ga shi Baba Yalwa yanzu bata gani sosai, an yi mata glass amma bata son sakawa, yaransu kuma su Baba Aliko da kannenshi ba Kano suke zama ba, Amina ce kawai a Kanon ita kuma yaranta kanana ne sai Aisha wadda ita dan uwa ta aura suna Bichi, yaransu duk maza ne kamar na Abban; don haka sai dai Amina ta zo kullum ta koma ga nisa Abban da kanshi yace kada ta kuskura ya ji an ce kullum sai ta zo. Sai bayan la'asar ya gama da Baffa ya koma kasuwar amma ya kasa nutsuwa, ya kamata a ce akwai wani a wajen su Baffa, musamman 'dan uwa ba mai aiki ba ko babu komai sa sami nasu a kusa wanda zai debe musu kewa. Yaranshi duk maza ne kuma mace ya dace ta je musu ko na sati ne ko kuma duk karshen mako. Yana ta tunani amma ya rasa wanda zai ce ya je, don ko a Bichin ma duk yaran sun bace masa. Yana zaune sai Rabi ta kirashi don Madu ya gaya mata Baffa ba lafiya. Bayan ta yi masa ya kasuwa tace

"Ya jikin Baffa? Madu yace min kun tafi asibiti."

Yace

"Eh, mun ma dawo magunguna aka bashi na kai shi gida."

"Ya Baba Yalwa da ido?"

Yace

"Hmm! Suna nan, tunani ma nake ya kamata ace ko a yaranmu a tura musu wata su debe musu kewa ko na kwana biyu ne amma duk 'yan matan namu sun bace min a ka duk wadda na tuna na san tana makaranta."

Ta dan yi gyaran murya tace

"Hakane. Baba Yalwa ma ba lafiya ne?"

"A'ah ita Alhamdulillah. Kin san dai tsufa, daga su har mai aikin tasu duk gayyar tsoffi, musamman yanzu da Baba Yalwa take jinyar Baffa kinga idan da mai jini a jika ko hira a yi a yi dariya kuma a dan taya su wasu hidimomin."

Tace

"Umm hakane. Toh ai ko Zulaiha sai ta je tunda gidan Baffan kaga a kofar fanfo ne ko a 'kas sai ta karasa makaranta, in ya so in ta kwana biyu a can sai ta dawo kafin nan sun 'dan huta."

Da zumudin shi yace

"Ai kuwa haka ne, ki bata kudin mota kawai ta tafi. Zan ma yi mata waya ta hada kayanta in tayi musu sati sai ta dawo."

Tace

"Nima ina son zuwa in dubo su, sai mu tafi tare in ya so sai na dawo na barta."

Yace 

"Toh."

Suka yi sallama.

Ji tayi kamar zata yi bindiga da aka ce za ta gidan Baffa ta kwana, da ba don Abba ne ya gaya mata ba gaskiya da baza ta ba. Tunda ta zo garin nan ko Abban ya ce ta je ta gaishe su daga makaranta ma ba zuwa take yi ba sai dai idan daga gidan ne yace su je da su Madu su gaishe su. Haka ta hada kayanta tana yi tana zumbura baki suka kama hanya ita da Mommy. Nan da nan kuwa suka isa gidan.

Mai aikinsu tana nan ita tayi musu maraba ta kawo musu ruwa, Baba Yalwa na ta murna Zulaiha za ta kwana biyu. Nan da nan aka nuna mata daki ta kai kayanta, ta dawo falon gidan ta zauna ta 'dau remote domin TV a kunne take. Mommy tana zaune suna 'yan hirarraki da Baba Yalwa wayarta tayi kara ta dauka, Auta ne yake magana bayan ya gama gaya mata abinda zai fada mata tace 

"Toh sannunshi da zuwa, nima yanzu zan dawo." 

Suka yi sallama ta ajiye wayar. Ta dubi Baba Yalwa tace

"Baba ne ya zo shine Auta yake gaya min."

Tace 

"Ayiriri mai gida na ya zo maraba maraba, don Allah ki ce masa ina gaisuwa zan zo mu kwance jaka."

Zulaiha dake cikin falo tana jiyo su ji tayi kamar tayi bindiga saboda takaici, sati shida tana jiran dawowarashi amma bai tashi zuwa ba sai da aka kawo ta nan. Tana nan tana tunanin dabara taji Mommy na sallama za ta tafi, ai kuwa tayi wuf ta fito daga dakin tayi tsilli tsilli tace

"Mommy bari kawai na zo mu tafi in ya so gobe na dawo na yi mantuwa."

Mommy ta kalleta tace

"Me kika manta Zulaiha?"

Ta sunkuyar da kai ta amsa da murya kasa-kasa

"Pad."

"Au don wannan ba sai a siyo miki a nan ba "

Mai aikin Baba Yalwa tace

"Ai ko nima sai na siyo miki wanna."

Mommy tace

"Shike nan ma kinga yanzu za a siyo miki ita."

Ta zaro naira dari biyar ta bawa mai aikin tace

"In kin siyo kya sayi omo da chanjin."

Ta yi musu sallama ta tafi ta bar Zulaiha tana ta faman cika tana batsewa ga shi Baba Yalwa ta isheta da surutu. Haka ta kwana tana juyi tana zancen zuci, ta dai yiwa kanta alkawarin tabbas sai ta je gidan kafin ya tafi tunda ta san in ya zo sai lahadi da rana yake tafiya. 

Ranar Lahadi da safe dabara ta fado mata, kunu ta damawa su Baffa tayi dumamen tuwo don shi Baffa kullum sai ya ci dumame. Nan da nan kuma ta gyara falon ta ajiye musu abincin tace wa Baba Yalwa tana da test ranar litinin kuma ta manto littafinta a gidan Abba za ta je ta dauko don tayi karatu. Baffa yace

"In dai Abban naku ne zuwa jimawa kadan za ki ganshi ko kiga wani daga gidan, kiyi waya mana sai su taho miki dashi."

Tace

"Baffa ai baza su gane inda littafin yake ba don ko ni ma sai na duba na dade ban yi amfani dashi na gashi dakin a birkice yake."

Ya kawo kudin mota ya bata ta kama hanya tana ta sauri. 

Tana shiga gate din gidan ta fara godewa Allah da taga babu motar Abban, ta san tabbas baya nan shi da Madu don in dai Madu baya tare da shi toh yana makaranta. Don idan akwai wanda take jin zai iya bata mata aiki toh Madu ne don haka ta shiga tana murna. Ta sami Auta da Khalifa a falo suna hirarsu, ta hucesu zuwa kitchen ta gaida Mommy. Ita kanta Mommyn saida tace

"Toh ai da kin yi waya da kin hutar da kanki an kawo miki."

"Ai da yake sai na nemo littafin Mommy shi yasa kada na sa mutumina aiki."

Nan ta huce ta shiga dakin ta laluba inda ta ajiye kayan aikin nata, ta ji kwallin yana nan turaren ma haka. Ta fito dasu ta kallesu ta jijjiga kai sannan ta ajiye su a gefen mudubu saboda sai ta ji motsinshi za ta shafa ta fita, suna yin ido hudu itama ta yi mijin aure. Ta haura minti talatin a dakin bata ji wani motsi ba da yake nuna mata Baba yana gidan don shi mutum ne da baya buya. Ta fito falon auta yana nan a kan dining table yana game a wayar Mommy tace

"Autares Ya Baba ya fita ne, kasan bana nan ya dawo ban gaishe shi ba."

Bai dago ya kalleta ba saboda baya son ya kifta ido daga game din da yake yi yace

"Kafin ki shigo suka tafi gidan Baffa shi da Ya Salim daga can zai kaishi airport ya huce."

Mutuwar tsaye tayi a nan saboda tsabar takaici, da yake hankalinsa yana kan game din da yake yi bai ma kula da halin da ta shiga ba. Da kyar ta ja kafarta ta koma dakin. Ta tsaya a gaban mudubu tana kallon fuskarta tana tunani, ta rasa me yake faruwa gata daf da Baba karamin amma sai ya dinga yi mata nisa. Wannan sabanin ya yi matukar bata mata rai. Tayi murmushi yayinda wata dabarar ta fado mata tunda dai gidan Baffan suka tafi. Kwallin da turaren ta dauka ta jefa a jaka ta yiwa Mommy sallama tana fadin

"Mommy bari nayi sauri na koma don nayiwa Baffa abincin rana."

Mommy tace

"Toh ki gaishe su. Akwai dai kudin mota a hannunki ko?"

Tace

"Eh."

Sukayi sallama ta kama hanya tana ta sauri kamar zata tashi sama. Ji take yi kamar me taxi din da ta hau baya sauri amma dai ta daure. Ta san in suka je wajen Baffa basa tafiya da wuri don haka ta na da tabbas din za ta samesu a can idan tayi sauri. Tana sauka daga taxi din ta hau Babur don ya karasa da ita cikin kofar fanfo zuwa gidan. Kafin Babur din ya gama tsayawa ta hango motar Daddy wadda a ita suka taho don haka tayiwa kanta murmushin samun nasara. Nan da nan ta sauka ta sallami mai babur ta shiga gidan. Kana shiga gate din gidan sai ka shiga ta irin siririn soron nan sannan za ka kai tsakar gida, a nan soron ta tsaya ta zaro kwallin daga jaka ta sa a idonta sosai sai da ta tabbatar ya ji sosai. Ta dauko kwalabar turaren wanda dama kamar turaren bai fi digo biyu aka zuba a ciki ba ta samu ta digo shi a hannunta ta shafa a gaban hijabinta ta Dan gyara jikinta don ta san suna nan a tsakar gida da su Baffa. Da sallama tare da murmushi ta shiga tsakar gidan ta tarar da me aikin Baba Yalwa tana wanke wanke Baba Yalwa kuma tana kashingide a kan tabarma daga gefe. Bayan sun amsa sallamarta ta dubi Baba tace

"Baba na ga motar su Ya Baba a waje suna ciki ne?"

Tace

"Mun yi sallama da su ai, sun bi Baffa masallaci wajen liman daga can za su huce ashe a nan suka bar motar."

Nan da nan takaici ya lullubeta, wannan wane irin abune mutum ya ki tsayawa a ganshi sai faman sabani suke yi. Ta huce daki tana ajiye jaka dabara ta fado mata, zuwa zata yi ta jirasu a bakin gate daga ciki da ta ji motsinshi ta leko su gaisa. In Sha Allahu yau sai ta ga Baba karami a yita ta 'kare don ita a halin yanzu bata  'ki a ce kafin karshen shekarar nan a daura musu aure ba ko ba komai ta yi mijin da yafi na kowa a garinsu. Ahmad ya fado mata ta ji kwalla ta cika mata ido, tana son shi amma ta hakura don Umma baza ta yarda ta jira shi ba kuma itama ta matsu tayi auren. Cikin dabara ta goge kwallar don kada ta shafe kwallinta. Tana karasowa bakin gate din ta ji karar mota, ko da ta leko sai bayan motar ta hango sun riga sun tafi. Ta cije lebe saboda takaici, kwallar da ke makale a idonta ta wanke mata fuska da hawaye masu dumi.

Wannan wane irin abu ne, ko dai bata da rabon auren ne. Duk wannan shirin da take yi amma gashi ta sa kwallin da turaren ya ki tsayawa su hadu mutum ya dinga bacewa kamar wani micijin tsafi. Sai a lokacin sannan ta ji kamshi turaren mai kama da na 'yan bori ya dameta. Ta kama hijabinta ta goge hawayenta ta gyara fuskarta yanda Baba Yalwa bazata gane ta yi kuka ba sanna ta koma cikin gidan ta huce daki tana takaici. Haka ta wuni ranta baki kirin saboda takaici. Ta dai kulle ragowar kwalli da turarenta ta jefa a jaka da niyyar idan Baba ya kuma zuwa in Sha Allah za ta yi amfani da kayanta.

Sai da ta kwana biyar a gidan Baffa sannan da Abban ya zo da kanshi yace ta shirya su tafi in an kwana biyu ta dawo. Ai kuwa da tsallenta ta hada kayanta domin daman zaman ya isheta, amma da ta tuna zaman da za ta je ta ci gaba a gidan sai murnar ta bace. A can kasar zuciyarta kuma tana addu'a Allah ya sa Ahmad yana nan ko kallonshi tayi saboda kyakkyawar fuskarshi tana saka mata nishadi.

LABARIN RABI 

EPISODE 11

Dawowarashi kenan ya shige daki yayinda Mommy ta tashi ta fara gyara dining table don ta san yanzu zai fito domin ya ci abincin dare. Kafin ta gama gyarawa wayarta dake ajiye a kan kujera ta fara waka, ta ajiye farantin da ta dauko ta karaso wajen kujerar ta dauki wayar. Tana kallon sunan me kiran tayi murmushi sannan ta kara wayar a kunnenta. Sallama aka yi mata don haka ta amsa 

"Wa alaikum salam, Hajiyata kin...."

Ta dan yi shiru tana sauraro. Nan da nan ta dafe kirjinta tace

"Inna lillahi wa inna ilaihi rajiun, Inna lillahi wa inna ilaihi rajiun Allah sarki Hafsa Musty, Allah ya ji kanshi, Allah ya sa ya huta."

Sukayi sallama ta jefa wayar kan kujerar itama ta bi wayar ta zauna jabar. Hajiya Salma ce ta kirawo ta take gaya mata mijin Hafsat Musty ya rasu yanzu. Dukansu kawayen ne tare sukayi secondary kuma a unguwa daya suka taso, aure ne ya rabasu kowacce aka kaita inda mijinta yake, dayake zamani ne na waya har kawo yanzu suna zumuncinsu kuma in dai abun biki ya faru ko jaje duk suna zuwarwa juna. Yaransuma har sun san junansu sai dai da yake Salma da Hafsa yaransu yawanci mata ne ita kuma nata maza. Nan ya sameta a zaune bata ma san ya fito ba sai da yace

"Lafiya dai na jiyo salatinki?"

Sai da ta share kwallar da ta makale a idonta sannan ta bashi amsa 

"Mijin Hafsa ne ya rasu, Hafsan unguwarmu. Yanzu Hajiya Salma take gaya min."

"Allahu Akbar, bashi da lafiya ne?"

"In ma dai yayi jinyar toh gaskiya ban ji ba da yake mun kwana biyu bamu hadu ba."

"Toh Allah yayi masa rahama, Allah ya sa ya huta."

Tunda aka gaya mata rasuwar jikinta yayi sanyi don haka kusan shi kadai yake hirarsa don bata iya bashi amsa yanda ya kamata. Sai da ta ji ya 'dan yi shiru sannan ta dube shi tace

"Gobe in Sha Allah ina son naje mata gaisuwa da safe, wajen 9am tunda ba ni zanyi abincin dare ba ka ga bayan la'asar sai na dawo."

Yace

"Toh Allah ya kaimu, in ya so in na isa kasuwar kiyi min waya sai na sa Lalo ya zo ya kai ki."

Tace

"Toh na gode."

Lalo yaron Abba ne, duk wani aike in dai a mota za a je shi ake aika in ba shi ba sai Madu. Don haka ko a gidan idan za su unguwa in ba Abban ne zai kaisu ko yara ba toh sai dai Lalo."

----

Sai da ta gama shiryawa tsaf sannan ta kira Abban.

"Abba na shirya."

Ta fada bayan ya amsa wayar. Ya ce

"Tab, kinga kuwa har na manta wallahi yanzu na aiki Lalo kuma zai kai bayan azuhar kafin ya dawo."

Ta san halinshi in bai so ta fita ba haka yake yi ya fake da rashin driver, domin shi baya son matarshi tana fita a motar haya, tun lokacin ma da yake fama da mota daya balle yanzu da yake da motoci uku da masu tuka motocin cikin gida. Nan da nan tace

"Ai sai kawai na hau tasi na tafi in ya so bayan la'asar sai ka turo shi ya daukeni."

"Saurin me kike? Ki jira bayan azuhar din mana. Toh Allah ya so ki ga Madu nan ya shigo, bari na turo shi ya kai ki."

Tace 

"Yauwa, na gode."

"In kin tashi dawowa kiyi min waya sai a zo a dauke ki.

Tace

"Toh."

Suka ajiye waya.

Sai da taji karar bude gate Madu ya shigo sannan ta tuna tana son ta kai yan biyu asibiti a yi musu allurarsu ta riga kafin su wadda ta kyanda ce. Tun wancan watan ya kamata ta kai su amma ta manta sai yanzu da taga yara sun fara kyanda ga zafin gari sannan ta tuna. Nan da nan ta dauki waya ta kira Abban bayan ta gama yi masa bayani ya fara fada

"Toh da can mai yasa baki kai su ba kuma kika bari sai da na fito za ki gaya min. In an kwana biyu kuma sai ki kwaso musu kyandar a makaranta ko?"

Da yaji shiru ya ci gaba

"Mommy zai kai unguwa in ya kaita sai ya dawo ya kaiki."

Tace

"Don Allah dai ya fara kai ni, ina da test 12pm, yaushe har naje asibitin Nassarawa na dawo na tafi makaranta kafin sha biyu kuma gashi yau alhamis idan ban je yau ba sai dai mu jira next week fa."

"Mtsewww! Toh ai duk shiriritarki ce ta janyo ko? Ki je ya kai ki bari nayi masa magana."

Har Mommy ta shiga mota ta zauna wayarshi ta fara waka da ya duba yaga Abba sai ya ce mata Abba ne ya tsaya bai ja motar ba ya amsa wayar. Bata san me Abban yace ba sai ya sa wayar a speaker sannan yace

"Eh Abba bari ta fito sai na fara ajjiye Mommy tunda ita kafin 12 zata dawo sai kawai na jirata a asibitin."

Abban yace

"Baka ji me nace bane, in ka tsaya ajiye Mommy za ka makarar da ita tana da test 12pm, Mommyn ta jira ka in ka dawo sai ka kaita ba gaisuwa za ta ba?"

"Abba Mommyn fa har ta shiga mota."

"Mtseew! Wai me ke damunka ne? Bani mommy."

Abban ya fada a hasale.

Sai da ta kashe loudspeaker sannan ta kara wayar a kunnenta

"Kina ji ko, ki koma gida ya kai Sauda asibiti in ya dawo da ita sai ya kai ki. Kafin 12pm za ta dawo za ayi wa Baffa da Hanan allurar riga kafi ne."

A sanyaye tace

"Toh su je mana in ya so ni sai na hau tasi."

Yace

"A'ah, ki jira shi kawai.

Ta mika masa wayarshi ta fice daga motar kafin yace wani abu. Shima ya kawo iya wuya don takaici, dama gashi ya tsani a ce ya kai Saudah unguwa. Kafin Mommy ta karasa bakin kofa sun fito ita da yarinyar dake mata aiki da 'yan biyu a hannunsu. Yana kallonta ta mudubin mota ta kalli bayan Mommy tayi irin dariyar nan mara sauti ta toshe bakinta domin ta kalli mai aikinta itama tayi dariyar sannan suka karaso suka shiga shiga bayan motar.

Tana shiga ta jefar da jakarta a falo kwalla ta fado kan fuskarta, sai da shafa fuskarta sannan ta yarda kuka take. Ta rasa kukan takaici ne ko Hafsa take yiwa kuka ta san itama tana sa rai da ita tunda ita Salma tana Abuja. Kullum bukatarta bata da muhimmanci kenan sai dai a biya ta Saudah in da sauran lokaci sanna za a yi mata tata. Vaccine fa yace za a kaisu wanda ta san ba abu ne na sauri ba ko wanne lokaci ma za a iya kaisu, kuma me zai hana su fita duka a ajiye ta amma an ce ita tana da makaranta wato itace bata da abun yi don haka sai a bata mata lokaci yanda aka so. Irin wadannan abubuwan su ke sa tana kara raina Abban tana kuma gane yanda ta dauke shi ba haka ya dauketa ba.

Ta kasa daurewa, ba zata iya barin Hafsa ita kadai ba a rana irin ta yau don haka ta sake dabara. Ta daga waya ta kirawo Abban

"Salma ta iso zata biyo min yanzu mu huce, da yamma ma zata dawo dani."

Yace

"Ah, har ta zo daga Abujan?"

"Eh, yanzu jirginsu ya sauka kuma kaninta ya kai mata mota airport za ta zo mu huce."

Yanda ya ji muryarta ya san ba za ta karbi amsar da bata so ba don haka yace

"Toh shike nan sai kin dawo. Allah ya ji kanshi, kiyi mata gaisuwa kafin na zo."

Kafin ta fita sai da ta yiwa Madu message

'Na tafi gidan gaisuwar in ka gama ka koma wajen Abban.'

Har ya kaisu asibitin bai ce musu komai ba tunda daman shi ko gaisheta ba kullum yake yi ba sai ya ga dama. Ya samu inuwa yayi parking suka fita daga motar, ta zagayo ta inda yake tace

"In mun fito a nan zamy sameka?"

Ba tare da ya kalleta ba yace

"Eh."

Har sun fara tafiya ta juyo ta bude bayan motar ta jefa jakarta tana cewa Jamila (Mai tayata aiki)

"Na san ba zamu bukaci wani abu ba tunda yanzu za a tsira musu mu fito."

Ta rufe kofar motar suka huce cikin asibitin. Suna matsawa ya sake karanta sakon Mommy sai ya kirawo ta, tana dagawa yace

"Mommy fushi kikayi ko?"

Tace

"A'ah, ka gan ni ma har na zo. In an jima za mu huce gida da Anti Salma ba ma sai ka zo dauka na ba, na gayawa Abban in ka dawo da su kawai ka koma kasuwar."

Yace 

"Toh Mommy, a dawo lafiya."

Yana ajiye waya ya kashe wayar tasa gaba daya yayi fito 

"fyiiiitt"

Ya yi baya da motar ya juya ya fice daga asibitin, bai zame ko ina ba sai dakin abokinshi Adil wanda suke BUK tare da yake shi ba dan Kano bane shi yasa ya kama daki a unguwar 'Danbare. Yana isa ya fito ya rufe motar, har zai huce ya hango jakarta a bayan motar wadda ya riga ma ya manta da ita. Ya kyalkyale da dariya har sai da ya sunkuya ya dago ya kara kallon jakar yayi fito yace

"Bonus."

Yana shiga dakin Adil yana tsaye yana shirin fita yace

"Mutumina ya za ayi ne? Kana nan naje na dawo ko za ka bani lift cikin gari."

Yace

"No, yau ina nan har karfe 'dari biyun dare mutumina, wata wuta na kunno sai ta kusa cinye garin sannan za a ganni. Je ka dawo ka sha labari."

Suka tafa Adil ya kyalkyale da dariya yace

"Shege mutumina, kana wuta ina sa maka fetur."

Madu ya kai mishi duka ya goce ya fice daga 'dakin.

----

Basu fi minti arba'in ba suka fito bayan an yiwa Baffa da Hanan allurar suna ta tsanyara ihu. Saudah tana rike da Baffa Jamila kuma tana rike da Hanan. Tun daga nesa ta hango wajen babu motar da aka kawosu, ta dubi Jamila tace

"Kinga 'dan rainin hankalin nan ko Ina ya tafi oho, yanzu haka ya canza gurin parking yana kallonmu don rainin wayo."

Suka sami inuwa suka tsaya. Minti kadan babu alamar Madu don haka tace da Jamila ta zagaya ko za ta ganshi. Ta dauki lokaci tana zagayawa, Hanan da ta goya har ta daina kuka ta yi barci bata ganshi ba don haka ta dawo inda ta bar su Saudah. Mamaki ya lullubeta, tunda ba yau ya saba kaita unguwa ba kuma in babanshi yace ya jirata jiran nata yake yi. A fili tace

"Toh ina ya tafi. Bani jakata nayi masa waya."

Kafin Jamilan tace wani abu ta bawa kanta amsa

"Subhanallah, ai jakar tana cikin motar. Kai! Amma kuwa idan wani wajen ya tafi sai na gayawa ubansa wallahi sai ranshi ya baci."

Suka koma rumfar da marasa lafiya ke zama suka zauna. Sai faman tsaki kawai take yi ta rungume Hanan gashi daya zanin goyon nasu yana cikin jakarta balle ta goya ta. Sun kai wajen minti talatin suna zaune babu alamar shi. Ta matsa ta tambayi wadda take kusa dasu 

"Baiwar Allah karfe nawa ne don Allah?"

Tace

"Sha 'daya saura minti biyu."

Ta juya ta sake yin tsaki, wani malolo ya tokare mata makogoro da ta tuna hatta ruwan su Hanan yana cikin jakar da ta bari a motar don ma dai suna shan nono. Gaba 'daya ranta ya gama 'baci, bata taba sanin Madun zai iya karya dokar ubansa ba sai yau. Sai da ta tambayi mutum biyu, a na ukun sannan ta sami aron waya da yake ta haddace lambar Abban nan da nan ta kirawo shi. Yana dauka bayan ya gane muryarta yace

"Wayar wa kike kirana da ita ina taki wayar?"

Tace

"Tana mota, mun shiga a yiwa yara allura muka fito ba muga Madun ba, munfi awa daya a nan ba shi ba alamarsa."

"Toh ai yanzu haka waje ya canza don kuwa baya nan kuma Mommy ma ta yi fitar ta ta kin ga kuwa yana nan inda kuke."

Zuciyarta har tafasa takeyi ta daure ta hadiye malolon da ya tokare mata makogoro tace

"Ban haddace lamabarsa ba ai."

Yace

"Oh, ashe fa ba kya tare da wayarki. Bari na kira shi  ki tsaya a inda ya ajiye ki zan ce masa ya koma ya sameki a nan."

Suka ajiye waya mai waya ta karbi wayarta ta huce. Tana gyara zamanta Hanan ta tashi da kukanta ta sa mata nono ta sha, sai waige-waige takeyi ta ga ta inda zai bullo amman shiru. Minti goma sha biyar suka kara hucewa shiru, ta fara gajiya don haka ta sake rokar wata mata ta bata aron waya ta sake kiran Abban. Yana amsawa yace 

"Baku ganshi ba?"

Tace

"Eh mana."

Yace

"Toh ina ya tafi, ina ta kiran wayarsa layukan duk a kashe."

Tace

"Toh yanzu ya zamu yi, don bani da ko sisi balle mu hau tasi gashi daidai da ruwan shan su Hanan yana cikin jakar tawa."

Yayi tsaki

"Mtsewww, yanzu sai kun taso ni kenan kuma ga shi ina da baki a nan kuma Lalo baya nan. Mtseww, bari in zo in sha Allah nan da minti talatin zan zo ko Madun, zan cigaba da trying dinshi."

Suna nan zaune suke ta gaji ga shi Baffa yayi kashi a diaper yana ta rigima saboda shi da zarar diaper dinshi ta jike ba zama sai an cire masa. Sukayi ta karba-karba ita da Jamila suna jijjigensa. Ta san ma ta riga tayi missing test sai dai kawai ta fara tunanin yanda zata yi ta je ta tsara malamin yayi mata makeup. Bata ma da tabbas din zai saurareta don ba ya ragawa dalibai ko daya. Ta tsayar da wata ta sake arar waya, tana dubawa ta ga 1pm, ranta ya kara 'baci wato Abban ma shirga su yayi? Ta sake kiranshi da wayar matar yana jin muryarta yace

"Subhanallah, ai na manta da ku na gaya miki aiki yayi mana yawa. Yanzu zan taho ku jira ni."

Ba zata iya cewa komai ba don haka ta katse wayar ta mikawa mai ita, suka sake zama. Sai da Abban ya kwashi wajen minti ashirin sannan ya iso. Tunda suka shiga motar bata ce masa komai ba shima kuma da yaga tana ta cika tana batsewa ya kau da kansa tuki kawai yake yi. Kafin sun isa gida ya kirawo Salim yana tambayarsa Madu yace shima tun safe basu sake haduwa ba. Ya kira Mommy itama tace ba ta san inda yake ba.

Duk da ta kirawo lambarshi a kashe amma tana ji a jikinta lafiya kalau yake duk inda ya shiga. Ta san dai tsiyar Madu da taurin kansa in yana fitnar shi ba ya shakkar kowa.

Yana saukesu ya juya ya tafi kasuwa suka shiga gidan, haka ta cewa Jamila ta dafa musu indomie sanna ta je gidansu ta dauko mata Nawwara da Ummi, ita kuma ta shiga daki shirya yaran.

Har dare ba a sami layin Madu ba don haka da magriba Abban ya dawo gida. Wajen Saudah ya fara shiga tunda itace da girki, tunda ya shiga kuwa take ta masifa an yi mata wulakanci ga shi yasa ta yi missing test harda kukanta. 

"Na ce ki bari ya dawo muji, yaron da ba a san ma lafiya yake ko ba lafiya ba tunda bai saba kashe waya ba ko cikin dare."

"Wallahi babu abinda ya same shi, ya dai yi yanda uwarshi ta sa shi. Ya yarda ni a asibiti ni da yara na ya dawo ya kaita unguwa kuma ya kashe waya. Motar nan bata fi karfinka ba kuma tun tuni nake gaya maka ka siya min ko don na huta hawa motar haya da yara amma ka ki, ka gwammace kullum ka dinga tura ni inda za a yi min wulakanci."

Yace

"Mtseww! Ke wa ya gaya miki haka aka yi? In dai mota ce kuma na gaya miki bazan baki mota ba, bana ra'ayin in bawa mace mota amma duk inda za ki je zan sa a kaiki."

"Toh in ba haka bane yaya ne? Kawai sun rainani shi da 'yanuwanshi kuma ai dama suka samu. Duk abinda kace su yi min ma ai sai uwarsu ta ga dama."

Haka ta sa shi a gaba tana mita har sai da ya gaji ga fice ya bar mata wajen. Yana fitowa ya tsaya a bakin gate tambayi Mal. Bala yace

"Yau kuwa Madu ya dawo gidan nan?"

Bala ce

"Uban dakina bai dawo ba ranka ya dade, ai tunda ya fita da uwar biyu har yanzun nan bai dawo ba lafiya dai ko ranka ya dade?"

Yace 

"A'ah ba komai."

A falon mommy ya zauna ya kirawo su Salim, itama Mommy ta zauna ana tunanin ta inda za a fara nemansa kawai suka ji Bala megadi yana bude masa gate yana fadin

"Sannu da zuwa uban dakina."

Su Salim ne suka fito kafin ya gama parking suka taroshi, yanda suke tafiya a sanyaye suna kallonshi ya sa yace

"Meye haka ne kuke kallona kamar wani bakon 'barawo."

Salim yace

"Ka san kuwa tun yaushe Abba yake neman ka, kai kuwa don Allah ina ka shiga?"

Yace

"Toh ba gani ba."

Auta yace

"Tab! Yau za ka sha fada."

Ya talle masa keya yace

"Da kai za mu raba fadan ai."

Da sallama suka shiga falon gaba dayansu. Kafin suce komai Mommy tace

"Kai kuwa Madu ina ka shiga ake ta nemanka wayarka a kashe tun safe?"

Yace

"Uhm."

Kafin ya karasa Abban ya daka masa tsawa yace

"Ina ka shiga tun safe ka bar mutane a asibiti?"

Yace

"Abba gidan wani abokina na shiga nan Nassarawa GRA na bashi handout dinshi ko minti goma sha biyar ban yi ba na dawo ba sa nan sai na zata sun tafi don haka na huce wajen Adil muka yi karatun test."

Daga Abban har Mommy babu wanda ya kama zancen don haka Abban yace

"Wayarka kuma me ya kashe maka ita?"

Yace 

"Uhmmn dama Abba kwana biyu haka take in na ajiyeta sai ta kashe kanta sai dai na sake kunnawa ina ga shi yasa aka rasa ni."

"Kuma yanzun daga ina kake?"

"Daga wajen Adil din nake."

Takaici ya kama Abban ya ma rasa mai zai cewa Madun yake tsugune a gabansu yana ta wasu muzurai kamar shi aka yiwa laifi. Ya nuna shi da yatsa yace

"Kada ka sake yi min irin wannan, ka ji na gaya maka."

Ya sunkuyar da kai yace

"Toh Abba in sha Allah ba zan sake ba."

Ko kallonshi bai sake yi ba ya tashi ya shige dakinshi. Itama Mommy ta tashi za ta shige daki yace 

"Mommy."

Ta juyo a fusace tace

"Me za kace min, tun safe anata neman ka. Don rashin mutunci ka ajiye matar ubanka a asibiti kayi tafiyarka ka kashe waya ba tare da wani bayani ba. Baka kyauta ba wallahi."

Yace

"Don Allah Mommy kiyi hakuri ba zan sake ba wallahi."

Ta dube shi yayi kalar tausayi takaici ya kamata. Ya iya yin laifi da gan gan kuna gashi da saurin ba da hakuri don haka shi ba ya ma bari a yi fushi da shi. Ta nuna shi da yatsa tace

"Ka ma sake don ubanka ka ga yanda zan yi da kai a gidan nan."

Ya kara sunkuyar da kai, har ta juya zata huce ta tsaya ta ce 

"Kuma da safe ka sameta ka bata hakuri kayi mata bayanin abun da ya faru."

Yace 

"Toh Mommy, kin hakura."

Hararashi kawai tayi ta huce dakinta.

........

Tunda Abban ya shiga daki yake jirata ta biyo shi ta bashi hakuri amma yaji shiru, ita kuwa da ta shiga nata dakin sai ta hau shirin bacci tunda ba itace da girki ba. Da ya gaji da jira bata biyo shi ba gashi yana so ya huce inda zai kwana sai shi ya biyota. A kan dadduma ya sameta ta idar da shafa'i da witri. A tsaye ya tsaya a kanta ya fara fada

"Bana son irin wannan, na aiki yaro kin sa ya baro su don ya zo ya kai ki unguwa."

Da mamaki ta dube shi tana nan daga zaune da carbi a hannunta tace

"Ni kuma? Saboda me zan yi haka mun gama magana da kai na gaya maka da Salam muka tafi muka dawo?"

"Toh in ba ke ya dawo kaiwa ba ina ya tafi? Allurar da tace ba suyi minti talatin ba ma an gama."

Ta tabe baki tace

"Ai da yake mai gaskiya ta yi magana zancenta ne abun yarda ba nawa ba, ita ka yarda da tace kafin minti talatin sun fito amma ni da ban fita ba sai da na nemi izinika na gaya maka da wadda za mu tafi ba ka yarda ba ka zo kana tuhumata. Toh me zan ce, ai duk yanda ta gaya maka shine gaskiya ni ko na bude baki ma 'karya zan yi maka."

Takaici ya sa ya kasa magana yayinda ita kuma ta kawar da kanta gefe bata ko son kallonsa. Ya bude baki muryarsa da alamun ya sauko daga fushin yace

"Kada ki fassara min magana ba daidai ba Rabi, kin san ba haka bane. Amma dole na bincika dalilin da yasa yaron nan yayi haka."

Inda ta kawar da kanta ko sake kallon inda yake bata yi ba har ya gaji da tsaiwa ya juya ya fice. Ko da ya koma wajen Saudah ma haka ta kwana mita duk da ya gaya mata ya dau mataki. Ita mataki daya take son ya dauka ya siyo mata mota kuma ya '11ki.

__________

Ta yarda za ta auri Baba karami domin shi din ma bashi da makusa, amma har yanzu zuciyarta na son Ahmad. Ko bai kulata ba in dai ta ganshi toh ranar da walwala zata wuni. Tana sa ran in dai Baba ya fara nuna mata soyayya za ta iya hakura da Ahmad din tunda daman babu wanda ya san tana yi. 

Tana kwance a daki tana karatu ta  jiyo muryarshi a falo. Tun jiya ya zo weekend daga Kaduna, sun hadu har ma ta yi masa sannu da zuwa. Yanda ya saba haka ya amsa mata ba tare da ya kalleta ba. Yanzu da take jiyo muryarshi gaba daya hankalinta yana wajenshi, tana sha'awar ace yanda yake hira da dariya da auta itama ya dinga yi mata haka amma ya 'ki. Ji take kamar ta tashi ta fito ta taya shi hirar amma ta san da ta saka baki a zancenshi zai gwaleta ko ma ya bar mata wajen. A hankali ta tashi ta leka ta hudar mukulli ta hango shi yana ta murmushi don har gani tayi kamar sai da ya kalleta ya yi murmushin. Ta juyawa kofar baya ta tsaya a jikinta tana murmushi kamar wadda take a gabanshi. Kafin ta yi wani tunani ta huce ta bude wardrobe ta dauko ledar da ta ajiye kwallinta da turare. Ta saka kwallin a idonta ta murza sosai don ta tabbatar ya shiga sosai, ta Bude kwalabar ta kalato digo daya da kyar ta shafa a jikin hijabinta da niyyar in ta zo kusa da shi sai ta hura masa iskar hijabin. 

Ta bude kofar da dan karfi don ta janyo hankalinshi ta fito tana satar kallonshi. Ta huce su ta shiga kichin ta tsaya a tsakiyar kichin din ba tare da ta san me zata yi ba. A hankali dabara ta fado mata. Ta samu kofi ta hada shayi ta fito tana yauki, sai da ta zo daf da su sai ta yi kamar ta gurde kofin ya dan yi tangal tangal shayin ya 'dan zuba a kafarta. Ta yi 'yar kara 

"Wayyo."

Duk suka bar abinda suke suka kalleta. Ahmad din shi kadai ne yayi jinkirin kallonta yana kokarin jona wayarshi a computer din da take gabansu. 

"Me ya faru?"

Khalifa ya tambaya.

Tana dago ido za ta bashi amsa Salima ya tuntsire da dariya ya tari numfashinsa yace

"Me ye haka kamar an yi barin kwalli a idonki?"

Ta sunkuyar da idonta tana kallon kasa yayinda a daidai lokacin Ahmad ya dago ya dubeta don ya ga kwallin amma ta riga ta sunkuyar da kai. Auta ne yayi kasa da murya yana makale dariya yace

"Zulai sunan wata."

Harararshi Ahmad yayi yayinda ita kuma Zulaiha tayi sauri ta shige daki ta bar musu wajen. Tana shiga ta huce kan mudubi ta ajiye shayin nata wanda dama babu sugar a ciki. Ta juyo za ta fada kan gadon hijabin jikinta ya janyo kwalbar da kwallin duka suka fadi gaban mudubin, kwalbar turaren tana dukan tiles din ta fashe. Tsayawa kawai tayi tana kallon fasassun kwalaben suna sheki. Nan da nan hawayen takaici ya wanke mata fuska ta fada kan gadon ta fashe da kukan takaici.

Yanzu me za ta cewa Umma, wanda ma ya kamata ta yiwa amfani da kayan bai zo ba ba gashi har ta fasa turaren da dama ta san sai tayi da gaske za ta samu na shafawa idan ya zo. Yanzu ya za tayi da Ummanta, ta riga ta yi mata alkawarin za ta yi yanda tace amma gashi ta yi shirme. Sai da ta gama kukanta ta tashi ta wanko fuskarta tana fitowa daga bandakin ta kula da dan wani bakin gari kamar an barbada shi a gaban mudubin, ko da ta tsaya ta duba kwallinta ne ya barbade a kasa lokacin da kwalbar turaren ta fashe. Ta kara dora hannu a ka tana jijjigawa, tabbas za suyi rigima da Umma don ta jinjina kudin da ta kashe kafin ayi wannan aiki. Haka ta gama bakin cikinta ta zubawa sarautar ido, addu'a kawai takeyi Allah ya sa kada ta yi ba wan ba kanin.

______

Babu wanda ya sanarwa zuwanshi kawai sai ganinshi suka yi. Motar da ta sako kai cikin gidan bayan magriba basu santa ba don haka sun zata Abba ne ya zo da wani. Kirar Honda ce me ruwan gwal, kafin ya gama shigowa gidan surutun Bala me gadi ya tabbatar musu chewa Baba karami ne. Nan da nan Auta da Khalifa suka sheko da gudu suna masa oyoyo. Bayan ya gaisa da Mommy take tambayarshi 

"Motar wa ka aro daga Abujan."

Murmushi yake ta faman yi yace 

"Mommy tawa ce siya nayi."

Murmushinta ya kara fadi yayinda murnarta ta bayyana a fili ta ce

"Ma Sha Allah, kai na ji dadi wallahi. Allah ya sa albarka Babana Allah ya tsare hanya."

Duka suka amsa da 

"Amin."

Khalifa ya zare mukullin motar daga hannun Baba suka fita shi da auta suka bude motar suna kallo. Ko da Abba ya dawo ma murna yayi ya nuna jin dadin shi sosai. Ya dai yi korafin da ya gaya masa zai sayi mota da ya cika masa ya sayi ta zamani wadda ta dace da shi. Dariya kawai yayi yace

"Na gode Abba Allah ya kara arziki, in zan canza ai sai a cika min."

Yace

"Toh Allah ya nuna mana, Allah ya sa albarka."

Gaba daya hankalin Zulaiha ya kara tashi musamman da ta ganshi da motar nan, ta rasa ma ta yanda za ayi ta gayawa Umma kayan sun lalace balle ta samo musu mafita. Haka ta hakura take ta dan shisshigi.

Ranar Lahadi da safe ya sami Mommy a daki yana rike da mukullin motarshi yace

"Mommy in an jima zan bi jirgin 12pm na koma, sai an kwana biyu kuma."

Tace 

"Toh Babana Allah ya kiyaye hanya, Allah ya bada sa'a."

"Amin Mommy."

Ya mika mata mukullin motarshi yace

"Mommy a nan zan bar motar in za ki unguwa Salim ya kai ki, ki ajiye mukullin a wajenki."

Tace

"Toh Baba kai kuma fa, a motar wa za ka dinga zuwa aikin, ga tahowa daga Abuja zuwa Kano."

"Mommy ai ina da lifan a Abujan, duk shi muke hawa tunda ba wani yawo muke ba kuma unguwar mu kusa ne da office."

Tace

"Toh zuwa Kanon fa, ai duk rintsi a motarka ya fi dadi. Ka ga in dai don ni ce sai nayi wata ma ban fita ba kuma babanka yana sawa a kai ni."

"Ba komai Mommy a nan din dai zan barta ko Ahmad ma in ya zo ya samu ta zaga gari. Kuma fa yanzu yawanci a jirgi nake dawowa."

"Toh mun gode Baba Allah yayi maka albarka Allah ya kawo mata ta gari."

Yayi 'yar dariya ya amsa 

"Amin. Bari naje wajen Abba kafin ya fita."

Yayi mata sallama ya fice. Ta tashi ta adana mukullin motar tana mamakin saukin kai irin na Baba da yanda yake kaunarsu gaba daya.

Saudah ce da kwana don haka a falonta ya sami Abba yana zaune yana kallon tashar BBC su Nawwara suna wasanninsu yayinda Saudah take zaune a dining table tana cin abinci. Bayan ya gaishe da Abban itama ya gaisheta ya sami guri a kasa kusa da Abban ya zauna

"Abba in an jima zan bi jirgin 12pm na koma in Sha Allah."

Yace

"Toh motar fa ai na zata da ita za ka tafi."

"A'ah Abba na bawa Mommy mukullin motar idan za ta unguwa Salim ko Ahmad su kai ta, tunda in na tafi da ita ma babu abinda zan yi da ita."

Yace

"Toh shike nan, Allah ya kara arziki Baba Allah ya taimaka."

"Amin, na gode Abba."

Ya kamo Hannun Nawwara da Ummi suka fito, sai da ya bawa auta kudi ya siyo musu biskit sannan ya mayar dasu. Da yake sha biyun da dan saura sai yayi zamansa a falon Mommy yqana kallon TV.

Baba yana fita ta taso ta dawo kusa da Abban tace

"Dama ba motarshi bace ta Mommy ce?"

Yace

"Ta Mommy kuma? Haka kika ji yace? Toh tashi ce ya siya da kudinshi, baya bukatar mota a inda yake shi yasa ya bata mukullin yace in za a kaita unguwa ta bawa Salim ya kaita."

Ta bata fuska ta zumburo baki tace

"Kun dai siya mata mota, ina ta faman yi maka magiya ka siya min motar ko karama ce ka ki yanzu kuma ku bullo ta nan."

Da mamaki ya ke kallonta yace

"Ta ina muka bullo? Ke wai me yake damunki ne?"

Nan da nan ta sa mishi kuka tana fadin

"Haka ya siyo zoban gwal ya bata na gani da idona an ce min ba haka bane yanzu kuma muna zaune mu biyu matanka ka zagaya ka sa ya bata mota ni kuma ina nan. Wannan ai rashin adalci ne, nima ai mutum ce in baza ka bani motar ba don me za ka bata? Ai ba fi na tayi ba don an ga ni yara na kanana ne sai a dinga raina min wayo ana min rashin adalci."

A fusace ya bata amsa

"Wai ba a gabanki yayi magana bane, shi da motarsa ki ce ba zai bawa uwarsa ba, toh da kin sani kin tsayar da shi ki ce ya baki taki motar tunda shi kike aure."

Tashi yayi zai bar mata falon ta mike tsaye da sauri ta rike rigarsa tana fadin

"Wallahi ba zan yadda ba, ita kenan in za ta fita sai dai kawai ta dauko mukulli ta bayar a kaita amma ni sai na yi 'yar murya. Kuma ita ina ma take zuwa ni da nake zuwa makaranta kullum a barni da bin titi. Gaskiya nima sai dai ka bani motar ko bazan tuka ba in zan fita sai ka turo driver na san dai mota tawa ce."

Da kyar ya fincike rigarshi daga hannunta ya tunkudata kan kujerar ya shige daki, ta bi bayanshi ta je ta cigaba da tsiwa tana yi tana kuka tana nuna ba a yi mata adalci a gidan. Ya aiki Madu da motar da ya saba fita don haka ya dauko mukullin wata motar ya nufo kofa ta sha gabansa ta tare shi tana fadin

"In dai adalci za ayi nima sai a ware mota daya a gidan nan a bani mukullinta na san tawa ce in za ni unguwa sai na bayar a kai ni ko ma na dauki driver na."

Hannu ya sa ya ture ta gefe har sai da ta fada kan gadon yana fadin

"Baki da hankali."

Ya fice ya barta a nan.

Yana fitowa ya nufi inda ake ajiye motoci ya shiga motar da zai fita da ita ya zauna ya kifa kanshi da sitiyari. Gaba daya ya rasa ma yanda zai yi, wannan fitnar ta Saudah ta yi masa yawa domin shi ba haka ya saba ba. Kullum bata da aiki sai dai kiran ba ayi mata adalci ba a inda bata ma da hakki. Har ya zura mukulli zai tayar da motar sai ya fito ya nufo wajen Mommy. A falon ya same su ita da Baba Karami da Ahmad wanda shi ma ranar asabar ya zo daga Kaduna. Bayan sun amsa sallamarshi ya zauna a kusa da Mommy yace

"Baba ka tafi da motarka Abuja ko ka kaita wani wajen ka ajiyeta, ko gidan Baffa ma za ka iya kaiwa akwai wajen mota daya kuma ba komai a wajen."

Dukansu binshi kawai suka yi da kallo basu ce komai ba, ya sake dubanshi yace

"Kaji ko?"

A sanyaye ya amsa yace

"Toh Abba."

Ya shige dakinsa dake falon. Mommy ta tashi tabi bayansa. A tsaye ta same shi kamar dama ita yake jira. Bayan ta rufo kofar tace

"Ya haka Abban Khalifa, ina Baba zai kai motarsa da yafi nan tunda nan ma akwai wajen parking din?"

Yace

"Motar tana neman zamar min fitna, tunda ya fito Saudah ke tsiwa tana kuka gani take wai ni na sa ya baki mota itama sai na bata."

Ta tabe baki tace

"Da ma ka barshi ya ajiye motarsa don ko nima da ya bani mukullin ajiyewa kawai nayi ban yi niyyar bari kowa ya hau masa mota ba tunda duk inda zan fita kana sawa a kai ni, fitarma sau nawa nake yinta a shekara da sai an bani mota ta musamman? Allah ya kyauta."

Kafin yace wani abu ta fito ta barshi a dakin. Tana fitowa ta ji rufe gate shi da Ahmad sun fice da motar. Ta dauki waya ta kirawo Baban yace mata Ahmad zai kaishi airport ya dawo da motar gobe zai huce da ita Kaduna. Ta ajiye waya tana tunanin wanna wace irin fitna ce ace mutum ba zai ajiye mota a gidan ubanshi ba, kenan ita da 'danta ba zai yi mata kyauta ba sai kishiya ta yarda. A haka ta jiyo Abban shima ya fita.  

Har Baba karami ya isa Abuja yana tunanin abunda ya faru, shi da gidan ubanshi ace ba zai ajiye abinda yake so ba. Kenan ita Mommy ba zata samu wani abu na jin dadi ba in dai Saudah bata da shi. Ya tsani polygamy, in dai haka karin aure yake mayar da mutum toh shi kam baya fatan ya auri mace sama da 'daya. Ya ma rasa laifin wa zai gani, Saudah, Abba ko Mommy. Toh Mommy ma laifin me tayi, duk fadan da kasan baza kayi nasara ba farashin bashi da amfani. Idan ta fara fada kowa sai ya ji babu dadi a gidan don kuwa za su goyi bayan uwarsu, don haka sam bai ga laifinta ba. Amma ba komai ya san yanda zai yi.

Yana shiga daki ya ajiye jakarshi ya zauna ya sha ruwa, da yake ba yunwa yake ji ba sai kawai ya dauki waya ya kirawo ta.

"My love ka dawo ne?"

Sai da ya saki murmushi ya gyara zaman shi ya kashingide sosai sannan ya bata amsa

"Me kyau, na dawo. Kin gan ni nan a cikin 'daki. Toh ya kike?"

"Lafiya my love, ya Mommy da Abba?"

"Lafiyarsu kalau Alhamdulillah."

"Ka ce wa Mommy ina gaisheta?"

Ya kyalkyale da dariya yace

"Na bari dai kya gaya mata in kun hadu."

Itama dariyar tayi sannan ta cigaba

"Ka san wani abu?"

"Sai kin fada."

"Daddy na yace ka zo yana son ganinka."

Sai da ya tashi zaune yayi gyaran murya sannan ya bata amsa cike da jin dadi

"Don Allah da gaske kike?"

Ta yi dariya ta ce

"Allah kuwa Habibi, ya ce ka zo ranar Juma'ah ya ganka kafin ya baku dama ku turo."

"Alhamdulillah, ki ce na kusa zama mijin Khairiyya?"

Ta yi 'yar dariya tare da bashi amsa

"Habibi kenan, ka bari dai ka ji me Daddy zai ce kafin ka fara murnar."

"Ai Daddy namu ne in sha Allah da ya gan ni zai gane ni kadai na dace dake duk duniya."

Haka suka karasa hirarrakinsu cikin nishadi da jin dadi, duk wata damuwa da ya dawo da ita wannan albishir da tayi masa sai da ya sa shi farin ciki domin ya dade yana so ayi maganar aurensu tunda yanzu ya fi shekara da fara aiki kuma yana ganin lokaci yayi. Bai taba yin wata budurwa ba sai a kan Khairiyya, bai dade da fara aiki ba suka hadu a nan Abujan. Mahaifinta babban ma'aikaci ne suna zaune a unguwar Maitama. A jami'ar Bayero ta Kano take karatunta don ko lokacin da suka hadu tana level 3, a yanzu kuma ta riga ta fara bautar kasa a nan Abujan shi yasa mahaifinta ya yi mata maganar auren.

Duk da bai so komawa Kano da wuri ba amma yanzu wannan maganar ta Khairiyya ta sa yana tunanin zai koma nan da sati biyu domin yayiwa Abba da Mommy maganar Khairiyya, don in banda Ahmad babu wanda ma ya san yana da budurwa. Sai da ya kwana biyu a Abuja sannan yayiwa Ahmad waya ya ce masa zai turo a karbi motar

"Me za ka yi ita kuma? Ka bari na koma da ita mana."

Yace 

"Ba komai akwai amfanin da zan yi da ita."

"Kai! Amma wallahi da ka bari na koma da ita wallahi da dole a dinga kai Mommy unguwa a cikinta in ba haka ba sai dai kowa ya tafi gidan ubanshi wallahi."

"Kar ka damu ba komai in Sha Allah. Upper week zan je gidan in Sha Allah zan maka waya sai mu huce tare don a mota za mu je."

Haka sukayi sallama Ahmad ya na ta zumbura baki saboda shi ya shirya tsiya. Amma haka ya hakura ya bayar da motar ba tare da Baban ya gaya masa abinda zai yi da ita ba. Itama Mommy ta shiga damuwa kwarai da gaske gani take kamar fushi suka yi suka bar gidan, musamman da taga an haura sati Ahmad bai zo weekend ba. Ba wai tana tsoron suyi fushi ne ba amma dai ba ta so a samu matsalar da za ta shiga tsakaninsu da mahaifinsu, ko ba komai shi ya haifesu kuma idan suka sami matsala zai taba ci gaban da suke samu a rayuwa saboda bin iyaye bin Allah ne.

Bayan ta idar da sallar isha'i ta zuba abincinta ta zauna taci, da yake ba itace da girki ba bata bukatar jiran Abba. Sai bayan ta gama cin abincin ya shigo ya duba su da gidan suka dan taba hira sannan ya fice ya koma wajen Saudah ya zauna a falo ya kunna tasahar BBC. Ta duba agogo wayarta karfe 9:30pm, ta shiga nemo lambar Ahmad ta kirashi sai ta jiyo hayaniyar Bala maigadi yana bode gate. Yanda ta jiyo shewarsa ta tabbatar shi da Ahmad ne daga baya kuma ta gane harda Baba ma. Sai da suka tambayi Bala maigadi inda Abban yake ya tabbatar musu yana wajen Saudah, sun ji dadi domin dama sun so su sameshi a gabanta. Nan da nan kuwa suka bawa Malam Bala jakunkunansu ya shigar dasu gida suka huce wajen Abba. 

Yana zaune a falon yayinda Saudah take zaune a kusa dashi tana karatu. Bayan ya amsa sallamarsu ya gyara zamansa da fara'arsa ya tare su, suka samu guri kusa da kafarshi a kan kafet suka zauna. Suka gaishe da Abban sannan suka gaisheta. Ya dube su da fara sannan ya dubi Baba yace

"Yau girma ne ya tashi ka biya ka taho da kanin naka? Ina motar kuma ban ji shigowarta ba."

"Abba ai na siyar da ita, in ya so in na tashi aure sai na sayi wata."

Sai da jikinshi yayi sanyi sannan ya amsa cike da nadama

"Me ya sa baka gaya min ba, ai da ka dawo da ita sai ka barta a nan in ya so in za ka hau sai ka dauka. Ban ji dadi ba."

Yayi murmushi yace

"Babu komai Abba in Sha Allah kwanan nan zan sake siyan wata."

"Ban ji dadi ba wallahi, Allah ya nuna mana lokacin. Ta Kadunan ka biya kuka taho tare?"

Suka yi dariya sannan Baba yace

"A'a Abba a hanya muka hadu da yake da wuri muka shigo sai muka huce Jigawa mu ka gaida Anti Baraka, idan za mu huce kuma sai na tsaya na gaida Baffa Atiku  da Baba Mubarak."

Yace 

"Toh da kyau, Ma Sha Allah. Allah ya bar zumunci. Ya Anti Barakan da iyalanta?"

"Lafiya kalau suke Abba suna gaishe ku."

"Toh muna amsawa."

Suka dan yi shiru. Baba karami ne ya zaro takardu daga aljihunsa ya mikawa Abban yana cewa

"Abba na biyawa Mommy Umra."

Take murmushin jin dadi ya bayyana a fuskarsa yayinda ita kuma Sauda dake gefe ta 'bata rai

"Kai ma sha Allah, Alhamdulillah na ji dadi wallahi. Ka fanshe ni kenan don nayi mata alkawari kuma da yake tare nake son mu tafi hidimomi sun hana ni tafiyar. Ma sha Allah."

Ahmad yace

"Ka bari kawai Abba ni zan biya maka." 

Ya kara gyara zama ya kyalkyale da dariyar jin dadi yace

"Allah Amadu na kace na bar ma wata fafutukar tara kudi biya min za ka yi. Toh Allah ya nufa, Allah ya baku arziki mai albarka ya baku iyalai na gari."

Suka amsa da Amin suka karbi takardun suka yi masa sallama suka huce. Suna shiga wajen Mommy suka sameta da 'yan uwansu suna hira, a nan suka zauna ana ta maraba. Baba ne yayi gyaran murya ya mika mata takardun yace

"Mommy umra na biya miki."

Ta karba da baki bude tana mamaki tace

"Allah Baba na."

Kawai sai ji tayi hawaye suna bin idonta saboda farin ciki. Ta rike hannunshi ta kalleshi tace

"Na ji dadi Babana, na gode. Allah ya yi maka albarka."

Duka suka amsa da Amin

"Kai da za ka fara biyawa kanka aikin hajji sai ka fara dani Baba?"

"Ba komai Mommy in sha Allahu badi da ni za a yi aikin hajjin."

Tace

"Amin ya Allah, Allah ya nuna mana."

Khalifa ya ce

"Mommy zan baki sautu ki siyowa Auta shashashan Madina."

Suka yi ta dariya Auta yana bata rai.

------

Bayan sun fito daga wajen Abba kuwa sai ya dubi Saudah yace

"Baki ji abun arziki bane baki ce komai ba,  yaran nan sai son barka wallahi."

Tace 

"Na ji. Allah ya kai 'yan baya."

Yace

"Amin"

Tace 

"Ni sai yaushe za a bani tawa kujerar Hajin?"

"Haji ai kiran Allah ne ki dai cigaba da addu'a Allah ya kira ki."

Yanayin yanda ya bata amsa ya nuna mata ba zai dauki rigimarta ba don haka sai kawai ta tashi ta shige dakinta. Ko bi ta kanta bai yi ba ya kashingida ya ci gaba da kallonsa. Ya riga yayiwa kanshi alkawarin ba zai sake yi mata alkawarin wani abu ba domin tunda tana amarya yayi mata alkawarin saitin gold shine har yanzu da bai samu ya siya ba duk inda taga gold sai ta yi masa gori, shi kuma ya rabu da ita ne yaga iyakar gorin nata. Sai wajen 10:30pm sannan ya tashi ya fito ya nufi wajen Rabi.

A daki ya sameta a kan dadduma ta idar da shafa'i da witri, bayan ta amsa sallamarshi ya zauna a gefen gadon yana fuskantar ta yace

"Sabuwar Hajiya."

Ta kyalkyale da dariya. 

"Yarona ya fanshe ni ko? Yanzu lallabaki kawai zan fara yi ki tafi da ni ko jaka na rike miki."

Ta harare shi tace

"Babu wanda ya fanshe ka sai dai ka fanshi kanka in ba haka ina nan ina

jira." 

Ya yi yar dariya ya gyara zama yace

"Wallahi hidimomi ne suka yi min yawa. Kin san idan business yana garawa ana ta samun ayyuka ba zan tafi na bar yara ba shi yasa kika ga kwana biyu na kasa motsawa, amma in sha Allah kwanan nan ko bamu je Umra ba za mu je Dubai in Sha Allah."

"Toh Allah ya nufa."

"Amin. Yaushe ne yace tafiyar taku?"

"Sati mai zuwa yace min." 

"Ma Sha Allah, Allah ya nuna mana."

Yayi mata sallama ya fice ya koma inda zai kwana. 

Duk yanda Saudah ta so ta ce wani abu a kan tafiyar nan bai bata dama ba, gashi kuma tana shirin fara jarrabawa bata son ta ja rigima ta kasa samun natsuwar yin karatun don haka ta bari komai ya huce. 

Sai da su Baba karami suka shirya za su koma sannan ya yiwa Abba maganar Khairiyya, da yake ita Mommy ya riga ya gaya mata ta waya tun kafin ya zo. Bayan Abban ya nuna farin cikinsa sai yace da Baban idan sun isa Kaduna ya gayawa Baffa Atiku in ya so za suyi waya. Don haka Kaduna suka tsaya bayan ya yiwa Baffa Atikun bayani, ya tambayesu iyayenta da garinsu duk ya gaya masa sannan ya huce Abuja. 

-------

Saura kwana biyu su tashi Baraka ta iso Kanon, ta riga ta saba sauka a hotel tunda iyayensu suka rasu musamman da yake suna yawan zuwa da maigidanta don haka yanzun ma a hotel ta sauka. Bayan ta huta kuma ta fice sai gidan Rabi. Nan suka zauna suka yi ta hirar yaushe gamo, har suka zo kan labarin tafiya Umra. Baraka tace

"Ai wallahi Baba Allah yayi masa albarka, ko ni ma ina alfahari da shi don kuwa ya haifu sai dai muce shima Allah ya bashi iyalai na gari."

Mommy tace 

"Amin. Gaskiyar ki ni ya bani mamaki, kuma na ji dadi."

Baraka ta gyara zama ta riko hannun Mommy tace 

"Toh bari in kara miki wani albishir din."

Murmushinta ya fadada, ta sa hannuwanta biyun ta rufe bakinta ta zaro ido tana kallonta. Baraka ta kara gyara zama sannan tace

"Tare za mu Umrar nan."

Sai da suka yi kara sannan suka rungume juna, bayan sun saki juna kuma da suka tuna ashe sun girma da irin wannan ihun sai suka hada ido suka tuntsire da dariya. Mommy tace

"Wai don Allah da gaske."

Tace

"Allah kuwa. Ai wancan satin da su Baban suka zo dama muna shirin tafiya Umra daga nan mu huce Dubai da ni da Baban su Ummi toh kuma sai wata tafiyar aiki ta taso musu, next week za su huce UK shi kanshi bai san lokacin da zasu dawo ba. Sai yace na tafi ko kuma shi ya bawa Ummi ko Nana tashi kujerar, su kuma daga mai ciki sai mai goyo, nima ina Shirin fasawa su Baba suka zo don haka kawai nace tare za mu tafi."

Sai da suka tafa sannan Mommy tace

"Amma na ji dadi ba kadan ba, ko ba komai ke 'yar gari ce na huta da tambaya."

Tace 

"Toh tsaya ki ji mana daya albishir din."

Ta bude baki tana mamaki tace

"Au wai da saura?"

Baraka ta dafa cinyarta tace

"Daga can Dubai za mu huce, Baban su Ummi ya bar min ticket dinshi na bawa yara ni kuma ke na bawa."

Tana rufe baki za ta yi magana sai kwalla, kawai sai ta fada jikin Baraka suka rungume juna. Nan suka zauna suka yi ta hirarsu har dare yayi sanna suka yi sallama Baraka ta koma masaukinta. Da yake a wajenta zai kwana sai da ta bari ya ci abinci ya huta sanna ta yi masa albirshi ta nuna masa takardun tafiya Dubai. Cike da mamaki da jin dadi yace

"Toh ai da sai ki ce mata aah saboda kinyi alkawarin da ni za ki je Dubai."

Ta harare shi tana murmushi, kafin tayi magana yace

"Baraka bata kyauta min ba ta dai kusa ta kyauta."

"Ai sai ka zabi daya, an kyauta ko ba'a kyauta ba."

Yayi dariya sannan ya bata amsa

"Ba zan zaba ba saboda wannan tafiya tace tayi min shigar sauri, amma babu laifi. Zan kirata in sha Allah nayi mata godiya, Allah ya bar zumunci."

Tace 

"Amin."

Haka suka kwana suna farin ciki yara ma sunata murna. Auta ne yake tambayarta

"Mommy ni a wajen wa za ki barni?"

Ta kyalkyale da dariya tace 

"A gidan ubanka mana."

Khalifa da Salim suka sa shi a gaba suna yi masa dariya wai shi har yanzu baby ne.

Washe gari da safe suna zaune a falo suna cin abinci aka yiwa Abba waya ya tashi ya fita. Bai dade da fita ba aka bude gate aka shigo da mota kirar Honda Accord 2017 baka kirin da ita sai sheki take yi, ya nuna gareji aka ajiye masa ita sannan ya karbi mukullin ya sallami bakon shi kuma ya koma ciki. Yana shigowa Auta yace

"Abba mota ka siya?"

Yace 

"Eh. Ka ga tunda Mommy za ta tafi Saudi ta barmu mun sami ta zaga gari ko?"

Yace 

"Haka ne Abba, yau ita za ka kaini makaranta ma ko?"

"A'ah sarkin zumudi, toh ba tamu bace ta ajiya ce."

Khalifa ya kyalkyale da dariya yana yiwa Auta gwalo. Ita kuwa Mommy da yake a gabanta aka yi wannan hirar bata ma yi maganar motar ba. Kafin su gama cin abincinsu ya fito ya shiga wajen Saudah domin ya sallameta ya fita. Yana shiga ya sameta a falo tana karatu yaran kuma suna daki su da Zulaiha. Bayan ta amsa sallamarshi tace

"Na ga an shigo da dalleliyar mota ko tawan ce ta zo."

Ya kyalkyale da dariya yace 

"Toh ko kece mai idon cin naira wannan ba taki bace, tawa ce na saya ko zan sami wata 'yar budurwa candy bana na tsarata na yo amarya."

Nan da nan ta daina fara'ar ta zumbura baki tace

"Kai yanzu sai ka kara aure."

Ya ja da baya ya baza Babbar rigarshi yace 

"Toh ke ya kika gani, ai yanzu babu abinda yayi min saura sai amarya kawai."

Ta 'dan yi dariyar yake ta raba ta gefenshi za ta huce yayinda ya ce mata 

"Bari in yi sauri 'yan makaranta suna hucewa ko Allah zai sa a dace."

Kafin tace wani abu ya fice ya barta tana kwafa. Sai da ya sauke su a makarantar ya huce ya zauna sannan ya zaro waya ya kira Mommy , bayan ta amsa sallamarshi tace

"Me ka manta ne?"

Yace

"Ke na manta."

Tayi dariya tace

"Toh ai gani ko tahowa zan yi."

Shima dariyar yayi sannan yace

"Mantawa nayi na baki kudin shopping in kun je Dubai, gashi ma ke baki da account ko ta account din Barakan zan tura miki."

Tace

"A'ah harda wani kudin shopping, Madallah na gode, Allah ya kara arziki. Bari na kirawo Barakan naji."

"Toh Babu laifi, ina sauraronki."

Bayan sun yi sallama ta kira Barakan suka gama magana sannan ta tura masa account number din da ta turo mata. Minti kadan Barakan ta kirawo ta, tana dauka tace

"Kin san kuwa nawai ya turo?"

Tace 

"A'ah"

"Dubu dari biyu da hamsin fa, gaskiya ya burge mu. Ga kudin da ke hannunmu gashi jiya ban gaya miki ba da ina jira sai mun hadu Ahmad ma dubu ashirin ya turo min wai na baki ki kara."

"Kai ma sha Allah, ina ga mutuminki kunya dai yaji yayi wannan kyautar, kin san tun tuni yayi min alkawarin Dubai din amma ya koma yayi shiru. Lallai bari na kirashi na yi godiya kafin ya dawo na kara."

Suka yi sallama suna titsira dariya.

Washe gari da azahar jirginsu ya tashi sai Saudiya inda za su yi sati uku su huce Dubai su yi sati daya. Duk da Mommy ta taba zuwa Saudiya ita da Abban amma wannan tafiyar da ban take, dadin da take ji ba zai misaltu ba. Sannan kuma ga Baraka a gefenta, godewa Allah kawai take musamman da ta san za ta je dakin Allah ta yi ibada a nutse, duk wasu bukatunta ta roka tayi azumi tayi sallah.

------

Kwanan su Mommy biyu da tafiya Zulaiha ta gama jarrabawa, nan da nan kuwa ta shirya ta tafi gida. Hutun nasu da 'dan tsaho don haka sati biyu ta tafi da shirin yi. Ko da wasa bata bari sun zauna su biyu da Ummanta ba, har ta so ta gane gudunta Zulaihan take yi. Bayan kwana biyu da zuwanta gidan tana kwance a dakinsu ita da kannenta duk sun yi bacci ita kuma tana chatting a waya Umman ta ritsa ta, bata ji tahowarta saboda hankalinta yana kan waya sai kawai ji tayi tace

"Yauwa Zulaiha zo nan ina jiranki a falo." 

Babu yanda zata yi don ta riga ta juyo sun yi ido biyu da Umman balle tace bacci take yi don haka ta taso ta fito, ta nemi guri kusa da Umman ta zauna tana ta wani sunkuyar da kai. Cikin zumudi Umman tace

"Ya maganarmu ne na naji shiru, kin yi amfani da kayan nan kuwa?"

Ta kalli Umman ta kara sunkuyar da kanta, idonta ya ciko da kwalla sannan tace

"Uhm Umma gaskiya zubewa sukayi."

Ta dora hannu a ka tace 

"Subhanallah yanzu duka kwallin da turaren kika zubar don wulakanci Zulaiha, kin san kuwa nawa na biya na samo kayan na. Shi ke nan kin min sawarwara do kula ke ba son auren nan kike yi ba."

Cikin sauri tace

"Ba haka bane Umma, wallahi na yi amfani da su amma a lokacin bamu hadu da Baban ba sai Ahmad muka hadu dashi, da na koma dakin kuma garin na kwashe su daga kan mudubi suka fado kwalbar turaren ma fashewa tayi kwallin kuma ya watse a kasa."

Binta kawai take yi da kallon takaici, sai da ta nisa sannan ta nuna ta da yatsa tace

"Idan kika kuma yi min zancen Ahmad in na rufe ki da duka sai kin kasa tashi, yau na ga ikon Allah. Ana son a samo miki hutu garin shegiyar rawar kan tsiya kina son ki watsa min tsakuwa a ido."

Ta share kwallar da take makale a idonta tace

"Toh Umma yanzu ya za a yi?"

A fusace tana nuna ta tace

"Ubanki za a yi, kin ji ko? Nace ubanki za a yi. Tashi ki bace min da gani kafin takaici ya sa na rufe ki da duka."

Nan da nan kuwa ta tsahi da sauri ta fada dakin ta bar Sa'a a zaune tana tunanin mafita. Bata ga wani miji da ya dace da Zulaiha ba bayan Baba, ko babu komai tana son tayi amfani da wannan damar ta samu kasonta a dukiyar yayanta da take zargin Rabi ta hanata samu. Sannan kuma idan ta sami yanda take so toh ba Yayan nata ba hatta 'yayan Rabin ma so take su dawo hannunta. Idan ta samu suka aurawa babban Zulaiha toh ta nan za su sami lagon su gaba daya, haka ta kwana tana tunanin mafita domin ji take a ranta wannan auren babu fashi. Matsalar dai guda 'daya ce bata da kudi kuma ba ta da hanyar samun su yanzu. Haka ta kwana tana ta juyi, bacci yana fizgarta tana farkawa firgigit saboda tsabar lissafi, sai can wajen asuba sannan dabara ta fado mata. 

Gari yana wayewa ta gayawa babansu Zulaiha za ta je Kaduna wajen kaninta Atiku, ba tare da wani musu ba ya barta domin tun tuni ya daina hanata fita saboda ko ya hanatan ma sai ta je.  Ta dai san ba zai bata kudin mota ba don haka tun da sassafe ta tafi wajen Sala dillaliya ta aro dubu biyu tunda ta san in ta je sai ya bata kudin mota harda na kashewa. Bayan ta gama shirya ta yiwa Zulaiha sallama ta gama yi mata bayanin hidimar gidan domin kwana za ta yi sai washe gari za ta dawo. Bayan ta gama bayani ta Zulaihan tace

"Umma me ya faru a Kadunan?"

Ta galla mata harara tace 

"Ubanki me ya faru. Toh aikin da kika kasa zan je na sa ubanki Atiku ya yi min, da ke da su in kun san wata ba ku san wata ba, daga nan ma na sami yan kudin da zan zo na karbo mana wani taimakon."

Ta sallameta ta kama hanya sai Kaduna. Bata ita ta isa ba sai bayan azahar, ko da isa gidan babu kowa sai 'yan aiki su biyu. Da yake sun santa sun yi mata tarba mai kyau suka kirawo matar gidan a waya suka sanar mata. Anti Hauwa wato matar Atikun lauya ce kuma in ta fita aiki sai karfe hudu suke tashi don haka sai ta tattara yaranta su biyar ta saka su irin makarantun da in an tashi daga boko za a zarce islamiyya har sai biyar na yamma, don haka basu dawo gidan ba sai biyar da rabi na yamma. Bata da matsala da Sa'a amma tana sane da yanda takewa Rabi domin ita suna shiri da Rabin, shi yasa itama duk yanda Sa'an ta so su zama aminai bata bari ya yiwu ba. Ita Hauwan ta san Sa'an tana saurara mata ne saboda ita tana da kudinta kuma tana yawan yi musu kyauta, sannan kuma sai su shekara basu hadu ba don haka da sun hadu sai ayi ta barka kawai babu lokacin da za a zauna tare balle a samu sabani.

Suna shiga gidan suka gaggaisa Hauwa da yara suka huce sama suka barta a dakin baki. Sai bayan isha'i Atikun ya dawo, nan ya tsaya suka fara gaisawa da Sa'an sannan ya huce saman. Sai da ya gama cin abinci yana hutawa sannan Sa'an ta same shi a falon saman tace tana son ganinshi, nan da nan Hauwa ta tashi ta basu waje ta koma dakinta ta cigaba da hidimominta.

Gyaran muray tayi tace

"Dama maganar yara ce ta kawo ni kuma na san kai kadai ne za ka sa ko ka hana saboda ko ba komai kaine waliyyinsu."

Yace

"Hakane. Wadanne yaran kenan?"

Tace

"Toh ka san yanzu aure shima ya zama sai da sanayya, tunda in ba haka ba sai a gurbata zuri'a. Zulaihace dama mun gama magana da Babanta yake so ya bawa Baba Karami aurenta toh amma ka san ni ba shiri muke da uwarsu ba, idan na je da zancen ma ko an yi niyyar sai tasa a fasa."

"A'ah fa Sa'a, in dai Hajiya Rabin da na sani ce toh bana jin za ta bada matsala a irin wannan al'amarin. Sai dai kuma toh shi Baban yana son ta ne kuma ita tana son shi?"

Ta gyara zama

"Toh Allah ya sa. Ba suyi maganar ba amma ai Zulaihan tana gidan tun tuni kuma na san in dai itace da an ce mata ba za tayi musu ba."

"Toh amma fa ni wancan satin Baban ya zo min da zancen yarinyar da yake nema a Abujan, kuma mun yi magana da Yayan ya riga ya ce min na yi bincike a kan family din yarinyar."

Yanda gabanta ya fadi sai da ta ji kamar zuciyarta za ta iya fasa kirjinta ta fito saboda firgici da takaici, sai da tayi kokawa sannan ta samo nutsuwarta ta bashi amsa

"Toh ai ka ga ba ayi masa magana an gani ba, kuma gida bata koshi ba a kaiwa dawa? Musamman da yake Zulaihan a gidansu take tana karatu, duka abinda yake nema a mace zai samu a wajenta sannan kuma a kulla zumunci."

Yana jijjiga kai ya bata amsa

"Da wannan don wannan, don kinga yanzu duk manyan families din nan irin haka sukeyi yasu yasu su aurar da yaransu."

"Toh nima dai shi na gani, shima kanshi Yayan zai ji dadi sannan Baffa Hassan ma na san babu wanda zai kai shi farin ciki."

"Hakane, toh yanzu ke yaushe za ki koma?"

"Gobe in sha Allah ni karfe bakwai ma a hanya za ta yi min."

Yace 

"Toh shike nan, goben ki shirya in naje office ba zan huce awa daya ba sai na dawo mu tafi Kanon na je naga Yayan."

Tace

"Toh shikenan, ai kuwa Madallah ka ga sai mu yi abun mu tuwo na mai na."

Nan sukayi sallama kowa ya shiga makwancinsa. Bai samu yayi maganar da Hauwa ba har gari ya waye. Kafin dai ta fita aiki ya gaya mata zai tafi Kano in ya mayar da Sa'a sai ya samu ya ga Yayan shi, ba ta kawo komai ba sukayi sallama, ta kawo naira dubu daya ta bawa Sa'a tace ta yi tsaraba kowa ya kama hanya. 

Kafin su isa Kano ta gama zugeshi a kan yanda auren Baba da Zulaiha zai gyara musu zumunchinsu. Suna isa Kano ya sauke ta a daidai inda za ta sami motar Bichi don shi a kasuwa zai sami Abba da sun gama magana ya koma Kadunan. Bayan sun gama gaisawa da Abba suka matsa gefe tunda daman Abban ya san sun yi maganar Khairiyya harma ya ce Atikun yayi masa bincike a kan family dinta. Yayi gyaran murya yace

"Yaya yaron nan Baba ni ina ga Mai zai hana ba za a hadashi da Zulaiha ba, 'yar wajen Sa'a tunda daman tana wajen ka, itama za a iya cewa rainon Rabin ce."

Ya dan yi jim yana kallonshi yace

"Ita waccan yarinyar akwai wata matsala ne a tattare da ita?"

"A'ah ba wata babbar matsala bace sai dai gani nayi gida bata koshi ba a kaiwa dawa? Sannan kuma ita yarinyar nan uwarta ce ma nake da ta cewa kan ta, ka san kuma mace yanda ta ga uwarta na yi da ubanta toh haka za tayi da mijinta, in ko hakane toh gaskiya sai yanda uwarta tayi a gidansu uban bashi da wani tasira.'

"Uhhmm?"

"Eh Yaya, in kuwa haka ne ka ga gara mu yi tuwo na mai na yarinyar da take da jininmu ka muka san tarbiyyar da aka yi mata.

"Hakane, ban ki ta taka ba. Amma fa ka san 'dan yau, in ba su suka ce suna son junansu ba sai fa su bamu kunya."

"Da wannan, sai dai ita Zulaiha Sa'an ta tabbatar min bata da wani manemi a kasa kuma ubanta za ji dadi in aka yi hakan. Shi kuma Baba ai yaro ne mai jin magana, na san da zarar ka gaya masa ba zai yi wani taurin kai ba."

Abba yace

"Hakane, toh bari ya zo mu gani. In sha Allah za muyi magana duk yanda muka yi kuma zan gaya maka."

"Toh Allah ya nufa Yaya, don wannan abu ne da za mu yiwa Inna da Baffa, Allah ya ji kansu kuma Baffa Hassan sai ya fi kowa jin dadi."

Suka yi sallama ya kama hanyar Kaduna. 

------

Tafiyar su Mommy da sati daya aka saka su Nawwara makaranta, lokacin Nawwara ta shekara hudu ita kuma Ummi uku. Nawwara kadai ya so sawa saboda shi baya son saka yara a makaranta sai sun shekara hudu, amma da ta sa shi a gaba da naci sai da ya hadasu. Makarantar bata da nisa sosai daga gidan don naira talatin ake biya aje, dukansu su biyun aji 'daya aka saka su wato pre-nursery. Kafin ya saka su saida yayi mata bayani dalla dalla cewa ita ce za ta dinga daukosu in an tashi, shi kaisu kawai zai dinga yi don haka sukeyi shi da Rabi. Duka yaran gidan kowa yana da tashi makarantar, gashi ba makarantarsu daya da su auta ba sannan kuma su auta sai 2:30pm suke tashi subkuwa su Nawwara 12pm ake tashi don haka babu ma wanda za a iya dorawa daukosu sai ita. Da yake dai lokacin da aka saka su 'yan Jami'a suna hutu toh zuwa daukan nasu baya damunta, harma wani lokacin in ta fito taga Salim a kofar gida ta kan hada shi da Allah ya dauko mata su ko kuma Jamila ta dauko mata su. Tana dai tunanin yanda za ta yi dasu in an koma makaranta, ga shi level 4 za ta shiga kuma tana da carry overs da take so lallai ta gyara ba sai sun zamar mata spill over.

-----

Saida su Mommy suka yi sati biyu da tafiya sannan Baba Karami ya zo gidan, shima ya zo ne don yana so yacewa Abba suje gaisuwa gidansu Khairiyya. 

Sai bayan isha'i Abba ya dawo kamar yanda ya saba, bayan ya ajiye kayanshi a wajen Saudah ya fice ya koma wajen su Auta; haka yake yi tunda Mommy ta tafi sai wajen 11pm sannan yake komawa wajen Saudah yace su rufe kofa wata rana kuma ma a wajensu yake kwana. Yana shiga falon Abban ya amsa sallamarsa yace

"Mutanen Habuja yaushe a Kano."

Yace 

"Dazu na zo Abba.

"Toh sannunka da zuwa, baka taho mana da kaninka ba yau."

"Eh Abba ya ce next week za su gama sai ya dawo gaba daya."

Bayan sun dan taba hira Baba karami ya dubi Abba yace

"Abba mota ka siya ne na ga wata sabuwa a gidan?"

Ya gyara zama yace 

"A'ah ba tawa bace taka ce Babana."

Duk suka bude baki suna kallon Abban cike da mamaki. Ya yi murmushi ya gyara zama yace 

"Taka ce Babana, bari a dauko maka mukullinta."

Nan da nan ya dauki waya ya kirawo Saudah yace mata ta dauko mukullin mota a cikin durowa Auta zai shigo ya karba. Nan da nan kuwa Auta ya tafi yana ta tsalle. Gaba dayansu suka taya shi yiwa Abba godiya. Auta ya shigo da mukullan yana fadin

"Ni zan fara tukata Yaya."

Madu yace

"Toh bari mu yo alwala."

Suka sa dariya yayinda Auta ya mikawa Abba mukullin, yana karba ya mikawa Baba yana cewa 

"Allah ya tsare hanya."

"Amin Abba na gode, Allah ya kara arziki."

Suka tashi gaba daya har Abban suka tafi wajen motar, Baba ya bude motar suna ta tsalle suna dubawa. Salim yace

"Abba ku tsaya in yi mana selfie."

Suka gyara tsaiwa suka jeru suka dauki hoton. Madu ya dubi Abba yace

"Abba ai dare be yi ba za mu 'dan iya zagayawa ko?"

Ya duba wayarshi karfe tara da rabi yace

"Za ku iya amma kada kuyi nisa don dare ya fara yi."

Madu ne ya karbi mukullin motar ya karkadasu a fuskar Auta yana fadin

"Ni zan fara tuka ta."

Suka sa dariya Baba ya zagaya ya shiga gaba, su kuma suka shige bayan. Salim ya tabo Baba yace 

"Ka dauko ATM card ko?"

Ya juyo da alamar tambaya a fuskarshi, Salim din yace

"Toh ai ko dajaja ka saya mana saboda farin ciki."

Suka kyalkyale da dariya Madu ya ja mota suka fice.

Ba ta san me yake faruwa ba kawai sai jin hayaniyarsu tayi da ficewar motar wadda ta leko ta taga ta tabbatar da wace mota ce. Yana shiga wajen ta jefo masa tambaya

"Lafiya na ji fitar yara a daren nan, ko motar za su kaiwa mai ita?"

Yace 

"A'ah. Ta Baba ce dama mukullin na bashi shine suka sa shi gaba sai sun yi dani."

Tace 

"Baba Karami? Motar ya sake siya ne?"

"A'ah ni na siya masa tunda ya siyar da waccan."

Yanda ya tsare ta da ido ya sa ta kasa bayyana 'bacin ranta, da kyar ta daure tace

"Toh suma duka yaran naka haka za ka bi su da motar kenan?"

Yace

"A'ah mai rabo dai ya samu, motar sai kace wata alawa za a hau bin kowa da ita."

"Ai shikenan, Allah ya sa albarka, ka ga nima da ka bani ko baka bawa su Baffa Karami ba ta ishe mu."

Ya dubeta sosai yace

"Ba za a baki ba su kuma mai rabo ya samu, Baffa Karamin kam ai wata kila ma Baban ne zai siya mishi mota."

Ta tabe baki ta gyara zama. Nan Kuma suka ji shigowar yara Auta ya shiga wajen bayan an amsa sallamarshi yace

"Abba mun dawo."

Ya mika mata leda dauke da rabin kaza da kuma ice cream roba uku yace

"Ga shi na su Nawwa ne."

Kafin ya ji mai za ta ce ya juya ya fita da guda, jimawa kadan ya dawo da wata ledar ya mikawa Abban yace

"Abba ga naka da na Anti inji Ya Baba."

Ya kuma juyawa ya fita da gudu. Nan ya sauka kan kafet ya kama kazarshi da ci ga sassanyan yoghurt. Ta tashi za ta huce daki ya mika mata kasonta da na yara yace ta sa musu a fridge da safe sa ci. Ta karba ta huce kicin. Haka ta kwana tana lissafi, a ganinta ba ayi adalci ba tunda ko za a bawa kowa mota ma kafin a zo kan yaranta gani take abun ya kare ita dai ta fi so kawai a raba yanzu a basu ita da yaranta. Ta yi nadama da tayi rigima aka kori waccan motar don tana tunani fushi suka yi su da uwarsu shi yasa ya huce musu takaici da wannan da tafi waccan komai. Shi kuwa da kawo yanzu ya riga ya fahimci halinta burus yayi da ita kuma bai bata fuska ba balle tayi wani korafi, don haka sai dai kawai tayi ta muzurai ita kadai har gari ya waye. 

Ranar Lahadi da safe Baba karami ya shirya zai tafi ya sami Abban a falonsu. Bayan ya gaishe shi ya zauna a gabanshi yana shirin yacewa Abban za a je ayi gaisuwa gidansu Khairiyya Abban ya riga shi yace

"Babana yau za ka tafi ko."

"Eh Abba yanzu ma kuwa in sha Allah." 

"Toh Allah ya tsare hanya. Yauwa maganar yarinyar nan da kayi nace maka Babanka Atiku zai bincika ba, toh ina ga baza ta yiwu ba."

Da sauri ya dago kai ya dubi Abban suna hada ido kuma sai ya yi kasa da nashi idon zuciyarshi na nan ta daina aiki yace

"Abba matsala aka samu ne?"

Yace

"Toh shi dai a bincikensa ya ce bata dace ba, amma kuma nima ka turo min details din mahaifinta zan duba."

"Toh Abba don Allah a sake dubawa."

"Toh ka ga tunda ka shirya mai zai hana ka raya mana zumuncinmu ka auri 'yaruwarka Zulaiha ka ga..."

Firgigit ya dago kai ya katse Abban yace

"Abba bana sonta." 

Abban yace

"Ikon Allah, toh shi kenan ai ba a yiwa namiji auren dole. Wannan din zan kara dubawa."

Ya sallami Abba ya shiga motarsa ya kama hanyar Abuja zuciyarshi a jagule. Ya tabbatar wannan tsarin na Sa'a ne ta kullawa Baffa Atikun, shi bai ma yadda Baffa ya wani bincika ba so ake kawai ayi masa dole shi kuma ko mata sun kare a duniya ba zai auri Zulai ba, to ya auri jinin Sa'a ma yace ya auri wa? Ga shi kuma Mommy bata nan duk da suna magana ta waya amma baya son ya dora mata  wata damuwa tana hutawarta. Haka ya hakura bai gayawa kowa ba, don ko Ahmad bai gayawa ba saboda baya son a gayawa Mommy sai ta dawo. Ba wai zai yiwa Abba taurin kai bane amma tabbas ba zai auri Zulai ba.

"Allah ma ya kiyaye."

Ya fada a fili.

"Abba matsala aka samu ne

To be continued

Satinsu uku a Saudiyya suka hau jirgi sai Dubai, duk yanda take tunanin garin nan ya huce haka. Sun huta sosai sannan suka fara yawo, kasuwanni da guraren shakatawa kala kala suka dinga zuwa. Ga abinci nan sai wanda ta zaba. Sayayya kuwa ta yi ta daidai gwargwado, kowa ta siyo masa tsaraba har da su Nawwara ma. Kwanansu biyar a Dubai suka duro Abuja, Baraka ce ta canja musu ticket ya koma za su sauka a Abuja domin ta ce ya kamata su tsaya a saloon su danyi kitso da kunshi domin ita duk lokacin da ta yi tafiya ta dawo haka takeyi. 

Suna sauka a Abuja Mommy ta kirawo Baba tace 

"Babana mun iso fa, amma muna Abuja Antin ka ta janyo ni sai dai in za ka weekend sai mu huce in ba haka ba tace sai tai min booking flight na tafi don ka san ita tana da gida a nan."

"Sannunku da zuwa Mommy, yau za mu tafi ko gobe."

"A'ah ka bari dai sai ranar Asabar ka ga yau alhamis."

Yace

"Toh Mommy, ki gaishe min da Anti Barakan."

Suka yi sallama suka huce Gwarinpa inda a nan gidan Baraka na Abuja yake. Gari na wayewa suka tafi saloon din da Barakan take zuwa domin kitso da kunshi. Ita Baraka halawa aka yi mata ga dilke, sannan aka yi kitso aka ce kunshi sai ta kwana biyu. Ita kuwa Rabi da yake bata son halawa sai kawai akayi mata dilke aka goge fatar sannan aka yi mata kunshi aka wanke kanta aka yi mata kitso. 

Ranar Asabar tun wuri Baba ya Isa gidan Anti Baraka, sai da yaci abincin safe ya huta sanan ita da Mommy suka fito. Bayan sun gaisa yace

"Mommy sai kyalli kuke yi ke da Anti Barakan lallai shinkafa kaza ta karbeku."

Suka kyalkyale da dariya gaba daya. Suna karasowa waje Mommy tace

"Babana wannan motar fa?"

Ya fadada murmushinsa yace

"Abba ne ya bani bayan kun tafi."

Fuskarta cike da farin ciki da mamaki tace

"Abba kuma? Cewa fa yayi motar ajiya ce."

Baraka tace

"Toh wanda aka ajiyewa ya zo."

Ta juya ta dubi Baba tace

"Idan ka je kace ina gaida Abba ka ji, kace na ce muna godiya Allah ya sa Amarya ta kara 'yan biyu sau biyu."

Suka kyalkyale da dariya, Mommy ta shiga mota da kayanta suka kama hanya sai Kano. Tuki yake yi suna ta hirarrakinsu in sun gaji da hira kuma su yi shiru. A nan yake bata labarin yanda suka yi da Abba a kan neman aurenshi. Ranta yayi matukar baci don sai da yaji dama ya sani bai gaya mata ba saboda yanda yaga fuskarta ta canza, amma shima abun ya ishe shi don haka ya kasa daurewa. Ta bishi da kallo sannan tace

"Toh kai me kace?"

"Na gaya mishi bana sonta, in kin je kema Mommy don Allah kada ki saurara masa. Wallahi Mommy ba zan taba auren yarinyar nan ba, ko ban auri Khairiyya ba toh ba zan aure ta ba. Don wallahi Mommy gara na kare rayuta ban yi aure ba da na auri jinin Sa'a."

Tace

"Hmmm. Ka min daidai, kuma shima ya san ba zai yiwu ba in haifi 'da ya auri 'yar Sa'a, idan ma bai sani ba kuma zan sanar da shi. Itama Khairiyyan na san babu wata matsala da suka binciko a kanta tsabar sharrin Sa'a ne kuma bata isa ba da izinin Allah."

Suka yi shiru duka suka mayar da hankalinsu ga hanya. Kamar wadda ta tuno wani abu tace

"Dama ina ta mamakin dalilin da ya sa ta kawo ta nan, ashe dalili kenan saboda tsabar rashin kunya aka fake da karatu. Lallai 'dan Adam."

Tayi 'kwafa ta mayar da hankalinta ga hanya. Sai yanzu ne ma ta tabbatar da cewa Sa'a ta raina ta, amma in sha Allahu an zo wajen da za ta nuna mata cewa 'yaran nan jinin Rabi yana yawo a jikinsu ba wai jinin Usamanu ne kawai ba. Ita bata taba ganin inda ake 'kin kaza amma ana son abin cikinta ba sai a wajen Sa'a.

------

Ranar da Abba sukayi maganar Zulaiha da Baba bai jira ya ja lokaci ba ya kirawo Atikun ya sanar masa. Cikin mamaki yace

"Shi Baban ne yace baya son Zulaihan."

"Eh, ai dama na gaya maka in da yana sonta tunda suna gida daya ai da tuni zancen ya fito don haka maganar Zulaiha a barta kawai. Allah ya fito mata da miji na gari."

Ya gyara zama ya kara bata rai yace

"Amman kuwa ban ji dadi ba wallahi, Allah ya sa hakane ya fi alkhairi. Lallai 'dan yau sai a barshi."

Yace 

"Amin."

Suka yi sallama. Ya juyo ya dubi Anti Hauwa da take zaune kusa da shi tana danne danne a waya yace

"Dan yau sai a barshi, ko da yake Yayan shima da shi, ba Umarni ya bayar ba shi yasa, shawara ya bayar. In da umarni ya bashi ai bai isa ya tsallake ba."

Kafin tayi magana yace

"Bari na kirawo Sa'an kafin na manta."

Da kuzarinta ta 'daga wayar don ta san maganar su kuma ta zata komai yayi daidai. Bayan da suka gaisa ya labarta mata abinda Yayan yace, sai da taji kamar an yanke mata hukuncin kisa. Da kyar ta tattaro natsuwarta ta cigaba da mita kamar za ta fasa wayar, domin Hauwa da ba da ita ake wayar ba tana tsintar abinda take cewa daga nan inda take. Haka yayi ta bata hakuri tana turjewa sai da yayi da gaske sannan ta bari sukayi sallama. Yana ajiye wayar ya juyo wajen Hauwa ya bata labarin abinda ke faruwa. Ta bude baki cike da mamaki tace

"Yanzu Baban Khalil in banda abinka ya za ayi ku sa rai 'yayan Rabi za su auri yaran Sa'a? Ka san kuwa abubuwan da Sa'a ke yiwa Rabi? Kuma duk a gaban yaran take yi, su kuwa wacce irin kwakwalwa ce da su da za su yarda da wannan hadin?"

"Ya za ki ce haka?"

"Ya bazan ce haka ba abinda yake faruwa a bainannasi, ai kowa ya sani."

Nan ta bashi labarin wasu daga cikin abubuwan da suka faru a kan idonta. Bayan ta gama yace

"Allah ya kyauta. Ai shikenan sai ya je ya auri waccan yarinyar?" 

Tace

"Ba ka ce akwai matsala ba da ita yarinyar, sai dai ya sake nemo wata kawai."

Yace

"No, babu ma wani abu tunda dai wannan din bai tabbata ba shikenan."

"Toh ai sai ka gayawa Abban don kuwa idan kuka rabashi da yarinyar da yake so a kan son zuciya ba zai ga girmanku ba daga kai har Abban kuma baku yi masa adalci ba."

Nan da nan ya kira Abban ya sanar da shi ya ma sake bincikawa babu matsala don haka Baba ya cigaba da neman Khairiyya. Shi kanshi Abban yayi farin ciki domin yanayin da yaga Baban ya shiga da yace masa abun ba zai yiwu ba ya san lallai akwai matsala. Don haka ya shirya yi masa albishir da zarar ya zo weekend.

--------

Satin da su Mommy za su dawo a satin 'yan jami'a suka koma makaranta, a satin kuma aka yi bikin Jamila mai aikin Saudah. Ta so matuka ace ta samo mata wata mai aikin amma hakan bai yiwu ba, ta kawo wata mata babba amma ita kuma bata kwantawa Saudah din ba. Kannen Jamilan kuma duk maza ne, haka dai aka shiga hidimar bikin nan ba tare da ta sami wata mai aikin ba. Sai da suka gama registration aka kafe timetable, da yake tana da carryover ta courses guda hudu sai ta ga timetable din ta cika. Kusan kullum tana da lecture 12pm to 2pm in banda ranakun alhamis da take da 8am to 12pm sai 4pm to 6pm, ranar jumaah ma lecture daya ce da ita 11pm to 2pm. Idan ta kalli timetable din sai gabanta ya fadi saboda dauko 'yan makaranta. Ta tabbatar Abba ba zai raga mata ba saboda dama ba son karatun yake yi ba, musamman yanda take barin yara a gidansu Jamila. Toh Baffa da Hanan ma ina za ta barsu tunda gashi an yi wa Jamila aure kuma gidansu yanzu babu 'yan mata, babarsu kuwa baza ta karba ba saboda kullum cikin sana'arta take ta abincin sayarwa. Don haka gabaki daya a birkice take. Ta yi tunanin ko gidansu za ta dinga kaisu amma ta ga gidansu sai ta koma baya, sannan kuma dauko yara kashi biyu ma ba abu ne da zai yi sauki ba.

Tana ta murna da taga Zulaiha ta dawo sai kuma itama Zulaihan ya kama kusan kullum tana da lecture da rana. Satinsu daya da fara lecture aka samo mata gidan da za ta dinga kai su Hanan, da yake ta je ta ga gidan babu laifi harma ya fi na su Jamila nan da nan ta fara kai yaran bayan ta sha mita a wajen Abba. Baya son a kai masa yara ajiya, ya tsani wannan karatun ba don komai ba sai don yanda yake tunanin ana saka masa yara a damuwa. Haka dai ya hakura ba don ya so ba. Da yake satin farko ne karatu bai kankama ba sai ta dinga hakura da wasu lectures din nata tana dawowa ta dauki yaran, lecture din yamma kuwa mafi yawancinsu hakura ta dinga yi da su saboda in ta dauko yaran duka ta dawo toh sai kuma ta kasa sake fita. Zuwa yanzu karatun ya gama ficewa daga ranta sai dai kawai za ta karasa ko don ta bawa marada kunya. 

-------- 

Duk gidan Babu wanda ya san yau Mommy za ta dawo don haka da suka ji mota sun zata Baba ne kadai. Ihun Auta ne ya sanar da mutanen gidan harda Mommy aka dawo ai kuwa nan da nan aka rude da murna. Shi kanshi Bala me gadi ma ya shiga cikin 'yan murna don rabon da ya sami abinci sau uku a rana tun da Mommy ta tafi, mafi yawancin lokuta abincin dare kawai Saudah take iya bashi. Lokacin da yaji hayaniyar yana zaune a falon Saudah suna hira, ya dube ta yace

"A'ah bakin Dubai ne suka dawo."

Kafin tace wani abu ya tashi yayi waje. A wajen motar ya same su Auta ya kama hannun Mommy ya rike gam suna ta raha. Yana karasowa yace

"A'ah mutanen Dubai shine ko a gaya mana mu saka red carpet."

Ta kyalkyale da dariya tace

"Sai kace wata VIP?"

Yace

"Eh mana. Ina Barakan ko har ta huce Jigawan?"

"A'ah, ta Abuja muka biyo tana can gidanta na Abujan."

"Toh ma Sha Allah, sannunku da hanya."

Suka karasa cika aka baje a falo aka hau surutu kamar wadanda sukayi shekara basu hadu ba. Khalifa da Salim ne suka shige dakin Mommy suka gyara shi tsaf, daga baya duk yaran suka koma dakinsu suka bar su ita da Abba.

"Dubai fa ta karbeku, ko Saudiya zan ce ne?" Ya fada ya a murmushi.

Tace

"Saudiya dai, mutum yana dakin Allah ai dole yayi fes." 

Ya nuna hannunta yace

"Ni yaushe aka fara lalle irin wannan a Dubai ne?"

Ta kyalkyale da dariya tace

"Haba dai, a Abuja aka yi mana da yake tun shekaran jiya muka dawo na tsaya jiran Baba."

Haka sukayi ta hira har wajen sha biyu sannan ya ce

"Bari na barki ki bacci koh, da safe ma hadu."

Suka yi sallama ya tashi ya fice ya koma wajen Saudah. A falo ya sameta ta saka kayan bacci yaran ma duk sun yi barci tana zaune tana ta cika tana batsewa. Ko sallamarshi bata amsa ba tace

"Ai na zata can za ka kwana saboda zumudi?"

Yace

"Toh a nan zan kwana sai ya ya?"

Ya huce ta bishi dakin. Haka ya kwana yana tunanin Rabi, ya so ya kwana a wajenta amma saboda ya san halin Saudah, babu abinda ba za tace masa ba in ya kwana a can don haka ya hakura sai gobe. 

Da gari ya waye kafin Mommy ta fito yara sun gama hada abincin safe sun jera a dining table, bayan sun gama breakfast ta janyo akwatinta ta fara rabon tsaraba. Kowa sai da ya sami wani abun har Bala me gadi ma sai da aka bashi jallabiya da dadduma, kuma aka bashi dabino da alawa aka ce ya kaiwa yaranshi. Aikuwa ya dinga godiya yana cewa 

"Allah ya maimaita mana."

Suna zaune a falon Baba karami ya fito daga daki, bayan ya gaida su Mommy ya zauna a kusa da Ahmad wanda ya rigashi fitowa. Suka dan yi jim kadan Abban ya dubi Baba yace

"Kai yarinyar nan da kayi maganarta kwanaki nace Baffanka ya ce a bar maganar toh ka cigaba da neman aurenta, ina ga ma idan ka shirya ai sai muje mu kai kudin auren ko?"

Nan da nan ya gyara zama yana shafa kai ya ce

"Toh shikenan Abba, in sha Allahu da naje Abujan zan gaya mata za a kawo kudin yanda muka yi zan muku waya."

Suka shiga hirarrakinsu na duniya. Mommy tana mamakin yanda aka yi aka fasa, da kamar ta ce wani abu amma sai tayi shiru da yake ta ji ba a ma ambaci sunan Zulai ba. Amma tana nan tana jiran lokacin da zata nuna masa ba zata hada jini da Sa'a ba. Duk kiyayyar da Sa'an take yi mata ba ya gani, sai ta kure ne zai bata hakuri idan an yi wani abu.

Bayan da suka kwana biyu da dawowa Mommy ta koma islamiyya da sauran harkokinta. 

Tuwo miyar kuka ta dafa sannan ta dafa wa Abba shayi mai kayan kamshi ta zuba a flask. Bayan ya dawo ya ci abinci suka dan taba hira da yara daga baya kowa ya tashi ya tafi makwancinshi. Kafin ya je ya yiwa Saudah sallama har ta gama shirin baccinta don haka a dakin ya sameta har ta riga ta kwanta sai dai bata yi bacci ba waya ce a hannunta tana chatting. Bayan ta amsa sallamarshi yace

"Har yanzu chatting din bai kare ba?"

Tayi murmushi tace

"Ya kare tunda ka zo."

Suka yi dariya gaba daya. Bayan ya gama shiryawa yayi shafa'i da witri yana zaune a kan daddumar ya juya ya kalleta 

"Har yanzu ba kiyi bacci ba."

Tace

"Ban yi ba, karatun tauhidi ne wanda aka yi bana nan shine aka yi min voice note nake ji."

Ya dan yi jim sannan ya dauki wayarshi ya duba, ya mayar da wayar ya jiye ya dube ta ya dan yi gyaran murya sannan yace

"Dama akwai wata magana da nake son muyi." 

Ta gyara kwanciyarta ta cigaba da kallonsa

"Yaran nan Ummi da Nawwara, ya za ayi ne da dauko su makaranta? Kinga ita uwarsu yawancin ranakun tana da lecture gashi su Salim duk suna makaranta."

Tace

"Allah sarki na gani ai sun shiga makaranta, Allah ya sa albarka. Ai sai kayi magana da Umman nasu ko?"

"Eh ai na gaya miki ita yawancin ranakun tana da lecture."

Tace 

"Allah sarki "

Ta cigaba da abinda take yi don ta fahimci inda ya dosa kuma bata so a zo wajen don baza ta yarda ba, don haka ta yi masa shiru. Shima shiru din yayi, aka dan yi jim ta juya ta gyara kwanciyarta tayi barci ta barshi. Ko da gari ya waye da walwalarta ta tashi, da yake ya siyo burodi sai ta dafa farfesun kaza da shayi mai kayan kamshi. Tare suka zauna cin abincin safen da yake Madu ya fita da yaran don kai su makaranta. Suna cin abincinsu suna hira, ya kurbi shayinsa ya ajiye kofin yace

"Yanzu wai ba za ki sami lokacin da za ki taimaka ki dinga dauko yaran nan daga makaranta ba, tunda saura shekara daya ta gama karatun da zarar ta sami hutu sai ta cigaba."

Tace

"Gaskiya ba zan sami lokaci ba."

"A'ah. Sha biyun rana fa? Na zata ko wani aikin gidan ne zuwa sha biyu ai duk an gama. Dauko su fa kawai za kiyi."

"Idan kuma na dauko su sai na kawo su gida na shiga hidimar kula da su har lokacin da zata dawo? Ka san fa sha biyun ranar nan lokaci ne da nake yin bacci in yara suka taso sai na tashi mu ci abinci mu huce islamiyya, ka ga bani da lokaci."

Ya bata rai ya ajiye kofin shayin da ya riga ya shanye yayi gyaran murya yace

"Abu ne fa na dan lokaci...."

Ta ajiye kofin ta katse shi

"Ka san wani abu, mu bar zancen nan. Na riga na gama da dauko yara daga makaranta tun tuni, kuma wallahi na manta yanda ake raino. Ta dauko su kawai, ko ma kai ne za ka dauko su ai ba matsala idan ma kuma a yaran ne za ka cire 'daya daga tashi makarantar ya dinga dauko maka su don ta samu tayi karatun duk daya. Ni dai ku cire ni daga wannan lissafin don gaskiya ba zan iya ba."

Ta dauki kofin shayi ta ta mike tana fadin

"Bari na hada maka lunch dinka a kwando yau ko zubawa ban yi ba."

Ta juya ta huce kichin ta barshi nan zaune yana takaici. Shi ya zata wannan ba wani abu bane kuma bai taba zata za ta ki ba don duk yaranta ita ta dinga dauko su daga makaranta har suka girma, duk da makarantar ma kusa da gida ce. Ya riga ya cewa Saudah zai sa Rabi ta dinga dauko su ga shi ta 'ki. Ta hada masa abincin ta kawo kan table din ta ajiye, ya tashi ya karasa shiryawa ya dau abincinsa ya fice. Yana ficewa tace

"Tunda ni ce jakar gida na gama dauko nawa yaran yanzu na fara na kishiya don lalacewa, uban 'yan son kai."

-------

Tunda Baffa Atiku ya sanar da ita abinda ake ciki a kan maganar Baba karami ta shiga tashin hankali, don bata taba tunanin zai ce haka ba. Gashi sai kashe kudi take a kan ayi auren nan amman ya ki yiwuwa, duk da akwai aikin da ta bayar a yi bayan ta dawo daga Kaduna kuma ba a gama ba saboda bata cika kudin ba. Shi kanshi baban su Zulaiha sai da ya gane rashin nutsuwarta, sai tamabaya yake ko bata da lafiya tana cewa a'ah. Ta kirawo Zulaiha sau babu iyaka tana ta faman tambayarta ko akwai wani cigaba amma babu, har tsoron 'daga wayarta Zulaihan take yi saboda yanda take takura mata da tambayoyi. Gashi itama ta fara shiga damuwa tunda sun shiga level 3, bata son abinda zai sa ta gama karatun nan ta koma gida ba tare da miji ba. Duk wata dabara da ta san za tayi ta ja hankalin Baba kuma ta yi, amma abinda ta kula dashi dawowar Mommy ma kamar gaba ya fara da ita don ko gaisuwarta bai amsa ba. 

Da Sa'a taga dai wayar baza ta biya mata bukata ba sai kawai ta sa rana, ta samo Inno 'yar wajen Inna Hajara wadda kusan sa'anni suke; a fadarta wai Rabin tana ganin mutuncin Inno don haka su zo suyi mata magana. Ta riga ta tsarawa Inno da su Inna Hajara cewa Baba yana son Zulaiha amma Rabi ta hana saboda bata son ta. Sai da suka zabi lokaci daidai lokacin da ta tabbatar kafin su iso Abban ya fita sannan suka taho. 

A falo suka sameta ita kadai da yake yaran duka sun tafi makaranta, nan da nan ta tashi ta kawo musu ruwa. Ta yi zaton ko sun zo yi mata sannu da zuwa ne don haka cikin fara a suka gaggaisa tace

"Inno amma dai Sa'a ce ta janyo ki ko don na san ke daga biki sai suna."

Duka suka sa dariya. Bayan sun 'dan sha ruwa suka yi jim sai Inno ta fara magana kamar yanda Sa'an ta tsara mata.

"Wajenki muka zo fa Mommy."

"Toh ai gani." Mommy ta fada tana gyara zama.

"A kan maganar yaran nan."

"Wadanne yara kenan?"

Inno ta gyara zama sannan ta kwaso bayani

"Ni ina ganin idan gida bata koshi ba ai ba za a kaiwa dawa ba. Yaron nan Baba fa in ya auri Zulai ai zumuncin mu za a karfafa. Ko ma meye a tsakaninku ku iyayensu ai ya kamata ku ajiye kuyi mana wannan alfarmar. Ni ina ga wannan abu in ya tabbata ma ai Abban nasu sai ya fi kowa jin dadi."

Sai da ta gyara zama sannan ta bata amsa 

"Uhm, hakane Inno sai dai da yake babu wannan zancen.  Dama Baba bai taba sonta ba kuma da aka nemi ya aureta ya gayawa Abban baya sonta. Ina ga kuwa ai an gama magana ko?"

Kafin wani yai magana Sa'a ta cafe

"Ni ko sai naga kamar an yi garajen yanke hukunci. Yaran nan fa da za a barsu a basu dama ai da..."

Kafin ta karasa zancen Mommy ta mike tsaye saboda ta jiyo wayarta wadda take kara daga kicin. Kafin ta 'daga kafarta Sa'an ta mike ta sha gabanta tana fadin

"Bamu gama magana ba za ki tashi."

Ta kalleta cike da mamakin irin wannan tarewa da tayi mata. Sai da ta kalli kwayar idonta sannan tace

"Sa'a ki rubuta ki ajjiye ko bayan raina 'dan da na haifa ba zai auri 'yarki ba, ko babu komai linzami ya fi karfin bakin kaza. Ko Baba yana son Zulai ba zai aure ta ba ballantana baya sonta, ko baki gane sakon bane?"

Ta bude baki za ta bata amsa suka ji sallamar Madu, yanda yaga tsayuwar Mommy da Sa'a ya san ba lafiya ba 

"Fyiiiiit"

Yayi fito. Mommy ta tsani wannan fiton kuma duk lokacin da yayi a gabanta sai ta yi masa fada Amma yau sai ta ji fiton yayi matukar yi mata dadi kamar wata busa. Yace

"Mommy akwai matsala ne?"

Kafin ta bashi amsa Sa'an ta ja baya kadan, ya karaso ya shigo. Sai a lokacin sannan yaga Inno don haka ya rage tsaho 

"Inna barka da safiya."

Tace 

"Yauwa Madun Kano, kana lafiya?"

Ya juyo wajen sa'a yace

"Ina wuni"

"Lafiya kalau" ta amsa babu yabo ba fallasa. Ta koma ta zauna jiki a sanyaye. 

"Me ka dawo yi?"

Mommy ta tambayi Madu.

"Ina makaranta Abba ya kirani wai ya manta cheque book a gida na dauka na kai masa shi na zo dauka.

"Toh ai sai ka dauko yana ciki."

Ya huce dakin Abba don dauko abin da yazo dauka. Gaba daya jikinsu yayi sanyi musamman Inno wadda gaba 'daya ma bata fahimci abinda yake faruwa ba duk da ta ji maganganun Rabi tsaf. Mommy ta huce taje ta dauko wayarta sannan ta dawo ta zauna. Shima Madu da ya dauko cheque book din sai ya zauna a dining table yana jira sai sun tafi sannan ya tafi. Sai da Sa'a taga babu hali sannan ta tashi tace 

"Toh mu za mu tafi."

Tana daga zaune a inda take tace

"Ku gaida gida, Allah ya kiyaye hanya."

Ta dubi Inno tace

"Don Allah ki gaida Inna."

Sukayi sallama suka fice. 

-------

Tun kafin su Mommy su dawo daga Umrah yake jin wata kasala, ga shi kuma yawan shan ruwansa ya karu. Haka dai yake ta lallabawa sai dai idan abun yayi yawa sai ya sha panadol ya kwanta, ko a kasuwar ma walwalarshi ta ragu don har ya 'dan rame. Yau ma haka ya tashi bayan ya gama shiryawa yana zaune yana cin abincin safe a wajen Saudah ya dube ta 

"Yau bana jin dadin jikina haka nake ji na duk babu kwari."

Tace

"Sannu. Tun tuni fa kake korafin nan na ce kaje asibiti ka ki."

Bai sake ce mata komai ba ya gama cin abinshi ya fice, da yake baya jin zai iya tukin Madu ya sa ya kai shi kasuwar. An 'dan zauna an fara harkoki wajen sha daya na safe ya mike zai tashi daga kujerar da yake zaune kawai sai gani aka yi yana yin baya zai fadi. Nan da nan aka tare shi kafin ya kai 'kasa, aka samu guri aka zaunar dashi ya jingina. Yacewa Madu su tafi gida, ya dan ji kwari don haka da kanshi ya shiga motar suka kama hanya. Kawai sai gani yayi Madu ya dauki hanyar asibiti, ya dube shi yace

"Ina kuma zamu."

"Abba ai gara mu fara tsayawa kaga likita kafin mu je gidan."

Shiru kawai yayi don bashi da kwarin da zai iya musu a wannan lokacin. Asibitin kudin da suka saba zuwa nan ya nufa da shi, su kayi sa'a kuwa suna isa likitan yana zuwa don haka nan da nan aka shigar da Abba. Bayan likita yayi masa tambayoyi ya amsa ya kirawo ma'aikaciyar lab ta shigo. Takardu yayi rubutu a kai ya mika mata ta dauki jinin Abba da fitsari da likita ya bashi roba yayi ta fice. Bayan wani lokaci ta dawo ta mikawa likita takardun ta fice. Tashi likita yayi ya fito ya kirawo Madu suka koma cikin office din, bayan ya zauna ya dubi Abba yace

"Alhaji sakamakon nan ya nuna diabetes ne da kai, yana early stage. Duk da dai akwai sauran gwaje gwaje da zamu yi kafin mu tabbatar amma yanzu gado za a baku saboda blood sugar dinka yayi high ana bukatar ayi monitoring dinshi for a while ka dawo dai dai kafin ku tafi gida."

Abba ya daga kanshi da kyar ya dubi likitan yace

"Likita ban taba wannan ciwon ba fa."

"Alhaji ai komai yana da farko, babu mamaki in ka duba akwai masu ciwon a iyaye da kakanninku."

Ya sunkuyar da kai yace 

"Hakane shi ya kashe mahaifina."

Likita yace

"Allah ya ji kanshi. Kada ka damu Alhaji ai ciwo ne wanda abinci ne yake saukar dashi, in dai aka yi sa'a madam ta jajirce wajen abincinka toh baka da matsala sosai."

Waya yayi ya kirawo ma'aikatan jinya suka kama Abba aka kai shi daki. Nan da nan Madu yayi wa Mommy waya ya sanar da ita, da cewa likita yace a kawo masa abinci amma na alkama ko wake. Da kanta ta shiga wajen Saudah ta gaya mata tace ta fito Salim ya janyo motar Abban ya kai su ita in ta gama abinci sai ta taho. Saudah tace

"Ai na gama abinci ma sai kawai mu tafi dashi."

Tace

"Da yake ance diabetes ne da shi lokitan yace a hada mai abincin wake ko alkama."

"Ok, ai kuwa shinkafa na dafa."

A wajen Zulaiha ta bar yaran suka tafi ita da Salim, Auta da Khalifa. Sai da Mommy ta tuka masa tuwon alkama da miyar kuka sannan ta kirawo Madu ya zo ya dauketa. Tana zuwa ya Farka, likita yace a bashi abinci ya ci don haka ta zuba masa tuwo ya ci ya koshi. Kafin ya gama cin abinci yaran duk sun fice daga dakin sai Mommy da Saudah kawai. itama Mommy yana gama cin abincin sai ta fito ta dawo reception ta zauna don ta basu waje shi da Saudah. Tana nan zaune likitan ya zo ya huce ya nufi dakin don haka ta bishi a baya bai ma san tana biye ba. Ya kwankwasa kofar ya 'dan yi jinkiri sannan ya tura kofar ya shiga a daidai lokacin da Mommy ma ta karaso suka shiga tare. Yana shiga bayan ya yiwa Abban sannu da jiki ya dubi Saudah yace 

"Abban naki ya ci abinci ko?"

Ta bude baki tana mishi kallon mamaki da haushi yayinda dariya ta dan kubcewa Mommy da kyar ta hadiye dariyar tata, kafin su ce wani abu Abban da yake kula da abinda yake faruwa yayi sauri yace

"Eh na ci doctor na koshi."

"Toh Alhamdulillah, yanzu za ka ji dama in sha Allah. Amma ka yi hakuri sai da safe zan sallameka saboda dare." 

Ya juya ya dubi Mommy yace

"Madam ki bashi hakuri fa, gara ku kwana a nan saboda kar wani abu ya taso cikin dare."

Tace

"Hakane Doctor ai in sha Allah za mu kwana."

"Yauwa."

Ya matsa ya duba drip din dake hannun Abban sannan ya gwada bugun zuciyarshi, ya danyi rubutu a takardun da ke file din hannunshi sanna ya yiwa Abban sai da safe ya juya yace wa Mommy

"Hajiya muje sai na hadaki da dietician saboda su yi miki bayani don yanzu dole ki canza masa abinci."

Ya juya ya fice. Mommy ta dubi Saudah tace

"Ai sai ki zo mu je don mu jiyo tare."

Ta bata rai tace

"Ki je kawai na ji daga baya."

Ai kuwa kafin ta rufe bakinta Mommy ta fice ta rufo kofa. Ya dubi Saudah yace

"Ai gara kije ki ji ko."

Tace

"Na ji daga baya, kana ji don raini yana wani cewa wai Abba na."

Tayi kwafa ta kauda Kai. Shi kuwa da yake ba zai iya musu da ita ba kwanciya ya gyara ya dauko wayarsa yana dubawa. Sai wajen goma na dare 

sannan ma'aikaciyar jinya ta shigo tace musu su fito zai yi bacci. Mommy ta matsa kusa da gadon tace

"Abba za mu tafi, wa za a bar maka."

Ya dube ta yace

"Ke mana."

Tace 

"Toh."

Ta fice don ta sallami yaran ta barshi da Saudah suyi sallama. Kafin wani lokaci ta dawo Saudah ta fice suka tafi. Gari na wayewa aka sallame shi suka koma gida.  Daga wannan lokacin suka canza tukunya. Ita Rabi dagewa tayi ta koyi abinci kala-kala wanda suka dace da mai diabetes da yake dama tun a asibiti sun bata bayanai masu mahimmanci. Dole ta raba tukunya, tayi abincinsu ita da yara shima tayi masa nasa. Duk yanda za ta kawata masa abincin nan ta koya a wajen Hajiya Salma kawarta, da yake ita Babanta yana da diabetes kuma mijinta ma haka. Bai fi sati ba a gida suka koma asibiti likita ya duba ya tabbatar masa komai yayi normal sai dai za a ci gaba da kula da abinci kuma da shan magani.

Sauyin abincin da Abba ya samu ya yi matukar hargitsa musu lissafi, shi kanshi ma saida ya nemi shiga damuwa domin babu abinda yake so kamar shinkafa kuma yana shan suga sosai domin ko Rabin ma takance sugan da yake zubawa a shayi kofi daya zai ishi mutum biyu su sha shayi me zaki. Don haka kullum yana mita yana ci, idan kuma ya ga an dafa abinda yake so a gidan sai yayi mita. Duk tunaninsu ya kare musamman Saudah wadda karatu da rainon yara duk sun dabaibayeta ko tunanin ma bata iyawa sosai. Sai da aka yi wajen sati biyu da sallamosu sannan Mommy ta tuna lokacin da likita ya hadata da dietician bayan ta gama bata bayani tace mata tana da group na wahtsapp wanda take koyar da girke girke wadanda suka dace da masu diabetes. Nan da nan ta nemo lambar matar ta kirawo ta, ta sanar da ita naira dubu biyu ake biya a shiga don haka ta turawa Baba karami account number din matar ya tura mata kudin. Shigarta wannan group din ta ga abubuwa da yawa, wasu daga cikin girke girken ma masu sauki don haka Abban yana shigowa ta gaya masa ta bashi lambar matar tace masa ya sa Saudah ta shiga. Tana gani ta wayarta lokacin da aka saka Saudah a group din, kafin minti talatin kuma ta fice. Haka suka cigaba da fafutukar kula da lafiyar Abba, ko wacce tana iya bakin kokarinta.

Da yake Abba ba mutum ne mai son wake ba ko wata ba ayi ba ya gaji da cin waken. Yau ma waken ta dafa masa a matsayin abincin dare, sai da ya zauna ya bude flask din ya ga faten wake. Ya juya ya kalleta inda take zaune da 'yan biyu tana basu abinci

"Bana son waken nan wallahi."

Ta dube shi tace

"Me kace?"

"Waken nan ya isheni, ko dambun alkama ba za kiyi ba ko dashishi?"

"Ka san ni ba wani iya abincin gargajiyar nan nayi ba wallahi, amma zan bincika na ji."

Ya riga ya saba jin wannan amsar don haka ya debi waken kadan ya zuba a faranti ya janyo burodinshi na alkama ya hada ya ci yana mita. 

Washe gari Mommy za ta karbi girki don haka itace za ta yi masa abincin rana wanda zai tafi da shi kasuwa, gudun 'kurna ta dafa masa wanda ya sha nama sannan ta hada mishi salad ta sami 'yar mitsitsiyar roba ta zuba salad dressing din a ciki yanda in ya tashi ci zai zuba ta hada masa a kwando. Da ya dawo da daddare kuma tuwon alkama tayi da miyar kubewa danya, don haka ya zauna ya ci ya koshi. Bayan ya gama cin abinshi ya zauna kallon labarai, yana yi suna hira. Ya dubeta yace

"Ban san yanda za ayi da abincinta ba a gidan nan."

Ta dube shi da mamaki tace

"Kamar yaya? Gashi ana dafawa kana cinyewa."

"Kina dafawa ina cinyewa dai."

Tayi dariya tace

"Duk daya."

"Kin san kanwarki bata iya wadannan abincin na masu diabetes ba, da yake babu varieties da yawa sai an hada da dabara yake dadi."

"Ka yi hakuri ka bata lokaci, za ta koya. Ka san sai kana yi mata uziri saboda yara, goyon 'daya ma yana da wahala fa balle biyu."

Ya gyara zama 

"Hakane, amma bata ma da niyyar koya fa."

"Ka dai bata lokacin ka gani, na san za ta gyara."

Ya jijjiga kai yayi shiru na dan lokaci sannan ya 'kara dubanta yace

"Toh mai zai hana ki dinga dafa min abincin kawai? Tunda ke in kika dafa yana yin dadi."

Tayi dariya sannan tace

"Amma dai rigimarka tana da yawa wallahi, ka san kuwa yanda mu mata muke alfahari mu girka abinci mijinmu ya ci ya ji dadi? Ya za ayi ka ce ta daina yi maka girki ta ji dadi."

"Toh ai girkin ne ba 'kiwa ba biyan bukata."

Tayi yar dariya tace

"Haka za ka hakura, a hankali na gaya maka za ka ga ta gyara da kanta."

"Hmmmn!"

Ya mayar da hankalinshi ga kallon TV.

Bai sake tayar da zancen ba sai ranar da Mommy za ta fita daga girki. Bayan ya shigo daga masallaci sallar asuba ya same ta a kan dadduma, ta yi masa sannu da zuwa ta mike don ta je ta shirya abincin safe. Har ta kama hanya ya dakatar da ita

"Mommy."

Ta juyo ta tsaya ta na sauraronsa.

"Ki dafa min abincin rana zan tafi da shi kasuwa."

Yanda ya tsuke fuska yana jira tace wani abu ya yi fada ya sa ba tayi musu ba tace

"Toh."

Ta juya ta fice. 

Sandwich tayi masa da burodinshi na alkama don karin kumallo sannan ta yi masa dashishi da miyar alaiyahu ta sa masa a kwando. Yana cikin cin abincin ita kuma tana zaune a kusa dashi tana cin nata sandwich din na farin burodi ya dubeta yace

"Ke da kanwarki ko kara bakwa yi min, kin sa ni a gaba kina cin farin burodi ba za ki ci na alkama ba."

Ta kyalkyale da dariya tace

"Ina ka taba ganin a bawa mara lafiya allura an ce nurse dinshi tayiwa kanta rabi."

"Haka ma za ki ce ko?"

"Toh na yi shiru, gobe na taya ka."

Ya dubi kwandon abincin shi daka ajiye a gefe yace

"Me kika zuba min ne?"

Tace

"Dashishi da miyar alaiyahu."

"Yauwa, da Allah kiyi min abincin dare mana."

Ta kalleshi da mamaki tace

"A'ah, Saudan lafiya take?"

"Na fa gaya miki babu abinda take dafa min sai wake, ki yi min tuwo mana da miyar agushi."

Tace

"To ai na ga likita ya ce blood sugar din naka ya dawo normal, za ta iya hada maka da shinkafa ko taliya kadan in ya so in na karbi aiki sai kaci wanda kake so."

"Hmmn. Kin san fa ciwon nan shi ya kashe Baffana, wallahi kana yin wasa da abinci za ka ji jiki."

"Ai kuma ka ga ana kula, in Sha Allah duk muna addua babu abinda zai same ka, Allah ya ji kan Baffa."

"Amin. Za ki yi min tuwon ko ba za ki yi ba."

Ta dubeshi ya yi wani kicin-kicin ta kauda kai tace

"In dai kayi alkawari ba za ka sake saka ni girki ranar da ba girkina ba toh zan yi."

"Mtseww. Toh na yi alkawarin."

"Toh in Sha Allah zan yi."

Ya dauki kwandon sa ya juya ya fice bayan ya amsa a dawo lafiya da ta yi masa. Da yake ya riga ya gayawa Saudah a wajen Mommy zai ci tuwo ko dora tukunya ma bata yi ba, shinkafar da ta dafa da rana ita suka kara ci da daddare ita da yaran. Bayan ya dawo wajen Mommy ya fara shiga ya duba su, da zai fito Salim yana zaune a falo ya dube shi yace

"In an jima ka karbo abinci a wajen Mommy ka kawo min falon antinka."

"Toh Abba." Salim ya bashi amsa.

Bayan kamar minti goma Mommy ta hada abincin ta dora a tray ta bawa Salim, yana shiga ya mikawa Saudah abincin yana fadin

"Gashi Abba ne ya ce a kawo masa."

Ta nuna masa dining table ya ajiye sannan ya juya ya fice. Jimawa kadan Abban ya fito daga daki sanye da jallabiyarsa ta zaman gida, kafin yayi magana ya hango flask din Mommy a table don haka ya nufi table kai tsaye. Bayan ya zauna ya juyo ya umarceta da ta kawo masa faranti da cokali. Bayan ta kawo ya bude flask din tuwon ya mulmulu sosai ga miyar agushi sai kamshi take, nan da nan ya cika kwano ya kwaso katuwar loma. Da kyar ya hadiye wannan lomar saboda azabar yaji, kafin ta huce ya jike da gumi idanuwanshi duk sun fito. Ya juyo ya kalli Saudah ya ga kamar ma bata kula da abinda yake yi ba hankalinta yana kan Hanan da Baffa Karami. Bashi da ulcer amma baya son yaji ko kadan, don haka abincin gidan ba sa yin mai yaji. Wannan rashin son yajin shi yasa baya cin abincin sayarwa. Yayi matukar mamaki yanda za a ce Rabi ta zuba masa wannan uban yajin a abinci kamar yau ta fara yi masa girki. Nan da nan ya mike zai fice kafin ya kai bakin kofa Saudah tace

"Ka gama cin abincin na kwashe kwanukan?"

Ba tare da ya juyo ba ya bata amsa

"A'ah, ina zuwa."

Yana fita ta kyalkyale da dariya harda kwalla tace

"Sai na koya muku hankali kai da ita. Likita ya ce kaci shinkafa da taliya amma ka tsaya fitnar tsiya kai in baka wahalar da mutum ba ba ka jin dadi."

Yana shiga ya tarar da ita da yara suna cin tuwon shinkafa da irin wannan miyar da yaci mai yaji. Bayan sun amsa sallamarshi ya dube ta yace

"Ke kuwa yau wane irin yaji kika saka a miyar, ko dai don kar na ci abincin ne kika zuga yaji?"

Ta dubeshi ta dubi kwanon da yake gabanta tace

"Yaji kuma? Ka ga fa miyar muna cin abinci da ita ko alamar yaji babu."

Ya dubeta cike da mamaki, ya sa hannu ya dauki cokalinta ya kwashi miyar gabanta ya zuba a bakinshi, bayan ya hadiye yace

"A'ah, toh ni miyar da Salim ya kawo min yaji har tsakar ka don loma dayan da na saka a baki na da kyar na hadiye ta."

Tace

"Ikon Allah, toh kuma wallahi itace dai wannan. A tukunya daya nayi miyar sai nayi Mana tuwon shinkafa ni da yara da yake bana son na alkama."

Ya ja kujerar dining table ya zauna kusa da ita yana fadin

"Sai ki zuba min wani tuwon naci tunda miyar in ta fita daga nan yaji take yi."

Ta kyalkyale da dariya tace 

"Ai kuma tuwon alkamar shike nan na kwashe maka."

Ya tashi Auta ya turo shi ya dauko masa abincin da aka kai can. Bayan an kawo Mommy ta dandana miyar, yajin da ta ji yayi matukar bata mamaki. Nan dai ta zuba masa wata miyar yaci tuwon, bayan ya gama suka dan taba hira sannan yayi musu sallama ya koma wajen Saudah. Yana shiga tace

"Ai har zan rufe kofa da naji shiru na zata a can za ka kwana."

Kallo ya bita da shi, kafin ta gane me yasa yake kallonta haka yace

"Me yasa kika zuba min yaji a miya?"

Yanayin fuskarta ya tabbatar masa da cewa ita din ce ta zuba yajin, nan da nan ta bata rai tace

"Ka ci abinci na ne da za kace na zuba maka yaji a miya?"

"Abincin da aka kawo kafin na fito kin zuba yaji, kuma kin san bana son yaji ko?" 

Tayi kicin kicin ta zumburo baki

"Inda aka yi maka abinci nan aka zubo maka yaji amma ka zo kana so ka lika min."

Ya jijjiga kai yana mamakin karfin hali irin nata. Ya dube ta tana ta wani kau da kai don kar su hada ido 

"Kin zata kowa ma bashi da hankali kamar ki ko?"

"Lallai ma ....."

Kafin ta karasa ya tare numfashinta yana fadin

"Sai da na gaya miki abinda za ki dafa min na baki zabi ki dafa ko naje a dafa min amma saboda mugun hali ke baki dafa min ba wata ta dafa kin hana min ci. Wallahi idan kika kara yi min irin wannan sai kin gane kurenki."

Ya juya ya huce dakinshi ya barta nan a tsaye jiki babu kwari. Ta yi mamaki kwarai da ya gane don ta tabbatar babu wanda ya ga lokacin da ta zuba yajin. Ta yi tunanin idan ya je can ba zai sami wani abincin ba don haka a zatonta a can zai je yayi ta fada sai kuma abun ba haka bane. Abu daya ne ya tsaye mata a rai wai bata da hankali, tunda suke bai taba yi mata irin wanna zagin ba. Haka ta kwana ranta a bace duk da ta san itace da laifi amma a ganinta wannan ba abune da za a ce bata da hankali a kai ba. Da yake ta san ta yi laifi da safe bayan ta dafa masa shayin da zai sha da burodin shi na alkama ta soya kwai sai ta daure ta yi masa alala da miyar alaiyahu don shi baya cin alala da yaji, duk da tana ji tana gani sai da ta makara saboda ta tsaya yin alalan ga shi sai ta tsaya gidan da take kai rainon 'yan biyu. 

Dole tasa Abba ya nemi restaurant din da suke yin abincin masu diabetes saboda in dai Saudah ce da girki toh ba lallai ya samu yanda yake so ba, takan ce hidima ta yi mata yawa gashi abincin da yake so suna da daukar lokaci. Shi kuma bai yarda da wannan uzurin ba sai dai yace

"Sannu agogo sarkin aiki."

Ita kuma iya kokarinta tana yi ga shi yanzu ko mai aiki bata da shi tunda wadda Jamila ta kawo mata ta gudu. Zulaihan ma da take ganin za ta dinga taimaka mata yanzu ta daina yawan zaman gidan;da zarar aka ce Juma'ah sai tayi tafiyarta gidansu sai litinin za ta dawo. Don haka ma ita kanta ba ta samun lokacin kula da kanta. Ta karfin tsiya ya sa Mommy dole kullum ranar da bata da girki sai ta yi masa abincin tafiya kasuwa, tun tana fada tana kin yi har dai ta gaji ta hakura. In ya dawo sai ya ci abincin dare a wajen Saudah din. 

--------

Baffa Atiku ne da kuma Baffan Bichi suka shirya zuwa gaisuwa da neman aure gidan su Khairiyya, ko da Baffa Aliko ma yaji labari yace shima zai je da yake lokacin yana Abuja. An yi musu karba ta mutunci da karramawa, iyayen Khairiyya sun ce nan da wata shida ma za a iya zuwa da komai a yi biki kafin nan ta gama bautar kasa. Suka rabu kowa yana farin ciki. Baffan Bichi shi ya bawa matarsa labarin zuwansu da yanda ya gano dukiya a gidan uban Khairiyya ga mutunci. Da yake suna shiri da Sa'a a guje ta kai mata labari. Hankalin Sa'a ya yi matukar tashi, duk da ta biya wani malami yayi mata aiki amma shiru. 

Tana cikin wannan tashin hankalin Kuma mahaifin Zulaihan yazo da wani zance. Yace mata Malam Ashiru makocinshi yana nemawa yaronsa Habu auren Zulaiha, shi kuma ya riga ya amsa tunda a iya saninsa babu wani tsayayye. Duk wani bayani da ta yi masa bai dauka ba sai ma cewa yayi

"Nan da shekara daya fa za ta gama karatun nan, in bata auri habu ba ni zata aura koko jikata za kiyi ki sha? In dai ba wanda ya fi habu ta kawo min ba toh dole kuwa ta aureshi domin shima yana da sana'arsa yana sayar da dabbobi daga nan har kudu."

Yanda ta san shi da taurin kai ta san zai aikata ga shi  kuma danginsa duk suna goyon bayan shi. Nan da nan ta kirawo Zulaiha tace mata kar ta kuskura ta zo gida har sai in itace ta tace tazo in ba haka ba ta zama matar Habu. Awakanta ta hada guda uku ta sayar a ka hadata da wani sabon malami ta je wajenshi neman taimako. Bayan ya ji duk bayanta yace taje gobe ta dawo zai yi mata duba, amma ta bayar da abinda tazo dashi. Nan da nan ta dauki duk kudin awakin nan gaba daya ta mika, malam ya dafe ya sallameta. Bayan ta dawo ta shiga wajen shi ta zauna tana sauraronsa. Yace

"Wannan al'amarin akwai duhu a ciki sosai."

"Malam babu yanda za ayi a sa mana hasken kuma?"

"Ba mu da wannan ikon. Idan dai kina so za a yi miki aiki yarinya za tayi farin jini, amma wancan al'amari babu haske a cikinshi ko kadan."

Yanda yake ta muzurai ya bata tsoro, amma da ta tuno duk abunda ta mallaka ne ta bashi sai ta daure cikin rawar baki tace

"Malam yanzu wancan din babu wata dabara da za a yi?"

Ya kyalkyale da dariya sannan ya sha kunu ya bata amsa

"Duk inda duhu yake ba ma shiga, kema idan kika shiga ba za ki kai labari ba."

Dolenta ta baro wajen malamin nan ba kudinta kuma babu biyan bukata, sai da ta kwana biyu tana zazzabi saboda takaici. Bayan ta warke ta kirawo Zulaihan ta sanar da ita kuma ta gaya mata duk yanda za ayi tayi kokari ta samo miji a nan Kanon. 

-------

Tunda Baba karami ya koma Abuja ya sayi wani abun gwajin blood sugar ya ajiye, don haka yana isowa ya bawa Abban kuma ya nuna masa yanda ake amfani dashi. Da kanshi ya dauki Abban suka je wajen likitan ya sake dubanshi ya tabbatar masa komai lafiya sai dai tun tuni yake bawa Abban shawara ya dinga zuwa wajen motsa jiki ya ki. Baba yace

"Ai ban sani ba Doctor, in sha Allah zai je."

"Yauwa, ai gara haka. Shi kanshi sai ya fi jin dadin jikinshi."

Nan likita ya yi rubuce rubucensa a takarda yabawa Baba yace

"Wajen kwararru za ku je ga wannan ka bawa coach din don su san irin abubuwan da suka dace da jikinsa."

Shi dai Abba yana jinsu yana mamaki yanda kiriri Baba ya maida shi kamar wani yaro. Sai da likitan ya basu kwatancen gym din da za su je sannan suka fito. Suna tafiya a hanya suna hira Baba yace

"Abba ai za kaje gym din ko?"

"Zan je Baba, sai dai muje mu gani idan ba lokacin kasuwa bane in sha zan je."

Da yake wajen hanyar gida ne sai suka tsaya don su gani. Coach yayi musu bayani sosai kuma ya shawarcesu da Abba ya dinga zuwa kullum karfe 5:30pm. 

"Alhaji ka san motsa jiki ya fi tasiri idan kullum za kayi kadan a kan ace za ka dinga yi kana fashi. Nan da nan za ka ji dadin jikinka."

Kafin Abban yayi magana Baba yace

"Sai kawai ka dinga tasowa daga kasuwa kana hutowa nan, kana gamawa sai kahuce gida."

"Toh Allah ya bani iko?"

Aka yi musu lissafi Abba ya zaro ATM card ya mika, Baba karami ya karbe ya bayarda nasa katin yana fadin

"Abba next time ka biya."

Kafin su tafi sai da Baba ya karbi lambar coach din. Da yake annual leave ya dauko sai da yayi sati biyu da kanshi yake zuwa kasuwa ya taho da Abban ya kaishi gym din har ya saba kafin ya koma.

-----

Wannan zuwa gym din da Abba yake yi ya sa yana dawowa gida da wuri don haka duk lokacin da Saudah take da lecture din yamma a kan idonshi take dawowa. Da yake su Nawwara yanzu a makarantar bokonsu suke islamiyya sai biyar suma suke tashi don hak duk tare take daukosu su huce gida. Yanda take shigowa da su Hanan kaca-kaca yana bata masa rai don wadanda suka wuni a makarantar ma sun fi su kyan gani. Kullum haka za ta tarar da su in taje daukarsu kamar da kayan jikinsu aka goge gidan ga fuska duk a bushe da majina, haka kuma yana kallo za ta zauna basu abinci suna ci kamar wadanda suka wuni basu ci ba. Yau ma haka ta shigo da su kaca-kaca ta same shi a falonta tana karatun jarida; da yake itace da girki. Bayan ya amsa sallamarta yace

"Wai matar da kike kaiwa yaran nan wace irin kazama ce ne? Yanzu dubi fuskar yaran nan fa wata majina da gani tun safe take."

Da yake itama a gajiye take ba so take ta ja rigima sai ta kwantar da murya tace

"Hmmn, abun ne sai hakuri."

Daki ta huce da su nan da nan ta yi musu wanka don bata son ya sake maganar kazantar nan. Kafin ta gama yi musu wankan nan har Baffa ya fara kukan yunwa gashi kuma an yaye su sati biyu da suka huce. Goya shi tayi ta dauko Hanan ta zo ta ajiye ta a wajen Abban ta shiga kichin ta hado musu cerelac. Yanda yaga suna karbar abincin ya tabbatar da yunwa a jikinsu. Ya dube ta ranshi a bace yace

"Wai ba kya kai musu abinci ne, kullum fa haka kike dawo da su kana kallonsu ka san yunwa suke ji."

"Ina kaiwa wallahi, kuma tana basu. Watakil dai da yake yau ban dawo da wuri bane."

"Mtseww! Allah ya sauwake, ya dai kamata kiyi mata magana."

Suka yi shiru na dan lokaci ya mayar da hankalinshi kan TV. Jim kadan kamar wanda ya tuno da wani abu ya kalleta yace

"Ni fa shi yasa bana son wannan karatun wallahi, yara duk a wahale. Wadannan su wuni a makaranta wadannan a kwararo."

Ta saba jin wannan kalamin nashi kuma bata da amsar bashi domin ba za ta fasa karatun ba tunda yake ma ta kusan gamawa. Don haka sai ta tashi ta shige kichin ta barshi da yaranshi.

Bayan dare ya yi ne ya shiga wajen Mommy don yayi mata sallama kamar yanda ya saba. A falo ya sameta ita da Khalifa da Auta suna hira, ita da Khalifa suna ta yiwa Auta dariya shi kuma yana ta zumbura baki. Bayan ya zauna yace Khalifa wai me kayiwa danjar Mommy ne naga yana neman fashewa.

"Abba babu abinda na yi masa fa, sai wani lissafi yake yiwa Mommy na abubuwan da zata yi da bikinsa shine nace ya bari ma a sami matar don sai na dage kafin na sami wadda za ta iya zama da shi saboda rigimarshi da sangarta shine yake ta wani zumbura baki."

Shima Abban sai da yayi dariya sannan yace

"Toh kai a su wa da za ka nemo masa mata? Ai uwanininshi ce za ta samo mishi wadda ta dace da shi, wannan aikin ai sai ita."

Khalifa ya kara tuntsirewa da dariya shi da Abban. Mommy tace

"Toh ya ishe ku haka, rabu da su ka ji auta. Matar ma sai sun biya kudi sannan su ganta in ba suyi wasa ba."

Haka suka yi ta hirarrakinsu har yaran suka tashi suka tafi suka kwanta. Ya mayar da hankalinshi kan Mommy yace

"Matar da ake kaiwa su Hanan gaskiya bata kula da su."

Tace 

"Allah sarki toh ai sai Umman nasu tayi mata magana, tunda ai biyanta take yi."

"Ita din ma da kyar fa aka sameta balle ayi tunanin canza gida."

"Hakane, magana dai za ta yi mata tunda biyanta take yi sai kaga ta gyara."

Ya dan yi shiru yana duba wayarsa. Ya dago ya dube ta yace

"Da ina son nace ta dinga barinsu a nan..."

Kafin ya karasa ta datsi numfashinsa tace

"Nan wajen wa? Rainon nawa yaran ma da 'dai 'dai fa nayi shi ina zan iya da biyu."

"Ai ba dadewa take a makarantar ba na 'dan lokaci ne, gashi ma ta kusa gama karatun gaba daya."

"Toh su karasa a haka ko ta canza gidan raino."

Yanda ta yi kicin-kicin ta bata rai ya tabbatar masa ba za ta saurareshi a yi wannan zancen ba don haka ya tashi ya fice ya bata waje. Bayan ya fice ta ce

"Dan yana cikinta ma ya mutu an ce ni na kashe balle wadannan, ko sauro ne ya cije su cewa za a yi nice. Allah ya tsari gatari da saran shuri."

Can ma wajen Saudan da ya koma mitar dai ya ci gaba. Ta dube shi tace

"Toh ko Umma zan yi wa magana in ya so ko a can kauyensu sai ta samo min wata a danginsu ta dinga zama da su a nan naje na dawo."

"A'ah. Ba sai an yi haka ba zan dai sake dubawa."

Tun lokacin da ya kama su Kaka suna bata kayan tsafe tsafe yake tsoron ganin 'yan uwanta a gidan, balle a ce wata a danginsu ta zo tayi masa zama na dindindin. Ta Dade tana ce mishi a kawo mata daga garin su Umman yana ki kuma har yanzu ba ya jin zai iya nutsuwa da su.

-------

Karfe 5:00pm ya fito daga kasuwa don tafiya gym. Sai da ya zauna ya tayar da motar sanan ya ga lokaci yayi tunanin yana da dan lokaci don haka ya yanke shawarar zai tsaya a IBB way wajen abokinsa Alhaji Fatihu. Abokin sa ne na kusa don duk wata harkar kasuwanci tare suke yinta, wani lokacin ma tare suke tafiya China ko Dubai su yo order. Bayan sun gaggaisa suka shiga hirarrakinsu na duniya har dai suka gangaro kan iyali. Alhaji Fatihu yace

"Ya amarya kuwa?"

"Tana nan lafiya wallahi."

"Toh ma Sha Allah, ina Uwargida sarautar mata? Ya kamata na zo na kwashi gaisuwa fa."

Sukayi dariya suka tafa, suka cigaba da hira. Nan yake gaya masa matsalarshi daya da Rabi bata tausayin Saudah da 'yayanta. Yace

"Ban gane bata tausayinta ba."

Sai da yayi tsaki sannan ya bashi amsa

"Kwata kwata ba ta raga mata. Ka ga ita Saudah tana degree a nan BUK amma Rabi baza ta rike mata yaran ta je ta dawo ba, ga wadanda aka saka a makaranta babu Mai daukosu Amma ita baza ta dauko su ba. Har cewa nayi Bala ya dauko su in ya so ya kai su wajen Rabin kafin uwarsu ta dawo amma matar nan kiri-kiri Taki amincewa."

Mamaki ya cika Alhaji Fatihu yace

"Tana gidanka a matsayin matarka Amma baza ta rike maka 'yaya ba? Ai ko kare ka kawo gidanka ya kamata ta rike maka shi balle yaran da aka haifa maka."

"Wallahi ba dai Rabi ba, don a kan rike yaran nan ba yanda banyi da ita ba. Tun Ina lallabata har fada muka yi amma tace ita ta gama raino, wai indai sun iya kula da kansu toh su zo tunda gidan ubansu me amma wanda sai ta yi musu komai ita bazata iya ba."

Alhaji Fatihu ya gyara zama yace

"Amma gaskiya Rabi ta ban mamaki, ta bata wayonta. Ko da yake kai ka bata dama, ni ga shi nan su uku a gidana duk inda za su wadda take gidan kawai za a barwa yaran ko kwana nawa za ayi kuwa. Kuma Hafsan da take Babba itace kusan kullum tana gida don haka nan wajenta suke zama."

"Toh ka godewa Allah kawai."

"Toh ai ni ba zabi na basu ba, doka tace dole a bita don wallahi mace sai dai ta bar gidan nan a kan yaran nan tunda su gidan ubansu ne. Ai in dai kana auren mace dolenta ne ta kula maka da yara ko ba ita ta haifa ba."

Haka dai yayi ta nusar da Abba yanda yayi sanyi da yawa har matanshi basa jin maganarshi. Daga karshe suka yi sallama Abban ya huce gym yana ta tunani domin har yanzu baya son yanda ake jai masa yara wani kazamin gida.

Tun da aka kafe timetable din jarrabawa hankalin Saudah ya tashi. Sha daya ga watan azumi za su fara jarrabawa, ko babu azumi jarabawa tana bata tsoro balle ga azumi ga hidimar gida. Duk da tana saka rai Abba zai dinga cin abinci shi kadai a gida saboda diabetes dinshi amma jarrabawar tana bata tsoro. Ita a hakan ma tana ga kamar gara abincin kasuwar da na wanna diabetes din da kake rasa me za ka dafa ga Abban shi ma da taurin kanshi. Duk inda take jin za ta sami mai aiki a unguwar nan ta sa an duba mata Amma bata samu ba, gashi kuma yace mata bai yarda da me kwana ba. Karin tashin hankalinta kuma yanda taga karatun nata yana baya baya saboda duk an yi CA test bata ci abun kirki ba saboda bata samun lokaci tayi karatu. Gashi tana son a zo a tayata daga gidansu amma duk ya hana, da yaga 'yan gidansu zai fara tambayar yaushe za su tafi dama tuni ya hana Yaya Ummu zuwa.

---------

Tun bayan da Ahmad ya gama bautar kasa ya raba takardunshi na neman aiki gashi yanzu har kusan wata shida amma shiru. Akwai wanda ma Abban ya hadasu a banki kuma yayi alkawarin samar masa aiki amma har yanzu shiru. Sai da ya rage saura sati daya azumi katsam sai mutumin na ya kira Ahmad. Yana zuwa bankinsu ya sa aka yi masa interview ya ce ya dawo gobe. Tun dare yayiwa Abba waya yace Ahmad yaci interview din don haka gobe zai fara aiki. Nan da nan aka kama murna da farin ciki. Saura kwana uku azumi Baba karami ya zo hutun karshen mako, a inda ya sanarwa Abba Baban Khairiyya ya ce bayan Sallah su Kai kudin aure. Abban ya dubi Baba yana murmushi yace

"Iyye, ai sai na fara kiranka ango kawai."

Ya shafa kanshi yana dariya.

"Toh a ina za ka ajiye amaryar ne Babana?"

"Abba gidajen Abujan nan sun yi tsada bazan iya dasu ba, amma kafin Sallah zan sa a duba min a Kano in na samu gida wanda zan iya sai na siya, musamman a nan kusa."

"Ka yi dabara, Amma ai gara ace matarka na kusa da kai ko musamman da yake ita gidansu yana Abujan."

Ya shafa kai yace

"Hakane Abba, amma sai dai ko daga baya don itama na gaya mata a Kano za mu zauna kuma ta yarda."

"Toh shikenan, nima din zan duba kafin sallar naga abinda zan iya yi in sha Allah."

Ranar da Baba zai koma Abujan a falon Saudah ya sami Abba don sallama, bayan sun gama sallamar Abba yace

"In ka je Abujan ka nemi Barrister, yanda kukayi na ji."

"Toh Abba in sha Allah."

Sukayi sallama Baba ya kama hanya. Bai kawo komai ba saboda ya saba karbowa Abban sako a wajen Barrister ko kuma ya bashi takardu yace ya sa hannu a madadin Abban shi yasa ma bai tambayi bayani ba da aka ce yaje wajen Barrister. Wajen sha daya na safe jirginsu ya sauka a Abuja, da yake gidan barrister ya fi kusa da airport sai yayi masa waya suka hadu. Bayan barisster ya fito suka gaisa ya dubi Baba yace

"Toh za mu iya fita yanzu kuwa na ganka da kaya kamar yanzu ka shigo garin."

"Eh, ai na zata sako za a karbar masa shi ya sa na tsaya da yake wajen da nake da nisa daga na."

Barrister yace

"Bai gaya maka ba kenan. Cewa yayi mu je Suleja da Maitama ka duba a gidajenshi wanda yayi maka a bawa 'yan haya notice su tashi karshen shekara a gyara a canza takardu su koma naka don ka kusa aure."

Zare ido kawai baba yayi yana kallon barrister, da kyar sami harshensa yace 

"Wallahi bai gaya min ba."

"Bari in dauko mota kawai muje yanzu don tun kafin ma kazo na ce ba za mu je Suleja ba sai dai Maitama, Suleja ai karamar unguwa ce ba za a baka gida a can ba ga na Maitama."

Nan da nan Barrister ya dauko mota suka kama hanya. Baba ya san da gidajen domin tunda ya fara aiki a Abuja shine a kan harkar kadarorin Abba na Abuja. Gidajen Suleja block ne kowanne block hawa biyu da gidaje shida, na Maitama kuwa flats ne guda hudu a jere da juna, kowanne da gate dinsa kuma da daki uku, falo, kichin, dining area da kuma bandakuna sannan kuma ga filin tsakar gida wanda aka kewaye aka sa gate. Suna tsayawa Baba yace

"Ai ba ma sai mun shiga ba tunda da mutane, wannan na farkon ya yi min in ya so idan suka tashi na shiga na gani."

"Toh shike nan, ka same ni a office duk lokacin da ka sami dama sai ka sa hannu a takardu shi kuma Alhaji in ka je Kano sai ya sa hannu ka dawo min da su don alkali yayi stamp."

"Toh in sha Allah ranar Talata zan zo."

Suka juya Barrister ya kai shi masaukinsa sannan ya huce. Yana shiga gidan karfe uku saura don haka sallar azahar kawai yayi ya kirawo mommy a waya.

A zaune take a dining table tana cin dafaffiyar gyada yayinda Zulaiha take kicin tana wanke kwanukan da suka ci abinci. Wayarta da take can kan kujera tayi waka don haka ta tashi ta dauka, sai da tayi murmushi da taga Baba ne sannan ta dawo inda tashi ta zauna. Tana daga wayar bayan ta amsa sallamarshi tace

"Kardai sai yanzu ka sauka?"

Yace

"A'a Mommy tun dazu na sauka, wajen Barrister na tsaya sai yanzu na shigo gida."

"Toh sannunka da hanya, iyalan barrister suna lafiya ko?"

A gaggauce ya bata amsa

"Lafiya kalau Mommy,  kin san kuwa me Abba yayi?"

Sai da taji wani irin tana tunanin me kuma yayi tace

"Me yayi Baba?"

"Mommy gida fa ya bani kyauta a gidajenshi na Maitama."

Ta sa hannu ta rufe bakinta da mamaki tace

"Kai Baba, gida fa kace? Amma gaskiya Abba ya burge ka, kai Ma Sha Allahu. Toh kyauta ya baka ko dai kawai ka zauna kafin kayi naka?"

"Wallahi kyauta ya bani Mommy?"

"Kai Baba?"

"Allah Mommy harma ya cewa Barrister a canza takardun a mayar sunana."

"Lallai Amma gaskiya na ji dadi, ai kuwa bari ya shigo na yi masa godiya."

"Eh wallahi Mommy, Nima yanzu zan kirashi don ce min kawai yayi na nemi Barrister ni na zata ma sako zan karbar masa."

Su kayi sallama tana ta murna da mamaki. Ta san Abba mutum ne mai tsananin son 'yayanshi amma bata taba zaton zai yi wa Baba wannan kyautar ba musamman da yake kwanan nan ya bashi mota. Sai da ta ji motsin Zulaiha ta fito daga kichin sannan ta tuna akwai mutum a kichin din da yake kujerar da take zaune ta bawa kichin din baya kuma inda Zulaihan ke wanke wanke can cikin kichin din ne. 

"Mommy na gama wanke-wanken."

Ta juyo ta amsa ta

"Toh sannu Zulaiha."

Ta amsa ta huce dakinta. Jimawa kadan Mommy ta tashi ta kwashe bawon gyadar ta zuba a shara sanna ta dawo ta huce dakinta. Baccin rana take son yi amma saboda murna ta kasa yi don haka sai ta kirawo Yaya Shafa take bata labarin kyautar gidan da Abba yayiwa Baba. Tana shigewa dakin Zulaiha ta fito ta fice ta nufi wajen Saudah. Duk da ranar aiki ce amma saboda an kusa fara jarrabawar yawancin malaman sun gama lecture shi ya sa yau basu je makaranta ba ita da Zulaihan. A falo ta same ta ta baza litattafai a dinga table tana karatu, bayan ta amsa sallamarta tace

"Ina mutane na."

Tace

"Suna bacci, shi yasa na ke sauri na sami abinda na samu kafin su tashi."

"Yan biyu kyautar Allah kenan."

Ta ja kujerar ta zauna a kusa da Saudan ta ce

"Anti kin san Abba yayiwa Baba kyautar gida a Abuja?"

Sai da ta dan razana sannan ta ce

"Ke Zulaiha, gida ko dai mota?"

Ta tabe baki sannan ta bata amsa

"Wace mota tsohon zance, ba yau Baban ya koma Abuja ba?"

"Eh, ai nima shi na gani."

"Toh yana isa aka bashi mukullan gidan kuma kyauta Abba ya bashi."

"Uhhmm! Abban daman yana da gida a Abuja ne?"

"Nima dai ban sani ba, Amma kin san zai iya siya ya bashi ko?"

"Hakane."

Ta fada a sanyaye sannan ta mayar da hankalinta ta ci gaba da karatun ta. Jimawa kadan Zulaihan ta mike tace

"Hmm bari naje nima na fara karatu tun kafin yunwar azumi ta sa na kasa ganewa."

Ta fice ta barta a nan. Tana fita kuwa ta mike tsaye tana zancen zuci

'gida fa? Ya za ayi ya bashi gida kuma a Abuja? Bayan kwanan nan ya bashi mota. Haka zai ta rabon kadarorinshi kenan kafin a zo kan su Nawwara sun kare ko kuma ya muta bai basu komai ba. Ai kuwa dole a ba wa yaranta itama gida ko da kuwa a Kano ne. In hakane tunda an bawa babban 'dan Rabi gida ai kuwa itama dole a bawa Nawwara, idan kuma ma maza ake kaiwa toh dole a bawa Baffa Karami.'

Abin da ma yake kara daure mata Kai shine, ita bata ma taba sanin yana da gida a Abuja ba tunda ta aureshi sai dai da yake Zulaihan ta ce mata watakil yanzu aka siya gidan.

"Mtsewww"

A fili ta ja tsaki da ta tuna yau ta fita daga girki don haka sai bayan kwana biyu zai dawo, gashi kuma bata son fara maganar in ba a wajenta zai kwana ba don yanzu ya tsiri da ta fara magana in baya son ji sai ya fice ya barta don haka gara ta hakura sai kwana ya zo kanta in ya rufe kofa sai ayi ta ta kare. 

Haka ya shigo ya sameta tana ta bata rai, da yake ya riga ya san babu wani abu da ya hadasu shi ma sai ya shareta. Yana tunanin duk cikin shirin jarabawa ne don har hana kanta bacci take ta zauna karatu, shi yasa ya rabu da ita. Dakinsa ya shiga yayi abinda zai yi ya fito ya sameta a falon yace

"Su Nawwara har sun kwanta."

Tace

"Uhm."

"Toh nima bari na je na kwanta, Allah ya bamu alkhairi. Ki taso ki rufe kofa."

Ta bi bayansa ta rufe kofar bayan ya fita. Ya huce wajen Mommy.

Bayan ya gama duk abinda zai yi da yake ba shi yake kulle gidan ba Ahamd ne sai kawai ya shige daki. Sai da ta gama nata shirin baccin sannan ta same shi a daki yana zaune a kan dadduma inda ya idar da shafa'i da witri. A gabanshi ta zauna kamar wadda za ta dauki karatu tana kallonshi. Ya dubeta yayi murmushi yace

"Yau kuma na zama kallo-kallo kenan?"

Tayi dariya ta sunkuyar da kai tace

"Furfurar gemunka nake kirgawa."

Shima dariyar yayi yace

"Ki gama ni kuma sai na 'kirga ta kanki."

Suka kyalkyale da dariya gaba daya. Tace

"Baba yace min ka masa kyautar gida."

Yace

"Eh, toh kinga ai kwanannan zai angwace.

"An gode, Allah ya kara arziki da rufin asiri Allah ya ja kwana. Allah ya sa su ji tausayinka fiye da yanda kake tausayinsu."

"Amin ya Allah. Ce minyayi a nan zai ajiye matar ya dinga tafiya Abuja aiki, ai kinga gara a bashi a can ya zauna a nutse in an kwana biyu sa dinga zuwa."

"Hakane, Allah ya kara arziki."

Yana matukar jin dadin yanda take yawan yi masa addu'a Allah ya kara arziki Allah ya ja kwana, musamman idan ya ji tace Allah ya sa su ji tausayinka fiye da yanda kake tausayinsu. Yana da yakinin bata cikin matan da suke haduwa da 'yayansu su juya wa miji baya. Nan suka yi ta hirarrakinsu kafin daga baya ya duba waya yaga ana sanarwa an ga watan azumi. Ya dube ta yace

"Kin yi mana abincin sahur ko."

"Eh, akwai dumamen tuwo duka shi zamu ci.

Yace 

"Yauwa."

----------

Tunda Zulaiha ta ji labarin gidan nan hankalinta ya kara tashi, da yanzu ita za a saka a gidan. Ta so matuka ace an dauketa daga Bichi a gaban kowa a kaita Abuja. Ga shi tana ji tana gani damar tana neman ta kubce mata. Tana fitowa daga wajen Saudah ta shiga daki ta dauko wayarta ta kira Ummanta. Bayan ta gaisheta tace

"Ya aka yi?"

"Uhmmn Umma kin ji wai an bawa Baba Karami gida a Abuja, shine na bugo in gaya miki."

"Mtseww, toh yanzu me kike so nace miki? An baki kayan aiki kin je kin zubar, ai sai ki zauna kina kallo ya kai wata Abujar."

Cikin rawar murya tace

"Umma toh a sake yin kwallin mana Allah zan yi amfani da shi."

"Toh ina naga kudi, na ce ki san abinda za kicewa Abban an ce ku siya a makarantar kuma kin kasa."

"Hmmn. Umma level dinmu fa daya da Salim, ko na ce a bani wani abu Madu za a ce ya bani kuma in ya gane karya nake ban san ya zanyi ba."

"Ai shike nan sai ki yi addua Allah ya fito miki da naki mijin, na dai gaya miki idan ba wani tsayayye kika samu kada ki zo don Habu yana nan yana jiranki da shi da ubanki." 

Suka yi sallama suka ajiye wayar. Sai da Sa'a ta share kwalla saboda takaici, dama ta riga ta san duk abinda Yaya ya samo a kan Rabi yake karewa ita da 'yayanta. Haka ta kwana tana lissafi dukiyar da bata da gado. Ita kuwa Zulaiha damuwa kawai ta kara shiga musamman da ta kara jaddada mata in ta zo Habu zata aura. Bata jin dadin zaman gidan sosai amma yanzu dole ta sa ta jima bata je gidan ba duk da yanda ta takura. Ga shi ta rasa yanda za ayi ta sami kudi ta bawa Umma a sake musu aiki.

---------

Ranar da aka tashi da azumi ya koma dakin Saudah, ko 'daya bata nuna masa wata damuwa ba. Tun da safe kafin ya fita ya sanar da ita ba a waje zai sha ruwa ba don haka shi kadai za ta yiwa abincin shan ruwa. Da yake Zulaiha ma bata da abin yi a makaranta bata je ba don haka ita ta taimaka mata suka shirya abincin shan ruwa. Kosai da kunun tamba tayi sai kuma farfesun kaza ga kuma fruit salad wanda babu suga. Sannan tayi tuwon alkama wanda in yaci sai kuma ta dumama masa don sahur. Nan da nan suka jere komai a kan tebur inda Zulaiha ta dauki nata ta shige dakin baki don a nan zata Sha ruwa. Da ya gama cin abinci ya tafi masallaci sallar isha'i sai ya shigo da bako, yaronsa ne a kasuwa Muntari ya zo gaishe shi sai suka shigo tare. Ya kirawo Saudah suka gaisa ita kuma ta turo Zulaiha ta kawo masa lemo da ruwa. Nan ya zauna sukayi ta hira da Abba sai wajen goman dare sannan ya tafi. Kafin nan kuwa yara duk sun yi bacci ta kwantar dasu tana dakinshi tana jiranshi. Sai wajen Sha daya da rabi ya shiga dakin bayan ya yi sallama da su Mommy ya kulle gidan.

A dakin ya sameta a kashingide a kan gado tana duba wayarta, yayi sallama ta amsa sannan tayi masa sannu da zuwa. Sai da ya gama abinda zai yi ya zo ya zauna a gefen gadon yana duba waya tace

"Ni kuwa wai daman kana da gida a Abuja?."

Yayi mamakin tambayar tata amma sai yayi dariya yace

"Eh, akwai matsala ne."

"Babu wata matsala, na dai yi mamaki da ban taba sani ba."

"Toh dolene sai kin san duk abinda na mallaka?"

Ya bata amsa yana dariya.

"A'ah. Amma ina laifi ma idan na sani?"

"Toh ai yanzu kin sani ko?"

Ta yi shiru don haka ya cigaba da abinda yake yi a waya sai da ta dan nisa sannan tace

"Shine wanda ka bawa Baba Karami?"

Yayi matukar mamakin jin wannan tambayar, sai dai da yake ya dade yana zargin tana sa masa ido bai yi mamaki ba. Yace

"Eh, shine."

"Allah sarki, toh ina na Baffa Karami?"

"Wane Baffan, wannan da yake koyon tafiya?"

Ya kyalkyale da dariya.

Ta tsahi zaune ta ajiye wayarta a kan durowar gadon ta dube shi tace

"Toh ai tunda a 'yan dakinsu ka bawa babbansu ai nan ma sai ka bawa Nawwara in ba haka ba kuma ka bawa Baffa tunda shi ne namiji."

Ya dubeta da mamaki a fuskarshi ya kara bata rai sannan yace mata

"Idan na bawa Rabi sai ki tambaye ni ina naki, amma 'yaya duka nawa ne don haka duk wanda ya dace na bawa wani abu ni zan bashi ba sai kin gaya min ba. Wai ke Anya kuwa za ki iya bari na mutu kafin ki raba gadona."

"Daga na yi magana sai kace zan raba gado, na ga dai ko a addini babu kyau mutum ya fifita wasu 'yayanshi a kan wasu suma ai adalci ake yi."

"Toh bani da adalcin kin ji?"

"Ni ba haka nace ba, gaskiya na fada. Kwanan nan ka bashi mota kuma yanzu ka zo ka kara masa da gida su wadannan da suke kanana ko tayar keke baka basu ba."

"Mtseww, toh ba zan basu ba kin ji, duk abinda za kiyi ki je kiyi."

Kafin ta ce wani abu ya juya mata baya ya kwanta yana fadin

"In kin gama ki kashe min fitila."

Tana man zaune ta na mita a ranta sai munsharinss ta jiyo. Takaici ya kara kamata, wato yanzu har ta kai matsayin da zai fara yi mata wulakanci yana gaya mata maganganu yanda ya ga dama. Ko da ta tashi kashe fitilar sai kawai tayi ficewarta tana fadi a ranta ai kuwa lallai zai ga abinda za ta yi. Haka ta kwana tana tunanin yanda za tayi da shi don tabbas ta gaji da wannan rabon dukiyar da ake yi babu ita babu yaranta.

Ko da ya tashi sahur kin tashi tayi, da kanshi ya tafi dakinta don ya taso ta ya ganta a kwance a tsakiyar yara don haka sai kawai ya juya ya fice ya barta. Da kanshi ya dumama miyar kukar da ta saka a fridge da yake tuwon yana flask kawai sai ya ci abinsa. Sai da safe sanna suka hadu, nan ma da yaga Taki kallonsa ya san fitna take so don haka ya fita harkarta. Tunda ya fita take tunanin wanda ta sani da za ta sa yayi masa magana amma ta rasa, sai kawai ta dauki waya ta kira kawarta Zahra. A makaranta suka hadu da Zahra da yake yanayin da suke ciki a gidajensu ya zo daya sai suka yi kawance. Sai dai ita Zahra mijin nata ya rasu kuma a yanda take siffantashi ma zai girmi Abban. A fadarta itama sai bayan rasuwar mijin ta gane bata da komai domin yana rasuwa babban danshi ya kame duk wata dukiya tashi ko rabon gado ma ba komai suka fito dashi aka raba ba, gashi nan yanzu dai dai da kudin makarantar yaranta sai ta gayawa uwargidan itace take sawa manyan yaran suna biyawa nata 'yayan. Wanna shi yasa itama Saudah ta tashi tsaye don baza ta yarda da wannan cutar ba. Bayan ta labarta mata abinda yafaru tace

"Hmmm! Ai dama na gaya miki haka suke yi, sai a faro rabo ta sama kafin a zo kan yaranki babu sauran abun bayarwa. Ki sami wani abokinsa wanda kika san yana dan sauraronshi kiyi masa bayani, watakila ki samu ya canza ko bai baki na yaranki ba dai ya daina wannan rabon da ya fara."

Tace

"Haka za a yi. In sha Allah kuwa za ki ji yanda ta kaya.

Suna ajiye waya ta lalubo lambar Alhaji Fatihu a wayarta, tun yana raka Abban zance ya bata lambar da kanshi lokacin ana hidimar bikin. Tana kira kuwa ya daga, bayan sun gama gaisawa tace

"Karar abokin ka na kawo don na ga yana sauraronka sosai."

"Toh me mukayi kuma?" Ya fada yana dariya.

"Duk abinda ya samu sai dai ya bawa su Baba karami, amma su su Nawwara ba zai basu ba. In nayi magana sai yace wai ai Baban ne zai kula da su Nawwaran."

"Eh gaskiya bai kyauta ba, ai daidai ya kamata ya raba."

"Toh, kwanan nan ya dauki mota ya bawa Baba Karami kuma ga shi nan yanzu ya bashi gida a Abuja."

"A Abuja kuma, lallai ne. Toh amma ai aurenshi naji ana magana ko? Kin ga kuwa ai yana bukatar gida."

"Toh ai nima bance kar ya bashi ba amma sai sai ya bawa Nawwara ko kuma in Maza yake bawa ya bawa Baffa Karami ko?"

"Haka ne, toh kinga in sha Allahu zan  same shi. Za ki ga sauyi in Sha Allah."

Sukayi sallama suka ajiye waya ta barshi da mamaki. Bai taba sanin Abba yana da gida a Abuja ba sai yanzu da ta fada, shi kuma Abban yayi shiru ne saboda ya kula kamar gasa Fatihun yake yi dashi sannan kuma kusan komai yake da shi ya sani don haka yana so ya boye masa wasu abubuwan ko don gudun hassada. Yana ajiye wayar ya kira Abba, bayan sun gama gaisawa yace

"Mutumina ina son ganinka ne fa, kana kasuwa yanzu?"

"Ina nan amma yanzu zan tashi, don haka ka bari tunda wajenka kan hanya ne sai na tsaya Allah ya sa dai ba zai dau lokaci ba don ka ga ni yanzu dole ta sa a gida nake shan ruwa."

"Hakane, Allah ya kara lafiya. In sha Allah minti uku ma ya isa."

Da yake shi da Madu suka je kasuwa tare suka kama hanya Madun yana tukawa Abban yana zaune a gaban motar suna hira.

"Kai kowa yana karatun jarrabawa banda kai, ina jin hutu zan baka daga yau har zuwa a gama jarrabawar."

Yayi dariya yace

"Abba ai ina karatu, ka ga fa litattafai na a bayan mota duk inda na sami waje karatu nake yi."

"Za dai a baka hutun saboda ka san bamu saba faduwa jarrabawa ba ko, in ka fadi Mommy cewa za tayi ni ne da laifi tayi tayi mana fada."

Gaba dayansu sukayi dariya. Da suka karasa Abba ya fito daga mota Madu yana biye dashi. Bayan ya gaishe da Alhaji Fatihu ya mikawa Abba wayarsa da ya bari a gaban motar yace

"Abba ga wayarka kada a kiraka, bari na zauna na jiraka a motar."

"Toh."

Alhaji Fatihu ya dubi Abba yace 

"Mutumina dole ka dinga walwala wallahi, baka da matsala da yaranka yanda kake so haka suke yi."

Yayi murmushi yace

"Toh Alhamdulillah, gaskiya uwarsu bata yi min mugunta ba kuma sannan Allah ya amsa addu'a ta da ta iyaye da muke ta fatan zuri'a ta gari."

"Hakane kam, ka san ni yaran har yanzu sai a hankali. Babban ya girmewa Madu Amma duk shiriritarsu suka sa a gaba, ga shi iyayen kowa zuga nata yaran kawai takeyi wai kar ayi musu wayo."

"Allah ya sauwake, jajircewa za ka yi da addu'a da sadaka kana yi kana nuna musu abinda ya kamata, babu abinda ya fi karfin Allah a hankali za ka ga komai ya zama daidai. Kuma ka dinga jansu a jiki, ka san in ba sa tare da kai basu ma san me za su yi su taimaka maka ba."

"Hakane kam."

Suka dan yi jim sannan Fatihu yace

"Yauwa, kararka aka kawo shi yasa nake nemanka."

Yayi dariya yace

"Toh ai gani wa ye ya kawo karar?"

"Saudah Amarya mana."

Sosai mamaki ya bayyana a fuskarshi yace

"Toh me kuma nayi da aka kasa gaya min aka gaya maka?"

"Ta ce kana ta rabon kadarori, amma baka bawa yaranta komai ba kuma sune kanana. Tace baka tausayinsu manyan kawai kake tausayi."

"Ita Saudan ce ta gaya maka haka?"

"Kwarai kuwa."

Shiru Abban yayi saboda ya ma rasa me zaice don takaici. Shi tunda yake matarsa bata taba kai kararsa ba sai sau daya, kuma da ta tashi sai ta kai wajen wanda yake ubane a wajensa. Duk wani abokin shi ta sanshi amma baya ma jin tana da lambarsu, amma ita wannan ya rasa wanda ya gaya mata aboki ake kaiwa karar miji, abokin ma na kasuwa.

"Mtseww, ni da na san wannan maganar ce ma wallahi da bazan zo ba wallahi, kada ka kara sauraronta ta bata maka lokaci."

Yayi dariya

"Ni bani da matsala, amma dai ka duba abokina. Tace ka bawa Baba mota, ko wata bata yi ba ka bashi gida a Abuja."

"Mtseww."

Ya mike tsaye sannan ya ci gaba

"Na bashi din kuma ba zan bawa nata yaran ba tunda ba ita ta tara min dukiyar ba. Ka gaya mata haka in ta sake kiranka, ko da yake zan je ma na gaya mata."

Shima Fatihu ya mike tsaye ya rike shi yana Fadin

"Ba haka za ka yi ba mutumina, ai a hankali ake bi. Ko dan wani abu ka samu ka bata itama ta samu natsuwa."

"Babu damuwa zan duba, bari nayi sauri na tafi gida in ba so kake na sha ruwa a hanya ba."

"Hakane, da yake mu a nan za mu sha ruwa."

Sukayi sallama ya rakoshi bakin mota suka tafi. Tunda ya shiga motar Madu ya kula ranshi ya baci, har suka je gida bai ce komai ba. Wajen Saudah ya kamata ya sha ruwa amma sai ya shige wajen Rabi. Yana shiga ya huce dakinshi. Yanda ya saba nan kichin din zai zo ya sameta ko kuma daga inda yake ya kwala mata kira don haka da ta ji bai yi ko daya ba sai ta wanke hannunta ta fito ta sameshi a dakin.

"Sannu da zuwa."

"Yauwa."

Bata gamsu ba don haka tace

"Ya kasuwa?"

Yace

"Alhamdulillah."

Ta kula ranshi a bace yake kuma shi in ranshi ya baci ya fi so a barshi kawai ba wai a dame shi da tambaya ba. Don haka sai ta mike tace

"Bari naje na karasa mana abincin kar mu makara."

"Me kike dafawa ne?"

"Kosai ne da dankali sai farfesun kifi da taliya da miya."

"Ki dama min kunu na, a nan zan Sha ruwa."

Kafin ta amsa ya shige bandakin ya barta a nan tsaye, yanda ta ga yanayinshi kuma ta tabbatar akwai matsala don haka ta fice ta cigaba da aiki. Nan da nan ta dama kunun, ta dan silala nama ta sa amiyar da za aci taliyar tunda da ita da yara ne kawai ta yi babu nama. Kafin ayi kiran magariba ta ajiye ruwan sanyi da kuma yankakkiyar kankana da ayaba da lemo, ya sha ruwa suka tafi masallaci shi da yara.

Tana jin dawowarsa kuma tana hangoshi ta taga ya shige wajen Mommy, amma bata kawo komai ba, ta yi zaton wani abun yaje kaiwa ko ya dauko. Har aka dawo daga masallaci bai shigo ba ga abinci ta gama ta shirya komai a tebur, shi kawai take jira kuma ya ki shigowa. Da ta ji motsin shigowarsa ya huce can sai ta dauki waya ta fara kiransa, haka wayar ta karachi ringing dinta ba tare da ya dauka ba domin a daki ya sa wayar chaji ya zauna a falo cin abinci. Da ta ga shiru ya ki daga wayar sai ta turo Nawwara tace tacewa Abbansu ya zo. Tana shigowa da yake kujerar Mommy tana kallon kofar shigowa sai tace 

"Salamu alaikum Mommy."

"Wa alaikum salam ta amsa da murmushi."

Ta matso kusa dashi tace

"Abba Umma ta ce kazo."

Ya ce

"Toh ina zuwa Nauwara."

Ta huce kan kafet inda ta hango Khalifa da su Salim suna cin abinci tace

"Ya lifa zan sha shayi."

Ya nuna mata auta da yake kan tebur wanda da bata kula dashi ba yace

"Kinga naku shayin can a gurin Auta."

Da gudu ta karasa da murnarta

"Auta shayi."

Ya bata rai yace 

"Sai kin ce Yaya."

Ta Bude bakinta ta rufe da hannunta kamar wadda tayi ba daidai ba tace

"Yaya, Yaya, Yayana ko? Ka yi hakuri?"

Yace 

"Eh."

Ya dauki abincinshi ya koma kan kafet ya sa ta a gaba suna ci tare. Abba ya dubi Mommy yana dariya yace

"Mutuminki fa an samu wadda za a disfula."

Itama dariyar tayi tace

"Toh, girma mai dadi."

"Abba me kace?" Inji auta wanda ya tsargu da dariyar da suke yi.

"Ni bance komai ba Auta, hirarmu kawai mukeyi da Mommy."

Nan 'yar aike ta zauna ta ci ta koshi kafin su dawo daga masallaci bacci ya kwashe ta don haka Mommy ta sa Zulaiha ta kaita wajen Umman. Da taga an kawo Nawwara tana bacci takaici ya kara kamata, wa ma ya sani ko ta fadi aiken ko bata fada ba. Da ya dawo daga masallaci wajen Mommyn dai ya sake komawa, tana zaune a kan dadduma a dakinshi ta idar da Sallah dama kuma shi take jira. Ya dauki wayarshi zai fice ya dubeta yace

"A nan zanyi sahur, ki tanadar min abinci."

Ta dube shi tace

"Don Allah ka zauna muyi magana."

Ya zauna a gefen gadon yana kallonta

"Yaufa ba ni ce da girki ba."

Kafin ta karasa ya tare ta

"Na sani, ko ba za ki yi min abincin bane."

Cikin taushin murya tace

"Wa ce ni? Ai dole nayi maka, ammafa ka ga yara suna kallonka kuma sun san inda ya kamata ka ci abinci amma ka zo nan. Kada fa su dauka haka akeyi bamu san ko cikinsu akwai mai rabon zama da mace fiye da daya ba."

Ya dan sauka daga fushin yace

"Hakane, na fahimta amma dai a nan din zan yi sahur."

Tace 

"Toh."

Ya fice ya barta a nan tana zaune tana mamaki, ita ba itace da girki ba amma sai a zo ayi kicin kicin ace sai ta girka. Yana fita ya huce wajen Saudah, a falo ya sameta da goyon Baffa tana karatu. A fusace ta amsa sallamarsa, ya dube ta a banzace ya ce

"Me zan yi miki kika tura Nawwara ta kira ni?"

"Wannan wacce irin tamabay ce? Baka ma san nice nake da girki ba ga abinci nan na hada amma sai ka zo ka barni da shi."

"Mtseww, ai sai ki kirawo Fatihun ki gaya masa ya zo yayi min fada."

Sai a lokacin ta fahimci inda ya dosa ta tabe baki tace

"Au daga ya gaya maka gaskiya."

"Ke yanzu saboda lalacewa kima rasa wanda za ki kai karata wajensa sai Fatihu, wato a gidana bani da sirri saboda kin san abokina ko?"

"Ai na ga ba a sirri kayi abinda kai ba, da ka so sirrantawa da adalci za ka yi."

"Toh bazan yi adalcin ba, ki koma ki gayawa alkali Fatihu ya tursasa ni nayi ko kuma ya kwatar miki abinda kike so."

Ya juya zai fice. Har ya kai bakin kofa sai kuma ya rike labulen ya juyo yace 

"Da yake shi ma Fatihun yana da kudi in kina so sai na sawwake miki ki je ki aureshi ina ga shi zai fi yi miki adalci."

Kafin tace wani abu ya fice ya barta. Tana ji tana gani ya daina kulata, ga shirin jarabawa ga azumi gaba daya sai ta shiga damuwa. Sha daya ga watan azumi za su fara jarabawa da kyar take samun ta dan yi karatun ba tare da ta san ya zauna ko bai zauna ba. Tana son ta bashi hakuri su shirya amma ita bata ga laifin da tayi ba, don haka ta sa masa ido taga gudun ruwansa. Abinda ta sani dai shine ba zata bar maganar gidan nan ba har sai itama ya bawa yaranta.

Tunda Muntari ya bar gidan ya kasa fidda Zulaiha a ransa, yana son yayi magana amma yana tunanin in dai Alhaji ne ya haifeta zai yi wuya a bashi ita. Don haka washegari ya sami Madu a kasuwa

"Dan Alhaji wajenka na zo fa."

Yaran Abba na kasuwa Dan Alhaji suke kiran Madu. Ya mike ya bawa Muntari  hannu yana fadin

"Ta samu kenan, bari in taso saboda yan sa ido."

Ya nuna sauran yaran da suke zaune a shagon. Suka kyalkyale da dariya wani a cikinsu yace

"Zuwa yamma in ta yi wari ma ji."

Ya ja Muntari suka dan yi nesa da shagon don ya zata wata harkar ce ta kasuwancinsu.

"Wata kanwarka na gani Zulaiha."

"Ooh, Zulai ba. Ai 'yar kanwar Abba ce."

Da murmushinsa ya amsa

"Allah sarki, toh mutumina don Allah ya za ayi ne? Ina so na 'dan abun nan."

Madu ya dube shi yace

"Allah ko? Toh ai wannan ba zai zama matsala, ka ga Abba kawai."

Ya harareshi yace

"Ka ji ka mutumina, ai kai za ka yi masa magana ka 'dan tsaro min shi."

"Kada kaji komai an gama."

Sukayi sallama ya koma shago yana murna yana tunanin garama Muntarin ya aureta ko ta daina yaudarar kanta. Sai da suka kama hanyar gida sannan yayiwa Abban maganar Muntari da Zulaiha, bayan Abban ya gama sauraronsa yace

"Ka san yana da mata ko, ina jin ma fa ko shekara biyar bai yi ba da auren fari."

"Eh, Abba ai karawa zai yi."

"Toh ai shikenan, zan nemi Baffanta muyi magana in ya amince sai ka gaya masa yazo indai suka daidaita ai sai ayi auren."

Sai da aka sha ruwa sannan Abban ya kirawo mahaifin Zulaihan. Da murnarshi ya amince tunda ya ji zancen daga bakin Abba ya ajiye zancen Habu. Auta aka tura ya kirawo ta, bayan tayiwa Abban Barka da Shan ruwa ya dube ta yace

"Kin gane Muntari wanda ya zo kafin azumi kika kawo masa ruwa ko?"

Tace

"Eh."

"Yauwa, yana maganar neman aurenki don na ma gayawa Baffanki, zai zo in sha Allah in kun daidaita shikenan. Tashi ki je."

Ta tashi jiki babu kwari ta koma dakin. Tabbas ta tunashi amma ko kallonsa ma bata yi da kyau ba, abunda ta tuna kawai baki kirin ne sannan kuma kamar a babur ya zo yana ta wani sunkuyo a kafar Abban kamar wani maroki. Kai anya kuwa! Bata taba tunanin za ta auri wanda bashi da mota ba. Yanzu shikenan tana kallo Ahmad zai yi aure ya barta da wannan bakin mutumin. Tana shiga dakin ta dauki waya ta kirawo Umma, bata dauka ba don haka ta ajiye wayar in an jima sai ta sake gwadawa. 

Ranar da aka kai azumi uku Muntari yazo zance bayan sallar isha'i. Duk da bata san me za ta ce masa ba sai da ta dan goge fuskarta, tana fitowa ta ci karo da Ahmad a falo tana shan shayi. Kamar yanda ya saba haka yayi mata, ko kallon inda take bai yi ba haka ta huce. Saida ta tsaya a bakin kofa ta share kwalla saboda takaici, ba zata iya daina son Ahmad ba amma ta hakura domin bataga alamar nasara ba. 

Dayake zance zai taho yayi kwalliyarsa tsaf dashi yana zaune a kan Babur dinshi kusa da dakin Malam Bala. Tunda ta zo ta tsaya yake ta faman yashe baki kamar wanda aka yi wa wani albishir. Da yake azumi ne ba dadewa yayi ba kuma duk wasu bayanai yayi mata. Ya sanar da ita cewa yana da mata daya da yara biyu, bai taba tunanin kara aure ba amma kuma da ya ganta sai ya ga bai kamata ya bari ta huce shi ba. Ya gaya mata kuma shi karamin dan kasuwa ne yana karbar kaya a wajen manyan 'yan kasuwa irinsu Abba in ya sayar sai ya basu kudinsu ya sake karabar wasu. 

Sai bayan sun gama hirar sannan ta tuna bata sanar da Ummanta maganarshi ba, don haka tana shiga gida ta dauki waya ta kirawo ta, bayan ta gama yi mata bayani tace

"Kika ce ya gayawa babanku?"

"Eh, haka yace min kuma Baffan namu yace ya amince babu damuwa."

Sai da tayi kwafa sannan tace

"Wato Yaya don kar yaranshi su aure ki shine ya samo miki wani karamin fan kasuwa ko? Kuma madadin ya fara gaya min shine ya zagaye ya gayawa u ubanki ko?"

Suka dan yi shiru sannan tace

"Toh ke ya kika ganshi?"

"Umma babu laifi, Babur ne dai dashi Kuma yana da mata da yara biyu kuma dai gaskiya ya fi Habu don ko babu komai a nan zamu zauna ba a nan Bichi ba."

"Lallai Yaya, ai shikenan. Za mu yi magana da Baffan naku don ko maganar bai yi min ba shima."

Suna ajiye waya Sa'a ta kirawo Baffa Atiku domin shine wanda take tsarawa zance ya tayata ko da a ita ke da gaskiya ba, bayan sun gama gaisawa tace

"Kaji wulakancin da Yaya yayi min ko? Wato saboda kada yaranshi su auri Zulaiha shine ya samo mata wani karamin dan kasuwa mai mata ya hadata da shi."

"Ya zaki ce wulakanci, mun yi magana da Yayan jiya ai. Na san Muntarin fa, tun kafin yayi aure Yayan ya hada ni da shi muna business sosai. Da yana da matsala ko nima bazan bari ayi ba kuma na san Yayan ma ba zai yarda ba. Sai dai kuma idan kin yi mata miji a nan Bichi? Ko da yake Yayan ya ce min sunyi magana da Baffanta."

Ta numfasa sannan tace

"Ai shike nan."

"Yauwa, in dai sun daidaita bashi da wata matsala."

Suka yi sallama suka ajiye waya. Shima Baffan su Zulaihan da yake ta san ba zai saurara mata ba babu wani abu da tace masa, shi murna yake ta yi ma da aka yi haka don ya cewa Abban ya bashi wuka da nama ko babu komai yana tunanin za a rage masa hidima ta biki da kayan daki.

--------

Har girki ya zagayo kan Saudah bata ga alamun zai daina gaba da ita ba, tsakaninshi da ita kawai ya ajiye mata kudin makaranta a kan durowar idan ya fita kuma ya aiko da chefane.  Yau ma da yake kwananta ne a wajen ya kwana amma ko da aka tashi sahur ficewa yayi wajen Mommy. Da yake yana samu yana koshi babu abinda ya dameshi harkokinsa kawai yake. Bayan ya gama shiryawa zai fita ya fito falon tana zaune tana karatu; da yake basu fara jarrabawar ba baza ta fita ba; ya nufi kofa zai huce. Ta yi sauri ta mike tace

"Za ka sha ruwa a nan ko ba za ka sha ba don kar ka sa na wahala."

"Bazan Sha ba." Ya bata amsa ba tare da ya dube ta ba.

Kafin ta ce wani abu ya fice ya barta tana ta huci kamar mai shirin fashewa. Yana fita ya shiga wajen Mommy, jimawa kadan Kuma ya fito ya fice. Har ta koma ta cigaba da karatunta ta kasa jurewa don haka ta fito ta shiga wajen Mommy. Tana daga labulen ta sameta a bakin kofa tana shirin rufe kofar don tayi bacci. 

"A'ah, Umman Nawwara ce."

"Eh nice."

Mommy ta juya tana fadin 

"Karaso daga ciki mana."

Ta tsaya a inda take tana yatsina fuska tace

"Nan ma ya isa. Zuwa nayi dama naji wai ke da mijinki me kuka mayar da ni ne? Tunda aka fara azumin nan fa nan yake cin abinci, kin hana shi cin abincina, wanna ai zalunci ne kuma wallahi Allah yana kallonku."

Mamaki ya cika Mommy saboda basu taba tsayawa sun yi wata doguwar magana ba balle irin wannan, ita duk lokutan da ya daina kulata ya koma wajen Saudan jira kwai take yi har ya dawo da kanshi Amma ita ta kasa hakuri. Tayi murmushi sannan tace

"Mijin naki dai za kiyiwa wannan tambayar don ba ni nake aurenki ba, idan kika hanshi ina jin ba zai zo ya ci ba ni kuma bani da matsala idan mutum bai zo inda nake ba ban fiya damuwa da shi ba."

"Allah dai yana kallon kowa." Ta fada tana ta wani murguda baki.

Dariya abun ya bawa Mommy don haka sai da ta dara sannan tace

"Tun kafin a haifeki na san da haka."

Ta rasa abinda zata ce ya batawa Mommy rai don haka ta ja tsaki

"Mtseww!" Ta juya ta fice zuciyarta na kara tafarfasa saboda yanda Mommy take mata dariya kamar wadda take hauka.

Mommy ta rufo kofa tana mamaki, wato yanzu abun har ya kai ta fara zuwa tana mata rashin kunya haka. Lallai wataran za ta rufe kofa ta zane mata jikinta don ta kula bata da tarbiyya haka ta huce dakinta ta kwanta tana ta dariya domin ita abun gaba daya dariya ya bata, ta dai yi wa kanta alkawarin indai ta kuma takowa cikin falonta tayi mata rashin kunya tabbas sai ta zaneta don idan 'yarta ce tayi irin wannan zanetan zata yi.

--------

Ranar sha daya ga watan azumi Saudah zata fara jarrabawa kuma a ranar Zulaiha ta gama. Har kawo wannan lokaci Abba Bai daina gaba da ita ba, tana kallo zai huce ya tafi wajen Mommy ya ci abinci ranar kwananta. Bacci kawai yake zuwa yayi a dakinta kuma in ya zo baccin ma rufe kofarsa yake yi. Tana cikin damuwa amma saboda jarrabawa sai ta kawar da kanta tana ta karatunta kawai, musamman da yake in suka fara jarrabawar kullum sai sunyi a jere har guda biyar sannan su huta kwana hudu sai su koma su sake yin guda biyu a jere sun gama, lokacin kuwa zai kama Sallah saura yan kwanaki. Ita Zulaiha tun karfe goma ta gama jarrabawar ta don haka lokacin da ta dawo Saudah bata tafi ba. Tana ajiye jakarta a daki ta fito ta nufi wajen Saudah domin ta yi mata sallama, da yake ta dade bata je gida ba yanzu duk ta matsu taje tunda dai an bar maganar Habu. Tana shiga ta same ta a shirye tana shirin fitowa bayan ta amsa sallamarta tace 

"Yauwa, dama ke zan je nema. Ki dan zauna min da su Baffa naje na dawo 11:30am to 1:30pm ce dani."

"Lah sallama fa nazo yi miki Bichi zan tafi, Amma bari na Jira in kika dawo sai na tafi dama Muntari yace na jirashi ya zo."

"Yauwa, ai ko kin taimaka min."

Nan ta barsu ta fice tana ta sauri don ta kusan makara. Bata dade da fita ba Muntarin ya zo, waya kawai yayi mata ta riko 'yan biyu ta fito. Bayan sun gaisa envelope ya mika mata yana fadin

"Ga wannan saboda tsaraba tunda kin ce baki da account."

Tana dariya ta karba tace 

"Na gode."

Suka dan taba hira sannan suka yi sallama. Saudah tana dawowa ta bata yaranta ta kama hanya sai Bichi. Tana isa gidan Sa'a ta fara tamabaya a kan Muntari, burin ta kawai ta ji an ce yana da kudi. Tunda dai Zulaihan ta mika mata N5000 tace bata yayi tayi kudin mota sai ta sassauto, tace

"Allah ya sa haka ne ya fi alkhairi wannan abu ba dai haka na so ba."

"Uhmmn. Umma shima fa bashi da wani laifi." 

"In ma yana da laifi ya na iya, tunda ubanki ya riga ya gama gayawa dangi an yi miki miji. Shima yayan har yanzu bi ko neme ni yayi min maganar ba da shi kawai yake zancen. Sun hadu sun mayar da ni mahaukaciya ai sai dai na sawa sarautar Allah ido, Allah ya kyauta."

Suka yi shiru na dan lokaci, can kuma ta ce

"Tsoro na kawai yana da mata, zaman kishin nan ba shi da dadi ko daya. Amma babu komai."

---------

Tunda Zulaiha ta tafi sai ya kasance idan Saudah za ta tafi jarrabawa sai dai ta fita da Yan biyu ta kai su gidan da ta saba kaisu. Inda abun ya zo mata da sauki yawancin jarrabawarta da safe ne, tana dawowa za ta dauko su, su Nawwara kuma dama sai 4pm suke tashi tunda azumi ya fara. Don haka sai ta dawo sannan sai ta koma ta dauko su ko kuma ta lallaba Auta ko Khalifa su dauko mata su, idan kuma suka ga dama tun karfe 3pm sai su gudu masallaci sai bayan 5pm za su dawo.

Sai da suka yi jarrabawa hudu a jere babu fashi, duk wannan lokacin Abba baya kulata kuma abun baya damunta saboda ko ba komai babu Mai damunta da girki, karatunta kawai take yi. Ta barshine a kan in ta gama jarrabawa sai ta neme shi su shirya duk da bai taba dadewa yana fushi da ita kamar wannan karon ba. Ranar da suka yi jarrabawa ta hudu ne bayan an sha ruwa tana zaune a falo tana karatu ya shigo wajen nata. Ta yi mamaki da yake ba itace da girki ba. Ko kallon inda take bai yi ba ya shige dakin, da alama akwai abinda yake nema a dakin. Sai da ya fito daga dakin ya nufi kofa zai fita sannan ta ce 

"Abban Nawwara."

Ya tsaya sannan ya juyo ya dube ta yace

"Menene?

"Ka zauna mana, ina da magana da kai ne."

"Ba sai na zauna ba ina sauraronki."

"Yanzu haka za mu zauna kana gaba da ni, ko don watan azumin nan ai ya kamata ace duk wani hakki dake kan mutum ya sauke shi."

"In kuma ya kasa saukewa ai sai a murdeshi a sauke masa ko?"

Ta sunkuyar da kai sannan tace

"Toh ni dai dan Allah na gaji da wannan zaman, ko ma me nayi maka kayi hakuri."

"Ai na zata bakiyi min komai ba."

Ta sake sunkuyar da kai tana murmushin tace

"Toh ai dai nace kayi hakuri ko?"

Ya juya ya fice ya barta, yanayin da ta gani a fuskarsa shi ya tabbatar mata da cewa ya hakura. Yana ficewa ta murgudawa bayanshi baki tace

"Kuturun danja kawai, don kar kayi min shirme a kayan Sallah ne in banda haka kayi ta fushin mana."

Sai da ya gama cin abincin sahur dinshi sannan yacewa Mommy

"Kada ki yi min abincin buda baki Saudah za ta yi girkin ta. Idan ina bukatar wani abun zan miki magana."

Da murmushinta tace 

"Kai Madalla, in sha Allah ma baza ka bukaci wani abu ba."

Binta yayi da kallo har ta shige kicin, yana mamakin kishi ko kuma rashin kishi zai ce irin na Rabi. Wasu matan har so suke a sato kwanan wata a kawo musu Amma ita murna take an ce za a koma wajen kishiya. Ko kuma tsabar rashin wayo ne shi bai ma sani ba, shi dai kawai ya san tunda ya kara aure gaba daya ta canza ko kuma watakila shine bai karanceta sosai ba dama. 

---------

Yau jarrabawarta 2pm to 4pm ce don haka sai da ta gama duk abinda take yi tayi sallar la'asar sannan ta kama hanya. Kamar kullum su Nawwara suna makaranta don haka ta biya ta kai su Hanan gidan da ta saba kaisu, daga nan ta hau tasi ta huce makaranta. Sai karfe hudu saura sannan suka fito daga jarrabawar don haka ita da kawayenta su ka yanke shawarar su shiga masallaci su jira ayi sallar la'asar idan suka yi Sallah sai su huce gida. Ana tayar da Sallah wayarta ta fara waka daga cikin jakarta, tayi ta waka har ta gaji ta tsinke kafin wani lokaci kuma aka sake bugawa. Haka aka yi ta yi har aka idar da Sallah. Liman yana sallamewa ta janyo jakartata tana mitar waye yake ta yi mata waya kamar wanda yake binta bashi. Tana dauko wayar ta duba taga lambar Anti Hadiza wadda take kaiwa su Hanan idan za ta taho makaranta, gabanta ya fadi saboda kiran bai yi kama da na lafiya ba. Kafin tace wani abu kiran ya sake shigowa nan da nan ta amsa ta kara wayar a kunnenta. Kukan da Baffa Karami yake tsalawa shi ta fara jiyowa ta wayar kafin ta yi ko da sallama Anti Hadizan ta fara magana cikin rawar murya 

"Sai waya nakeyi miki, Hassan ne ya kone a hannu, gara ki zo a kai shi asibiti."

"Inna lillahi wa Inna ilaihi rajiun, wace irin konewa kuma. Gani nan zuwa."

A zabure ta mike Amina dake kusa da ita ta riketa

"Me ya faru? Ina za ki?"

Hawayen da take rikewa ya kwace ta dora hannu a ka tace 

"Baffa Karami ne ya kone tafiya zan yi." 

Ta nufi hanyar fita daga masallacin yayinda duk kawayen nata su uku suka rufo mata baya suka fito daga masallacin. A harabar masallacin Amina ta riketa tace

"Bari in dauko mota sai muje tare."

Ta dubi dayar tace

"Halima bari mu huce daga can sai nayi gida ma hadu next week kawai."

Suka shiga motar Amina suka kama hanya sauran suna yi musu Allah ya sauwake. 

Tafiya suke amma gani take kamar Amina bata sauri, ji take kamar tayi tsuntsuwa. A firgice ta dubi Aminan tace

"Ammi Allah ya sa ba duk jikinshi ya kone ba, kin ji kuwa ihun da yake yi."

Amina ta dafa cinyarta tace

"In Sha Allahu kadan ne."

Cikin kanakanin lokaci suka iso kofar gidan. Tun kafin motar ta gama tsayawa suka fara jiyo kukan Baffa, muryar shi har ta sauya alamar ya dade yana kukan. Sai da suka shiga sannan suka gane ashe har Hanan din ma kukan take. Kafin su karasa cikin gidan Anti Hadiza ta fito daga dakin da gudu dauke da Baffa suna haduwa a tsakar gidan ta mika mata shi tana fadin

"Wallahi a ruwan damun kunu ya tsoma hannunshi ban kula ba."

Ta karbeshi jikinta na rawa yayinda Hanan ma ta karaso jikinta ta tsaya. Ta dubi hannun nashi ta gani daga wuyan hannu zuwa yatsun gaba daya ya tashi sai kace wanda aka wankewa hannu da ruwan zafin, gashi yayi fari-fari alamar an saka masa gasara a kai duk da wannan bai hana ya tashi ba. Nan da nan ta rungumeshi yana ajiyar zuciya hawaye suna bin fuskarta. Amina ce tayi karfin hali tace

"Ke kuwa garin yaya ya kone haka?"

A gigice ta bude baki jikinta har rawa yake yi ta na nuna mata inda murhunta yake a tsakar gidan kusa da inda suke tsaye

"Wallahi daga in dama kunu, na zuba ruwan na mayar da ragowar kan wutar na shiga kicin dauko flask wallahi kafin na fito yaron nan ya tsoma hannunshi cikin ruwan sai ihunshi na jiyo. Kuma sun saba ganin murhun basa zuwa inda yake wallahi tsautsayi."

"Allah ya kyauta." In ji Amina, ta sa hannu ta dauki Hanan tana fadin 

"Muje na kaiku asibiti, idan kika kira babansu ya zo sai na huce gidan."

Ba tare da tace komai suka juya suka fice suka bar Anti Hadiza a nan itama ranta a jagule, bata san da wane ido za ta dubi yarinyar nan ba ta kona mata yaro.

Suna zama a mota Amina ta ce

"Ki kirawo babansu ki gaya masa. Wanne asibiti za mu je?"

Ta dafe goshi tana matse hawaye ga Baffa a hannunta har ya gaji da kuka tace

"Rigima sabuwa ban ma San ta ina zan fara yi masa bayani ba don dama ya tsani kaisu gidan nan da nake yi da karatun nawa ma baki daya. Inna lillahi wa Inna ilaihi rajiun." 

Ta yiwa Amina kwatancen asibitin da suke zuwa sannan ta kirawo Abba. Wayar tana fara ringing Hanan da take zaune a gefen cinyarta kusa da Baffa ta tsanyara kuka, shima Baffan ya cigaba. Yana daukar wayar yace

"Me kika yi musu haka suke wannan kukan?"

Ta share kwalla a idonta kafin ta bashi amsa

"Uhhmm, Baffa Karami ne ya kone."

"Subhanallah, ya Kone? Garin yaya? Kina me kika barshi ya kone, duk jikinshi ko a ina?"

"Hm! A hannu ne, amma ta tashi sosai muna hanyar zuwa asibiti."

"Toh zan turo Madu." 

Kafin tace wani abu ya ajiye wayar. Suna isa asibitin suka shiga nan da nan likita ya duba su, ya dube ta yace

"Garin yaya ya sami wannan kunar?"

"Ruwan zafin ne a wuta yana tafasa ya sa hannu a ciki."

"Subhanallah! Bamu da kayan aikin da za mu duba shi yanzu amma ku kaishi asibitin Murtala ko Nassarawa emergency don sai an bare wannan hannun."

Ta sake shafe kwalla tace da Amina

"Ki tafi kawata idan ya zo sai mu huce Murtalan."

"In na tafi wa zai rike miki wannan?" 

Ta bata amsa tana nuna Hanan da take bacci a kafadarta.

Don haka sai suka koma gefe ta dauki waya ta sake kiran Abban ta gaya masa abinda likita yace.

"Kunar da yawa kenan."

Da yaji bata ce komai ba ya cigaba

"Idan Madu ya zo ki gaya masa ku huce zan sameku a can."

Kafin ta gama amsa wayar Madun ya shigo wajen da suke zaune, kafin ya karaso inda suke sun mike sun nufo shi.

"Ance mu tafi Murtala."

Duk yanda yake jin haushin ta saida ta bashi tausayi, ya kalli hannun Baffa yace

"Kai! Haka hannun yayi."

Kafin ta bashi amsa Amina ta duba agogo tace 

"Ni bari na tafi Saudah."

Ta mika mata Hanan Madu ya sa hannu ya karbeta ya sakata a kafadarsa ya huce gaba suka bishi a baya. Suna fitowa Amina ta huce ta shiga motarta ta tafi. Suka karasa wajen motar da yazo da ita. Ta Bude bayan motar ta shiga ta zauna ya zagaya ta daya gefen don ya kwantar da Hanan, yana sauketa daga kafadarshi ta tsanyara ihu don haka ya mayar da ita yana shafa mata baya. Ta dube shi tace

"Yunwa suke ji ma."

"Toh bari na samo abinci."

Cikin asibitin ya koma da yake suna da wajen sayar da abinci, ya siyo ruwan roba da fresh yo guda biyu da biskit. Ya dawo ya mika mata sannan ya zaunar da Hanan a gaban motar ya bude fresh yo ya sa mata straw sannan ya mika mata. Shima Baffan tashinsa tayi ta saka masa madarar a baki. Nan da nan ya kama sai dai yana zukewa ya saka kuka har suka karasa asibitin. Suna shiga aka nuna musu emergency suka huce. Mintuna kadan suka ci sa'a aka dubasu. 

"Ruwan zafin ne ko?" 

Ma aikacin lafiyar ya tambaya. Bayan ta bashi amsa ya ci gaba

"Kada ki damu in Sha Allah ba ta ci jikinsa ba, da wuri za ta warke in Sha Allah."

Ya rubuta musu allurai yace a siyo, ta leko ta bawa Madu ya dauki Hanan suka je suka siyo, kafin wani lokaci sun dawo. Aka ce ta rike shi ayi masa allura, jikinta har rawa yake da kyar ta samu ta rike shi. Wanda yayi allurar ya dube ta yace

"Hajiya ki gyara zamanki sosai za ki rike mana shi mu bare wannan kunar."

Ta kalleshi idanuwanta suka kara ciccikowa. Yayi murmushi yace 

"Ina wanda kuka zo tare ko ke kadai kika zo?"

Tace 

"Yana waje."

Ta fito ta kirawo Madu ya shigo da Hanan. Ma aikacin lafiyar ya dube shi yace

"Mai gida rike mana yaron nan zakayi za a bare kunar nan."

Ya amsa, ya bata Hanan ya karbi Baffa yace

"Ki fita da ita ku danyi nisa in an gama za mu fito."

Ta rungumeta suka fito. Duk yanda ya so ya dake sai da yaron nan ya saka shi kwalla, tun yana kuka har ya kasa. Jikinshi rawa yake yi kamar mai zazzabi, kara rungumeshi yake yana ta kokarin fizgewa haka dai aka bare ta tas aka goge aka shafa magunguna sanan aka yi ta motsa yatsunshi har sai da Madu ya fara tunanin anya ba mugunta sukeyiwa yaron ba.

Tana fitowa daga emergency din aka kira sallar magriba, ta ma manta azumi take yi. Nesa tayi da wajen sosai sannan ta sami inuwa ta tsaya, gaba daya kamar wadda aka dauke wuta a kanta domin ta kasa tunani. Tana nan tsaye Abba ya iso shi da yaronsa Lalo.

"Ina Baffan?"

Ya tambaya a razane.

"Suna ciki ana wanke masa."

Kwallar da take makalewa a idonta ta gangaro ta goge, Abba ya kalleta yana tsaki

"Mtsewww! Kukan me za ki yiwa mutane kin je kin bawa wata mara kula yaran, in banda sakarci ya za ayi ta ajiye ruwa inda yaro zai iya sa hannu. Aikin banza kawai."

Kafin ta bashi amsa Madu ya fito da Baffa a kafadarsa yana ta ajiyar zuciya. Yana ganin Abban ya mika mishi hannu ya daukeshi , nan da nan ya kwanta a kafadarsa ya janyo hannun yana dubawa. Kafin yace wani abu Madu ya mika masa takardu yace 

"Abba wai kwantar da su za ayi."

Ya karba yace

"A'ah, su bari muje gida idan akwai wani abu a dinga zuwa. Nuna min wajen ma'aikatan."

Ya huce gaba Abban yana biye da shi har ciki, sai da Abban yaga ma'aikatan suna cin abinci sannan ya tuna ya dubi Madu yace

"Na manta baku sha ruwa ba, akwai ruwa a mota ka dauko musu."

Suka fice shi da Lalo suka tafi don dauko ruwan. Nan Abba ya gama magana, suka yi masa bayani a kan dressing ne za a dinga yi da safe kullum shi yasa suke so a kwana amma idan za a iya zuwa karfe 7:30am toh sai ayi dressing din su tafi. Aka sake yiwa Abban bayanin magungunan da aka rubuta ya fito ya same su. Yanda suka zo haka suka koma wato ita da Madu, Abba Kuma da Lalo. Sun dauki hanyar gida a firgice ta dafa kafadar Madu tace

"Su Nawwara suna makaranta, na manta da su. Inna lillahi wa inna ilaihi rajiun."

Yace

"Subhanallah."

Ya dauki waya ya kirawo Abba ya sanar da shi za su tsaya su duba a makarantar su Nawwara. Hankalin Abba ya kara tashi ya ce wa Lalo suma su tsaya a nan. Kafin su Madun su karaso har su Abban sun tsaya a makarantar. Nan da nan maigadi yayi musu bayanin babu kowa a makaranta fa kowa ya tafi. Hankalin su yayi matukar tashi, tuni Saudah ta fara Kuka. Abba ya dubeta yace

"Kukan me za ki dame mu dashi?"

Madu yace

"Bari na kirawo Mommy ko an kaisu gida."

Yana kiranta kuwa ta sanar dashi cewa Auta ya dauko su, ta zata ma Saudan ce ta bar masa sakon ya dauko su ashe haka kawai yana fitowa daga sallar la'asar ya huce sai ganinshi Mommy tayi da su don haka suna wajenta. Sai da suka ji wannan bayani sannan suka dawo hayyacinsu suka shiga mota suka kama hanya. Sai da suka zo gida sannan ya sallami Lalo ya tafi. Da yake kafin su dawo Madu ya riga ya sanarwa Mommy halin da ake ciki ta riga ta yi musu abinci. Suna shiga gidan Abba ya bi bayan Saudah suka shige falonta, gabanta har faduwa yake saboda yanda ta san zai yi mata fada. Suna shiga kuwa ya fara

"Kinga abinda nake gaya miki ko? Matar nan bata da kula amma ke kullum kin fi so ki bata yara. Kin kasa samarwa yara natsuwa saboda kije kiyi karatu, toh haka masu karatun suke rashin hankali?"

Yana ta wannan fadan Auta ya shiga falon da abinci a tray wanda Mommy ta zuba ya kaiwa Saudah tunda shi Abba a wajenta zai sha ruwa. Har ya shiga ya ajiye a kan dining table Abban bai san da shigowarshi ba yana ta fada, sai dai ita Saudan ta ganshi. Nan a kan kujera ta shimfide yaran ta zauna ta dafe kai tana sauraronshi.

"Mommy kinga kuwa yanda Abba yake ta yi mata fada, sai kuka takeyi bai ma san na shiga ba."

Kallonshi kawai tayi ta sa hijabinta ta fice. A yanda ya barsu a haka ta same su, babu wanda ya amsa sai dai shigarta ta sa Abban ya lafa da fadan. Ta dube shi tace 

"Sannunku, Allah ya kiyaye gaba."

Ta karasa kan Baffa da yake bacci a kan kujera ta duba hannun tace

"Subhanallah, har haka? Allah ya bashi lafiya."

Nan Abban ya fice, da yake ta jera masa duk wani abu da zai bukata a kan tebur bata bishi ba. Ta zauna a kusa da Saudah ta dafa bayanta tace

"Kiyi hakuri kin ji, in sha Allah komai zai huce. An auna arziki ma da ba duk jikinshi bane, in Sha Allah kafin sati za ki ga ta kame." 

Tunda konar nan ta faru babu wanda yayi mata kalami mai dadin wannan don haka ta kara fashewa da kuka tana fadin

"Sai fada yake yi min kamar ni na kona shi."

"Ki rabu da shi kawai, ya za ayi ki kona 'dan da kika haifa? Kema kin san halin Abba, kar ki bari fadanshi ya kara miki damuwa. Tashi za kiy ki dan ci abinci kiyi sallah sai ki ga kin sami natsuwa."

Ta dubi Baffa tace

"An ce a bashi abinci ga allura nan an siyo ayi masa kafin ya kwanta."

Mommy tace 

"Toh ci naki abincin ki bani nashi yanzu zan bashi ya koshi."

Nan da nan ta daukowa Mommy cerelac ta ajiye mata da kayan hadawa, Saida ta hada sannan ta tashe shi a hankali yana yin 'dan kuka bacci na kwasarshi. Da yake da yunwa a cikinsa nan da nan ya dinga karba, har saida ya daina karba sannan ta bashi ruwa ya sha ta dubi Saudah tace

"Da da ruwan dumi sai ayi masa wanka a canza masa kayan."

Ta mike tana fadin 

"Ci abincinki bari nayi masa."

Ta daukeshi ta shiga bandakin dake dakin Saudah din tayi masa wanka yana ta rigima sanan ta shirayshi ta dawo kan Hanan. Kafin ta gama da Hanan bacci ya kuma kwashe Baffa yayinda itama Saudah ta shiga wanka.  Bayan ta shirya ta fito ta cewa Mommy 

"Bari na kirawo Abban a kaishi allurar."

"A'ah, bari na kirawo Ahmad akwai abokinshi da yake da chemist a nan bayan layin sai yaje ya dauko shi yazo yayi masa allurar a nan, wahalar ta isa haka a barshi ya huta."

Har cikin ranta ta ji dadin wannan maganar saboda yanda ita kanta jikinta ke ciwo. Nan Mommy ta fita ta barta, bayan ta gama yiwa Ahmad bayani ya dau mukullin mota ya fice. A falo ta sami Abba yana zaune, da yake an riga an tayar da sallar isha'i kafin ya gama cin abinci bai je masallaci ba. Bayan Ahmad ya fice ta dawo ta zauna a kusa da Abban tace

"Sannu, Allah ya sauwake."

Ya dubeta yace

"Tsabar sakaci me nata ita da matar da take kaiwa yara. In banda haka ya za ayi a ce yaro ya tsoma hannunshi a tafasasshen ruwa."

"Ai hakuri za ayi, tsautsayi ne. Itama tana cikin damuwa don Allah ka daina fadan."

"Toh ai dole nayi fada."

"Toh abinda ya faru ai ya riga ya faru, mun gode Allah ma da bai kone duka jikin ba. Ka daina fadan ka barta ta sami natsuwa."

Shiru yayi ya kau da kai, saida suka danyi jim ta fahimci ya dan sauko sannan ta cigaba

"Ka ga tana bukatar wanda zai tayata da yaran ga su Nawwara ga kuma jinya, ka yiwa Sa'a waya Zulaiha ta dawo ko kuma ita Saudan tayi waya gida a turo mata mai tayata."

Ya gyara zama 

"Hakane, zan dai kirawo Baffan Zulaihan gobe sai ta dawo."

Tace 

"Toh hakan yayi. Uhmn, yau din ma sai ka kwana a wajenta don ciwo a cikin dare bashi da dadi Kada wani abun ya taso."

"To mai zan yi mata..."

Ya fada a fusace. Nan da nan ta tare numfashinsa tana fadin 

"Don Allah dai nace ka taimaka ka kwana a can, ni da su Nawwaran sai mu kwana a nan. Saboda Allah ba saboda mu ba."

Kamar ba zai amsa ba daga baya kuma yace

"Toh."

Sai da ta bari ya dan sake numfasawa sannan tace

"Don Allah kar kayi mata fada."

Bai ce mata komai ba sai dai kawai ta fuskanci cewa ya yarda da abinda ta fada don haka sai tayi shiru da bakinta. Jimawa kadan ta tashi ta kwashi su Nawwara da Ummi ta kaisu  dakinta tayi musu shimfida suka kwanta. Ya fice tana yi masa sai da safe.

Bayan ya gama yi mata bayanin a nan zai kwana ta dube shi tace

"Don Allah to ka bari Yaya Ummu ta zo tunda ni kadai bazan iya da wannan jinyar ba, ina bukatar taimako."

Yace

"Da safe Zulaiha za ta dawo na gayawa Baffansu, sai ta tayaki jinyar. Sun Nawwara can za su kwana wajen Mommy."

Gaba daya ma ta manta dasu don haka babu abinda tace. Tayi dai zaton zai bari Yaya Ummu ta zo amma ya hana, don haka ta hakura tunda daman Zulaihan ce mai taya ta. Tayi zaton kwana zai yi yana mata mita sai kuma ta ji shiru. Duk da kowa a dakinsa ya kwana amma ta sami natsuwa da ta tabbatar yana nan, ko da wani abun zai faru sai kawai ta taso shi.  Da yake ma Baffan ya gaji sosai ga kika da yayi sannan da alluran da akayi masa sai yayi ta baccinsa har asuba.

Kafin karfe bakwai da rabi ta karasa Madu har ya shirya da yake ya ji lokacin da likita yace karfe bakwai da rabi za su kawo shi a sake wankewa. Abba ya ji dadi sosai da ya fito ya tarar Madun ya shirya, nan da nan ta fito ya daukar mata Hanan ta dauki Baffa suka kama hanya. Haka aka kuma sa Madun ya rike Baffa aka sake wanke kunar sannan aka mommotsa yatsun, aka sa bandeji da magani aka daure. Ma'aikacin lafiyar yace

"Yallabai sai kuma gobe, amma za ku dinga motsa masa yatsunsa idan ba haka ba in hannun ya warke za su makale a haka. Ai ka ga yanda yanzu nake motsa su yana kuka ko?"

Yace

"Eh."

"Haka za a dinga yi masa a kalla sau uku a rana, idan ta fara kamewa sai a kara yawan motsawar."

"Toh bari na kirawo ta sai kayi mata bayani."

Ya fito wajen ya bata Baffan sanan suka koma ciki inda ma'aikacin ya kara yi mata bayani, suka sallamesu suka tafi. Kafin karfe tara na safe Zulaiha ta iso don haka ayyuka suka dan yi mata sauki. Mahaifiyarta ma ta zo tare da 'yan uwanta domin duba Baffa. Ahmad ma har da kayan dubiya ya shiga har wajen nata ya duba shi. Ko da yamma tayi ta so ta motsawa Baffa hannun kamar yanda likita ya bayar da umarni amma ta kasa, saboda da ta kama hannun sai ya sa kuka. Don haka ta kirawo Abban ta sanar dashi ta ce masa sai dai su koma asibiti a motsa masa ita ba zata iya ba. Sai da ya gama yi mata fada sannan ya ajiye waya yacewa Madu ya taso daga kasuwa ya ajiye shi a gym ya huce ya kaisu asibiti

"Abba ai ni zan iya motsa masa."

"Ka tabbata."

"Allah Abba zan iya."

Nan da nan ya kira ya sanar da ita ta jira sai sun dawo. Ana dawowa Madu ya rike shi ya mommotsa hannun yana ta ihu. Daga nan ya zama in aka je asibiti akayi dressing da safe sai Madu ya motsa yatsun da yamma. 

---------

Haka kawai Nawwara ta koyo zagi, idan suna wasa ita da Ummi abu kadan sai ta cewa Ummi banza, ko shegiya ko kuma tace ubanki zan ci. Ana ta kokarin hanata amma bata hanuwa, ga shi ta hada da murguda baki. Kwana uku da konewar Baffa Karami suka shigo falon Mommy ita da Ummi, Auta yana zaune yana video game suka karasa wajenshi suka zauna. Yana game dinsa yana jansu da wasa. Mommy ta fito ta basu alawa sai auta ya dauke ta Ummi yana tsokanarta kamar zai shanye, ai kuwa nan da nan ta sa kuka. Kafin ya mika mata alawar sai Nawwara ta dube shi tace

"Ka bata alawarta shege kawai, ubanka."

Kafin ta rufe bakinta shi kuma ya buge mata bakin yana fadin

"Ba na hanaki wannan zagin ba, in kika kuma sai na yanke bakin."

Ai kuwa ta fashe da kuka iya karfinta ta tashi ta fice da gudu. Ya dubi Ummi ya 'daga ta tsaye yace

"Je ki ki cewa Umma zagi Nawwa take yi."

Nan da nan Mommy ta fito daga kichin tace

"Na ce ka daina bawa yarinyar nan kuka ko? Me kayi mata?"

"Mommy shege fa tace min."

"Toh kai baza ka iya hakuri da yaro ba?"

Ya sunkuyar da kai ita kuma ta koma kicin don ta karasa aikinta. 

A guje Nawwara ta shiga falonsu tana kuka, kafin ta karasa Zulaiha wadda suke zaune tare da Saudah tace

"Faduwa kika yi ne Nawwa."

Kafin tayi magana Ummi ta shigo da gudunta itama tace

"Ya Auta ne ya fasa mata baki, ya ma ce zai yanke bakin in ta sake zagi tace shege tace banza."

Zulaiha ta rungumota tana bata hakuri

"Yi hakuri, ai wannan yayan naki ya iya mugunta wallahi."

Ta bude bakin kamar tana duba leben tana duban Saudah tana fadin

"Kalli fa, har saida ya fasa mata lebe."

A fusace ta ajiye remote da yake hannunta tace

"Sai ayi ta dokar maka yaro saboda ba'a san ciwon haihuwar 'ya mace ba, ko su wa ya doke su oho."

Ta mike a fusace tana fadin

"Wallahi yau sai na je na ja masa kunne idan ma saka shi ake yi a san ba zan dauka ba. Tunda aka fara fasa mata baki wata ran za a zubar mata da hakoran."

Zulaiha tace

"Gaskiya dai ya kamata."

Ta fice ta nufi wajen Mommy. A zaune ta sameta a falo. Bata yi sallama ba ta shiga amma ita Mommy sai taji kamar ta yi sallama don haka tace 

"Wa alaikum salam, Umman Nawwara."

A fusace tace

"Ina Auta "

"Yanzu ya fita, wani abu zai yi miki?"

"A kan me ya daki Nawwara har ya fasa mata baki saboda mugunta."

Mamaki ya cika Mommy ta dai san ya buge mata baki amma bata san anyi fashewar ba, tace

"Subhanallahi, ai kuwa zai zo ya sameni. Nawwara ce yanzu ta baci da zagi amma kuwa bai kyauta ba."

"Bana son wulakanci tunda ba uwar wani ta zaga ba na meye za a fasa mata baki saboda mugunta."

Mommy ta ji abun wani banbarakwai tana tsaye a kanta tana mata wadannan maganganun, itama sai ta mike tsaye. Saudan ta bita da harara daga kasa har sama tana fadin

"Ki dai ja masa kunne don ban ga uwar da ta haifar min yarinya ba da za a dinga dukanta kamar wata jaka."

Mamaki ya kara cika Mommy tace 

"Ikon Allah, kada fa ki zage ni Saudah."

"In na zage ki ma na zagi banza, danki ne ya janyo...."

Kafin ta rufe bakinta Mommy ta wanke ta da mari ta nuna ta da yatsa tana fadin

"Ki hanata zagi ko ki hanata shigowa nan, ko da yake ma gadon rashin kunya ta yiwo. Amma mudin za ta shigo na tayi zagi toh za a tsawatar mata daidai gwargwado."

Tuni ta dafe kumatu idonta ya cicciko da hawaye tana bin Mommy da kallo cikin takaici da mamaki don bata taba tsammanin za ta iya kai hannunta jikinta ba. Ta ce

"Kika mare ni?"

"Eh tunda baki da kunya ba, kuma na mari banza."

Tuni idanuwanta suka rufe domin hawaye duk sun cika idanuwan tace

"Wallahi sai kin ga wadda kika mara, za ki gane kurenki."

"Ko kuma ke ki gane naki kuren ba, mara kunyar karya kawai."

Ta juya ta fice daga falon a fusace tana shiga falonta ta fizgi wayarta da take kan kujera ta shige dakinta, Zulaiha tana faman tambayarta me ya faru bata ko saurareta ba ta rufo kofa. Nan da nan ta tashi ta manna kunnenta a jikin kofar dakin don ta fuskanci waya zata yi kuma tana so taji me za ta ce. Tana shiga dakin ta kirawo Abba, yana dauka ta sa kuka

"Subhanallahi, me ya sami Baffan?"

Ya tambaya domin ya zata wani abune ya samu Baffa ko kuma hannun aka fama masa. Cikin kuka tace

"Mommy ce ta mare ni."

"Mari Kuma?" 

Ya tambaya da mamaki matar da ya san ko yara bata fiya dukansu ba yau itace za ta mari wata.

"Eh, har sau biyu ma."

"Toh ke me ya hadaki da ita har ta mare ki?"

Ta zuke majina irin na me kuka tace 

"Auta ne ya fasawa Nawwara baki har Saida aka wanke mata da ruwan dumi shine don nayi magana ta dinga kwada min mari."

Mamaki ya cika shi, sai ya ji abun kamar a mafarki domin idan shi za a tamabaya Rabi bata ma da fada balle har ace ta mari Saudah.

"Toh yanzu ina Mommyn take?"

"Ta tafi ta dauko bulala wai zane ni zata yi."

"A'ah, sai kace wasu kananan yara."

"Ni dai na gaya maka wallahi idan ta shigo nan baka zo ba nima ba yarda zan yi ba komai zai iya faruwa."

Yayi tsaki yace

"Bari na kirawo ta."

Tana ajiye wayar Zulaiha ta bar bakin kofar tana dariya tana fadin 

'Amma Mommyn nan muguwa ce wallahi.'

Ta koma ta zauna kamar bata taba tashi ba. Ita kuwa Saudah komawa tayi gefen gadonta ta zauna ta fara murje idanuwanta tana durje fuskarta domin tayi shirin yiwa Mommy sharri, tunda ta mare ta yau sai ta koya mata hankali. In batayi wasa ba sai ta saka mijin nata ya mare ta.

Bayan Saudah ta fita sai ta janyo kofarta ta sa mukulli ta rufe ta shige dakinta ta kwanta don tayi bacci. Bata Dade da kwanciya ba kiran Abba ya shigo, ta kalli wayar ta mayar ta ajiye tace

"Bazan dauka ba don bani da lokacinku."

Haka wayar tayi ta tsinkewa yana sake kira har sau uku bata amsawa, sai ma ta saka wayar a silence ta juya ta cigaba da baccinta. Da yaji ya kirawo ba'a dauka ba sai yayi tunanin kada fa zancen Saudah ya tabbata, ko dai zanetan ta tafi yi shi ya sa bata ji wayar ba. Nan da nan ya mike ya dauki mukullin mota ya kamo hanyar gidan. Yana hanya ya sake kiran Saudah yace

"Yanzu ke din kina ina?"

Har yanzu cikin muryar kuka take bashi amsa tace

"Ina dakina."

"Toh ki zauna a nan kada ki fita sai na zo, Ina Zulaiha?

"Suna falo ita da yaran."

"Toh shike nan ku rufe kofa ku zauna yanzu zan zo."

Ya ajiye waya ya kara gudun motar, don kada ayi batacciya kafin ya isa. Yana tsayawa a bakin gate ya bar motar ya shigo, Mal Bala yana bacci don haka babu kowa a tsakar gida. Yayi mamakin matuka da bai ji wata hayaniya a gidan ba. Ya nufi wajen Mommy ya kama hannun kofar yajita a kulle, mamaki ya lullube shi. Yana da mukullin amma sai ya juya ya huce wajen Saudah. Yana shiga ya sami Zulaiha da yara a falo yace

"Ina Umman take?"

'Tana ciki."

Ya huce ya sameta mamakinshi yana kara yawa don ya zata a hargitse zai zo ya tarar da gidan. Yana Buda kofar dakin ya ganta a zaune tans ta share hawaye. A kusa da ita ya zauna yana mata kallon mamaki yace

"A'ah, a ina ta ganki ta mareki. Na ji kofarta a rufe."

Ta kara fashewa da kuka sannan tace

"Wallahi sai dai in yanzu ta rufe don nan ta gama zagi na ta mareni har sau biyu tana cewa zata dauko bulala ta zaneni."

"A'ah, amma fa da mamaki."

Ya mike tsaye yace mata 

"Taso mu je na gani." 

Ya tasa ta a gaba suka huce wajen Mommy, suna zuwa bakin kofar ya sa mukullinshi ya bude suka shiga. Babu kowa a falon don haka Saudah ta zauna a falon shi kuma ya huce dakin. Bacci take yi hankalinta a kwance don sai da yaje tsakiyar dakin sannan ma ta yi juyi ta bude ido. Ta tashi zaune ta dube shi tana mamaki ta dauki waya ta duba lokaci tace 

"Sannu da zuwa, yau har ka dawo da wuri haka ko azumin ne?"

Yanda fuskarta ta nuna kamar ma ta dade tana baccin don har wata hamma take yi, ya kara cika da mamaki yace

"Zo mu je falo kya ji bayanin."

Ta biyo bayanshi suka fito, kafin sun gama zama ta dubi Saudah tace

"Umman Nawwara, ya jikin Baffan Allah ya sa dai lafiya na ga kamar kuka kike yi."

Ta galla mata harara ta ja tsaki sannan ta juya mata keya. Mommy ta dubi Abba tana mamaki tace 

"Ikon Allah, wai me yake faruwa ne."

Yace

"Nima shi nazo na tambaye ku."

Ta kalleshi ta kalli Saudah wadda take ta cika tana batsewa tare da share hawaye tana mamaki, da yaji babu wadda tayi magana a cikinsu ya dubi Mommy yace

"Ta ce kin mareta har kin tafi dauko bulala ki zaneta ko kin zanetan ne ma ni ban sani ba."

Mommy ta zazzaro ido ta dubi Saudah tace

"Ni na mareki har na zaneki?" 

Ta juya ta dubi Abba sannan ta cigaba

"Ni yau ko haduwa bamu yi ba ai, kana fita na gyara kicin nayi wanke wanke na tafi na kwanta fa don ko Baffa banje na gano ba nace sai da azahar."

Ta juya ta dubi Saudah wadda kawo yanzu tayi mutuwar zaune saboda takaici da mamaki don bata taba zaton Mommy ta iya drama haka ba

"Toh kuma a ina na ganki na zaneki ko marinki ne nayi?"

Ta zumbura baki tace 

"Wallahi a nan a tsaye kawai daga na zo ina ce miki ki yiwa Auta fada ya daina dukan Nawwara don ya fasa mata baki."

Mamakin mommy ya karu ta dubi Abba wanda yake zaune yana kallonsu da mamaki tace

"Auta ai tun dazu ya fice, kafin dai na kwanta yana nan da su a Nawwaran har na basu alawa. Dana ce masa kwanciya zan yi kuma ya tashi yace na rufe kofa zai kaisu wajen Ummansu shi waje zai fita. Na rufe kofar ya fice da su a lokacin ma kuma babu alamar an fasa bakin wani don ko babu komai ai za a yi kuka."

Ya juya ya dubi Saudah yana jiran bayaninta. Ta sunkuyar da kai tayi kwafa tace

"Wallahi karya ne."

Abba ya fara fusata saboda yanda ta bata masa lokaci ta taso shi daga kasuwa ya yi sauri ya tare ta 

"Itace take karyar ko kuwa ke kike mata karyar?"

Tace

"Wallahi ka tambayi yaran ma, ai ga Nawwaran can a falo."

Mommy tace

"Ikon Allah."

Abba ya  ja tsaki a fusace ya dubi Saudah yace 

"Sai ki tashi muje."

Ta mike ta huce tana cewa

"Wallahi haka aka yi sharri me kawai." 

Tana harar Mommy.

Shi kuwa Abba Bai sake ce mata komai ba ya tasa ta a gaba suka fice. Suna fita tabi bayansu da kallo tace

"Yaushe kika zo duniyar da zaki ki fini iya kisisina, ai dama na gaya miki na daki banza." Sannan ta rufe kofarta ta koma ta kwanta.

Suna shiga falon Nawwara ta taso tana Abba. Ya tsuguna ya dawo dai dai tsahonta yana duban bakinta, bai ga alamar komai a bakinta ba sai dankon alawa da ya dan 'bata gefen bakin yace

"Me kika ci haka bakinki ya baci."

Tace 

"Alawa."

"Wa ya baki alawa."

"Mommy ce, Ya auta ya bare min."

Ya dago ya dubi Saudah suka hada ido, kafin Nawwara ta kara cewa wani abu ya tashi ya nuna Saudah wadda take zaune a kan kujera tana ta yace

"Bana son irin wannan shirmen, kada ki kuskura ki saki in ba haka ba ranki ne zai yi mugun baci."

Kafin tace wani abu ya juya ya fice. Kasa hada ido tayi da Zulaiha saboda takaicin yanda yayi mata wannan fadan a gabanta. Nan da nan idonta ya ciko da kwalla tayi sauri ta tashi ta shige dakinta ta turo kofa, ta bar Zulaiha a nan tana mamaki don ita da taga ya dawo ta zata Mommy za ayi wa fadan. Haka ya koma kasuwa yana ta tunani a ranshi don ya kasa gane me ya faru, me ye manufar haka, me yake damun Saudah ne, ko dai shaye shaye ta fara. Haka har ya Isa kasuwar. Da yake a Mommy ce take da girki sai da ya Sha ruwa ya gama duk abinda yake yi sannan ya dube ta yace

"Wai don Allah me ya faru dazu ne?"

Cikin halin ko in kula ta bashi amsa

"Na me fa?"

"Da kanwarki ta kirawo ni daga kasuwa."

Tayi 'yar dariya tace

"Toh ai ni ban san me ya faru ba, bacci kuka tashe ni kawai kuka yi drama kuka fice baka yi min bayani ba."

"Hmm! Haka kawai ina kasuwa ta kirawo ni wai kin mammareta kuma kin tafi samo bulala ki zane ta, da na kirawo ki naji shiru kawai sai na zata gaske ne.

Ta kyalkyale da dariya 

"Toh yanzu ko ni na haifeta ta kai wadannan shekarun ai ta huce duka sai dai nasiha da lallashi, ni ko haduwa ma bamuyi ba sai da kuka shigo. Wayata na saka a silence na kwanta shi yasa ban ga kiranka ba."

"Allah ya sauwake, kema na ce ki daina sa wayarki a silence don kawai za kiyi bacci amma kin ki."

Har suka kare hirarrakinsu suka kwanta yana mamakin abinda ya faru. Ita kuwa Saudah haka ta kwana ranta babu dadi don wannan takaici da Mommy ta kulla mata, ita bata ma taba sanin matar tana da wayo haka ba sai yanzu. 

Washegari Abban bai dade da fita ba aka yi sallama a gate, da yake Malam Bala yana bandaki kafin ya fito amsawa har Zulaiha ta fito don haka sai ta dan tsaya daga kofar falo tana jiran ta ga waye. Bayan Bala ya bude gate din sai bai gane mai bugun ba don haka sai ya fita daga waje. Bayan sun gaisa ya bashi sakon dankalin bature buhu guda da doya wajen guda ashirin yace Baba karami ne ya siya daga Jos yace a kawo. Ya karba suka yi sallama dan aiken ya ja motarshi ya kama hanya sannan Bala ya bude gate  din ya dauki buhun danklin ya saba a bayanshi ya shigo da shi ya huce wajen Mommy. Yana hucewa Zulaiha ta koma tace wa Saudah

"Dankali aka kawo buhu guda da kuma doya gata can ta fi talatin ana shigarwa wajen Mommy."

Nan da nan ta mike ta fito ta sami Malam Bala ya dauko daurin doya ta tareshi tace

"Bala ba store yace ka ka kai kayan ba kake kaiwa can."

Ya russuna kamar yanda ya saba yace

"Ranki ya dade cewa yayi a kaiwa Hajiyan ai."

Ta jijjiga kai ta juya ta koma falo. Duk lokacin da aka kawo abinci akwai store a kusa da gareji nan aka saba ajiyewa sai dai kowacce idan za ta yi girki ta diba don haka da taga an huce da dankali da doya sai ta zata wani sabon wulakanci ne Abban zai yi mata saboda abinda ya faru jiya. Tana shiga ta dauki wayarta ta shiga daki ta kirawo shi, bayan ya amsa wayar tace

"Abban Nawwara na ga an kawo doya da dankali amma Mommy ta sa ana kai mata daki."

"Doya da dankali kuma ko kuwa za ki maimaita haukan da kika yi jiya?"

Takaici ya kamata, tace 

"Ai sai ka ce min kawai ba za ka bani dankalin ba ba sai ka mayar dani mahaukaciya ba."

Kafin yace wani abu ta ajiye wayar. Nan da nan ya kira Mommy ya tambayeta, tace

"Baba ne ya bayar a kawo yanzu muka gama waya, dan aiken ne yace a bani shi yasa Bala ya shigo da shi nan amman Baban ma ya ce kai ya bawa."

Yace

"Kai yaron nan baya gajiya, nima yanzu zan kirawo shi. Ki sa Balan kwashe ya mayar store din ko kuma barshi a nan sai na dawo din."

Tace 

"Toh babu damuwa."

Suka yi sallama. 

Sai daf da magariba sannan ya dawo da yake a wajen Saudan zai Sha ruwa can ya fara shiga don ya ajiye kayansa. Da kyar tayi masa sannu da zuwa ya amsa yana dariya sannan yace

"In dai dankali da doya kike yiwa toh ba ni na saya ba, Baba ne ya saya daga Jos yace a kawo mata. Amma na San zata raba dake kar ki damu."

Ko kallonshi bata yi ba saboda bata son tayi rashin kunya don Zulaiha ta na wajen, ya huce yana mata dariya. Har aka sha ruwa tana ta wani faman zumbura baki shi kuwa yayi burus da ita.

Da gari ya waye bayan ya gama shiryawa sai ya shiga wajen Mommy, kuma da yake saboda azumin sai wajen goma da rabi yake tafiya kasuwar sai ya zauna  a falon ta yana kallon labarai, wayarshi tayi kara ya dauka. Baffan Zulaiha ne bayan sun gama gaisawa yace 

"Sa'a ce dama me babur ya bugeta yanzu babu dadewa."

A firgice Abban ya bashi amsa

"Subhanallahi! Yaushe kenan? Allah ya sa dai bata ji ciwo da yawa ba."

"Eh toh, gamu dai a asibiti yanzu likita ya dubata, an dai bamu gado don ta dan ji jiki."

"Subhanallahi, Allah ya sauwake. Ni ma ya zu zan taho in sha Allah."

"Yauwa daman shine zan ce ko za a taho da Zulaihan saboda babu mai zama da ita a asibiti a nan din."

"Hakane, nan din ma da yake Baffan ya sami lafiya in sha Allah tare za mu taho da Zulaihan."

Suka yi sallama suka ajiye waya. Mommy da take gefensa ta  dubeshi tace

"Me ya sami Sa'an."

Ya gaya mata abinda ya faru tace

"Ai sai na shirya mu je tare ko?"

"A'a, ku bari idan na je na gano kwa je daga baya."

Ya kwalawa Madu kira yace ya fito za su tafi Bichi. Kafin ya gama shiryawa ya shiga wajen Saudah ya gaya mata. Tace

"Toh yanzu da Zulaihan za ku tafi."

Yace

"Eh, ai Baffan ya fara samun sauki na ga ya rage rigima kuma tunda na ga kin sami mai wanke wanke ai kinga aiki ya ragu."

"Toh ai ita mai wanke wanken bata raino saboda tsohuwace fa."

"Au yanzu ke sai ki bata yaran saboda ba kya daukan darasi ko? Yayi miki daidai."

Zulaiha ta fito tana share hawaye tayiwa Saudah sallama suka kama hanya sai Bichi. Suna isa suka huce asibitin inda suka same ta a kwace har an yi mata dinki a goshi inda ya fashe, kuma da yake an yi mata allura bacci take yi. Sai daga baya Baffan zulaihan yayi musu bayanin cewa ta sami tsagewar kashi a kafa daya kuma ta bugu a kanta shi yasa likitan yace a bari ta kwana a gani. Ya dubi Zulaiha da take ta kuka yace

"Ki daina kuka ba wani babban abune ya same ta ba, da yake mai babur din da ya kadeta ba da gudu yake tafiya ba abin da sauki, idonta ma biyu tana hirarta sai da likita yayi mata allura sannan ta fara bacci."

Ta dan share hawayenta ta matsa kusa da Umman. Abba ya ja Baffan suka fita Suka zo wajen motar ya zaro kudi ya bashi naira dubu ishirin yana fadin

"Ga wannan ko za a bukaci wani abu, idan akwai wani abun kuma sai muyi waya. Allah ya bata lafiya, don Allah kuma in ta farka ko Zulaiha ka gayawa tayi min waya muyi magana."

Ya karba yana godiya

"Toh Alhaji an gode Allah ya bar zumunci, in Sha Allah za a kirawo ka da ta farka."

Suka kama hanya shi da Madu suka dawo. 

Tunda suka tafi da Zulaiha Saudah take ta fargaba, gobe tana da jarrabawa ta gama sakankancewa Zulaiha tana nan zata rike mata yara taje ta dawo gashi kuma yanzu Zulaihan ta tafi babu ranar dawowa tunda mahaifiyarta ce a kwance. Gaba daya tunaninta ya kare, ta san dai babu zancen Anti Hadiza don ko an barta ma ba zata sake iya bata raino ba balle ma ba za a barta ba. Ta san ba zai barta ta kaisu gida ba duk da ita ma ba so take ta kaisun ba saboda bata jin za a kula dasu yanda take so. Ta dai so ace ya bar Yaya Ummu tazo don in a nan ne zata kular mata dasu tunda babu wani abu da za ta yi. Haka dai har ta gaji da lissafi don haka ta barshi a zuwan in ya dawo zata yi masa maganar, duk da tana tsoron yi masa maganar ma don bata san mai zai ce ba. Fatan ta daya Allah ya sa kada yace zai hanata zuwa jarrabawar nan don kuwa za ayi rigima da ita. Ta riga ta game ba son karatun nan nata yakeyi ba, ita kuma babu ya da za ayi ta zo har level 3 sannan ta bari, ba zai ma yiwu ba.

Haka kawai ya tsinci kanshi yana ta faman duba wayarshi kamar wanda yake sa ran wani zai kirawo shi, ba kiran kowa yake tsammani ba na Yaya Shafa ne ko Yaya Munzali. Har aka tashi daga kasuwa babu wanda ya kirawo shi. Suna tare da Madu amma bai san me yake faruwa ba ya dai kula Abban bashi natsuwa. Wajen karfe biyar da rabi suka baro kasuwar suka nufi gidan. Abban da ya saba da hira idan suna hanya shi da Madu yau sai ga shi kwata kwata ya kasa cewa komai. Haka suka ci gaba da tafiya babu mai cewa komai.

---------

Sai wajen karfe biyar da rabi Salim ya dawo daga makaranta, tun kafin ya ajiye jakarsa suka taso suka nufo shi.

"Ina Mommy?" Ya tambaya kafin su karaso.

Suka yi cirko-cirko suna kallon juna, shima ya bi su da kallo. Khalifa yace

"Ta tafi."

"Ta tafi ina?"

Auta ya matso jikinshi ya fashe da kuka yana fadin

"Abba ya koreta, ya ce ta fice masa daga gida."

Ya razana ya 'daga Auta daga jikinshi yace

"Ban gane ya koreta ba."

Khalifa ya share kwalla yace

"Ya ce ta fice masa daga gida shine ta tafi, kuma bamu san inda ta tafi ba."

"Subhanallahi! Me tayi masa?"

Khalifa ne ya bashi labarin abinda ya faru domin shi auta kuka ya riga ya ci karfinshi. Bayan ya gama jin bayaninsu ya ja kujerar dining ya zauna da yake suna kusa da dinning din. Ya zaro wayarshi ya kirawo Ahmad ya gaya masa abinda ya faru. A tsaye yake a kofar bankinsu yana jiran tasi sai da ya ji kamar zai fadi, da kyar ya rike wayar da take barazanar faduwa daga hannunsa yace 

"Kuma kun tabbatar ba ta cikin gidan."

Salim yace

"Eh mana, ga mu a cikin gidan Kuma na ma kirawo wayarta a kashe."

"Toh bari na karaso gidan, ina bakin titi yanzu zan zo."

Suka ajiye wayar.

Salima ya sake daga wayar yace 

"Bari na kirawo Ya Baba."

Khalifa ya ce

"Ka bari Ya Ahmad din ya zo tukunna."

Sai wajen shida da rabi sannan Abba ya iso gidan shi da Madu, haka kawai gabanshi yake faduwa tunda suka nufo gidan. Madu na tsayar da mota Abban ya fito, kafin Madun ya shigo ya karasa falon Mommy. Yanda ya gansu a falon cirko-cirko sai suka bashi tausayi, babu wanda ya amsa sallamarshi balle ayi masa sannu da zuwa. Jikinshi babu kwari ya juya ya fito suka hadu da Madu a bakin kofa ya shigo shi kuma Abban ya fice. Yana shiga ya dubesu yace

"Ku kuma lafiyarku, ina Mommy?"

Auta ya sake fashewa da kuka yace

"Abba ya ce ta fice masa daga gida ta tafi."

Kafin ya basu amsa Ahmad ya shigo, Madu ya dube shi yana fadin

"Wai da gaske suke ko wasa ne?"

"Nima haka suka ce min, ba kuna tare ba a kasuwa dawowa yayi ya baro ka ko waya yayiwo mata?"

"Wajen karfe biyu dai na ga ya fito daga kasuwar kuma wannan matar tashi ce ta kirawo shi, ina jin a lokacin ne."

Nan suka sake bawa Madu da Ahmad labari. Suka hadu suka zauna a dining table din, kafin wani lokaci suka ji kiram magriba. Salim ne ya tashi ya debo musu pure water a fridge suka karya.

Shi kuwa Abba yana fita daga nan ya huce wajen Saudah, yana shiga babu kowa a falon sai dai ya jiyo motsin yaran a dakinta don haka ya san suna ciki dukansu. Kawai sai ya huce dakinsa, yana shiga ya zauna a kan gado ya zuba fuskarshi a tafukan hannayenshi. Gaba daya kwakwalwarshi ta daina aiki ya kasa tunani don haka ya ma hakura. Yana nan a zaune sai ji yayi ana kiran Sallah, firgigit ya mike ya fito don ya sami ruwa ya sha. Tun kafin ya karasa dining table din ya hango babu komai a kai, ya jijiga kai kawai ya huce kicin ya dauko ruwan sanyi a fridge ya fito ya zauna a dining table din ya karya. Bayan ya sha ruwan sai kuma ya koma dakinshi inda ya dauro alwala ya sako takalmi don tafiya masallaci, har ya fito babu kowa a falon don haka ya huce dakin ya tura kofar ya shiga. Tana zaune a gefen gadon da ledar pure water a hannunta, su kuma yaran suna wasansu a tsakar dakin. Ta dago fuskarta ta dube shi bayan da ya shiga cikin dakin, fuskartata duk a jagule take da alamar hawaye ga idon yayi ja amma da yake ba wannan ne ya kawo shi ba sai yace

"Kin san bata nan sai ki zo ki tanadar min abinci kafin na dawo daga masallaci."

Da kyar ta bude bakinta ta bashi amsa saboda yanda kanta yake wani mugun ciwo, ya juya ya fice yara suna yi masa a dawo lafiya. Ya saba idan zai tafi masallaci ya yi musu magana su tafi tare, amma yau sai ya kasa, ba tare da ya kalli kofar ba ya fice shi kadai ya tafi. Suma duka suna jin motsin fitarsa binshi ne ba za suyi ba don haka yana ficewa suma suka fito suka tafi masallacin. 

Da kyar Saudah ta mike daga kan gadon ta dauko Panadol a kan mudubinta ta balli guda biyu ta sha da ragowar ruwan dake hannunta, ta ajjiye ledar ruwan a kan mudubin ta shige bandaki. Ta san ya kamata ace murna takeyi saboda ko babu komai an kori kishiyarta, amma ta kasa jin komai a ranta. Bakin cikin yanda ta rasa jarrabawarta ya hanata walwala kwata kwata. Ta ja tsaki a fili sannan ta tuna a bandaki take. Ta san ba komai bane ya hana Rabi ta rike mata yaran nan sai tsabar bakin ciki da take yi mata saboda ita bata yi karatu ba don haka ta kara yiwa kanta alkawarin gama wannan karatun ta karbi certificate dinta a hannu. Bayan ta idar da Sallah ta dauki Baffa Karami ta goya shi sannan ta ja sauran suka fice daga dakin. Falo ta ajiye su Nawwara ta kunna musu cartoon sanna ta huce kichin. Ta fi minti uku a tsakiyar kichin din tana tunanin me ma za ta dafa masa, lallai dole ta dage wajen girkin nan tunda yanzu ita kadai ce a gidan, da gida da miji duka nata ne. Ko da dai ta san bai yi saki ba don haka ta san yanda yake ji da wannan matar zai lallaba ya dawo da ita, amma tana so ya barta ta kwana biyu ta 'dan gwada zawarci ta ji ko babu komai yanda ta ja mata asarar jarrabawa toh ita ma ta raunana igiyar aurenta. Da yake akwai burodinshi na alkama sai kawai ta soya kwai, ta dauko ragowar miya a fridge ta dumama ta dora macaroni. Yana dawowa ta hada masa shayi ya sha da burodi da kwai, ta juye macaroni a flask saboda cin an jima. Burodin ta dauko itama ta hada shayi sai dai da yake ita da yara ne ita sai ta zauna a kasa suna ci da yara, har suka gama cin abincin babu wanda yace da kowa komai.  

Su kuwa su Auta ana sallame sallah suka yi sauri suka fito daga masallaci suka kamo hanya, Ahmad ne kawai ya jira Abban. Tare suka taho daga masallacin har gida amma babu wanda yake cewa komai har suka zo, sai da suka shiga gidan sannan Abban ya dubi Ahmad yace 

"Kun sami abincin buda baki kuwa?"

Ba tare da ya kalleshi ba ya bashi amsa 

"Za mu samu."

Ya shige falo shima Abban ya huce wajen Saudah. 

Ko da Ahmad ya shiga har Auta ya dora musu indomie, yacewa Salim da yake kwance a falo

"Me kuke dafawa ne?"

Yace

"Indomie da tea."

"Jeka store ka debo kwai ku hada ku soya."

Ya tashi ya fita don debo kwan, a nan Madu ya fito daga daki ya zauna a kusa da Ahmad ya dube shi yace

"Ka sami Mommyn kuwa?"

"Wallahi ban same ta ba, har yanzu wayarta a kashe."

"Nima haka sai kira nake, a kashe."

"Bari na kirawo Baba."

Yana dauka yace

"Hello Ahmad ya kuke? Ina Mommy ne ina ta kiran wayarta a kashe."

"Maigidan ya kore ta?"

"Kamar yaya ya kore ta babu dadin ji?"

Nan ya bashi labarin kamar yanda su Auta suka bashi.

"Lallai, yanzu kawai saboda tace ba zata yi raino ba yace ta bar masa gida? Lallai. To yanzu ina Mommyn take?"

"Toh muna dai tunanin gidan Anti Shafa ta tafi amma bamu kirata ba, sai bayan isha'i zan je na gani."

"Toh shikenan in ka je ma yi magana."

Suka ajiye waya. Abinci Baban yake ci take ya ji abincin ya isheshi. Ya za ayi ace mutum yana zaune da mace shekara talatin yace wai ta fice masa daga gida ba ko dadin ji, toh ina yake so taje. Wannan rashin adalcin ya ma yi yawa, shi dai idan haka 'kara aure yake toh kada Allah ya bashi ikon karawa. Bayan jimawa kadan kuma sai ya sake kiran Ahmad din kamar wanda, yana dauka yace 

"Ahmad ka barshi ma kada kaje, ina ga ta kashe wayar ne don kar a dame ta. Ka san duk wata damuwa da zamu shiga ta fi mu, gaba daya abun ma ruda ta zai yi. So let's give her some time and space, may be zuwa da safe sai ka je ko kai ko Salim."

"Hakane. Ka san dama in ranta ya baci bata son a dameta."

"Yauwa. Ina Auta?"

"Gashi nan sai faman koke-koke yakewa mutane."

Auta ya matso kusa Ahmad ya mika masa wayar, yana karba ya kara fashewa da kuka yace

"Ya Baba kuka fa take lokacin da ta tafi, a gaban matarsa yake nuna mata kofa yana cewa ta fice nai daga gida wai bata son 'yayansa su gidan ubansu ne.."

Ya katse shi da yaji mitar bazata kare ba yace

"Ya isa! Kana ji na ko? Kayi hakuri ka ji?"

"Eh" 

Ya amsa yana share hawaye.

"She'll be fine and we'll be fine too ka ji. Na san wajen yayarta taje so babu abinda zai sameta, kada ka sake kuka ka ji ko, nima ranar Friday zan shigo maybe ma kafin nan ya je ya dawo da ita ka ji?"

"Ummm."

"Yauwa, kada ka sake kuka."

Ya mikawa Ahmad waya bayan ya tabbatar da Ahmad yake magana yace

"Ina Madu?"

"Yana kichin."

"Sai ka kula da shi, ka san saitin shi yana gocewa kada yaje yayiwa mutane shirme."

"Ba zai yi ba in sha Allahu."

"Yauwa, sai mun yi waya gobe "

Suka ajiye waya. Shi Ahmad abinda ma ya fi tsaya masa a rai shine yanda Abba ko kunya bai ji ba a gaban su Auta ya kori mahaifiyarsu. 

Madu ya fito daga kicin da kofin zobo a hannunshi ya zo hucewa ta kusa da kafar auta ya 'dan taka shi yace

"Kai ba fa rasuwa tayi ba kake ta wani kuka gidan 'yar uwarta ta tafi inda ake sonta."

Ya karaso ya zauna a kusa da Ahmad, Ahmad 'din ya harareshi yace

"Kai fa baka da mutunci ko? Nan ba'a sonta kenan?"

Ya dubi Auta yace

"Rabu da shi ka ji, in sha Allahu ma gobe Abban zai je ya dawo da ita ka ji, ka ci gaba da addu'a kar ka saurare shi."

Saida Madu ya tashi daga kusa da Ahmad sannan yayi magana saboda ya san zai iya kai masa duka 

"In Sha Allahu baza ta dawo ba, ko za ta dawo ma zuga ta zan yi. Ya zauna shi da rabin ranshi su ci kansu su sha bakin ruwa, tunda duk cikinmu babu mai shan nono."

Yayi sauri ya shige daki da yaga Ahmad din ya mike. Ya dawo ya zauna yacewa su Auta dake zaune

"Ku rabu da shi mutumin wofi, in sha Allah sai ta dawo, in ta dawo ma sai ya fi kowa jin dadi dan rainin hankali."

Ya dauki remote ya kunna musu TV. Ranar dai haka aka kwana gidan kowa zuciyarshi babu dadi, Abba ma ko bi takan Saudah bai yi ba ya shiga dakinshi ya kwanta, bai dai kulle kofa ba amma ita ma bata zo ba domin itama abinda ya dameta ya ishe ta. 

Lokacin sahur da Abba ya fito ya zata zai ga Saudah ta fito amma bata fito ba, sai da ya shiga dakin ya taso ta. Ta fito tana muttsike fuska. Bata ma san me zata dafa masa ba don ita shayi kawai za ta sha ya isheta na sahur. Tana tunanin dafa masa indomie sai ta tuna bai ci macaroni da ta dafa masa jiya ba ya kwanta don haka ta dauko macaroni ta dumama masa sannan ta hada masa shayi. Yana zaune a falo kan kujera ya kunna TV tashar Saudi TV ana karatun kur'ani ta doro abincin a tray ta kawo masa, da yake abincin a bude yake yana kalla yace mata

"Bakiyi tuwo bane?"

"Ban yi ba wallahi, ban jin dadi shi ya sa."

Ta ajiye masa abincin ta koma kicin din ta dauko kofin shayinta ta fito ta zauna a kujerar kusa da shi. Ya dubeta yace

"Ke ba za ki ci abincin ba?"

"Um, shayin ya ishe ni."

Ya dauki waya ya kirawo Ahmad

"Kun tashi sahur kai da kannenka ko?"

"Eh mun tsahi."

"Kun dafa abincin sahur ko?"

"Eh, mun dafa indomie."

Suka ajiye waya, so yayi ya je da kansa ya tashe su amma ya kasa hada ido da yaran. Shi kanshi ya fara nadamar abinda yayi, ko da yake Rabi ta fiye taurin kai don haka tana bukatar ya koya mata hankali yanda ba za ta sake yi masa irin wannan rainin ba. Ya kalli farantin abincin da ke gabansa yayi tsaki a ransa, ya dauki cokali ya fara cin abincin kamar wanda aka yiwa dole. Babu abinda yake son yin sahur da shi kamar tuwo, kadan ya dan taba macaronin ya tashi ya dauko burodinshi ya kara da shi sannan ya sha shayin. 

Gari na wayewa Khalifa da Auta suka yi shirin makaranta shi kuma Ahmad yayi shirin tafiya aiki suka fita tare. Suka bar Madu da Salim suna karasa gyaran gidan domin su sun gama jarrabawa da yake 'yan jami'a ne. Madu kuma sai Abba ya fito za su fita. 

Suka karasa ayyukan Salim ya kwanta a falo ya kunna TV, shi kuma Madu ya koma daki. 

Sun saba tafiya da su Nawwara su ajiye su a makaranta amma yau sai sukayi tafiyarsu, shi Ahmad da yake ba shi ya saba tafiya da su ba yau din ma don ya ga suna cikin damuwa ne ya sa su a gaba, don haka bai ma san ya kamata su tafi da su Nawwara ba shi ya ma manta dasu gaba daya.

Wajen karfe takwas saura Saudah ta sami Abban a daki ko wanka bai yi ba tace masa 

"Sun shirya wa zai kaisu makaranta?"

Yace 

"Su jira ni ina zuwa."

Yana jin lokacin da su Auta suka fita ya zata ma tare da su suka fita, kamata yayi yanzun ma yace Madu ya kai su makarantar amma ba ya jin zai iya, ko ba komai ma ya san taurin kan Madu tunda aka taba uwarsa toh in aka biye masa yau babu abinda zai tafi daidai. Don haka sai ya saka jallabiya ya dauko mukullin mota ya fito. Itama a shirye ya sameta a falo yana fitowa tace

"Ni ma na shirya, bari na fito sai ka ajiye ni a gidan Ummanmu idan lokaci yayi sai na bar mata su naje jarrabawa in na dawo sai na dauko su mu dawo."

"Toh tashi muje."

Suka fice gaba daya.

Bayan ya ajiye su gidan ya dawo ya shige daki ya kwanta. Sai wajen tara da rabi sannan ya fito tafiya kasuwa, ya leko falon bayan Salim ya amsa sallamarsa ya gaisheshi yace

"Kirawo yayanka mu tafi."

Ya tashi ya shiga daki, a kwance ya sami Madun ya gaya masa sakon Abban, gyara rufarshi yayi yace

"Kace masa bani da lafiya." 

Ya juya ya bawa Salim baya, Salim ya kyalkyale da dariya don ya san karya ne amma da yaga Madun bai ce masa komai ba sai ya fito ya zo ya sami Abban yace

"Abba bashi da lafiya fa."

"Subhanallah, tun dare dama bashi da lafiya ko kuwa yanzu ne?"

"Tunda aka sha ruwa ne amma ya sha magani da muka tashi sahur."

"Bari na je na gani."

Abban ya shige ya bude kofar dakin ya hango Madun a kwance.

"Madu."

"Na'am."

Ya amsa da kyar sannan ya juyo, Abban ya kalleshi yaga idonsa yayi ja don haka yace

"Sannu, ka lallaba ka tashi ku je asibiti. Idan ba zaka iya ba Salim ya karbo muku mukullin mota wajen antinku ni na fita."

"Toh Abba, a dawo lafiya."

Yana fita daga gidan Madu ya taso ya fito falon ya dauki remote yana canza channel. Salim ya dube shi yace

"Ka samu lafiya kenan?"

Ya dubeshi yace

"Dan sa ido, na samu ya ranka?"

"Ba ni na kar zomonba, bari ka ga ma na tashi nayi sallar walaha na yi addu'a Allah ya yafe maka Muhammadu."

Ya fada yana kyalkyala dariya. Madu ya kai masa duka da kafa ya goce ya doki iska.

--------

Idan an fito sallar azahar ana bawa su Ahmad break na minti talatin a wajen aiki, don haka ya yanke idan ya fito zai yi sauri ya je gidan anti Shafa wajen Mommy da yake kusa ne sosai da bankin nasu.  Yana fitowa ya sami Dan achaba ya haye, kafin minti biyar ya tsaya a bakin kofar gidan ya sallami mai babur ya shige. Babu kowa a gidan sai Anti Shafa ita kadai da masu aiki kowa ya tafi makaranta, manyan kuma Najib da Habib sun tafi aiki, itama sa'a yaci yau sai dare take da aiki can zata kwana, shima din tahowa yayi saboda yana tunanin ko ta tafi aiki zai sami Mommy a gidan. 

Bayan sun gaisa a falo ta kalleshi tace

"Ma'aikatan banki ashe kuna fita da rana?"

Yayi murmushi yace 

"Ai break muka fito, wajen Mommy nazo dama."

Ta kalleshi da mamaki tace

"Wace Mommy kuma, Mommynka?"

"Eh, ai na zata tana nan."

Mamaki ya kara cikata tace

"A'ah, ban gane ba fa, tana nan kamar yaya?"

Ya kalleta shima mamakin yake ciki da kuma tsoron abinda zata ce yace

"Jiya ne suka sami sabani da Abban yace ta fice masa daga gida, toh shine muka zata nan ta zo."

"Ban gane ba Ahmad."

Ya bata labarin duka abinda ya faru, ranta yayi matukar baci tace

"Toh yanzu Ina Mommyn? Don bata zo nan ba, ni rabo na ma da ita tun kafin azumi. Baku sameta a waya ba?"

Ta fada tana dauko wayarta dake kan kujerar tana kokarin kira

Yace

"Tun jiyan muke kiran wayarta a kashe."

Ta riga ta kara wayar a kunnenta don haka ya dan saurara

"Ikon Allah, a kashe wayar take. Toh ita kuwa Rabi ina zata da ya fi nan din harda kashe waya, Allah ya sa dai lafiya."

Su ka dan yi jim, Ahmad ya gaji da jira a shirun yace

"Ko Anti Baraka za a kirawo?"

"A'a. Bari na kirawo Yaya Munzali yanzu haka gidansa ta huce."

Ya dauki waya suka gaisa sannan take tamabayarsa Rabi. Nan tayi masa bayanin abinda yake faruwa tace

"Na zata ma nan gidanka ta taho."

"Bata zo nan ba amma bari na kirawo Mubarak muji sai dai har ta tafi Kaduna kuwa ga azumi? Amma bari dai na kirawo shin?"

Suka ajiye waya kafin ta yiwa Ahmad magana ta kirawo Baraka ita ma tace bata ganta ba don haka suka kara shiga rudani. Ita da Ahmad din duk sun kasa magana, AC ce a falon Amma Ahmad har gumi yake yi. Ta ajiye waya tace

"Inna lillahi wa inna ilaihi rajiun, ka ga ikon Allah duk wani wanda nake tunanin za ta gidansu bata je ba."

Ya dube ta idanuwanta sun riga sun yi jawur yace

"Bari na kira Abban ko ya san inda ta tafi."

"A'a bari na kirawo shi."

Ta danna lambarshi ta kirawo shi. Yana zaune a kasuwa wayar tayi kara, yana kallon screen din yaga Shafa ce sai da yayi murmushi ya dauko wayar. Dama ya san za su neme shi, ce mata zai yi sai gobe zai zo kuma lallai sai dai ayi a gaban Munzali don ba zai saurari mata ba ta goyi bayan kanwarta su raina masa hankali. Yanda yaji muryarta shima sai da gabansa ya fadi domin ya san ba lafiya ba. A gurguje suka gaisa tace

"Wai me ya faru me jiya, yara sun zo neman Rabi ni kuma bata zo min nan ba, rabo na ma da ita tun kafin azumi."

"Um mun 'dan samu sabani ne nace ta taho gida ko ni din ma na zata nan wajenki ta taho."

"Bata zo min ba, kuma na kira su Yaya Munzali har Baraka ma duk bata je wajensu ba."

Gumi ya karyo masa, toh ina Rabi za ta

"Ikon Allah, toh ina za ta. Ko da akwai wata kawarta da kike jin za ta je wajenta?"

"Toh Rabi kawaye nawane ma da ita gaba daya balle har ta je wajensu, zan ma iya cewa fa bata da wata Kawa."

Yace

"Ikon Allah! Toh ita kuwa Rabi ina za ta. Umm, akwai wata kawarta makociyarmu bari na sa Salim ya duba can don yana gida."

Ta ajiye waya ta dubi Ahmad tace

"Ka koma office kada kayi laifi, in sha Allahu Rabi ai baza ta bata ba, za muyi waya."

Ya tashi jikinshi babu kwari ya fice ya koma office. 

..........

Abba ya kirawo Salim bayan ya dauka yace

"Kana gida ko?"

"Eh muna nan ni da Madu."

"Kaje gidan Maman Farida ka tambayeta ko Mommynku ta je wajenta."

Yayi jim sannan yace

"Abba ai Yaya Ahmad yace tana gidan Anti Shafa in ya je office zai karasa."

"Ya je ai, bata je can ba. Kaje gidan Maman Faridan ka duba."

Nan da nan suka jiye waya.

...........

Ahmad yana zama a office ya daga waya ya kirawo Baba ya sanar da shi halin da ake ciki. Ya shiga tashin hankali ba kadan ba. Suna gama waya da Ahmad ya kirawo kanin Mommy Baba Mubarak, bayan sun gama gaisawa yace

"Baba Mommy bata zo nan ba?"

"Bata zo ba Baba, ka gan ni nan a mota Kanon zan tafi na ga halin da ake ciki, tun dazu muke waya da Yaya Munzali. Ya za ayi ace ba'a ga Rabi ba, sekace wata 'yar tsana."

Suka dan yi jim

"Kada ka damu ka zauna yanzu ni ina hanya in naje sai gobe zan dawo in sha Allahu duk ma inda ta shiga kafin goben an same ta."

Suka ajiye waya.

............

Saida Salim ya gayawa Madu halin da ake ciki sannan duka su biyun suka kama hanya suka shiga gidan Maman Faridan, kamar yanda suka zata kuwa haka akayi don Maman Farida ma tace rabon ta da Rabi tun jiya da suka dawo daga islamiyya. Don bata ma nan an yi wannan rigimar ba. Suna fitowa Madu ya kirawo Baba, bayan sun gama mayar da zance Baba yace

"Kana ji ko, kada kuyi panicking babu inda Mommy za ta shiga in sha Allah za a same ta before the end of today, Kada kaje kayi wani rashin hankali kuyi hakuri komai zai warware in sha Allahu."

Suka yi sallama.

Suna nan zaune a falo suna tunanin mafita Auta da Khalifa suka dawo daga makaranta. Tunda Auta ya ji ba a ga mommy ba ya fara kuka, don ma yana tsoron Madu shi yasa bai yi hayaniya da yawa ba. Salim ne kawai yake bashi hakuri. 

.............

Duk wani wanda Abban yake tunanin kira ya kirawo shi gashi har la'asar ta yi babu wanda ya ji labarin inda Rabi ta tafi. Toh ita kuwa Rabi ina za ta, ita ba ta da kawaye balle ma yace ta bi wata kawar. Wani gefe na zuciyarshi yana gaya masa toh ko sace ta akayi? amma baya so yayi wannan tunanin saboda yanda yake firgitar dashi. Tun yana daurewa shi kadai har ya kasa don haka ya shiga shagon abokin kasuwancinsa ya gaya masa halin da ake ciki

"Inna lillahi wa Inna ilaihi rajiun, Alhaji Usman ai hakuri ake da mata. Duk haka suke in ka biyewa fitnar su kowacce ma ba iya zama za ka yi da ita ba, Banda abinka ma kuka shekara talatin tare kuma ai nan gidan naka shine gidanta ita ma. Toh ita kuwa Ina za ta je da azumin nan?"

Ya share gumi yace

"Shine abinda duk muke tunani."

"To kun duba asibitoci? Ko tasin da ta hau ce ta sami hatsari, ka san kwasarsu za a yi a kaisu Murtala emergency."

"Hakane. Bari na fita sai naje can in ya so daga can sai na huce gidan."

Ya fice ya sallami yaranshi aka rufe shagon shi da Lalo suka kamo hanya don a yanda yake jin jikinsa ba zai iya dogon tuki ba. Har cikin emergency suka shiga HOD yayi musu bayani

"Alhaji accident daya aka kawo mana jiya na mota karfe bakwai na safe, kuma daga gwammaja ne victims din ma duk maza ne."

Bayan ya tabbatar basa nan kuma ya huce Nassarawa nan ma ya sami rahoton babu wannan zancen. Don haka jiki babu kwari suka nufi gida, tura kujerar motar baya yayi ya dan kwanta Lalo yana ta gudu. Suna isa gidan falon Mommy ya shige, Madu ya fara gani a kujerar dining da kyar ya amsa sallamarshi, kafin ya karasa ciki Salim yace

"Abba an sameta?"

"Bamu same ta ba Salim."

Ya karasa wajen auta wanda yake zaune a kofar dakin Mommy ya hada kai da gwiwa yana ta kuka. Ya tsuguna ya dafa kanshi yace 

"Yusufa kayi hakuri za a ganta."

Wani banbarakwai ma ya ji saboda ya manta rabon da yaji Abba ya kirawo sunan shi na gaskiya, har garama yayyanshu in suna son tsokanarsa sukan ce Isuhu. Yana jinsa yayi shiru kuma ya ki dago kansa, har Abba ya gaji da tsuguno ya tashi Auta bai ce masa komai ba. Ya bi fuskokinsu da kallo hawaye ne yake bin fuskar Salim, shi kuma Madu idonsa yayi ja sai wani kallo yakewa Abban mai cike da alamomin tambaya da yawa. Ya kasa jurewa don haka ya fice ba tare da ya ce musu komai ba.

---------

Karfe goma da rabi Saudah tana cikin gidansu a falo suna hira ita da Umma da Yaya Ummu. Da kyar ta samu ta lallaba Baffa yayi bacci saboda tunda ta fita yake kuka har ta dawo. Sai da kwantar dashi a dakin Umman sannan suka dawo falo, a lokacin take bawa Ummansu labarin Abba ya kori Rabi. Kafin Umman tayi magana Yaya Ummu tace

"Barkan ki."

"Ba fa sakinta yayi ba."

Kafin Ummu ta sake yin magana uammansu ta gyara zama tace

"Toh kin ga yanzu kafin ya je ya dawo da ita kina da dama hannunki. Duk yanda za kiyi kiyi kokari ki ga ya dawo hannunki gaba daya, da kissa da kisisina da kulawa da tarairaya duk ki kara. Ki nuna masa duk wani abu da yake jin za ta yi masa kema za iya har ma ki fi ta. Idan ya ji dadi kin ga ba lallai ya dawo da ita ba, idan kuma ya dawo da ita ma dai ki ga an rage mata matsayi sosai kin kwace komai. Ina yaran nata?"

"Duk suna nan."

"Toh ki mai da hankali sosai duk kiyi musu saiti, in ba haka ba sai ayi ba'a rabu da bukar ba an haifi habu. Tsaf gidan nan ya dawo hannunki. Nan ma idan Kaka ta dawo sai na bata abun sadaka ta kaiwa Mallam ayi miki aiki wanda ba sai an kawo miki komai ba, ko addua ce suyi miki ta samun nasara."

Tace 

"Haka ne."

Ya Ummu tace

"Sai kin yi da gaske fa in ba haka ba kwabar ki tayi ruwa. Kuma da wuri za ki fara kafin yaje ya dawo da ita, na san kafin karshen satin za ki ga ya fara nemanta."

"Hmmn! In Sha Allah ba zan yi wasa ba don nima abun na su ya ishe ni wai su masu uwa a bakin murhu. Yanzu zan saita gidan in sha Allahu, wanda ya bi ya zauna lafiya wanda bai bi ba kuma ya raina kansa."

Yaya Ummu tace

"Idan kika dage ma kiga ya aika mata da takardar saki, kin huta."

Nan ta zauna har sai karfe hudu sannan ta fito ta dauko su Nawwara daga makaranta sannan suka nufo gidan.

Sai wajen karfe biyar da kwata sannan Saudah ta isa gidan, tana goye da Hanan wadda take bacci shi kuma Baffa karami yana hannunta yayinda Nawwara da Ummi 'yan makarantar suke biye da ita. A bude kofar falon take don haka ta shiga da sallama, Abban yana zaune a kan kujerar da take kallon kofar shigowa ya zuba fuskarshi a tafukan hannunshi. A hankali ya dago ya amsa sallamarsu kamar mai yin rada, yaran suka karasa da gudu suka fada jikinsa suna murna. Ta yi mamakin ganinsa domin bai fiya dawowa kafin karfe shida ba, kuma yanayin da ta ganshi ma ya nuna mata akwai wata damuwa. Ta sauke Baffa da yake hannunta ta karasa kusa da shi ta sauko Hannan wadda ta riga ta tashi daga bacci, ta ajiyeta ta zauna a kusa da shi tace

"Abba lafiya dai na ganka yanzu a gida? Ko ba ka jin dadi ne."

Ya daga kanshi a hankali ya kalleta ya girgiza kai yace

"Ba a ga Rabi ba."

Mamaki ya cika ta, ta ce

"Kamar yaya ba'a ganta ba?"

"Toh duk inda ake sa ran za ta je an duba bata je ba."

"Subhanallahi, me yake faruwa ne?"

"Shine abinda nake gaya miki, ba'a ga Rabi ba. Amma dai Yayanta ya ce mu bari zuwa da safe za su kara bincikawa a dangi ko za a sami inda take."

Mamakinta ya karu, me yake faruwa ne? Ya kamata ace ai gidansu ta tafi ko kuma gidan yayan nata, kuma mace da girmanta balle ace bata tayi. Ta dube shi tace

"Allah ya sa a sameta cikin koshin lafiya, in sha Allahu ma tana wajen 'yan uwanta."

Ya bude baki da kyar yace

"Haka muke fata."

Suka yi shiru na dan lokaci, ta mike ta nufi dakin domin ta canzo kaya ta zo ta shiga kichin. Har ta kusa bakin kofar ya juya ya kira sunanta, ta tsaya ta amsa sannan yace

"Ki dafa abincin buda baki da sahur da yaran nan, Madu ma ba lafiya ce da shi ba. Idan kin gama abincin sai na kirawo su su zo su dauka."

A ciki ta daure ta bashi amsa 

"Uhmmn, toh."

Ta tura kofa ta shige dakin. Bata yi zaton zai ce ta dafa abinci da su ba musamman da taga jiya bai yi zancen ba sai ma tambayar su da yayi sun ci abinci? Ita ba mace ce mai son girki ba tana yi ne kawai don ya zamar mata dole, ya za ayi kuma ya ce ta yi girki da yaran, kenan sai ta yi abincin mutum takwas ko tara idan ta hada da kanta da Bala mai gadi. Anya kuwa za ta iya? Sai kuma ta tuna abinda Ummanta ta gaya mata

'Gidan da maigidan duka sun dawo hannunki, sai ki mai da hankali.'

"Akwai aiki, Allah ya bani iko." Ta fada a fili yayin da ta karasa gaban mudubi. 

Nan da nan ta canza kaya ta wanke fuska da yake saida tayi sallah a gidan Umma sannan ta fito don haka sai kawai ta canza kaya ta fito. Inda ta barshi na ta same shi, sai da ta karaso wajen ya mike tsaye yace

"Ga su nan bari na je na dan kwanta."

Ya tsallake su ya huce dakin ya turo kofa, ta bi kofar dakin da kallo tana daga nan a zaune. Wannan wane irin abun haushi ne, ta ma yi zaton zai dan zauna ta bar masa yaran ko aikin nata ya fi sauri ya ma wani tashi ya shige wai kwanciya ma zai yi. Ta gode Allah ma ta riga ta gyara Baffa da Hanan tun a gidan Umma kafin su kamo hanya, don haka babu mai jin yunwa. Ko kayan makaranta bata tsaya ta cirewa su Nawwara ba ta barsu da shi a jikinsu ta fada kichin, sai da ta dauki mintuna a tsaye a tsakiyar kichin din tana tunanin me zata dafa kafin ta yanke shawara. Ruwan zafin ta dora na shayi sannan ta fice ta tafi store din baya inda duk wasu kayan abincin gidan suke, tana hanyar shiga suka ci karo da Salim a hanya ya dauko doya guda daya da kwai guda goma a roba. Dauke kai yayi zai huce ta dube shi tace 

"Abinci za ku dafa ne?"

Ya dube ta a banzace yace 

"A'a wasan kasa za mu yi."

Ko sauraronta bai yi ba ya huce ya barta tana bin bayanshi da kallo. Duk cikinsu ma shine wanda take ganin ba shi da rashi kunya ko wani jin kai kamar na sauran yaran, don haka wannan maganar da ya gaya mata tayi matukar ba ta mamaki. A fili tace

"Hhm uhm! Zan yi maganinku ne daya bayan daya, mukullin store din ma sai na sa an kwace shi na ga tsiya."

Ta huce ta bude store din da nata mukullin ta shiga. Akwai freeze babba a cikin store din inda ake ajiye kifi da duk wani nama na gidan, nan ta bude ta debo kaji itama ta dauko doya ta fito, tana shiga kichin ta ajiye kayan ta huce dakin Abban. A kwance yake amma ba bacci yakeyi ba domin ba zai iya bacci ba yau idan ba ji yayi ance an ga Rabi ba. Bayan ya amsa sallama ya juyo ya dube ta yana jiran ta Fadi abinda ta zo dashi. Tana daga tsaye tace

"Na ga fa Salim ya debo doya da kwai daga store ina ga fa girki za su yi kada su zo su wahalar da ni."

Cikin yanayi na kosawa ya yi tsaki ya dauki wayarsa ya danna kira ba tare da ya ce mata komai ba, ana daga wayar yace

"Salim jada kuyi girki antinku za ta dinga dafawa daku."

Ya ajiye wayar ya dube ta yace

"Ki je ki dafa a nan za su dinga karba."

Ya juya mata baya kafin tayi magana, ta bi bayanshi da kallo na dan lokaci sannan ta juya ta fice. Ta so ace ya barsu su dinga dafawa don gaskiya ba zata juri girki ba musamman na mutane da yawa haka. Haka ta koma kichin ta dora tukwane don ta soya doya kuma ta dafa farfesun kaji, in ya so daga baya ta dafa ko taliya ce don sahur. Haka ta ci gaba da aikin nan tana yi tana tunanin yanda za ta yi ta rama wulakancin da Salim yayi mata.

..........

Salim yana ajiye waya ya dubi Madu da yake zaune a kan dining table yace

"Abba ne yace kada muyi abinci wai za ta girka da mu."

Khalifa da yake cikin kichin din ya leko don ya ji me ake cewa yayinda Madu yace

"Manta da su kawai, wa zai ci abincin wannan yarinyar, ku tafi ku ci gaba da aikin ku kawai."

Don haka suka ci gaba da aikin, suka dafa shayi sannan suka soya doya da kwai suka bar abincin sahur sai an tashi sai su dafa indomie.

Bayan an yi kiran sallar magriba Abba ya karya azuminsa ya fito da niyyar tafiya masallaci, a nan kan barandar Saudah ya tsaya ya kwalawa Khalifa kira. Yana zuwa Abban yace

"Shiga ka karbo muku abinci, in ka kai ka ajiye ku taho masallaci."

Yace 

"Toh."

Ya shige Abban kuma ya tafi masallaci. Yana shiga tana tsaye a dining table ta nuna masa kwanukan da zai dauka guda biyu, na farfesu da kuma na soyayyiyar doya ya fice. Ita kuma ta dan tsaya tana hangen shigarsa wajen ta tagarta, har ta juya za ta bar wajen sai ta hango Madu ya fito ya tare shi da kwanukan. Daga nan kan baranda ya kwalawa Malam Bala kira, da sauri ya ajiye butar sa da ya gama alwala ya karaso ya rage tsaho

"Dan Alhajin Allah barka da shan ruwa na wajena."

Yace 

"Barka Malam Bala."

Ya umarci Khalifa ya mikawa Bala kwanukan ya bude murya yana magana da karfi yace

"Samu wasu masu rangwamen gatan ka basu wannan su sha ruwa Mal Bala."

"An gama na wajena, Allah ya bada lada Allah ya maimaita mana." 

Ya karba ya na ta murna ya dubi khalifa yace 

"Taimaka min da wani dan faranti na juye sai a ajiye wadannan fulasan ba sai an fita da suba."

Suka juya suka shige ciki suka barshi yana godiya.

A fusace ta saki labulen ta juya ciki ta yi tsaki a fili tace

"Lallai yaran nan 'yan iska ne, tab. Wallahi ba zai yiwu ba, dole ya dau mataki kuma sai na sa an karbe mukullin store din za su gane kurensu."

Ta huce ciki domin yin Sallah. 

---------

Haka ya sha ruwa yana yi yana waya, duk wanda yake tunanin yana da alaka da Rabi sai da ya kirawo shi amma babu wanda yake da labarinta. Bayan ya gama shan ruwa ya taso daga dining table ya dawo ya zauna a kan kafet ya kunna labarai. Tana kallonsa ta tabbatar hankalinshi baya kan TV din Bai ma San abinda ake yi ba. Ta Dan yi gyaran murya don ta janyo hankalinshi, ya dubeta tace

"Abba su Khalifa basu ci abincin da na dafa ba fa, Bala mai gadi suka bawa wai ya bayar."

Da mamaki ya dubeta yace

"Suka bayar muma, ko dai ragowa suka bayar kin san Mommy bata jira sai an cinye saka su take a gaba kowa ya debi abinda zai iya cinyewa tana cewa a bayar da zafinshi yanda wanda ya samu shima zai ji dadi."

"Babu fa abinda suka diba, ko shiga ma da shi basuyi ba fa suka bayar. Ni dai idan baza su dinga ci ba a daina wahalar da ni kawai."

Ya dauki waya ya kirawo Ahmad, tana nan zaune tana mita yayi sallama ya shigo ya tsuguna a gaban Abban yace

"Ga ni Abba."

"Wai baku ci abincin da antinku ta dafa ba kuka bayar?"

"A'a Abba, diba fa muka yi wanda yayi saura ne muka bawa Bala ya bayar don kar ya huce. Ba ma shi da yawa fa wanda aka bayar din."

"Toh shike nan, ina Yusufa?"

"Yana nan." 

"Toh shike nan, je ka."

Ya tashi ya fice ya barsu. Abban ya dubeta yace

"Kin dai ji ko? Ki dinga yin abinci da kowa kawai, ko bako ne ya shigo gidan nan bai kamata ya fita bai ci abinci ba balle dan gida."

Shiru tayi saboda takaici ba zai barta tayi magana ba, tana ji tana gani suka bayar da abincin amma kiri kiri ya ce ba haka bane. Wadanda take wa kallon muminai a cikinsu ma su suke raina mata hankali don wulakanci. 

Sai da ya dawo daga sallar tarawih sannan ya shiga wajen yaran, suma shigowarshi kenan daga masallaci. Yana shiga Madu ya mike zai huce daki Auta ya bi bayanshi, Abban yayi sauri yace

"Madu, ku zo nan."

Suka juyo suka dawo dole ta sa suka zauna a kan kafet domin shi Abban ya riga ya zauna a kan kujera, ya dubi Madu yace

"Muhammadu ya jikin naka?"

"Da sauki."

"Yaka Auta." Ya fada yana mika masa hannu, ya taso ya zauna kusa da Abban. Yana zama hawaye ya fara bin fuskarsa, Abban ya dafa bayanshi yace

"In sha Allahu za a ga Mommy, ni na san babu inda ta shiga, fushi dai ta yi kuma in sha za ta dawo."

Babu wanda yace masa komai haka suka zauna na dan lokaci. Madu ne ya  fara mikewa ya koma daki, a hankali duk suka watse suka barshi shi kadai da Ahmad wanda yake zaune a kusa da shi. Ya dubi Ahmad yace

"Kun yi waya da Baba kuwa?"

"Eh muna waya tun jiya."

Suka sake yin shiru na dan lokaci, Abban ya nisa yace

"Babu inda kuke tunanin kuma Mommy za ta tafi?"

"Uhmmn! Abba muma daman gidan Anti Shafa muka zata za ta je amma bata je ba, toh Baba Munzali dai yace zai bincika danginsu ko wajen Gwaggonsu ta tafi."

"Allah dai ya sa can din ta tafi."

Suka sake yin shiru kowa da abinda yake ransa. 

"In Sha Allahu za a ganta, babu inda Rabi za ta shige ace an rasa ta in sha Allahu. Ka dinga kwantarwa kannenka hankali ka ji, bana son yawan kukan nan da Auta yake yi."

Abban ya fada yana gyara zama.

"Toh Abba."

"Zo ka rufe muku kofar Ahmadu, in Sha Allahu komai zai warware zuwa gobe."

Ya rufe kofar Abban ya fice yana tunani kala kala. Wannan kukan da Auta yake yi ji yake kamar a kwakwalwarshi yake yi, Yaro mai walwala gaba daya ya shiga damuwa. Sosai yaran suka bashi tausayi, ya tuno yanda ya shiga tashin hankali da innarshi ta rasu. Toh Rabi da rasuwa tayi ma ai sai su barwa Allah su roka mata gafara, toh amma fa 'bata tayi. A wane hali take? Yaushe za ta dawo? Wadannan tambayoyin su zuciyarshi take ta maimaita masa ya kasa samo amsar su. Ko da ya shiga dakin ma ya kwanta duk yanda ya so yayi bacci kasawa yayi, don haka sai kawai ya tashi yayi ta Sallah har sai da ya gaji.

Ko da aka fito sahur ma nan da nan Saudah ta dafa jallofa sphagetti, dole ta debarwa su Madu Abban da kanshi ya dauka ya kai musu. A kichin suka ajiye abincin suka dafa indomie, sai da safe sa bawa malam Bala ya bayar.

_____

Daf da Magriba Baba Mubarak kanin Rabi ya iso Kano daga gidanshi dake Kaduna. Yana shigowa ya huce gidan Yaya Munzali ya ci sa'a kuwa ya same shi ya dawo daga aiki. Suka gaisa sannan suka jajantawa juna, Mubarak yace

"To ina Rabi za ta shiga ace an nemeta an rasa?"

Munzali ya ce

"Shine abun tambaya, ka san tun safe nake ta waya kaf dangi babu wanda ban kirawo ba har wadanda nake jin ma bazata wajen nasu ba duk sai da na kirawo su amma babu wanda ya ganta."

Suka yi shiru na dan lokaci Mubarak yace

"Baraka ma ta ce min gobe za ta shigo da safe."

"Da ma tayi zamanta, ko da yake bata jin wahalar tafiya ta riga ta saba."

Suka sake yin shiru na dan lokaci, can Mubarak ya gyara zama ya fuskanci Munzalin yace

"Toh wai shi Usman din ko ya fara shan ganye ne, in ba haka ba shekara talatin da auren ka tashi da azumin nan ka cewa mace wai ta bar maka gidanka don wulakanci."

"Toh wa ya sani ne, ka san zaman auren sai hakuri."

Ya jijjiga kai yace

"Wallahi Yaya in ba'a ga Rabi ba kotu zan makashi don ubanshi, idan ma da ba don ina yiwa yaranshi kara ba wallahi sai na sa an rufe shi. Wannan ai cin fuska ne da wulakanci."

Munzali ya dafa shi yace

"Ni tsiyata da kai saurin fushi, kayi hakuri muga gobe. Ai kwana za ka yi ko?"

"Toh ba dole na kwana ba, ai sai abinda hali yayi."

"Toh da safe in Sha Allah sai mu je gidan mu same shi."

"Au Yaya wai baza mu je in an sha ruwa ba?"

Ya sake dafa shi yace

"Ka yi hakuri mu bi komai a hankali, in sha Allah da safen za mu je."

Duka suna mamakin inda Rabi za ta shiga, shi Mubarak ma ya fi daukar zafi domin gani yake kawai an yiwa yar uwarsa wulakanci ne, kuma da azumi ka dubi mace ka ce ta tafi, toh ina za ta. Shi dai wallahi dole a nemo Rabi in ba haka ba za ayi tashin hankali da shi. 

Nan suka zauna suka sha ruwa sannan daga baya Mubarak ya tashi ya tafi masaukinshi.

---------

Yanda Abba ya kwana yana Sallah haka Baba karami ma ya kwana cikin tashin hankali, Sallah kawai yake yi yana addua Allah ya sa a sami Mommy cikin koshin lafiya. Tun da daddare yake so ya kirawo Baffa Hassan don ya san bai san me yake faruwa ba, amma sai ya fasa saboda kar ya hanashi bacci. Gari na wayewa karfe bakwai ya kasa hakuri don haka bayan ya gama shirin tafiya aiki ya dauki waya ya kirawo Baffa. Cikin raha da barkwanci suka gaisa kamar yanda yake dabi'ar Baffa. Yace 

"Uhmmn, Baffa ko nan wajenku Mommy ta taho?"

"A'ah, bat zo ba babban maigida, akwai matsala ne?"

Cikin rawar murya yace

"Baffa ba a ganta ba fa tun shekaran jiya."

Baffa ya shiga rudani yace

"Subhanallahi, me yake faruwa ne?"

Nan ya bawa Baffa labarin abinda ya faru, yayi ta salati yana

"Usmanu Bai kyauta min ba, Bai kyauta min ba. Inna lillahi wa Inna ilaihi rajiun. Yanzu kai kana Ina?"

"Ina Abuja Baffa."

"Kai jama'ah, toh bari na baincika na ji."

Suka ajiye waya. Baffa ya gigice gaba daya ya ma rasa me zai yi, nan yayi wa Baba Yalwa bayani itama ta shiga rudani tace

"Malam ai tafiya za ka yi ka sami Usmanun tun bai tafi kasuwa ba."

"Haka za a yi, daga nan ma in gano yaran."

Ya dauki waya ya kirawo Tijjani; jikanshi ne na wajen Aliko da yake shi a nan Kanon yake lecturing a jami'a; yace

"Tija idan baka fita aiki ka zo ka kaini gidan Baffanka Usmanu."

Yace 

"Toh Baffa, ina ma kusa da gidan yanzu zan shigo in sha Allahu."

Suka ajiye waya.

---------

Da sassafe Baraka ta baro Jigawan don haka kafin karfe takwas tana gidan Yaya Shafa. Suna zaune a falo suna mayar da zance ta dubi Yaya Shafa tace

"Wai Ya shafa ya za ayi a ce an rasa Bibi a garin nan, wace irin bura uba ce za ta sa da azumi amma mutum ya dubi mace yace wai ta fice masa daga gida, wannan wane irin hauka ne?"

(Baraka da Mubarak suna miran Rabi Bibi)

"Nima dai shi na gani, shekara talatin ko yaji bata taba yi ba amma ace wai yau an koreta. Toh amma a hankali za mu bi in sha Allahu za a same ta. Kin duba wajen kawayen naku kuwa?"

"Wallahi duk na bincika, kin ga Salma Habu ita ma ta shiga tashin hankali, ga shi ko a waya an rasa Bibi."

Jimawa kadan Mubarak ya kirawo su a waya ya sanar da su sun fito don haka suma suka shiga motar Yaya Shafa suka kama hanya. 

----------

Tunda aka wayi gari ba'a ga Mommy ba har yau Baba karami basuyi waya da Abba ba, yana so ya kirawo Abban amma bai san me zai ce masa ba. Tunda yake a rayuwarsa bai taba zata Abba zai iya yiwa Mommy haka ba, ko ba a raga mata don komai ba ai a raga mata dominsu. Ji yake kamar shi Abba yayiwa wannan cin fuskar, duk da bai san me zai cewa Abban ba amma yana so ya kirawo shi don ya nuna masa ya san me yake faruwa. Bugu daya Abban ya amsa yace

"Babana ka ji abinda yake faruwa ko?"

"Eh Abba, har yanzu ba a ga Mommyn ba ko?"

"Eh Baba, muna dai ta rokon Allah, zuwa jimawa ma police station za je ma kai rahota ko Allah zai sa a dace."

Suka dan yi shiru kamar masu kirga numfashin juna. Abba me ya karya shirun yace

"Ka dinga bawa kannenka hakuri, Yusufa ya fi kowa shiga damuwa, kuma ka dinga addu'a, in sha Allahu tana lafiya ina ji a jiki na za a same ta."

Yace 

"Toh Abba."

Suna ajiye waya Baba karami ya ja tsaki yana fadin 

"Toh wa ya janyo mana wannan masifar? Da ka ce mu dauketa baka son ganinta da duk ba'a sami wannan matsalar ba.

Ya ajiye wayar ya ci gaba da shirin tafiya aiki, in sha Allah shima ranar Juma'ah da safe zai tafi yaje ya gano abinda yake faruwa.

--------

Da yake ta gama jarrabawa yau 'yan makaranta kawai ta shirya, ba ya cikin yanayin da zai sa Madu ya kaisu don haka shi ya daure ya kaisu. Da wuri ya fito don yana so ya hada da su Khalifa da Auta suma ya kai su. Yana dawowa yayi shirinsa na tafiya zuwa kasuwa duk da ma baya son zuwa amma haka dai ya daure ya shirya ya fito. Bayan ya zuba komai nashi a  mota sai ya koma falon Saudah ya zauna yana jiran zuwan su Munzali don tun dare ya gaya masa za su zo. Yana nan zaune yaji shigowarsu don haka yayi hanzari ya fito daga falon yayi musu iso zuwa falon Mommy. Madu ne kawai da Salim a ciki sune ba su da makaranta suna kwance a falon, suka tashi suka yi musu sannu da zuwa suka koma gefe suka zauna.

Gabaki daya suka gaisa amma shi Baba Mubarak da kyar ya mikawa Abba hannu suka gaisa saboda yanda yake jin haushinsa, shi kuwa Abba kwantar da kai kawai yake yi saboda ya san shine da laifi. Suka dan yi shiru Abban da kanshi ya karya shirun ya dubi Munzali yace 

"Baku same ta ba kenan?"

Kafin yace wani abu Yaya Shafa ta bashi amsa

"Da mun same ta ai ba za ka gan mu ba ita ba Abban Khalifa."

Mubarak ya bude baki cikin fushi yace

"Toh ya ma za ayi ace da azumin man ka cewa mace wadda ba jiya ka aurota ba wai ta fice maka daga gida, wannan ai ba daidai bane. Ga shi nan yanzu ai duk mun shiga rudani ko? Ta fice maka daga gida, gidan ai yayi maka dadi ko?"

Kafin a bashi amsa suka jiyo sallamar Baffa Hassan a kofar falon, kafin su amsa sallamar tashi ya shigo. Madu ne ya fara mikewa ya karaso da Baffan ya nuna masa kujera domin ya zauna, ya dube shi yace

"Ba zan iya zama sama ba Muhammadu, matsa na zauna a kasa."

Nan ya zauna a kan kafet inda Madu ya tashi. Abban ne ya mike ya dawo kusa da shi

"Baffa ina kwana."

"Ban ganshi ba Usmanu, ka ji. Ina ruwanka da kwanana ko kasan inda na kwana ne?"

Yaya Shafa ce ta katse su da ta dawo kasan tana gaida Baffa, da yake ita ta sanshi. Bayan ya amsa gaisuwar tata sai ta sami gefe daga kasa itama ta zauna, gaba dayansu suma suka gaisheshi sannan suka zauna a gabanshi. Ya mika hannu ya kama hannun Munzali yace

"Yayanta ne ko?"

Ya daga masa kai alamar eh

"Kuyi mana uzuri mun yi muku wauta, in Sha Allahu za a ganta cikin koshin lafiya. Don Allah kuyi hakuri mubi a sannu."

Kafin su bashi amsa ya dubi Abba wanda yake zaune kanshi a kasa yace

"Usmanu, da Raina da lafiyata amma ka kori yarinyar nan ba tare da ka yi shawara da ni ba Usmanu? Me na gaya maka? Nine ubanta idan ta yi maka laifi ka gaya min ashe baka ji ba Usmanu? A kwana a tsahi babu ita amma ka kasa gaya min? To yanzu ka ji dadin gida da ta tafi ko? Kai na gayawa idan ka biyewa son zuciya za ka rushe iyalanka da ka dauki shekaru kana ginawa, gashi da kanka ka sa kafa ka ture foundation din ginin ya rushe ko Usmanu? Inna lillahi wa Inna ilaihi rajiuna."

Hawaye suka biyo fuskar Baffan ya sa gefen Babbar rigarshi ya goge. Abba ya bude baki da kyar yace

"Baffa kayi hakuri in Sha Allahu za a ganta."

"A ina za a ganta Usmanu? A ina? Tana nan a dakinka iyayenta suka rasu, da kai aka binnesu kuma aka sayar da gida aka raba gado, toh in ka ce ta tafi gidansu gidan su wa za ta je Usamanu? Kwararo?"

Yaya Munzali ne ya yi gyaran murya yace

"Kayi hakuri Baffa, in Sha Allahu za a ganta."

Ya sunkuyar da kai yayi shiru na dan lokaci sanna ya dago kai yace

"Toh a ina za a ganta dana?"

"In sha Allahu za a ganta." Shafa ta sa musu baki.

"Duk can dangi ko wajen iyayen naku kun duba babu labarinta."

"Duk mun duba Baffa suma duk bata je ba, har kawayenta ma duk an tambaya."

"Ikon Allah. Toh sai dai mu dage da rokon Allah kenan kuma yanzu sai ku tashi ku tafi police station ku kai rahota da gidajen radiyo."

"Haka ne Baffa."

Munzali ya bashi amsa.

"Allah ya warware wannan al'amarin alfarmar wannan wata da muke ciki."

Gaba dayansu suka amsa 

"Amin."

Baffa ne ya fara mikewa Madu ma ya mike domin yi masa rakiya, Ya dubi Munzali yace

"In Sha Allahu za a same ta, mu dai cigaba da rokon Allah."

Ya mika masa hannu suka yi sallama, haka ma ya mikawa Mubarak. Abba ya tashi domin yiwa Baffa rakiya, ya dubi Munzali yace

"Bari in zo."

Bayan sun fice Yaya Shafa ta dubesu tace

"Muma ai sai mu tashi mu tafi, ko me kuma za mu Jira?"

Gabaki dayansu suka mike suka biyo bayan su Abban. Tijjani da ya kawo Baffa yana can waje don haka gate Baffan ya nufa Abba ya bishi a baya yana magana yayinda Madu ya shige gaba don ya Bude masa kofa.

"Baffa."

Ya juyo ya dubeshi yace

"Ba zan saurareka ba Usmanu, idan kana so da ni da kai muyi magana ka nemo min yarinyar nan, ka ji na gaya maka."

Ya fice ya barshi a nan tsaye. Su Munzali suka karasa inda yake Munzalin ya mika masa hannu yace

"Mu zamu huce, Shafa za ta bayar da cigiya a gidan radiyon jiha da kuma freedom radio."

"Toh Babu laifi, nima yanzu zan fita na je police station din har wajen 'yan civil defence ma dama tun jiya mukayi magana da area commander dinsu na division 7."

"Toh Allah ya sa a dace."

Mubarak ya matso ya mikowa Abba hannu yana fadin

"Idan ba'a ganta ba gaskiya za mu samu matsala da kai Alhaji Usmanu, don bazan yarda ba sai inda karfi na ya kare."

Ya zare hannunsa ya huce ya barsu a nan. Shi Abban ma ya rasa mai zai ce, suka huce shi za su fice yace

"Baraka."

Ta juyo ta tsaya tana sauraronsa, yace

"Yanzu babu wani clue na inda kike tunanin Rabi za ta je? Ni fa wallahi na ma zata wajenki ta tafi."

"Toh, Suma su Yaya jiya kirana da suka yi sun zata tana can ni kuwa rabo na da Rabi tun dawowarmu fa daga Umrah, ga shi su Salma Habu ma duk babu wanda ya ganta."

"Ikon Allah, wannan abu sai dai muce Allah ya warware."

"Amin. Bari na huce kar na barsu suna Jira na."

Yace

"Don Allah ki bawa su Yaya hakuri, wallahi tsautsayi ne. Ke kin san Ina son 'yar uwarki ya za ayi da gangan na bari wani abu ya sameta, wallahi na zata gidan Shafa za ta tafi."

"Hmmn!"

Ta huce ta barshi a nan tsaye. Da kyar ya ja kafa ya koma falon, addua kawai yake yi Allah ya sa a ganta. Baya son yayi tunanin ko sace ta aka yi saboda yanda wannan tunanin yake firgita shi. Haka ya shiga falon ya zauna yana ta Inna lillahi wa Inna ilaihi rajiun, a nan falon ya kashingide ya ma rasa me zai yi, yana nan zaune ya kirawo area commander na 'yan civil defence wanda dama mutuminshi ne ya sanar da shi cigiyar Rabi. Haka ya daure da kyar ya dauki mukullin motarshi ya fito, har ya zauna ya bawa motar wuta sai kuma ya ji ba zai iya ba. Don haka ya fito daga motar ya shiga falon Mommy, babu kowa a ciki don haka ya kwalawa Madu kira. Yana fitowa Abban ya jefa masa mukullin motar yace

"Muje gidan Baffa."

Babu yanda ya iya domin tun da su Baba Munzali suka zo ya kula kamar Abban baya jin dadi don haka ba tare da ya ce komai ba ya chafe mukullin ya sa takalminshi suka huce. Haka suka yi tafiyar babu wanda yace komai domin shi Abban ma kanshi ya kwantar a kujerar motar yake kallon waje. Suna shiga suka sameshi a tsakar gida da Baba Yalwa suna mai da zancen, ta mike tayi musu sannu da zuwa ta basu wajen suka zauna. Baffa ya kawar da kanshi gefe ya ki kallon Abba

"Ka yi hakuri Baffa, in Sha Allahu za a ganta."

"Ba zan yi hakuri ba Usmanu har sai ka nemo yarinyar nan."

Ya sunkuyar da kai yayi shiru, sai da Baffa ya gaji da shirun sannan yace

"Usmanu, matarka ta rufin asiri kayiwa haka saboda ta ce ba za ta rike maka yara ba, toh ai ba aikinta bane. Yaran da ta Haifa maka ta rike su bisa amana gasu nan duk wanda suka raba sai son barka kuma ka auro wata ka ce sai ta rike mata nata yaran, har kuma ka koreta saboda ta ki. Wannan wane irin lissafi ne Usmanu? Ai ko don yaranta ayi musu kara a zauna da uwarsu."

"Baffa in Sha Allah za a ganta. Wallahi Baffa tsautsayi ne, ni ma na zata gidan yayarta za ta tafi."

"Uhmmn." 

Sukayi shiru na dan lokaci Baffa ya dubi Madu ya yake gefen damanshi yace

"Muhammadu kuyi hakuri ka ji, da kai da 'yan uwanka. In Sha Allahu babu abinda zai sami mahaifiyarku za a ganta, nan ma na gayawa liman a ci gaba da rokon Allah. Idan Baba karami ya zo kace ya zo ina nemansa, ku hadu ku ginawa uwarku daki don in ta dawo ta sami wajen zama."

Abban da kanshi yake a sunkuye ya dago a firgice yace

"Baffa! Baffa ga dakinta kuma."

"Yo wane daki kuma tunda an fara yi mata gori."

"Kuskure ne ai Baffa in Sha Allah ba za a sake ba."

"Toh Allah ya sa."

Suka dan yi jim sannan suka sallami Baffa, Abba yace masa za su je police station son su bada rahoto suka fice. Bayan sun fita ne kuma Baba Yalwa ta dubi Baffa tace

"Kana ta yi masa fada a gaban Yaro Mallam"

"Ina sane, shima yaron ai namiji ne don ya san ba haka ake busar iska ace da mace ta fice daga gida ba. In bai ga an yiwa ubanshi fada ba sai ya dauka karamin laifi ne."

"Hakane kam.

Haka suka je police station suka bayar da rahota harda hotunan mommy da duk wasu bayanai da ake bukata, bayan sun fito daga police station sun zauna a mota Madu ya dube shi yace

"Kasuwa za mu?"

Ya duba agogon wayarshi ya ga karfe uku saura 

"Ba zan iya zaman kasuwa ba Muhammadu muje gida na huta, ai munyi waya da manaja tun safe."

Ya karkata kan mota suka huce gida. A bakin gate ya tsayar da motar yana fadin

"Zan je post office na karbo wasu kayana."

Da yake tunda ya saba da manajan gym din da Abba yake zuwa sai ya nemi Abban ya bashi jari ya fara shigo da sport wear da takalma na motsa jiki yana siyar musu, gashi yanzu har su Baba duk suna samar masa customer. Don haka takalma ne da yayi order daga China suka zo ta post office yake son ya karbo, kuma ya san in dai yana gidan tunda Abban ya ga ya mike ana jimawa zai ce ya je ya dauko su Nawwara a makaranta shi kuma ba zai je ba. Ya biyo bayan Abban suka shigo ya kirawo Salim suka rufe gidan suka fice da yake khalifa ma yana da mukulli.

Mai wanke wanken ta da wuri take tafiya, in ta zo wajen goma na safe ta gyara mata gidan sai kuma ta tafi sai gobe don akwai wani gidan da takewa aikin yamma. Don haka ita kadai ya samu da 'yan biyu a falo tana shafawa Baffa magani a hannusa, bayan ta yi masa sannu da zuwa ya zauna a falon ya dube ta yace

"Police station muka je muka basu rahota ko Allah zai sa a dace."

"Allah ya sa a dace."

Ya dan zauna yana yiwa Hanan wasa sannan ya tashi ya dube ta yana fadin

"Bari na je na kwanta ko zan samu kaina ya daina ciwon nan da yake yi."

Ta bi bayan shi da kallo sai da ya rufe kofar sanna tace

"Sahibarka ta bata ai dole kayi ciwon kai."

Tun  wuri ta fara shirin dora abun buda baki tunda da yawa za ta yi, kosai da kunu ta shirya za ta yi sanna kuma da dashishi da Miya. Baffa yana bayanta a goye saboda in ta barshi haka zai yi ta fama hannunsa yana rigima, yayinda ita kuma Hanan take kaiwa da kawowa a kicin din. Sai da ta ji Kiran la'asar sannan ta duba agogo ta ga karfe hudu saura, lokacin dauko Yan makaranta ya yi. A hankali ta tura kofar dakin Abban ta shiga, tun kafin ma ta karasa ta jiyo minsharinsa don haka ta san bacci yake yi. Ta zauna a gefen gadon sannan ta dafa shi a hankali ta na kiran sunanshi. Ya juyo yace

"Ya aka yi ne?"

"Lokacin dauko su Nawwara daga makaranta ya yi ko za ka dauko su?"

"Kai na ciwo yake wallahi, ba zan iya ba gashi Madu ya fita da motar."

"CR-V fa tana nan."

"Mukullan motar duka suna hannun Madu. Akwai kudi a durowa ki bawa Bala kudin mota ya dauko su ko ki je ki dauko su."

"Bala fa nan ya leko yace min in ka dawo in ce maka ya tafi gida sai bayan la'asar zai dawo, ni din kuma haka zan tafi da 'yan biyu dauko su?"

Ya tashi zaune yana dafe kai idanuwanshi dun sun kankance saboda bacci da ciwon kai

"Don Allah idan bana nan ya za ki yi?"

Ta bishi da kallo me cike da tambayoyi daban daban, ya kara dafe kanshi ya za me ya kwnata ya juya mata baya. Yanda yayi haka ta san ba zai saurareta ba don haka ta taso ta fito. Haka ta saka hijabi da goyon Baffa ta ja hannun Hanan suka fice daga gidan, tana fitowa ta hango su Auta a tsallaken titi shi da Khalifa ta dauke kai. Tsabar wulakanci a dauko mata yaran ma ya gagara, ga shi ance sai ta dafawa kowa abinci. Wallahi da ba don tana son ta dan lallaba Abban ba da yau sai ta yi masa tijara. Anya kuwa wannan ma zai lallabu, an ce ta samu ta lallaba shi ta janye hankalinshi amma tun yanzu ta fara kosawa don ta ga kamar wani ko in kula yake yi da ita. Haka ta huce ta daukosu ta dawo sannan ta koma kicin ta cigaba da aiki. Tana yi tana mitar in aka kwana biyu dole ma ya barta ta dauki me aiki wadda za ta dinga kwana son ba za ta iya wannan wahalar ba, don ma yanzu ta gama jarrabawa kuma babu lecture.

Daga Bichi kasuwa ya huce don haka sai daf da shan ruwa ya dawo, lokacin kuwa tana tsaka da aiki da yake itace da girki. Bayan an sha ruwa yana kashingide a falonta yana kallon TV yayinda ita kuma take zaune tana bawa 'yan biyu abinci, ta dan yi gyaran murya tace

"Abban Nawwara gobe fa ina da jarrabawa."

Ba tare da ya kalleta ba ya bata amsa

"Allah ya bada sa'a."

Ta dan yi shiru kamar tana tunanin wani abu, jimawa kadan tace

"Toh a ina zan bar yaran?"

"Da ya kika shirya za kiyi da su?"

"Toh ai ka ga dama Zulaiha nake tunanin bari da su gashi ta tafi gida."

"Eh, don kuwa Sa'an ma tana kwance likita ya ce a barta ta kwana biyu bata komai saboda ta buge a kanta gashi kuma kan nata yana ciwo. Dazu ma Baffan Zulaihan yace min sun je an yi hoton kwakwalwa sai gobe za a kaiwa likitan in ya ga babu matsala watakil ya sallameta goben."

"Allah sarki, Allah ya bata lafiya."

Suka dan yi shiru da taga ba zai sake cewa komai ba tace

"Su Ummanmu kuma bayan fitarka na kirawo su ashe ita da Ya Ummu sun tafi Warawa, a kan maganar gonar Baban su Umman da ake rigima akan rabon gadonta."

"Ikon Allah, ashe har yanzu basu samu an raba wannan gonar ba?"

"Uhm! Kasan tana da girma kuma masu son ta suna da yawa har wadanda basu da gadonta nema suke suce ya sayar musu da wani kaso kafin ya rasu."

"Allah ya sauwake."

Suka sake yin shiru na wani dan lokaci sannan tace

"Umman dai ta ce min goben kafin magriba za su dawo don haka jibi zan iya kaisu, amma goben nake tunani. Ina da paper 4pm to 6pm."

Ya gyara zama yana tunani, da aka dan yi jim ya dube ta yace 

"Sai ki barsu wajen Mommy tunda jarrabawar ba dadewa bane, zan yi mata magana in an jima in na shiga wajen nata."

Tace 

"Toh Allah ya kaimu."

Hakan ya samar mata natsuwa dama ba ta so ta kaisu gidan Ummanta domin can akwai kasa a tsakar gidan. Gashi Ummansu ba ta hana yara wasan kasan takan ce a barsu suyi na lokaci ne. Kullum suka je gidan haka ake barinsu suyi wasan kasa su more. Can a kasan zuciyarta ta san Mommy bata da mugunta don haka bata jin wani abu zai sami yaranta in ta barsu a wajenta, in dai ma ta barsu goben to jibi ma nan za ta barsu ai dai daga nan an gama.

Bayan ya dawo daga sallar tarawih ya kamata ya shiga wajen Mommy, amma da yake ya bar wayarshi a falon Saudah kuma yana son yin waya sai bai shiga ba, yana dawowa kawai sai ya huce wajen Saudah. Inda ya bar wayarshi nan ya sameta, ya dauka ya duba har ma an kirawo shi. Nan ya zauna a kan kujerar dining table ya fara waya; kayansa ne suka zo bayan ya biya duk wani clearance na custom sai aka ce wai ba a ga rasit ba sai ya sake biya shine yake ta shige da fice don ya tura musu wani rasit din kada su lalata masa kaya. Haka ya zauna ya dinga kiran mutane har wajen awa daya, bayan ya gama Saudah ta zuba masa shayi ya sha sannan ya tafi wajen Mommyn. Da ya shiga wajen nata babu kowa a falo sai Ahmad yana zaune a dining table yana aiki a computer. Abban yace

"A'ah, lissafin kudin ne har yanzu amsar bata fito ba chief account officer?"

Yayi dariya yace

"Wani dan aiki ne Abba ban karasa ba."

"Toh Allah ya bada sa'a, Yanyanka ka biyewa kukayi ta yawo gashi ya hau jirgi ya barka da kwanten aiki."

Abban ya fada. Da yake Baba karami ya zo tun ranar Juma'ah kuma tunda ya zo suke ta yawo suna yiwa dangi gaisuwar azumi har Bichi sai da suka je, yau da safe ne suka je wajen Baffa Hassan daga can Ahmad ya ajiye shi a airport ya huce.

"Ina Mommynka? Abban ya tambaye shi

"Tana daki."

Ya huce ya nufi dakin nata. Tun daga bakin kofa ya ga alamar fitilarta a kashe take don haka ya tura kofar a hankali. A kan gado ya hangota , sai da ya karasa tsakiyar dakin ya tabbatar lallai tayi bacci don da bata yi bacci ba yana taba kofa za ta farka. Don haka sai ya juya ya fito ya mayar da kofar a hankali ya rufe. Ita kuwa tana jinsa tayi shiru saboda tun da ya dawo masallaci take jiransa. Ya riga ya saba idan ba ke ce da kwana ba yana dawowa daga sallar tarawih wajenki zai fara shiga, baya fin minti ashirin sai ya fice ya koma inda zai kwana. Da yake yana son fruit salad yau har dibar masa tayi kafin ta sa suga ta sa shi a fridge yayi sanyi tana jiran in ya shigo ta bashi amma shine sai yanzu wajen sha daya sannan zai shigo, don haka tana jinshi ta yi luf har ya gama tsayuwarashi ya fice. Ya tarar da Ahmad a inda ya barshi yace

"Kannenka duk sun kwanta ko?"

"Eh Abba."

"Toh Allah ya bamu alkhairi, zo ka rufe muku kofar."

Abban ya fice Ahmad ya rufe kofa ya koma ya ci gaba da aikinsa.

Washe gari da safe da wuri ya shirya zai fita saboda akwai wanda ya kamata ya gani a kan maganar rasit din da ya kai har Lagos aka ce ya bata. Sai da ya gama shiryawa tsaf wajen karfe tara sannan ya fito ya shiga wajenta. A wannan lokacin har ta gama wanke wanke da gyaran gida da taimakon yaran har sun tafi makaranta. Ta fito daga wanka tana zaune a gaban mudubi ya same ta, bayan ta amsa sallamarshi yace

"Jiya ai na shigo kina ta minshari har bakin gate ana jiyowa."

Tace

"Toh maigidana ya iya cefane, na ci na koshi ba sai nayi ta bacci ba."

Yayi dariya yace

"Lallai ne, Allah sarki maigidanki duk kudinshi a nan suke karewa a cefane."

Itama dariyar tayi tace

"A'a kudi dai ba nan ake kawowa ba banki ake kaiwa, ni cefane kawai na karba."

"Wallahi custom ne suke son su yi min tsiya duk da na kula kamar akwai Hadin baki shi yasa har wajen sha daya Ina ta waya sai da na gama sannan na shigo kun yi bacci kebda yara. Yanzu ma can office dinsu na Kano zan je don kamar matsalar daga nan ne."

"Toh Allah ya warware, in Sha Allah ba za a sami matsala ba."

Har ya juya zai fita ya dawo yace

"Za ta kawo miki yara ki rike mata su za ta je makaranta jarrabawa."

Ta kalleshi tace

"Wa kenan?"

"Saudah mana, tana da jarrabawa in an jima."

"Allah ya bada sa'a, sai dai nima zan je islamiyya 12pm zuwa 1pm gashi idan na dawo nice da aiki bazan sami damar rike mata su ba."

Ya kalleta da mamaki ya saki hannun kofar da da ya rike zai bude yace

"Toh ai ita sai wajen biyu za ta fita."

"Ta tafi da su kawai, ba zan sami dama ba."

Mamaki ya kara kama shi 

"Rabi, nace ki rike mata su taje jarabawa ko?"

"Don Allah ka bar wannan zancen."

Ta dauke kai

Ya bita da kallo na dan lokaci sannan a fusace yace

"Umarni nake baki Rabi kina gaya min ba za kiyi ba? Toh idan ta kawo miki su ki zubar dasu ko ki kore su."

Ba tare da ta kalleshi ba tace

"Ba wai n...."

Kafin ta karasa fadar abinda za ta fada ya fice ya rufe mata kofar da karfi sai jiyo karar rufe gate tayi ya riga ya fita. Ta ja tsaki a fili tace

"Wallahi ba zan rike mata su ba sai dai ka zauna ka rike mata su, shekaran jiya ta gama zagi na sannan yanzu a zo ace za ayi min dole. Kwa san yanda za kuyi da yaranku tunda ba ni na haifa muku su ba."

Ta kasa gane abinda ya sa yake so lallai sai ya takura mata. Ita fa dama ba mace ce mai son raino ba, yaranta ma da Allah ya bata Allahn ne kadai ya san yanda tayi rainonsu don wata rana in ta kalle su ita da kanta ma ta kan tambayi kanta ya akayi ta sami karfin halin jure rainon yaran nan. Shekarun auta goma sha uku don haka ta manta yanda ake goyo, yanzu raino ko na 'da 'daya baza ta karba ba balle na biyu ko da kuwa na minti daya ne. Da ma ana ganin mutuncin ta ne. Kuma yanzu wannan da yake da kuna a hannu ma ita ya za ta yi da shi? Shekaran jiya aka gama cewa Auta ya fasawa Nawwara baki idan ta karbi wannan duk abinda ya sami kunar nan haka za a ce itace. Ta yatsina baki ta fada a fili

"Wallahi bazan karba ba, kwa san ya da za kuyi da su."

Shi kuwa Abba yana fita daga wajenta ya shige mota ya fice, bai koma wajen Saudah ba domin ya riga ya gama magana da ita. Ya barta a kan idan ta shirya ta kaiwa Mommy su ta tafi. Har yaje office din custom yana tunani kala kala, ya rasa wannan kiyayya ta Rabi da Saudah. Ga shi a zahiri sai ya ga kamar Rabi ba kiyayya take nunawa ba, amma yanda take nuna musu halin ko in kula yayi yawa. Ya san an dan sami matsaloli amma ai komai ya huce tun tuni. Ita ko tausayin yarinyar nan bata ji ma, balle ta taimaka mata da yaran. Kafin ya gama abinda yake yi ya isa kasuwa ya manta da wannan maganar ma gaba daya.

Itama Mommy yana fita ta zira doguwar riga ta kwanta bacci. Sai wajen sha biyu saura sannan ta tashi, da yake saboda azumin yanzu 12pm zuwa 1pm suke islamiyya don haka nan da nan ta shirya ta zura hijabinta ta fice islamiyya. Sai wajen karfe daya da kwata ta dawo, har zuwa lokacin kuma Auta da Khalifa basu dawo daga makaranta ba. Suna da mukullin kofar falon don haka tana shiga sai ta mayar da mukulli ta rufe kofar saboda wanke fuska kawai zata yi ta dan kwanta ta huta kafin karfe biyu mai taya ta aikin azumi ta zo, don sun riga sunyi sallar azahar a makaranta. Bayan ta wanke fuska ta kwanta kenan a dakin sai ta ji bugu. Ta tashi ta fito tana mita a ranta; idan auta ne sai ta rankwashe shi don tace ya dinga hakuri yana jiran Khalifa tunda mukullin a hannun Khalifa yake, shi kuma in dai ya ga Khalifa ya tsaya hira sai yayi sauri ya riga shi zuwa gida. Tana bude kofar ta ga Saudah, sai a lokacin ta tuna da maganar da suka yi da Abba.

'Au Bai yarda da abinda nace ba kenan, za su gane kurensu.'

Ta Bude kofar kadan ta tare hanyar shiga tace

"Umman Nawwara ce? Ya yaran?"

"Lafiya kalau, cewa yayi na kawo miki su idan zan tafi jarrabawa."

Ta fada ba yabo babu fallasa. 

Mommy ta kalleta tace

"Sai dai ko baki ji da kyau ba gaskiya ba ni yace ki bawa su ba, don yanzu ma ni zan shiga kicin."

"Ai kuwa nan yace na barsu, bari dai nayi masa waya muji."

Ta shiga kokarin zaro waya daga jaka ita kuma Mommy ta mayar da kofar ta rufe. Ta ja yaran suka koma kan barandar falonta tana mamaki, ba wai na kin karbar yaran kawai ba harda ma na kin bari su shiga falon. Ta ajiye kayan hannunta sannan ta kirawo shi a waya. Yana dauka bayan ya amsa sallamarshi tace

"Kace na bar su Baffa a wajen Mommy ita kuma ta ce ba a wajenta kace na barsu ba."

Yace

"A'ah, haka tace Miki?"

"Eh."

"Tana ina?"

"Tana wajenta ai ta rufe kofa."

Ya ja tsaki sannan yace

"Bari na kirawo ta."

Kafin ya ajiye wayar tace

"Don Allah kayi sauri ka ga yanzu wajen daya da rabi, karfe biyu za mu shiga na kusa makara."

Suka ajiye wayar. Ta kagu ta tafi saboda biyu ta kusa, tsayawa tayi ta gama abinda take yi kafin ta fito tana tunanin a kasa da minti talatin za ta kai BUK. Da ta San ma Mommy za ta bata matsala da tun wuri za ta fito. Allah dai ya sa kada su bata mata lokaci.

Suna ajiye waya ya kirawo Mommy, bata ma san yanayi ba saboda wayartata tana daki tana chaji ita kuma tana dakinshi tana gyarawa don shine kadai bata gyara ba kafin ta fita. Tana can tana aikinta Saudah ta sake buga mata kofa, kamar yanda tayi dazu haka ta yi mata a bakin kofa. A gaggauce Saudan ta miko mata waya tace ya ce ki karba za kuyi magana ya kirawo ki baki dauki ta ki wayar ba."

Cikin halin ko in kula Mommy tace

"Oh, tana chaji wayar bari na kirawo shi."

Ta juya ta koma ta rufe kofar ba tare da ta saurari me Saudan za ta ce ba. Ta kara wayar a kunnenta tace

"Kana jin abinda tace ko? Ta koma ciki. Don Allah kayi sauri kar na makara biyu fa saura."

Ba tare da ya ce komai ba ya jiye wayar ya sake kiran Mommy. Ko bi ta kan wayar ma bata yi ba ta cigaba da aikinta. Ta dai san ko me zai yi mata ba za ta karbi yaran nan ba sai dai ayi duk abinda za ayi, da ganin mutuncin ta Saudan take yi ne ma da sai ta daure domin ita a yanda take tuno wahalar kula da yara ma bata ko sha'awar ta sake yi. Sai da ya kira sau biyu ba ta dauka ba yana kan na ukun sai kawai ya dauki mukullin mota ya kamo hanyar gidan. Ko wanne irin taurin kai Rabi take ji da shi lallai yau zai sauke mata shi don sai ta rike yaran nan. Wannan wace irin fitina ce?

Tana na tsaye a kan baranda yara suna ta wasan su musamman Hanan wadda bata da wani ciwo, sai kaiwa da kawowa takeyi tana neman fashewa da kuka. Ta taba wayarta ta kalli lokaci taga karfe biyu saura minti biyar, ta sake danna masa kira. Yana dagawa kafin tayi magana ya ce

"Gani nan na kusa karasowa gidan."

Ya katse wayar ya ajiye. 

Sai da ta goge kwallar saboda takaici. Tana daga kai sama ta hango tagar gidan makota. Da mutunci suke yi ma da ko a makota ai za a rike mata su sai dai ita tunda ta zo unguwar bata kula kaf matan layin. A cewarta dukansu kawayen Rabi ne don haka babu gidan da take shiga. Wadanda take harka da su can kasan unguwa suke Kuma ba irin wadanda za ta kaiwa yara bane. Tana na tsaye taji tsayuwar motarshi, kafin wani lokaci ya turo gate din ya shigo rike da mukullin mota. Nan da nan ta nufi wajenshi yace

"Ina Mommyn."

"Tana ciki." Ta fada taba nuna wajenta.

Ya karasa ya sa mukullinshi ya bude kofar ya shiga. Tun daga nan bakin kofar yake kwala mata kira 

"Rabi, Rabi."

A kicin take tana aiki, ta ajiye aikin da ta jiyo kiranshi ta fito daga kichin din ta tsaya daga bakin kofa tace

"Sannu da zuwa."

Bai amsa ta ba ya cigaba

"Wanne irin wulakanci ne na ce ta baki yara ta tafi makaranta za ki ce ba ke nace ta bawa ba?"

Ya juya ya dubi Saudah da take bayanshi tana ta wata rawar jiki yace

"Zo ki bata su mu je na kaiki."

Ta nufo mommy da sauri yayinda Mommyn ta rungume hannanyenta tace ai na ce ba zan rike su ba, ta tafi da su ko kai ka zauna ka rike mata su."

Kafin ta karasa wajen Rabin ta dakata, tuni hawaye sun wanke mata fuska saboda agogon bangon da yake saman kofar kicin din ya nuna mata karfe biyu da kwata. Ya dubi Mommy a fusace yana nuna ta da yatsa ya ce

"To wallahi baki isa ba Rabi, ko ki rike su ko ki zo ki bar min gidana don su gidan ubansu ne babu yanda za ayi dasu."

Gabanta yayi matukar faduwa saboda bata taba tsammanin zai iya furta mata kalami mai kama da wannan ba, nan da nan idanuwanta suka ciko da kwalla. Ana haka Auta da Khalifa suka yi sallama suka shigo suna kallon iyayen nasu, a hankali suka huce kusa da Mommy Khalifa ya kamo hannunta ya rike, da kyar ta makale kwallar da ke idonta tace

"Duk abinda kace zan iya yi maka amma bazan rike mata yara ba, yaro yana cikinta ma na bi shi na kashe balle an hada min biyu masu rai. Ba zan iya ba ta je da su kawai."

"Toh kuwa wallahi sai dai ki bar gidan nan, don rashin imani awa biyu kawai ki rike mata yaran kin kasa saboda tsabar kyashi."

Maganganunshi sun yi matukar yi mata ciwo kuma sun tunzura zuciyarta. Kwallar da take makalewa sai da ta fado tayi sauri ta fizge hannunta da yake cikin hannun auta ta share. Ya nuna Saudah yace

"Ki bata su mu tafi."

Jikinta na rawa ta kara matsawa ta nufi Mommy, cikin hanzari ta daga mata hannu tace

"Ba zan karba ba ki je da su kawai."

"Sai dai ki zo ki fice min daga gidana Rabi don bazai yiwu na zauna da ke kina kyamar 'yayana ba."

Ta sake share kwallar da taki daina fitowa ta kawar da kanta daga kallon Auta wanda ya dawo gabanta yana mata alamar ya karbesu.

"Ki zo ki fice min daga gida nace yanzun nan."

Ya sake fada a fusace.

Saudah da ta koma bayanshi ta tsaya ta dan ja rigarshi ya juyo ya dubeta a fusace ta ma rasa me za ta ce masa. Da kyar ta Bude bakinta tace 

"Na makara ka zo mu tafi kwai."

Ya juya ya dubi Mommy

"Baki ji me nake ce miki bane?"

Ta sa hannu ta share kwalla ta fizge hannunta daga hannun Khalifa ta ratsa su ta huce ta shige dakinta. Gabaki daya tunaninshi ya tsaya, Bai taba tunanin Rabi zata iya barin gidansa ba ko me za ayi mata. Kafin ya gama wannan tunanin ta fito sanye da hijabinta da jakarta a hannu ta ratsa su ta huce ta nufi fita. Tuni Auta da Khalifa suka sa kuka. Auta ya nufo ta da gudu yana

"Mommy."

Abba ya daka masa tsawa ya dakatar dashi

"Koma ciki."

Binta kawai yayi da kallo har ta fice daga falon, idonshi har rufewa yake saboda kaduwa da takaici. Saudah ce tayi sauri ta dubi agogon bangon taga karfe biyu da rabi ta tabo shi tace 

"Ni dai na makara, an riga ma an shiga."

Ya huce na nufi kofa yana fadin

"Kwaso su muje."

Nan da nan ta kamo hannun Hanan dama shi Baffa yana hannunta. Kafin su fito tsakar gidan tuni Mommy ta fice. Ko da suka fito bakin gate inda mota take ma yana ta waige ko zai hango inda tayi amma bai hangota ba. Saudah ta zuba yaran a bayan mota ya fizgi motar suka kama hanya. Duk yanda suka kai ga sauri sai da suka sami cunkoson motoci a hanya don haka kafin su kai BUK new site karfe uku ta riga ta yi. Suna shiga ta nuna mishi inda ake jarrabawar ya kaita har bakin kofa. Yace

"Ki barsu a nan kije ki yi ki fito mu tafi." 

Kafin ta bashi amsa ta hango mutum biyu 'yan ajinsu sun fito daga dakin jarrabawar da takarda a hannunsu, nan da nan hawayen ya wanke mata fuska tace

"Inna lillahi wa Inna ilaihi rajiun, shike nan ma ai tunda wasu suka fito ba za a barni nayi ba. Absent kawai za a sa min."

Yayi tsaki yace

"Ki je dai ki gani kin tsaya kina wani koke koke."

"Ba za su ma saurare ni ba."

Ya sake yin tsaki ya fice daga motar ya nufi dakin jarrabawa. Jimawa kadan ya fito ya tashi motar tana fadin

"Sunce kin makara sai dai ki sake course din next year."

Wani malolo ne ya tokare mata makogoro saboda takaici. 3 credit course ya zamar mata kaya, ga shi sauran ma da tayi jarabawar ba wai tana da tabbas bane amma wannan wane irin abu ne. Dama ta san yanda yakewa wannan karatun nata diban albarka sai ya janyo mata. Sai da suka kusa isa gida sannan ta ta da su Nawwara don haka ta gaya masa ya tsaya a makarantar ya dauko su sannan suka huce gidan tana share kwalla, ta kwashi yaran ta fito daga motar shi kuma ya juya kan motarshi ya koma kasuwa. Rasa jarrabawar da Saudah tayi bai dameshi ba kamar yanda tafiyar Rabi ta dame shi, sai yanzu ne ma ya tabbatar bai san Rabi ba don kafin yanzu ko a mafarki ya zata idan ya koreta hakuri za ta fara bashi don ya barta ta zauna, ko ba don shi ba don yaranta. Amma babu komai ya san ba za ta huce wajen Shafa ba, sai zuwa jibi idan basu kirawo shi ba shi sai ya je a yita ta kare. Ya san idan aka mayar da maganar a gaban shafan ma suyi mata magana ta bari a zauna lafiya, ko shafa bata ce komai ba ya san Yayanta Munzali zai sa baki don shi ma matansa biyu. Haka har ya isa kasuwa.

Su Abba suna fita daga gidan Auta da Khalifa suka runtumo da gudu ko za su hangota, amma babu ita babu alamarta. A rude suka koma cikin gidan gashi kuma dukansu basu da waya, don haka suka zauna suka yi jugum jugum. Daga baya dabara ta fadowa Auta suka sake fitowa suka duba basu ga Malam Bala ba, da alama ya tafi wani wajen da sai su ari wayarshi su kirawo Madu ko Ahmad. Haka suka sake komawa dakin suna fargaba auta kuma yana ta share hawaye.

--------

Mommy tana fitowa daga gidan ta nufi titi don ta hau tasi ta tafi gidan Yaya Shafa. Tana tafiya zuciyarta tana yi mata kuna, bakinta har 'daci yake yi saboda takaici. Tana cikin tafiya ta juyo ta kalli gidan, hawaye suka kara wanke mata fuska. Addua kawai takeyi kada taga wanda ta sani ya tsayar da ita. Gabaki daya duk wani ragowar so da takeyiwa Abban Khalifa ya zube yau, wannan shine karo na karshe da zai yi mata wulakanci. Ta tuno wani lokaci bayan ta haifi Madu da suka sami sabani a kan tana son ya daukar mata mai aiki. Ya sa ta a gaba da fada, yana gamawa kuma ya fice ya barta. Gaba daya zuciyarta tayi kunci saboda a lokacin yaran su uku ne a tsaye take wuni, in ta kwanta da daddare kuma haka zata dinga yi tana tashi ta sa su fitsari, su sha ruwa ko ta gyara musu kwanciya sannan kuma ga bukatarsa shima, don haka bacci baya isarta haka za ta wuni ta kwana da ciwon kai. Don haka yana fita itama ta shirya yaran suka nufi gida, sai da suka je Baffanta ya sa ta a gaba da nasiha Inna tana tayashi sannan ta sami natsuwa. Inna ta karbar mata yaran tace ta kwanta a dakinta tayi baccin. Baffanta kuma ya kirawo Abban yace masa in ya tashi kasuwa ya biyo ya tafi da ita. A kan hanyarsu ta komawa ne ya dube ta yace

"Ni kika yiwa yaji don rashin kunya ko."

Tayi murmushi ta kawar da kai tace

"Ba yaji nayi ba kuma ba zan taba yin yaji ba. In dai ka ga na bar gidanka toh kai kace na tafi ko kuma ka nuna hakan idan ko na tafi toh ba zan dawo ba. In ba haka ba aure ni da kai mutu ka raba."

Wannan kalamin shi ya fado mata taji a ranta bata kaunar ta sake dawowa gidanshi, bata dai ji ya furta mata saki ba amma ko a kotu sai ya saketa. Ta gaji da wannan auren da ake tauyeta a cikinshi. Toh ai ma idan taje gidan Yaya Shafa ta san kafin a sha ruwa Yaya shafan za ta kirawo shi ko ta gayawa Yaya Munzali ya kirawo shi su saka ta a gaba ta koma, ko kuma ma suce ita ke da laifi sai ta bashi hakuri, musamman ma Yaya Munzali. Don haka sai ta tsallaka titi ta ta koma baya tana neman tasi, sai da ta tsayar da guda uku sannan a ta hudun ta sami wanda zai kaita inda za ta. Tana zama a bayan tasin wayarta tayi kara alamar sako ya shigo. Ta zaro wayar ta duba taga sako ne daga MTN, bayan ta duba sai kawai ta danne wayar ta kashe ta gaba daya domin batan son yin magana da kowa a halin yanzu kuma bata son kowa ya san inda za ta tafi. Gaba daya duniyar ta yi mata kunci, sannan ga azumi. So take kawai ta tafi inda babu wanda zai dameta har sai ta saita tunaninta.[11/19, 08:59] +234 813 346 3798: A DALILIN KISHIYA

Ko da aka sha ruwa ma haka suka sake yi mata, dukansu suka fito suka Bai Abban masallaci sannan ta jiyo Madu yana bawa Bala abincin da ta dafa musu. Ta Sha takaici kwarai, dole ta koyarwa yaran nan hankali musamman wannan tsageran Madun da take jin ya kusa ya fara kai mata duka domin shi sai ya kalli kwayar idonta sannan yake mata rashin kunya kuma gashi ta ga kamar Abban ma tsoronshi yake ji, don in dai laifi na Madu ne baya ma son a fada balle ya tsawatar. Bayan sun fita da safe ma tana kallo Salim ya fita da abincin sahur dinsu ya bayar. Tana so ta daina yin abincin da su amma bata san me za ta cewa Abba ba, don haka haka ta daure ta sake yin abincin da su Kuma suka sake bayarwa. Ga shi Kiri kiri an rasa mai dauko mata yara daga makaranta, da yake ma daga wannan satin za su yi hutu.

Tun daga ranar Laraba da Madu ya kai Abba gidan Baffa ya daina binshi kasuwa, idan Abban zai fita sai Madun yace makaranta zai je wajen supervisor dinshi na project shi kuma Abba sai ya bar masa motar ya dauki dayar ya tafi kasuwa. Yau ma Juma'ah haka aka yi, Madun tun wuri ya fice daga baya kuma Abban ya tafi kasuwa. Yana kasuwar ta kirashi a waya, bayan ya amsa sallamarta tace

"Ban ga mukullin store ba na wajena ga shi ina so na debo dankali."

"Garin yaya baki ganshi ba, ba yana jikin mukullin dakin ki ba?"

"Ai na cireshi tun da na fara barin Zulaiha, ina cire na store na bata saboda abinci sai na tafi da na dakina."

"Mtseww, toh yanzu ya kike so nayi miki? Ni bani ma da mukullin store din."

"Uhmmn to ko su Salim za ka yiwa magana su bani na wajen Mommy, in ba haka ba zan yi daren abinci fa."

"Hakane, ki tambaye su mana ko basa gidan ne?"

"Eh ina jin duk sun fice don na je kofar a kulle take."

Sukayi sallama ya kirawo Salim wanda shi kadai ne a gidan ya umarceshi ya bata mukullin mommy na store. Kafin ya fita kai mata mukullin sai da ya kirawo Ahmad yace

"Ya Ahmad Abba ya ce na bawa Umman su Nawwara mukullin Mommy na store, wai nata ya bata."

"Uhmmn, ok ka bata kawai."

"Toh Ya Ahmad mu me za mu dafa kuma? Ko debowa zan yi kafin na kai mata mukullin?"

"Haka ne fa, toh kana ji ko kayi shopping list yanzu zan turo maka kudi account dinka in kun dawo daga masallaci kuyi sayayyar kai da Khalifa. Ka bata mukullin kawai."

Suna ajiye waya ya dauki mukullin ya je ya sami Bala ya bashi yace ya kai mata. Yana zuwa ya buga mata kofa ya rage tsaho ya gaisheta sannan ya mika mata yace

"Dan Alhaji ne yace a baki wannan Hajiya."

Ta harareshi tare da fizge mukullin

"Wa ye kuma dan Alhaji?"

"Salim ne Hajiya."

Ta ja tsaki ta juya ta rufe kofar ta barshi a nan, tana shiga ta jefa mukullin a bayan wardrobe dinta tana fadin

"Sai in ga inda za a debo abinci a dafa ayi min rainin hankali."

Da yake Juma'ah ce kuma ranar hutu sha biyu aka taso yara daga makaranta, neman duniya ta yiwa Bala ya dauko mata su bata ganshi ba don haka ta hakura ta koma cikin gidan

"Wannan Balan ma sai na raba shi da gidan nan don na kula su yakewa aiki."

Haka ta goya Baffa ta dauki Hanan ta tafi dauko su. Tana dawowa da su Nawwara su Khalifa ma suka dawo, bayan sun yi shirin masallaci suka fito suna rufe kofa suka ji Bala yana bude gate yana ta sannu da zuwa, yana gama budewa motar Baba karami ta shigo. Dabi'ar tace da an taba gate sai ta leka ta ga waye don haka yanzu ma tana hangosu ta taga, tana ganin bala tayi tsaki tace

"Munafiki ai yanzu ya dawo, zan yi maganinku ne."

Abinda bata sani ba shine Bala buya yayi da yaga lokacin dauko yara ya kusa, kamar yanda bata damu dashi ba shima bai damu da ita ba amma kwana biyun nan yanda take mishi magana da hantara ya sa shima yace in dai ba a gaban Abban bane toh ba za ta more shi ba. 

Baba yana shigowa suka mayar da kofar suka bude suka tsaya suna masa oyoyo, Auta ne ya dauki jakarshi suka huce ciki gaba daya. Nan da nan shima ya shirya yace 

"Toh ku zo mu tafi masallacin gaba daya."

Har sun mike Salim yace

"Ya Baba mu fa in aka idar da Sallah sai mun tsaya a kasuwa mun yo sayayya."

"Ah, yanzu ku kuke shopping a gidan ne?"

"Mukullin store Abba yace mu bawa Umman su Nawwara wai nata ya bata, shine Ya Ahmad yace mu siyo kayan abinci saboda namu girkin."

"Ah, ba Abba yace ita take girkin ba ai shike nan kun huta sai muci abinda ta dafa, amma bari na kira Ahmad din."

Yana dauka yace 

"Har ka iso ne?"

"Eh, ina gida ma. Salim ne yace min wai ka ce su yo shopping shine nace su barshi mana muci abinda aka dafa."

"A haba, ai ka barta kawai a bata homework. Ka san duk ita take gotawa Abba saiti hora ta za muyi tukunna su siyo kayan abincin kawai."

Dariya yayi yace

"Zama da Madu ya lalata ka wallahi, toh shikenan sai mu je gaba daya."

Suna gamawa da masallaci suka huce kasuwar tarauni, kudin ma da Ahmad ya tura musu ba suyi amfani da shi ba Baba ne ya biya kudin komai; kaza, kifi, nama, kayan miya, vegetables da duka wani abu da suka san Mommy tana siya sai da suka siyo, shinkafa, taliya da macaroni ma carton suka siyo sannan ga dankali da doya da kwai. Haka aka zubo musu a mota suka dawo gidan. Tana sallar la'asar suka dawo don haka bata san sun shigo da wasu kaya ba, ta zata dawowa kawai suka yi daga masallaci. Daf da sallar magriba Madu ya dawo gidan, kusan tare suka dawo shi da Ahmad don yana shiga shima ya shigo. Kofar kicin a bude take don haka daga nan falon ya hango kayan da aka ajiye ya dubi Salim yace

"Kayan meye a kichin haka."

Ya bashi labarin abinda ya faru yace 

"Me yasa ka bata, da ka Sani ka kirawo na bata in ya so na gyara mata saitin ta da ya goce."

Ahmad da ya riga ya shigo yana jinsa yace

"Rabu da ita, ita ai in aka hanata mukullin store babu yanda za tayi taci abinci tunda shi kadai ke ci da ita a duniya, ai sabon homework za a bata."

Ya kyalkyale da dariya yace 

"Mu je zuwa."

Baba karami da yake kwance a daki ya kwalawa Madu kira ya karasa da sauri yana Fadin

"Ai yanzu zan zo na kwashi gaisuwa."

"Ina Abban?"

Ya karasa cikin dakin sannan ya bashi amsa 

"Ba dashi muka fita ba ai, makaranta naje wajen supervisor na."

Kafin su gama magana suka jiyo dawowar Abba dukansu suka fito don yi masa sannu da zuwa banda Auta da Madu, su zamansu suka yi a daki. Yana fitowa daga mota Baba ya gaishe shi, yana ta raba ido ko zai ga auta bai ganshi ba ya san yana ciki. Kafin mommy ta bar gidan kullum Auta ne yake raka shi cikin gida da kayan da ya siyo, ko bai siyo komai ba sai ya karbi wayarsa ya kai masa har falo sannan su rabu amma tunda abun ya faru ya ma daina kula shi kwata kwata. Nan suka rabu ya shige wajen Saudah suka koma wajensu. Kamar kullum kafin a tafi masallaci Khalifa ya shiga ya karbo musu abinda ta dafa, duk sun huce masallaci don Baba ma da Abban suka tafi Madu ya tsaya ya bayar da abincin. Ta yi matukar mamaki da takaici da taga sun bayar da abincin, bayan ta zuba musu sai da ta samo gishiri da yawa ta zuba yanda ta tabbatar bazai ciwu ba amma gashi ko dubawa basuyi ba suka bayar. So tayi ace basu dafa komai ba kuma wannan ya ki ciyuwa. Ta jijjiga kai tace

"Na san dai ba zai huce indomie ba ko bread, amma za mu hadu ne."

Bayan Abban ya zauna a kan dining table tana tsaye tana hada masa shayi ya dauki waya ya kirawo Baba, kafin ta gama hada shayin yayi sallama Abban ya amsa sannan ya shigo

"Kana wani abun ne Baba?"

"A'a Abba abinci kawai zan ci."

"Zo ka zauna a nan mu ci abincin." Ya fada yana nuna masa kujera.

Ya karasa ya zauna, Abban ya dubi Saudah yace

"Ki dauko masa Kofi da plate yaci abinci."

Ta huce kicin ba don ta so ba ta dauko abun da akace ta dauko ta dawo ta ajiye masa a gabansa, shi kuwa ko kallonta bai yi ba. Ya janyo kayan shayi ya hada Abba ya tura masa flask ya debi dankali da kwai ya dau wani kwanon ya debi farfesun kaza ya fara ci suna hira da Abban. Ta tattara yaran ta debi abinda za ta diba ta huce daki, duk da tana so taji abunda za su tattauna amma takaici ba zai barta ta zauna a wajen ba. Abba ya dubi Baba yace

"Yanzu kai bakabda wani clue na inda Mommy za ta tafi."

"Wallahi ban sani ba Abba, Allah ya sa dai ba wani abun ne ya sameta ba bayan ta fita ko kuma aka sace ta."

Ya jijjiga kai yace

"Ka bar wannan zancen in Sha Allah ba sace ta aka yi ba, tana nan lafiya. Na fi tunanin fushi dai tayi kawai ta tafi wani wajen, Allah dai ya sa a sameta kawai. Wallahi na zata gidan Shafa za ta tafi."

Damuwar da ya gani a fuskar Abban ta sa yayi matukar tausaya masa yace

"In Sha Allah za a sameta Abba."

"Allah ya sa, haka nake fata."

Suka yi shiru na dan lokaci sannan Abban yace

"Ka ga Auta kuwa, yana ta kuka fa."

"Ai ya daina Abba."

"Hmmn!"

"Ya aikin naka?"

"Lafiya kalau."

"Toh ma Sha Allah, Allah ya kara tsarewa. Ka ga yau ashirin da daya ga wata Allah ya sa dai a sami Mommy kafin Sallah."

"Amin."

Nan suka gama cin abincinsu sai da Abban ya tashi ya koma kasa sannan Baba yace

"Abba bari naje can din."

"Toh Baba, nima in an jima zan shigo."

Ya fice ya bar Abban a nan. Ko daya Abba baya so faruwar wannan lamarin ya shiga tsakaninsa da yaranshi, wace irin rayuwa ce 'yayan da suka girma ba su damu da kai ba kananan kuma kafin su girma ma ai mutum ya mutu. Fata kawai yake a sami Mommy don ita kadai ce za ta dawowa da yaran nan walwalarsu.

Sai da suna dawowa daga sallar tarawih ne Baba ya ja Auta suka yiwo gaba, a nan yake bashi baki yana ce masa ya dinga yiwa Abban sannu da zuwa. Bayan sun koma gidan dukansu suna falo a zaune Baba ya dubi Madu yace

"Wai me yasa ka daina zuwa kasuwa da Abba."

Ya dauke kai yace

"Babu komai ina da abun yi ne a makaranta."

"Toh daga yau kada ka sake barinshi ya tafi kasuwa shi kadai in ba haka ba ranka zai 'baci."

Ya dubi sauran yace

"Mommy bamu san inda take ba, dai dai muke da marasa uwa. Abban shi kadai yayi mana saura babu yanda za muyi dashi. Idan ya fadi ya mutu ai sai mu zama marayu gaba daya ko, ita matarshi bata da asara."

Duk suka yi shiru na dan lokaci suna share kwalla, bayan sun nutsu yace

"In dai Mommy ce in Sha Allahu za a ganta."

Suka sake yin shiru bayan wani lokaci ya dubi Ahmad yace

"Ni na ga ma kamar Abban bashi da lafiya."

"Wallahi nima haka nake ganinshi, ina ga damuwa ce kawai."

"Toh Allah ya sauwake."

---------

Washe gari da safe kafin Abba ya fito Madu ya sa Bala ya wanke mota, ya koma ya sa kujera a tsakar gidan yana jiran Abba. Abban yana fitowa ya tashi ya taro shi bayan ya gaishe shi ya karbi jakar Abban da wayarsa ya nufi motar, Abba yace

"Yau ba za ka makaranta bane Madu."

"Eh, na gama da supervisor din."

Abban ya mika masa mukullin CR-V din da ya dauko don da da ita zai fita yace

"Toh mayar da wannan ka ajiye."

Ya karba ya huce, Abban ya bi bayanshi suka shige wajen Mommy din. Can dakin Abba na wajen Mommy ya kai mukullin ya ajiye.

--------

Ayyuka da yawa da Madu ya saba kula da su a kasuwar haka ya je ya tarar da su babu wanda ya yi, don shima Abban ko ya je kasuwar ma ba wani abu yake iyawa ba, zama kawai yake yi. Suna shiga yau Abban ya sami waje ya zauna shi kuma Madu ya shiga aiki. Kafin wani lokaci azahar ta yi don haka aka fara tashi ana alwala, Lalo be ya zubawa Abba ruwan alwala yace

"Alhaji an zubi ruwan."

"Toh Lalo bari in tashi, kaina ne yake dan ciwo kadan."

Ya yunkara ya mike kenan yaji yana yin baya kamar zai fadi har sai da ya rike bango, yaran da suke shagon suka taso suka matso

"Ba komai, na ma mike in sha Allah."

Ya fada yana daga musu hannu, suka tsaya sai da suka ga ya tsaya sannan suka barshi ya fice. Madu yana idar da Sallah suka gaya masa suka ce yau shine karo na biyu da yake gwada faduwa a satin nan fa. Kafin karfe biyar yace a rufe shagon yacewa Abba gara suje ya ga likita. Ya yarda su je asibitin dai amma suna tafiya yana mita

"Lafiya ta kalau fa, rashin isasshen bacci ne kawai yake damuna, kuma ina sa rai in sha Allahu yau zan yi baccin."

"Ai gara dai muje Abba, daga can sai mu huce gida."

Suna shiga asibitin likitan yana shirin fita amma da yake Abban babban customer ne sai ya koma suka bishi a baya zuwa office. Bayan tambayoyi da likitan yayiwa Abba sai ya gwada blood pressure dinsa da kuma blood sugar, sai da ya gama rubuta sakamakon sannan ya dawo ya zauna a kujerarsa yace

"Alhaji jininka ya dan hau fa, shi yasa kake ciwon kai ga shi blood sugar din naka ma ya dan daga."

"Duk ni kadai doctor?"

"Kwarai kuwa Alhaji, don yanzu ma gado zan baka zuwa gobe mu gani don idan ka fadi za a iya samun matsala babba."

"Ba za a samu ba in Sha Allah likita, toh bari muje gida in an Sha ruwa sai mu dawo."

"Ai yanzu za ka sha ruwa Alhaji."

"Ai kuwa doctor ba zan sha ruwa yanzu ba, saura fa bai fi awa daya a sha ruwa ba kuma na gaya maka yanzu ma babu abinda nake ji."

Madu ma ya sa baki shi da likita suka yi ta lallaba Abba amma ya ce ba zai karya ba, don haka likitan ya hakura ya basu gado dai Abban kuma ya yarda ya kwanta da sharadin gobe zai tafi gida. Sai da Madu ya tabbatar Abban ya kwanta sannan ya fito daga dakin ya kira Baba ya gaya masa. Nan da nan suka shiga dakin shi na wajen Mommy suka dauko masa kayan bacci, Baba yasa Khalifa da Auta a gaba suka hau CR-V din Abban suka fita, ya barwa Salim tashi motar in sun gama yiwa Abban abinci su taho. Da yake sun riga sun dora farfesun kaza sai kawai Salim ya debo ragowar alkamar da Mommy take yiwa Abba dashishi da yake bata kaiwa store; musamman take bayar da alkama a gyara mata ita na store din kuwa na kamfani ne wanda Abban yake siyowa, take ya dora dashishi ya hada kayan miya ya yi sauce. Ana daf da shan ruwa ya gama ya zuba ruwan zafin a flask ya dauko ya kawo musu mota. Ahmad ya fito suka rufe kofar suka shiga mota suka fice.

Tana kichin ta jiyo tashin CR-V sai da ta leko don ta tabbatar. Yanzu ma da ta ji ana bude wata motar sai da sake lekowa. Ta yi mamaki kwarai da ta ga suna shiga mota da abinci, ta tambayi kanta ko dai Abban ne bashi da lafiya. Ya za a yi kuma bashi da lafiya ya kasa kiranta, sai dai idan daya daga cikinsu ne bashi da lafiya. Sai kuma ta tuna zai iya yiwuwa Mommy aka gani , ta tabe baki tace

"Su karata."

Ta koma ta cigaba da shirya abincinta a kan tebur. 

A hanya Baba ya tsaya suka sayi burodi da kayan shayi, bayan sun shiga wajen Abban suka dan yi mishi sannu Baba ya zauna a gefen gadon kusa da Abban. Ya faki ido ya kashe wayar Abban saboda ya san da an yi kirana magariba za a fara damun shi da waya, da yake shima a gajiye yake bai ma san an yi ba. Ana kiran magariba su Salim suka shigo, nan da nan ya zuba masa abinci Auta ya hada masa shayi mai kayan kamshi ya matse masa lemon zaki guda daya a ciki don haka Mommy take masa tunda ya daina shan sugar. Saka su yayi suka rufe abincin sai da yayi Sallah sannan ya zauna ya fara ci, su kuma suka fice Ahmad ya ce su je su nemi restaurant su ci abinci. Baba ne kawai ya zauna yace su yo masa take away, shima ya hada shayi ya zauna yana sha Abba yana cin bainci.

Ji yayi kamar ya dade rabon da ya ci abinci a nutse kamar haka, sak yanda Rabi take masa. Ga shi kuma ya ci sosai ya koshi, rabon da ya koshi haka ma ya manta. Sai da ya ci ya koshi ya shanye shayinsa sannan ya koma kan gadon ya kashingida ya dubi Baba yace

"Salim ne ya dafa abincin nan ko?"

Yayi murmushi 

"Shine Abba."

"Salim da mace ne da an kwashi girki."

Suka yi dariya gaba daya, Abban ya zame ta kwanta. Jimawa kadan su Ahmad suka shigo suka zauna suna hirarrakinsu, sai da suka ga Abban ya fara gyangyadi sanan suka tashi sukayi sallama suka bar Ahmad a nan don ya kwana da Abba suka huce.

---------

Tun tana saka ran Abba zai zo Shan ruwa har ta gaji ta chire rai. Wato saboda an ga sahibarsa shine ya manta dani ma gaba daya, tana yi tana faman duba waya. Bayan ta idar da sallar magariba ta gaji da jira don haka ta dauki waya ta kirawo layinsa gaba daya taji su a kashe. Mamakinta ya karu, ta fara tunanin akwai abunda yake faruwa amma aka yi mata banza. Lambar Madu kawai take da ita kuma ba za ta kirashi na saboda kar ya zage ta, gaba daya tunaninta ya kare. Tun tana mitar abincin da ya bari ta dafa bayan ya san ba zai ci ba har ta fara fargabar ko wani abu ne yake faruwa. Ta fito bakin kofa ta kirawo Bala mai gadi ta tambayeshi inda su Auta suka tafi, yace mata shima bai sani ba don basu gaya masa ba. Haka dai tun abun yana bata haushi har ya fara bata tsoro. Sai can wajen goma na dare sannan ta ji shigowarsu motar Abban ce ta fara shigowa wadda suka fita shi da Madu sai CR-V tana binta, ta yi zaton Abban ne a motar don haka ta koma ta zauna a kan kujera taga ta inda zai shigo. Har ta gaji da jira nan ma bai shigo ba, sai wajen goma da rabi sannan ta ji Baba yana magana da Bala megadi, yana komawa ta fito ta kirawo Bala ta tambaye shi me Baba yace masa

"Cewa yayi na rufe gate."

"Ba tare da Abban suka dawo bane?"

"Ban sani ba hajiya da yake kafin na mayar da gate din sun shige ciki."

Jikinta babu kwari ta koma falo, abun ya fara bata tsoro kuma. Ta sake kiran wayar Abban a kashe don haka ta daure ta kirawo lambar Madu. Wayar tana kusa da Baba Karami yayinda shi kuma Madun yana bandaki don haka Baba ne ya amsa bayan ya amsa sallamarta yace

"Madun yana bandaki akwai wani abu ne?"

"Ina Abban yake, har yanzu fa bai dawo ba."

"Oh, ashe bai gaya miki ba an kwantar dashi a asibiti suna can shi da Ahmad."

Cikin matsanancin mamaki tace

"Au bashi da lafiya?"

"Eh."

"Hmn, sai da safe."

Ta katse wayar kafin yace wani abu. Madu yana fitowa daga bandakin Baba ya dube shi yace

"Ashe baka gayawa matarshi yana asibiti ba da yake kai kwallo ne ko?"

"Gani nayi ba ubanta bane kuma ba danta bane, yanzu da tayi wari ba gashi ta ji ba?"

"Allah ya shiryeka kai dai."

---------

Ko da gari ya waye kafin ma ta tashi daga bacci sun gama shirinsu kawai sai ji tayi suna fita da mota. Tayi kwafa ta ma rasa me za tace, don haka sai ta dauki waya ta kirawo Ummanta, tana dauka ta fara mita

"Umma Kinga wulakancin kuwa da yaran nan suke min? Tsabar raini Abban Nawwara bashi da lafiya tun azahara suka huce dashi asibiti daga kasuwa amma aka rasa wanda zai gaya min kuma ya kashe wayarsa har sai goman dare bayan sun dawo sun sa an rufe gate sannan suke gaya min, shima kuma sai da na tambaya. Sannan yanzu ma da nake miki magana sun fice daga gidan Babu wanda yace min komai kkuma na san wajenshi suka tafi, sun barni da yara babu wanda yace min wani abu."

"Lallai wadannan yaran naki yan raini ne? Ke da mijinki Amma ba za su miki bayani ba, su sun zama matar shi kenan."

"Toh wa ya sani ne Umma."

"Toh kin ga, rabu da su, shirya ki tafi asibitin ai kin san inda yake ganin likita ko?"

"Na sani Umma, toh amma haka zan kwashi yara na goya wannan na ja sauran har asibiti bayan suna yawo a mota."

"Umm haka ne kuma, toh kawo min yaran sai ki tafi asibitin ke kadai."

Suka yi sallama nan da nan ta hau shirya yara. Sai da ta gama shirin ta tsaf tana sakawa yara kaya mai mata wanke wanke ta zo don haka tace mata ta tafi sai gobe don ba ta san lokacin da zata dawo ba. Ta riga ta yanke shawarar in a asibiti zai kwana tog ita a gidansu zata kwana jibi ta dawo. 

Can a asibiti kuma wajen karfe tara likita ya shigo ya sake yiwa Abba gwaje gwaje ya dubi Baba da yake tsaye a gefenshi yace

"Alhaji ya dage yanzu zai tafi gida, ka ga BP dai ya dawo normal amma blood sugar yana daukan time, sai an kula da diet dinshi sosai."

"Babu damuwa doctor in Sha Allah za a kula."

"Gashi ya dage sai yayi azumi don haka sai a kula da abincin nan sosai da shan magani.

Ya rubuta musu sallama suka kamo hanya. 

Tana tsaye a bakin titi tana jiran tasi da yara ta hango motocinsu sun dawo, da yake Abban baya gefen da take ma bai kula da ita ba sai dai su sun ganta itama kuma ta ga Abban ta ja tsaki a fili tace

"Gayyar tsiya."

Sai kuma ta tuna kamar fa Abban ta hango a gaban mota, don haka sai kawai ta tsallako da yaran suka dawo cikin gidan. Tana shiga Abban har ya riga ya bude falonta ya shiga yana mamakin inda take, a tsakiyar falon ta same shi kafin ya amsa sallamarta yace

"Daga ina kuke haka?"

"Hmn, yanzu muka fita mu biku asibitin sai kuma kafin mu sami mota naga kun dawo."

"Eh, ai na samu lafiya don kin ga ina ma azumi."

"Uhm, Allah ya kara lafiya."

Yace

"Amin."

Ya shige daki ya barta a nan sai da ta share kwalla saboda takaici, wai itace matar ko kuwa wadannan yaran nashi marasa mutunci. Shima kuma ga shi ko wani kulawa bai yi da ita ba ya shige daki. Daga mishi kafa kawai za tayi ya warke amma wallahi zai ji daga gareta don wannan wulakanci ya isheta. Haka ta daure zuciyarta ta shiga hidima da shi har ya gama wanka ya kwanta. Ta kara bawa kanta hakuri bayan la'asar ta shiga kicin tayi masa Alala da miyar hanta ta soya masa kwai. Sai da aka sha ruwa ya zauna a kan table ta hada masa shayi kenan sai ga Khalifa ya shigo da kwano ya huce table din yace

"Abba gashi, Ya Salim ne ya dafa maka."

Da fara'arsa ya amsa 

"Kai ai kuwa na gode, Allah yayi muku albarka."

Ya amsa da Amin sannan ya juya ya fice, ya sa hannu ta bude kwanukan. Funkaso ne yayi kyau sosai ga kuma miyar alaiyahu irin wadda yake so, ya ture kwanon alalan dake gabansa ya janyo na funkason, ya dauki miyar hantar ya juye a kan miyar alaiyahu ya fara ci. Kafin ta sake yin magana sai  ga Khalifa ya dawo da kunun tamba a flask yace

"Abba ga kunun tamba."

A ranta tace shegun yaran nan har sun iya dama kunun da ita in dai ta dama baya dadi, haka yace mata ta zo ta zuba mishi kunun ya ture kofin shayi ya hau cin abinci yana mata surutu.

Sai da ya gama cin abincin sannan tace

"Abba toh idan bani da wani amfani in tafi gida mana."

Ya dube ta da mamaki

"Ya za kice ba ki da amfani, saboda me?"

"Toh kai da 'yayanka kun ware ni, tun jiya baka da lafiya ba wanda ya gaya min sai ganinsu nayi goman dare suna rufe gate, sai da na tambaya aka gaya min gashi kai ma ka kashe wayarka baka meme ni ba. Gashi an sallameka babu wanda ya gaya min har na fita na kama hanya sai ga ka, abincin ma da na girka maka basu barka ka ci ba suka kawo wani. Toh ka ga ai bani da wani amfani, daidai da magani fa ina kallo ana yin kira Baba ya zo ya baka maganin ko kallona bai yi ba. Ai sai na tafi gida kawai na huta na daina yi muku shisshigi."

"Wa yace miki kina shisshigi ke da mijinki."

"Toh me nake yi in ba shisshigi ba?"

"Kada ki zama mai yin kishi da yara mana? Ke da za kiyi farin ciki yara suna kula da ni, ai taya ki suke yi fa. Da su Nawwara ne haka za ki ce?"

Ranta ya kara matukar baci wato itace ma take kishi da yara, ta sunkuyar da kanta don maganar da take so ta fada masa ta yi tsauri da yawa kuma bata so suyi fada yanzu. Suka dan yi shiru sannan yace

"Ai ba wani abun damuwa bane, ki gode Allah kina da masu taya ki ma."

Take ta mike tsaye don ta ga kamar so yake ya zage ta tace

"Bari na dubo Baffa yana bacci a daki."

Tana shiga dakin ta sa hannu ta share kwallar da take idonta. Lallai tana da aiki, wannan abun da yaran nan suke mata ai karuwanci ne gaba daya sun hanata kula da mijinta, lallai akwai aiki. Dole ta kirawo Umma su sake lissafi.

----------

Bayan ya rufe musu kofa yana tsaye a dining table shi kadai a falon yana kallon bango yana tunani har hawaye suka fara bin idonsa. Har Ahmad ya fito daga dakin yazo kusa da shi bai sani ba sai ji yayi ya dafa kafadarsa 

"Za a ganta fa Baba in sha Allahu."

Ya juyo ya fuskanci kaninsa ba tare da ya tare hawayen ba yace

"Toh ina ta shiga Ahmad? Sai yaushe za a ganta? Kwakwalwata ta kasa hutawa Ahmad. Inna lillahi wa Inna ilaihi rajiun."

Rike hannunshi Ahmad din yayi suka zauna yace

"Ka goge fuskarka kada Auta ya leko ya ganka bai yi bacci ba fa, za a ganta in Sha Allah."

Shima Ahmad din ya share kwalla suka yi shiru suna rike da hannun juna.

A falon nata ta tarar da Zulaiha tana kallon TV bayan tayi mata sannu da zuwa tace

"Bayan azahar na iso shine Abba yace na kwaso kayana na dawo nan tunda Mommy bata nan, yace min gidan Umma kuka tafi ya su Umman?"

"Lafiya kalau, ya jikin Umman taki?"

"Da sauki sosai, har ma ta koma harkokinta."

Ta barta a nan da yaran ta shige daki. Duk da ta so ace ta gama aiki da abinda Kaka ta bata kafin Zulaihan ta dawo amma ta ji dadin dawowartata, ko babau komai yanzu ta sami me  rike mata yara ta dan huta.

---------

Washe garin sallah ma haka aka cigaba da hidimon bikin sallah, gaba dayan su Baba karami suka je suka suka yiwa Yaya Shafa barka da sallah daga nan suka huce gidan Baba Munzali kamar yanda suka saba duk shekara. Bayan sallar isha'i nan falon Mommy suka zauna gaba dayansu har Abba suka yi hira, sunata alhinin bacewar Mommy a nan wajensu Abba ya tura Khalifa ya karbo masa abinci wajen Saudah ya zauna ya ci. Sai wajen Sha daya na dare sannan Abba yayi musu sallama ya huce wajen Saudah don ya kwanta. 

Katifu ne guda uku a dakin nasu, da safe sai su dora su daya kan daya idan an zo baccin dare sai a sauke su kwanta mutum biyu a katifa daya. Madu tare da Auta suke kwana a katifa don haka yau ma haka suka yi. Karfe biyun dare da 'yan mintuna Madu yana kwance a rigingine yayinda auta yake kwance rub da ciki Madun ya farka. Firgigit ya farka da karfi garin yunkurin mikewa ya doki bayan auta wanda shima ya tashi a firgice, bai ko saurareshi ba ya nufo kofa ya fizgi kofar da karfi ya budeta. Bude kofar ya farkar da su gaba daya har Baba karami wanda yake kwance a falo

"Kai Madu menene haka?" 

Baba karami da ya riga ya mike tsaye ya tambaya, su kuma su Ahmad gaba dayansu sun biyo shi da gudu. Kofar fita ya nufa ya kama fincikarta iya karfinsa, da yaga dai baza ta finciku ba sai ya fara bangazarta. Baba karami ne ya karasa kusa dashi ya dafa shi yace

"Madu wai ina zaka ne acikin daren nan?"

A firgice ya juyo yana ta zare ido ya doke hannun Baba karami yana fadin 

"Tafiya za muyi ni kadai suke jira ba ka ji suna kirana?"

Ya zabura a guje yayi kicin sai gashi da tabarya ya nufo kofar zai maka mata, kafin ya kai ga kofar Ahmad ya sa mishi kafa ya fadi yaceda sauran

"Ku tayani mu rike shi mana, baya hayyacinsa fa."

Duka suka rufa suka danneshi a kwance Baba ya ce da auta 

"Tashi kayiwa Abba waya."

Ya tashi ya dauki wayar Baban ya kirawo Abban wanda nan da nan ya taso ya taho. Yana zuwa auta ya bude masa kofa, ko da Madu ya kyalla ya ga an bude kofa motsi daya yayi ya watsar dasu ya nufi kofar, sai dai kafin ya kai Auta ya kuma tade shi ya zube suka sake danneshi aka rufe kofar. Kawai sai Ahmad ya kama karanta ayatul kursiyyu yana tofawa Madun a kansa, da yake a fili yake karatun suma duk sai suka fara. Nan da nan jikinshi ya fara saki ya fara wani irin nishi. Suka cigaba da karatun yayinda Abba ya dauki waya ya kirawo makocinsu mijin Maman Farida; da yake shi babban ma'aikacin jinya ne wato nurse. Tare suka shigo falon da Malam Bala ya dan tattaba Madu yana yi masa sannu yace

"Alhaji yana shaye-shaye ne?"

"Babu abinda yake sha wallahi, ko maganin asibiti ma sai anyi da gaske yake sha fa."

Ya kara kallonshi a nutse yace

"Wannan dai matsalar kwakwalwa ce, idan ka amice sai na kirawo mota a kai shi dawanau can ne gari na wayewa za mu je yaga babban likitan kwakwalwa don yanzu duk asibitin da za muje ma babu abinda za su iya yi masa."

Kan Abba ya kara kullewa ya kalleshi yace

"Alhaji Sule daman mutum zai iya samun matsalar kwakwalwa haka kawai? Tunda ka ga lafiyarshi kalau fa."

"Komai ma zai iya faruwa Alhaji."

Da yake sun danyi shiru da karatun ya faki ido ya kara yunkurawa zai fita Baban Farida yayi sauri ya rike shi suka sake danne shi yace su cigaba da karatun don ya ga kamar yana nutsar dashi. Haka suka danne shi suna karatu kowa yana kwalla, Baban Farida yayi waya aka turo musu ambulance daga asibitin dawanau. Sai da aka yi da gaske sannan aka iya saka shi a motar yana ta fizge fizge da ihu, suna kokarin rufe motar khalifa yayi wuf ya shige ya cigaba da yi masa karatu. Baba karami ya juya da gudu ya dauko motarsa , Abba ya shiga suka bisu a baya. Nan aka bar su Ahmad a tsakar gida suna share kwalla, Malam Bala me gadi ya karaso kusa da Ahmad yace 

"Allah ya bashi lafiya."

"Amin Bala."

"Wannan ba ciwon asibiti bane Dan Alhaji, wallahi sihiri ne ko kuma shafar shaidanun aljanu sune suke kiranshi don ma makarancin kur'ani ne kuma kuma kuna ta ayatulkursiyyu da tuni sun tafi dashi."

Ahmad ya kalleshi a gajiye, ya cigaba

"Ba za suyi tasiri ba in Sha Allah, ko nima gobe in naje gida zan samo masa taimako."

Haka suka koma suka karasa daren a falo, Ahmad da Salim suna karatun kur'ani, shikuma Auta yana kuka.

Kamar yadda ta saba tana tsaye tana kallonsu ta taga da yake akwai fitulu a tsakar gidan tar take gani. Ana ficewa da motar tayi shewa ta fada a fili

"Daya kenan, kadan kuka gani in sha Allahu ba zai dawo ba."

Maganganun da Bala ya fadawa Ahmad da su ya kwana a ransa kuma shima ya yarda da haka, toh idan ba aljanu ba menene? Haka kawai mutum ya farka wai shi ake jira tafiya zai yi, ga wani karfi da Madun yayi wanda ya fi na mutum. Basu iya samu sun je masallaci ba a nan suka yi sallar asuba, suna sallamewa Ahmad ya dubi Salim yace

"Ku zauna kada ku fita, zan je na gayawa Baffa ka san shine malami."

Ya fito ya sami Bala yace masa ya fita don haka kar ya fita sai wani ya dawo a cikinsu saboda yanda yaga su Auta sun kasa nutsuwa. Karfe shida yana kofar gidan Baffa, a hankali ya kwankwasa kofar. Baffan ne da kansa ya taho yana magana 

"Kamar bugu nake ji."

Daga waje ya amsa 

"Nine Baffa."

Cikin yanayi na mamaki Baffan ya amsa

"Ikon Allah, kamar Ahmadu kamar Tijjani."

"Ahmad ne Baffa."

Ya bude karamar kofar yana fitowa farfajiyar gidan ya hangoshi ya kama kokarin bude gate din yana fadin

"Ahmadu lafiya kuwa?"

Ya karasa budewa ya kamo hannun Ahmad suka shigo ciki suka zauna a falo. Suna zama Ahmad yace

"Madu ne bashi da lafiya Baffa."

"Subhanallahi, me ya sami Muhammadun?"

Nan yayi wa Baffa bayanin yanda abun ya faru, bayan ya gama yace

"Toh Baffa maigadinmu yace sai dai ko shafar aljannu ce sai nima naga kamar haka ne, amma shi Baban Farida yace matsalar kwakwalwa ce."

Baffa yayi gyaran murya yace

"Nima din kamar hakan na fuskanta tabbas akwai shaidanu a cikin lamarin, Muhammadun lafiyayyen yaro yaushe kwakwalwarshi ta sami matsala kuma a cikin dare."

Ya dan yi shiru kamar yana nazari, ya dago yacewa Ahmad 

"Ka ga wayata can a socket, miko min ita."

Ya tashi ya mika masa wayar, nan da nan ya danna kira tana shiga kuwa aka dauka yace

"Malam alfarma nake nema, yarona ne bashi da lafiya ko za muje ka duba min shi ko da akwai taimakon da za ka iya yi masa."

Bayan ya jiye waya ya cewa Ahmad 

"Tashi mu je."

Ya tashi Baba Yalwa da take bacci yayi sallama da ita suka fice. A hanya suka tsaya suka dauki Malam wanda Baffa yayiwa waya suka wuce. 

---------

Kafin su isa asibitin Baban Farida ya kirawo shugaban ma'aikatan asibitin don haka suna isa aka yi musu duk abinda ya kamata. Ma'aikata ne majiya karfi su uku suka kamo Madu suka shiga dashi wani daki su Abba suna biye, sai yunkurin fizgewa yake yi yana cewa

"Kuna ji suna kira na ku sake ni mu tafi mana."

Babu komai a dakin sai turke guda biyu na karfe ga ankwa da kuma manyan kwadi, duk yanda ma'aikatan nan suka kai ga kokari sukankasa daure Madu, aka yita kokawa da shi. Sai da Khalifa ya shiga dakin ya fara karanta masa suratul bakara sai jikinshi ya fara mutuwa yana numfashi dakyar yana fesar da wata iska mai zafi. Nan da nan ma'aikatan suka jashi suka daure hannuwansa da kafafuwansa sukayi masa allura take bacci ya kwashe shi a nan a 'kasa aka daure shi da sarkoki. Khalifa yana karatu bakinsa yana rawa har yayi shiru ya sa kuka, yanzu Yaya Madu ne a haka kamar wani mahaukaci. Nan ma'aikatan suka janyoshi suka fito suka mayar da kofar suka kulle. Abba da Baban Nafisa suka zauna da ma'katan jinyar suka yi musu bayani

"An yi masa allura yanzu zai yu bacci na awa shida, kafin ya farka in sha Allahu likita ya zo sai ya duba shi."

Suka fito daga office din suka samu guri suka zauna, Abba ya dubi Baba yace

"Baba ka mayar da Alhaji Sule gida sai ka dawo da safe."

"A'ah ai muna nan Alhaji gara mu jira likita yazo idan ya duba shi sai mu tafi gaba daya."

Don haka nan suka zauna gaba daya babu wanda yake cewa komai sai Baban Farida da yake ta faman danna waya. Ko awa biyu ba ayi ba aka jiyo ihun Madu yana ta faman bangazar kofar, gaba dayan su suka dawo bakin kofar suka tsaya. Baban Farida ne yake tambayar ma'aikatan ko za su sake yi masa allurar

"Yallabai ai za ta yi masa yawa, dole sai awa shidan nan ta cika.

Abba yace

"Toh yanzu haka za ku barshi yana ta faman bangazar kofar?"

"Ba zai iya bude kofar nan ba don haka ina ganin  nan da wani lokaci zai gaji idan ya fadi sai a shiga a sake daureshi don yanzu ma ina ga ana budewa fa zai gudu."

Suka tsaya a nan suka yi jugum jugum, Khalifa ya matsa jikin kofar ya fara karatu. A haka su Baffa suka samesu ya dubi Abba yace

"Muhammadun ne a dakin nan yake wannan ihun haka?"

Kafin a bashi amsa ya fara share kwalla yana fadin

"Inna lillahi wa Inna ilaihi rajiun."

Malam ya matsa jikin kofar ya kara kunnenashi kamar mai sauraro ya dubi Khalifa yace

"In kana yin karatun yana kuka."

Baba ya matso yace

"Sai dai jikinshi ya saki haka ya kasa motsi sai yayi ta haki yana fitar da iska mai zafi, in kuma aka daina a hankali sai ya cigaba da kokarin gudu wai shi kadai ake jira tafiya za su yi."

Ya dubi Baffa yace 

"A bude shi."

"Gudu zai yi ai, da ya ga babu kofa gabanshi hanya kawai yake bi da kyar fa ake rike shi."

Abba ya fadawa Malam, kafin yayi magana Baban Farida yace

"Ba dadewa ma za ka ga likita ya zo sai a budeshi."

Malam yace

"Ku bude shi, zan rike shi ba zai iya gudu ba."

Suka bishi da kallon mamaki, Baffa ya kalli Abba. Nan da nan ya cewa ma'aikatan

"Ku bude mana shi babu komai."

Aka fara kokarin bude kofa daya ma'aikacin yana

"To gaskiya Alhaji in ya gudu baza mu bishi ba sai dai ku ku bishi."

Malam ya matso daf da kofar, ana budewa kuwa ya bangazo kofar ta karasa budewa zai sheka da gudu Malam yayi wuf ya rike hannunshi na hagu yace

"Babu inda za ka."

Ya juyo a fusace suka hada ido da Malam, nan da nan ya tsaya chak. Jikinshi ya fara karkarwa yana hada wani gumi kamar wanda aka yayyafawa ruwa. Malam ya matso kusa da kunnenshi ya fara karatu kamar rada don babu wanda yaji me yake karantawa, ya gama ya busa masa a kunne. Ya daga kanshi sama ya kwalla wata kara sannan ya fara zazzare ido. Malam yace

"Babu inda za ka azzalumin Allah sai na kai kararka wajen Allah ka zo kana zaluntar bawansa."

Malam ya dubi Baffa yace

"Muje gida Malam."

Baffa ya dubi Abba yace

"To ai sai mu tafi ko?"

Malam ya ja hannun Madu suka huce gaba yana biye da shi yana ta wasu muzurai. Su Abba suka biyo bayansu. Malam da Baffa suka sa Madu a tsakiya a bayan mota, Abba ya shiga gaba, shi kuma Baba sai ya dauki Baban Farida da Khalifa suka nufi gida. Suna ajiye Baban Farida suka huce gidan Baffa suma. 

Ana shiga unguwar su Baffa ya nunawa Ahmad hanya har gidan Mallam, ya rike Madu suka shiga ciki ya taso yaronshi guda daya. Suka zaunar da shi a jikin bango aka mike masa kafafu, Malam ya zauna a wajen kafarsa yayinda yaron Malam ya tsaya a kansa da wani ruwa a kofi yana yayyafa masa a ka Malam kuma yana ta karatu. Numfashi kawai Madu yakeyi yana fesar da wata iska mai zafi, in ya tafi zai fadi sai Malam ya daka masa tsawa yace 

"Zauna."

Sai ya zauna daidai, sai da aka dauki tsahon lokaci a haka sannan da kyar kamar wanda aka shake yace

"Ka bari zan fita, zan fita ka rike ni, kana ta konani ka hana ni tafiya har sun tafi sun barni. Ka barni na tafi."

Malam yace

"Ba za ka fita ba sai ka gaya mini me kazo yi."

"Toh ka daina konani, ya daina diga min wuta a ka."

Yaron Malam ya daina yayyafa ruwan Madu yayi ajiyar zuciya, ya ja dogon numfashi sannan yace

"Tashi za muyi aka ce mu tafi dashi mu yada shi a kan dutse, shine tun da nazo kuke konani kuma kun hana ni tafiya."

Yayi shiru yana numfarfashi, Malam yace

"Me yayi muku za ku tafi dashi."

"Bai yi mana komai ba, mu bamu sanshi bama saka mu aka yi."

"Saboda zalunci ko?"

"Ku barni na tafi."

Malam yace

"In ka tafi za ka dawo?"

"Ba zan dawo ba, ba zan kuma dawowa ba, ba zan dawo ba."

Yaron Malam ya kara yayyafa masa ruwa, yayi karaji yace

"Ba zan dawo ba."

Malam yace

"Toh wa ya turo ka?"

"Bamu santa ba, sarki ya santa, shi ya turo mu, yace mu tafi dashi mu barshi a kan dutse, sun gudu sun barni, ku barni na tafi."

Malam ya ci gaba da karatu yaron Malam yana yayyafa ruwa, mintuna kadan Malam ya saki manyan yatsun kafar Madu da yake rike dasu yace

"Fita. In ka sake dawowa sai gawarka."

Jimawa kadan Madu ya fara atishawa, yaron Malam ya matsa daga kanshi yana Hamdala shi kuma ya bingire ya fadi a nan. 

Khalifa da Baba Karami suka shigo ya radawa Ahmad

"Yaya?"

"Gashi nan dai ina ga suma yayi."

Malam ya gyara tabarma ya shimfida dadduma a kai, ya sa filo ya dubi yaron Malam yace 

"A gyara masa kwanciyarsa."

Su Baba suka taya shi suka kama Madu suka kwantar dashi a kan shimfidar, sannan Malam ya dubi Khalifa yace

"Izu nawa ka haddace abokina."

Yayi murmushi yace

"Sittin."

"Ma sha Allah, barakallahu fi ka. Zo ka zauna nan kusa da yayanka kayi ta tilawa amma murya kasa kasa, bacci yake yi."

Khalifa ya zauna ya fara, Ahmad ma ya zauna a kusa da shi. Malam ya mike ya ja hannun Baffa suka fice Abba da Baba suka bi bayansu. Sai da suka zauna a falon Malam ya dubi Baffa yace

"Aljani ne ya shige shi, kuma ga dukkan alamu tafiya suka so suyi dashi saboda zalunci. Amma Alhamdulillah ya fita, ba zai sake dawowa ba, ko ya dawo ma ba zai iya shigarsa ba."

Baffa ya jijjiga kai, kafin yayi magana Abba yace

"Toh Malam ai bai fadi wanda ya turoshi ba, da ya fada mun ji."

"Alhaji ai shaidanu makaryata ne, yanzu sai ya fada muku wanda ba shi bane saboda ya tafi ya barku da wata fitnar kuyi tayi a dangi."

Baffa yace

"Haka ne, tunda dai an samu an rabu ai shike nan sai mu godewa Allah."

Malam yace

"Yaran ma ma Sha Allahu da karatunsu shi yasa abun ya zo da sauki."

Suna nan suna mayar da zance Khalifa ya shigo yace musu ya tashi. Suka tashi gaba daya suka shiga dakin suka sameshi a zaune yana tambayar Ahmad abinda suke yi a nan yana bashi amsa. Suna shiga ya gaishe da Baffa, ya zauna a kusa dashi yace

"Sannu Maduwa, ka tashi."

Malam yace

"Me yake damunka yanzu?"

"Babu komai, jikina ne kawai yake ciwo sai ciwon kai kadan."

Malam ya dubi Baffa yace

"Toh Alhamdulillah, za ku iya tafiya gida amma a bar mana shi a wajenka domin zai yi sati yana shan magani da addu'oi."

"Wannan ba matsala bane yana nan Malam."

Sukayi sallama da Malam suka fito, suka huce gidan Baffa. A falo suka zauna Baba Yalwa ta zauna ana ta mayar da zance, Madu ya dubeta yace 

"Baba nifa yunwa nake ji"

Tace

"Toh maigidana ai sai na zubo maka tuwon Baffa ka cinye in ya so shi sai a bashi gayan burodi."

Suka kyalkyale da dariya Malam yace

"Sai dai ki bawa maigidan naki gayan burodin kuwa ku bani tuwona na cinye.

Abba ya mike yayi sallama da Baffa shi da su khalifa za su tafi, har sun kusa fita Baffan ya dawo dasu yace

"Yauwa do Allah kada ku gayawa kowa yana nan, ku barsu a kan yana asibiti kawai tunda ba a san waye yayi masa haka ba. Idan Malam ya gama da shi sai ya dawo. Suma sauran yaran kowa yazo a bashi dafa'i, kwanan nan dama aka yiwa su Tijjani."

Sukayi sallama da Baffa suka fice.

---------

Gari yana wayewa Saudah ta kirawo Ummanta, bayan sun gaisa tace ta bata Kaka. Suna gaisawa tace

"Kaka na ga aikin malaminki fa, kin san cikin dare aka fita da mutuminki."

Kaka tayi dariya

"Ai nace miki aikinshi zafi zafi ne."

Nan ta bawa kaka labarin iya abinda ta gani sukayi ta murna. Tace

"Har yanzu ma basu dawo ba ni ban san ina suka tafi ba na dai ji ambulance ina jin asibiti suka tafi."

"Ko ma ina suka je bazai zauna ba don Malam yace arna zai hadashi da su su fitar da shi daga garin yaje ya cigaba da rayuwa a wani yankin na duniya."

"Yauwa kaka."

"Toh kinga, da zafi-zafi a kan bugi karfe, yanzu kin san da yunwa zai dawo don haka sai ki tsala girki ki zuba wancan in ba haka can zai balbalce a wajen neman magani. Amma in kika janye hankalinsa gaba daya kinga basu ma da mai neman musu maganin."

"Haka ne kaka, daman na gama abincin zubawa kawai zanyi."

"Yauwa, toh kada fa ki ci abincin."

Tace 

"Ai bazan ci ba kaka."

Sukayi sallama suka ajiye waya. Da yake ta riga ta yiwa Abba tuwon alkama miyar kuka sai kawai ta dauki garin maganin take ta barbada ta juya, ta mayar da kwano ta rufe tana jiranshi. 

Basu dawo gidan ba sai wajen karfe tara da rabi, tana jin tsayuwar mota ta fito daga dakinta ta shige dakinshi saboda Zulaiha da yaran suna falo. Yana shigowa sukayi masa sannu da zuwa Zulaiha tace

"Ya mai jiki?"

"Da sauki Alhamdulillah."

"Allah ya bashi lafiya."

Ya amsa ya huce dakinshi. Bayan tayi masa sannu da zuwa tace

"Ya mai jikin?"

"Alhamdulillah, yana can asibitin."

"Wai me ya same shi ne?"

Yana jijjiga kai ya bata amsa

"Toh gashi nan dai kamar me shafar aljannu, yana can dai mun baro shi a asibitin."

"Uhm, Allah ya bashi lafiya."

"Amin. Bari nayi wanka nazo ma ci abinci don yunwa nake ji."

Ta amsa ta fita tana murna. 

Ta saba ajiye masa abinci a dining table kafin ya fito amma saboda bata son komai ya sami wannan abincin sai taki kawowa kan table ta barshi a kicin a kan sai ya zauna sai ta kawo. Jimawa kadan ta cewa Zulaiha su fita da yaran tsakar gida suyi wasa saboda ya saba bawa yaran abinci in yana ci suna kusa da shi kuma wannan shi kadai take so yaci. Suna fita tsakar gidan Muntari ya bugowa Zulaiha waya don haka tana amsawa ta nemi loko ta zauna, su kuwa yara Nawwara ta ja su suka nufi fanfon dake tsakar gidan suka kama wasan ruwa. 

Baya son abinci a flask don haka irin kwanukan nan ne na tangaran ta zuba masa tuwon da miya aciki, ta doro a tray ta fito. Ta dauka zuwa kan table din kenan Ummi ta shigo a guje tana kira 

"Umma."

Bata kula da Umman a gabanta ba ta nufi kichin nemata, ai kuwa kafin ace wani abu ta fada jikinta da karfi. Kwanukan suka watse suka fado a bayan Ummin ita kuma Saudan tayi taga taga saura kadan ta kai kasa ta samu ta tsaya, ai kuwa ta kama Ummi ta fara duka tana kumfar baki

"Baki da hankali kike wannan uban gudu a cikin gida, kin saka nayi bari. Idan kika jin ciwo fa?"

Nan da nan Abban ya mike ya dauke Ummin yace

"Shike nan kuma Sai ki fara dukanta, baza ma ki duba ko ta ji ciwo ko bata ji ba kuma kika san menene ya biyo ta za ki kama ta da duka?"

Zulaiha ta karaso ciki da sauran yaran, Abba ya dubeta yace

"Waye ya koro Ummi?"

"Kara ta taho kawowa, Nawwara ta kunna famfo suna wasan ruwa, ashe 'bari tayi."

Ta fada tana duban tangarayen da sun riga sun fashe a kan abincin. Saida ta share kwalla saboda takaici, Abba yace

"Kar ki sake dukar min yara na gaya miki bana so."

Ya dubi Zulaiha yace 

"Goya Baffa ki zo ki share wajen."

Ya shige daki yana lallashin Ummi, ya dauko alawa ya basu ita da kannenta. Yana fitowa Saudan tana tsugune tana kwashe tangarayen ya huce ya shiga kicin. Ta bishi kicin din ta same shi yana kokarin hada shayi tace

"Akwai wani tuwon bari na zubo maka."

Ya dauki shayin yace

"Ki kawo min daki."

Yana fita ta leka kwandon sharar dake kicin din ko zata hango ledar maganin ta duba ko zata samu burbushinsa, sai a lokacin ta kula ashe ma ta juya ledar kuma babu ko burbushin a ciki. Ta share kwallar takaici ta shiga zuba masa ragowar tuwon. Dubu dari fa aka ce zata bayar idan ta ga aikin wannan maganin ga shi ko amfani bata yi dashi ba abincin ya zube. Ta ja tsaki ta kwashi abincin a wani tray din ta kai daki ta ajiye masa, da yake yunwa yake ji tas ya cinye tuwon kuma ya shanye shayinsa. Bayan ta fito da kwanukan ta dubi kwanon da yaci tuwon ga alamar yatsun shi a kai tayi tsaki a fili tace

"Aikin banza kawai."

Da yake dai akwai sauran daya maganin da kaka tace mata na kwanciya ne shine abinda yake dan bata nutsuwa. Ranar haka ta wuni ranta a bace tana jin haushin Ummi, wadda ita bata ma san tayi laifi ba.

----------

Bayan sallar magriba Abba yace da su Baba su shirya gaba dayansu za su je su dubo Madu. Sai da ya gama shiryawa ya fito ya sameta a daki yace

"Daga masallaci za mu huce mu dubo Madu."

"Ah, to ai da za ku dawo sai muje duka har yaran muma mu dubo shi."

"A'ah kuyi zamanku ma, mutumin da baya hayacinsa."

"Toh ai ko Zulaiha da kun tafi da su ita da Nawwara."

"A'ah, duk suyi zamansu yanzu zamu dawo."

Ya fice kafin ta kara cewa wani abu. Ta so kwarai da gaske taje ta gano halin da yake ciki ko kuma a kalla ya tafi da Zulaiha amma duk ya ki. Ita a yanda ma suka yi magana da kaka ta gaya mata Malam yace ba zai kai azhar a garin nan ba sai sun tafi dashi kuma ba zai sake dawowa ba. Don haka yanzu ma gani take kamar idan su Abban suka je asibiti  baza su same shi ba. 

Ana idar da Sallah suka shiga CR-V din Abba Ahmad yana ja suka kama hanya sai gidan Baffa, sai da sukayiwa su Baffa sayayya sannan suka huce. A tsakar gida suka sameshi Baba Yalwa tana tuka tuwo yana mata hira saboda Baffa ya hanashi fita, bayan sun gaisa da Abba yace

"Baba Yalwa yau kina tuwo maigida yana miki hira."

Tayi dari tace

"Toh me yafi raina tunda shi wancan 'yan matan Habuja sun kwace min shi."

Suka yi dariya gaba daya, Baffa ya leko daga falo yayi musu iso suka karasa. Bayan sun gaggaisa an dan taba hira Baffa yace Ahmad suje gidan Malam su karbo sako, suka fice shi da Auta suka tafi. Tofi ne da akayi a ruwan zamzam sannan kuma da ayoyi a rubuce a takarda Malam ya zaunar da Ahmad yayi masa bayani

"Wannan na robin kowa ya sha daya har Abban naku, gashi nan kuma tunda kun iya karatu kullum kowa ya dinga karancewa bayan la'asar da bayan asuba. Ku cigaba da azkar kullum kar ku fasa safe da yamma. Hasbiyallahu lanilaha illa Huwa alaihi tawakkaltu wa Huwa rabbul arshil Azim kada bakunanku su dinga bushewa da fadin ta. Ku dinga yawan sadaka kuma, kada ku yiwa kowa sharri. Mahaifiyar taku ma muna ta rokon Allah za a ganta in Sha Allahu."

Ya kawo wani sassaken itace ya basu yace 

"Yau kafin ku kwanta ku turara wannan a gidan, kuma kullum kowa ya dinga karanta suratul mulk kafin kwanciya kuma ayi tasbihi."

Suka karba suka yi godiya suka dawo gidan Baffa. A gaba ya saka su saida kowa ya shanye nasa, shi Madu kam har ya gaji saboda jarka guda aka kawo da ya tashi neman ruwa sai Baffa yace wannan zai sha. Ya sa su a gaba ya kara musu nasiha da kuma wasu addu'oin na tsari. Nan suka zauna suka ci tuwon dare suka yi sallar isha'i, sai da za su tafi Baffa yacewa Abba

"Suma wadancan kananan yaran idan an kwana biyu ka kawo min su Malam ya basu tofin saboda tsari."

Ya amsa sukayi sallama suka tafi. Bayan sun fito suka biya ta asibitin Premier suka dubo Alhaji Mustapha; abokin Abba me na amana don tare sukayi yarinta a unguwa daya sai dai shi Alhaji Mustapha ma'aikacin gwamnati ne, paralyze ya samu shine aka kwantar dashi. Abba ya ji dadin yanda yaga jikin nashi ba kamar ranar da aka kwantar dashi ba, mafi yawan sassan jikinshi yanzu sun fara motsi gashi maganarshi ta dawo kamar da sai abinda ba a rasa ba. Sosai Abban ya ji dadi da suka dan yi hira don haka da walwalarsa ya taho gida.

Yana shiga babu kowa a falon sai ita da yake yaran sun yi barci, Zulaiha ma tana daki. Yanda taga fuskarshi da walwala yasa taji tana son yin amfani da daya maganin da kaka ta karbo mata, sai dai kuma ba haka ta zata zai dawo ba. Ta zata zai dawo a birkice saboda Madu ya gudu, yanzu da ta gan shi da walwala sai ta shiga rudani. Bayan ya amsa sannu da zuwanta ya zauna a nan kusa da ita, tace

"Ya jikin Madun, na ga kana ta walwala ko ya sami lafiya?"

Da yake Baffa ya riga ya gaya musu ko da wasa kada su bari kowa ya san Madu ya sami lafiya sai ya bata fuska yayi kalar tausayi yace

"Uhm, da sauki dai za mu ce, ana nan ana fama. Wajen Mustapha muka biya shine za a ce ya sami lafiya don yana motsi yanzu sosai gashi har hira muka dan yi da shi."

Sai yanzu ta gane walwalar tasa amma dai za ta so yayi mata bayanin halin da Madun yake ciki sai dai shi ta kula baya so ta yi maganar Madun ma. Tace

"Kai ma Sha Allahu, Allah ya kara musu lafiya baki daya." 

Suka dan yi shiru na gajeren lokaci ya dube ta yace

"Abincinki fa zai yi kwantai don mun ci abincin dare ni da yaran."

"Ai kuwa za ka ci dumamenshi da safe don tuwo nayi."

Yace 

"Ah indai tuwo ne daman a ajiye min abuna."

Ya tashi ya shige daki. 

Sai da ta gama komai ta shirya tsaf ta yi amfani da maganin kamar yanda kaka ta nuna mata sannan ta same shi a daki. Yana kashingide yana duba waya. Ta kwanta a gefen gadon yana duba wayar suna hira, tana ta gyangyadi yana kara janta da hira. Wajen sha biyu saura ya gama ya ajiye wayar  ya tashi ya gama shirin baccinsa, yana  shirin kwanciya wayarsa ta fara waka. Yana dubawa yaga Mustapha, yace

"Ikon Allah." 

Ya kara wayar a kunnensa yayi sallama, ba tare da an amsa sallamarsa ba aka sanar da shi rasuwar Alhaji Mustapha da kuma jana'iza karfe takwas na safe. A rude ya ajiye wayar yana ta maimaita

"Inna lillahi wa Inna ilaihi rajiun."

Take taji zuciyarta tayi fari tas domin ta dauka ce masa aka yi Madu ya gudu ko kuma ya mutu. Ta tashi zaune tace

"Lafiya Abban Nawwara?"

"Ina fa lafiya, ce min aka yi Mustapha da nace miki naje dubawa dazu ya rasu."

Ranta ya baci saboda ba haka ta so ji ba, amma dai ta daure tace

"Allah sarki, Allah ya sa ya huta."

Ta zame ta gyara kwanciyarta. Nan ya zauna a bakin gadon ya shiga kiran abokansu yana sanar dasu rasuwar Mustapha, sunata alhini. Ita dai Saudah tana jin ya kira kusan mutum goma, da ya gama kuma ya kirawo Baba ya sanar dashi sunshirya gobe za su je jana'iza. Nan ya tuna masa gobe da asuba zai koma Abuja amma zai sanar da su Ahmad. Ya gama ya ajiye wayar, ya dan zauna shiru yana alhini sai kuma ya tashi ya shiga bandaki ya fito da alwalarsa. Yana rufe kofar bandakin ya jiyo kukan Baffa Karami daga dakinta yana

"Ummaa"

Tayi lamo kamar bacci take yi, ya karaso ya dan taba kafarta yace

"Ga Baffa can ya tashi kije ki gani."

Ta tashi tana muttsike idon karya ta fice daga dakin, yanda yayiwo alwalar nan ta san ba zai ma saurare ta ba. Inda Allah ya so ta akwai sauran maganin don dama Kaka ta gaya mata na amfani biyu ne, don haka tabbas za ta sake tarar wani lokacin. Ta dai fi so ace kafin satin nan ya huce domin ta matsu gidan ya koma hannunta, ta fi so duk abinda ta fada Abban ya aikata ba tare da musu ba. Ta gaji da wannan mulkin mallakar da ake mata ita da 'yayanta.

Tana fita Abban ya tayar da Sallah. Ya san ba zai iya bacci ba shi yasa ya tada sallar, ita kadai ce take bashi nutsuwa tunda Rabi ta bata. Abubuwan da suke faruwa yanzu kuma suna kara saka shi cikin matsananciyar damuwa don haka in ya ga zuciyarshi ta fara takura sai kawai ya tada Sallah. Idan ya gaji sai ya zauna yayi ta hasbunallahu wa ni'imal wakil a hankali sai ya fara samun nutsuwa.

Ana idar da sallar asuba Baba karami ya kama hanyar Abuja, dama tun jiya ya kamata ya koma ya tsaya don ya ga jikin Madu. Su Abba kuwa karfe bakwai da rabi suka fice suka tafi jana'izar Mustapha.

A haka Baba ya daure ya koma Abuja zuciyarshi cike da damuwa da tunanin inda Mommy ta shiga. A Abujan ma bai huta ba, yana dai can ne kawai amma zuciyarshi tana Kano. Halin rashin lafiyar da ya bar Abban ma ya kara masa damuwa, ko ba komai ubansu ne idan ya mutu yanzu sun yi biyu babu, ba uwa ba uba. Don haka kullum da safe sai ya yiwa Abban waya ya tuna masa ya sha maganinsa, haka kuma sai ya kirawo Madu ya tuna masa ya shirya su fita kasuwa sannan da yamma yayiwa Salim waya ya gaya masa abinda zai dafawa Abban; don kafin ya tafi sai da ya siyo komai na bukata suka gyara suka ajiye a kicin. Tun wajen la'asar ya isa Abujan don haka magariba na yi ya shirya ya tafi wajen Khairiyya ko zai samu mai kwantar masa da hankali.

Falon da ta saba tarbar shi nan ta sa aka bude masa, bayan ya zauna yana duba waya ta shigo tana rike da faranti wanda ta dora ruwa roba daya da kuma lemon five alive. Ta ajiye ruwan da lemon a table din da yake gabansa sannan ta zauna a kujerar kusa da wadda yake. A nutse suka gaisa ta tambaye shi mutanen gidan

"Ya labarin Mommy kuwa?"

Fuskarshi ta nuna damuwa ya kawar da kai sannan ya bata amsa

"Wallahi har yanzu shiru, babu wanda ya san inda take."

"Subhanallah, ka san na zata za ka ce min an ganta, amma in sha Allahu za a ganta muna nan muna rokon Allah."

"Haka muke fata in sha Allah."

Suka dan taba hira sannan yayi mata sallama ya koma gida. Haka yayi ta bin wayarshi yana duba inda ya dora cigiyar Mommy a Facebook ko zai samu wanda ya ganta amma shiru.

Sai can baya goma na dare yana shirin kwanciya bacci sai kiranta ya shigo, yana dagawa yace

"Khairy."

Sai da tayi murmushi sannan ta amsa

"Mijin Khairy."

Yayi dariyar jin dadi 

"Ka san wani abu, yanzu Abba yace na gaya maka yana so a zo maganar aurenmu saboda yana so ayi bikin kafin Babbar sallah don za suyi tafiya da Mommy kuma za su jima basu dawo ba."

Ya danyi shiru sannan yace

"Na ji dadi sosai my Khairy, matsalar dai yanzu kinga ba ma cikin yanayin da zanyiwa Abba wannan maganar don ba shi ma da lafiya fa, ga Mommy ba a ma san inda take ba.

"Eh ai nima na gayawa Daddy, na dai gaya maka ne don ka sani. In sha Allahu kuma za a ga mommy kafin karamar sallah."

"Haka muke fata."

"Toh cheer up habibi, ka daina yawan damuwa in sha Allah everything will be just fine."

Yayi murmushi ya kara kashingidewa, suka dan taba hira kafin suyi sallama kowa ya kwanta.

---------

Duk yanda ta so su Salim su daina yiwa Abba abinci sun ki su daina, gashi yaron ya iya girki sosai. Ta yi korafi a wajen Abba har ta gaji sai dai kawai yace ya kamata ta dinga farin ciki yara suna tayata kula da shi, don haka ta hakura ta zura wa sarautar Allah ido. Gashi ta karbe mukullin store din don ko hanyar basa yi amma kullum sai sun dafa abinci mai rai da lafiya. Ta saka Abba a gaba a kan lallai in ta basu abinci bayarwa suke don haka ita za ta daina, don haka tana zaune a falon ya kirawo Madu ya shigo har falo ya zauna a gaban Abban yace 

"Gani Abba."

"Kai antinku ta ce kuna girka abincin buda baki, wai in kun karbi na wajenta bayarwa kuke yi."

"A'a Abba, kai kadai Salim yake wa abinci kuma Ya Baba ne yace ya dinga yi kullum, wanda muka karba a nan mu shi muke ci ba ma bayarwa."

Abba ya kalleta ba tare da yace komai ba alamar kin ji abinda yace ko, ta dauke kai tana zumbura baki. Kafin tace wani abu Madu yace

"Sai dai in ka ce sai mu dinga dafawa."

Yayi sauri ya daga masa hannu

"A'ah, za ku ci gaba da karba, babu matsala."

Ya sallami Madu ya tashi ya fice, ya mayar da hankalinshi ya dubi Saudah yace

"Kin gani ko? Ya za ki ce ba sa ci, sai dai in baza ki dafa musu abincin ba. Dole fa ki yi hakuri da yaran nan don kin san dai da uwarsu tana nan ba za su nemi komai a wajenki ba, ki cigaba da taya mu addu'a Allah ya sa a ganta."

Ta hadiye malolon da ya tokare mata makogoro ta sunkuyar da kai tace 

"Ai shike nan."

Wato yanzu tana ji tana gani zancensu shine gaskiya kenan itace makaryaciya, kenan haka za ta cigaba da girka musu abinci suna bayarwa. Tashi tayi ta bar masa wajen saboda yanda ta gane idan ta cigaba da zama lallai za ta iya gaya masa abubuwan da suke ranta.

Saura kwana hudu sallah suna zaune a kasuwa Abba ya kirawo Madu ya bashi kudi ya je kasuwa ya yiwo musu cefane; kayan miya, kifi, kaza, nama ga vegetables haka aka siyo komai da yawa sosai, sugar, zobo, aya, agushi duka haka. Sannan ya yi waya daga kasuwar aka kai buhunan shinkafa aka lode a store. Bayan Madu ya gama wannan sayayyar ya nufi gida. Yana shiga gidan ya kirawo Bala suka sauke kayan a tsakar gida ya dubeshi yana nuna tagar Saudah yace

"Gata nan a taga ka gaya mata ta zo ta kwashe ta kai store."

Ya juya ya shige falo, Bala yaje ya buga mata kofa tazo ta bude store din haka ya dinga kwasan kayan tana nuna masa inda zai saka yana kaiwa, aikin da da duk su Salim ne suke yi. Madu yana shiga ya zauna suna hira da su Khalifa, jimawa kadan Abba ya kirawo shi yana dagawa yace 

"Abba yanzu na gama sauke kayan tahowa zan yi."

"A'a kar ka taho ma, munje wata janaiza da su Alhaji Musa za su sauke ni yanzu na gaji gara na dan huta, sai dai ka koma kasuwar in an tashi ka taho."

"Toh Abba a dawo lafiya, nima yanzu zan tafi."

Suna ajiye waya kuwa ya tashi ya koma kasuwar.

---------

Tsaf aka kwashe kayan nan Saudah tana tsaye tana nuna inda za a ajiye mata a store da yake ba wani abincin kirki take dafawa ba kuma akwai abinci ma dayawa a ciki, haka dai aka jibga kayan wasu kan wasu. Bayan ta shiga daki ta zauna tana tunani. Tana son ta debarwa Ummanta kaji da nama ko ta sami na miyar Sallah, duk da ta san kamar yanda ya saba duk shekara Abban zai bayar da kudi dubu goma yace ta bawa su Umma suyi cefanen sallah sannan kuma ya basu turamen zani. Toh amma tunda naman yana nan a jibge idan ma ta diba ba ganewa zai yi ba sannan kuma ita Umman sai tayi wata hidimar da kudin, gashi ma tace za a samo mata taimako ta san za a bukaci kudi duk da sai ta ma san yanda tayi ta nemi kari a wajen Abban. Har ta yanke shawarar gobe za ta dibarwa Umman sai kuma taga gara ta diba yau kafin Abban ya dawo yaga yawan kayan, don haka ta bugawa Umman waya tace

"Umma ki turo yaronki ya zo ya karbar miki sako."

"Toh yanzu zai taho. Me na samu ne?"

"Nama ne daman Umma naga an siyo shi da yawa shine nace bari na debar muku na miyar Sallah."

"Lallai gidan ya fara samuwa, yanzu baki da 'yar sa ido ko?"

Tayi murmushi tace

"Uhm, ba laifi Umma amma da sauran aiki. Kin san da itace take tsayawa a sauke kayan ita da yaranta yanzu kuma kin ga komai yana hannuna."

"Da kyau, sai ma an gama aiki sannan gidan zai kara samuwa."

Suka yi sallama Umma ta turo almajirinta wanda daman ya san gidan don ya saba zuwa kawo wa Saudah sakon Umman. Da yake Malam Bala ya san yaron yana zuwa ya bude masa gate ya shige. 

A falo ya same ta tana jiranshi, tun kafin ya zo ta riga ta ware kaji guda hudu da kuma nama ta hada a leda, ta auna suga kwano daya da fulawa kwano daya. Da suga da fulawa sai ta hadasu ta saka a babbar bakar leda ta daure ta dora masa a ka, shi kuma naman da kazar sai ta saka masa a buhun semovita ya dauka a hannunsa, tace

"Don Allah Sadi kar ka tsaya kayi sauri ka kai mata."

Ya amsa ya fito, yana gama rufe kofar Abba ya bude gate din ya shigo, yana sako kafarshi cikin gidan shi kuma Sadi ya zo saukowa daga kan barandar Saudah sai kafar shi turgude ya tafi taga-taga kamar zai fadi. Kafin ya kai kasa ledar kanshi ta fado kasa da karfi ta fashe, sugan da fulawar suka zube a kan interlock yayinda ya sa hannunshi ya dafe kasa don kada fuskarshi ta baugi kasa. Abba da yake karasowa yayi masa tsawa

"Kai kula mana kar kaje ka ji ciwo."

Daidai nan Khalifa da Salim suka fito don yi masa sannu da zuwa da suka ga abinda yake faruwa sai suka tsaya suna kallo. Sadi ya mike tsaye yana kallon sugan da fulawar a kasa yana shafa kai, Abban ya dube shi yace

"Ina za ka haka?"

"Sako na karba daman."

Ya kalli farin abun da yake kasa yace

"Wannan ai suga ne, wa ka kawowa suga haka?"

"Ba kawowa nayi ba Saude ce ta bayar a kaiwa Innarta."

"Allah ya sauwake." 

Ya juya ya kwalawa Malam Bala kira yace

"A zo a gyara wajen nan kar a janyo mana sha zumamu."

Har ya daga kafa zai huce sai ya kula da buhun hannun Sadi yace

"Meye kuma wannan a cikin buhun?"

Ya shafa kai yace

"Eye"

Abba ya karasa ya kama hannun buhun ya bude ya leka ya hango kaji masu kankara a sama, sai da yaga wannan kajin sannan hankalinshi ya kawo masa abinda yake faruwa. Wato abicinshi Saudah take kwasa tana kaiwa gidansu kenan? Lallai ta tabbata butulu, domin duk da gidan nasu ba matalauta bane amma kullum cikin yiwa ummanta kyautar kudi yake. Gashi da sallah ka'ida sai ya bata dubu goma, duk lokacin da yaje gaisheta kuma ko yaje ajiye Saudan sai ya bata kudi yace ta bawa Umma. Abincin ma kuma bai fasa kai musu ba, ga su lemo da ruwan roba. Haka ya kewaye Sadi ya shige bayan ya amsa sannu da zuwan da su Khalifa suke masa. 

Babu kowa a falon domin tana hango abinda yake faruwa ta taga, tana ta addu'a kada Abban ya ga abinda Sadi yake dauke da shi kawai sai ta hango shi yayi bari. Ta kama zarya a falon don bata son Abba ya san ta bayar da wadannan kayan amma gashi sun bare a gabanshi, ta dafe kai ta shige daki da ta hango Abban ya nufo falon. Yana shigowa sai yara a falon, nan da nan suka taso suna yi masa oyoyo. Ya sallamesu ya kwala mata kira yana jiyota ta amsa daga daki don haka sai ya huce nashi dakin ya san za ta biyo shi. Sai da ta gama bitar abinda za ta ce masa sanan ta fito jiki babu kwari ta tura kofar ta shige da sallama.

"Wancan yaron wa ya bashi kayan abinci haka wai ya kaiwa innarki?"

Yanda ta diririce ya tabbatar masa bata da gaskiya, sai da ta karasa gefen gadon ta zauna sannan tace

"Uhm, daman saya mata nayi saboda hidimar sallah shine nace ta turoshi ya karba."

Duk yanda ya so su hada ido ta ki tsayawa, yace

"Yanzu ke a ina kika sami kudin sayen wannan kayan harda kaji wajen guda hudu?"

Ta sunkuyar da kai tace

"Uhm uhm..."

"Ban san tun yaushe kika fara kwasar min abinci kina kaiwa gidanku ba amma ko ban gaya miki ba na san kin san sata ce abinda kika yi. Duk da na san ba a rasa yanda za ayi a gidan naku ba amma kullum cikin yiwa Umman aike nake. Buhun shinkafa na bata da azumin nan da kudi dubu biyar, ko last week da na kai ku da safe sai da na baki dubu biyu ki bata kuma kin san da sallah ma sai na bata amma shine daga kawo kayan har kin yi waya kin fara rabarwa."

Da kyar ta samo muryarta cikin rawar murya tace

"Wallahi ban taba dibar maka komai ba wannan ne kawai, kuma shima kuskure ne."

Ya kalleta ya dauke kai

"Ba zan iya ganewa ba ai, amma idan halin ki ne za ki kuma. Ba zan dinga siyan abinci kullum ba saboda ke yanda na saba cika store haka zan cigaba da yi kuma ba zan fara kirgawa mace abincin da zata yi amfani da shi ba saboda ke amma tabbas zan dauki mataki. Ba wai yawa kudi suka yi min ba nake ajiye abincin haka, rufin asirin Allah ne kuma saboda kar a nema amma na ga ke baki gane ba."

"Don Allah kayi hakuri, sai ma in tura a dawo da su."

"Rabonsu ne ya riga ya huce, Allah dai ya sa kada ki sake."

Ya shige bandaki ya barta a nan zaune. Da kyar ta samo karfin da ta iya tashi ta fice daga dakin. Ko kwayar shinkafa bata taba dauka ta bayar masa ba sai yau gashi ta gamu da tsautsayi. Mommy ce take tsayawa a kan kayan kullum ita da yara su sauke komai su jera, ita sai dai kawai ta debo idan za tayi amfani da shi. Kuma da yake kullum Mommy tana gidan bata so tayi abinda kishiya za ta raina ta bata taba gwadawa ba ma, yanzu ma gani tayi kayan da yawa ko ta diba ma ba za a gane ba shine haka ta faru. Wannan abun haushi da yawa yake, gashi a gaban su Salim yacewa Abba ita ta aike shi ga inda zai kai. Lallai yau ta ji kunya. Haka ta wuni jikinta babu kwari gashi tayi niyyar tayi masa tunin dinkunansu na sallah ita da yara, tun tana jarrabawa ya bayar gashi har ya zu saura kwana hudu sallah ba a kawo ba.

----------

Washegari saura kwana uku sallah Abban bai dade da fita ba sai ga telan da yake bawa dinkinsu ya kawo. Ya riga ya saba shiga gidan don yaro ne sa'an Madu kuma sun saba da yaran don haka sai da ya fara mikawa Saudah nata da na yaranta sanna ya shiga wajen su Khalifa, bayan sun gaisa ya mika musu leda yana fadin

"Kayan da Alhaji ya bayar a dinka muku ne, sai dai da yake baku kawo style ba an dinka muku irin wanda ake yayi. Wanda ba'a dinka ba na Baba ne da Ahmad da Madu ya ce za su same ni kuma basu zo ba, yanzun ma kauye zan tafi shine na hado musu da shi kar na tafi ban basu ba."

Suka karba suka yi sallama ya fice. Kayan Mommy ne a saman ledar don haka su suka fara fadowa, nan da nan Auta ya sa kuka, Salim ya matso ya rungumeshi ya rasa me zai ce masa sai shima ya fara kwalla. Khalifa ne yayi ta maza yace

"In sha Allah za a ga Mommy kafin sallar ma."

Yana rufe baki shima sai hawaye, haka suka zauna sai da sukayi me isarsu sannan Salim ya kwashe kayan duka ya kai dakin Mommy ya ajiye. Haka suka wuni zuciyoyinsu babu dadi, ko da su Ahmad ma suka dawo ba a dauko kayan ba don sun riga sun ce baza suyi kwalliyar sallah ba in dai ba a ga Mommy ba. 

----------

Ita kadai take shirin sallah a gidan don shi Abba ma ko dinkin sallah bai yi ba, ya bayar da na kowa da wuri yace nashi sai daga baya. Kafin ya siyo Mommy ta tafi, a halin yanzu ma gaba daya ya manta ana wani kayan sallah. Duk inda ya san zai ji labarin Mommy ya duba bai ganta ba, kullum sallah yake da daddare baya rokan komai sai Allah ya sa a ga Rabi. Ga shi Baffa ma ya saka shi a gaba, kullum ce masa yake

'Baka yiwa iyayen yarinyar nan adalci ba Usman, cikin girma da arziki suka baka yarinyar amma sai da suka mutu sannan ka kada musu ita uwa duniya.'

Wannan maganganu na Baffa sun tsaya masa a rai, ga shi kullum yaran nan kara bashi tausayi suke yi. Yana tuna lokacin da innarshi ta rasu sai da yayi kamar zai bar duniya, su kuma yanzu gashi tasu innar basu ma san inda take ba ko a mace ko a raye. 

Ana i gobe sallah bayan ya gama shirin zai fita ta same shi a daki, bayan ya amsa sallamarta ta zauna a gefen gadon tace

"Zan debi shinkafa da alkama a store na bayar ayi min wainar shinkafa da funkaso saboda abincin sallah, don kar kaga kamar an fitar da abinci."

Da mamaki ya bar abinda yake ya dubeta 

"Au yanzu kuma saboda lalacewa waina da funkason ma sai an yi miki, jiki kalau gari kalau."

Ta sunkuyar da kanta tana kallon yatsun hannunta tace

"Ni dama ban taba yi da kaina ba, bayarwa nake ayi min na biya don baka zaman gidan ne baka sani ba."

Mamakinsa ya karu

"Ikon Allah, amma ai ina ganin Mommy tana sa murhu a bayan kichin dinta tana soyawa ko ma menene take so."

Cikin halin ko in kula da kosawa da zancen tace

"Ai ita ka gani, ni baka taba gani na ina yi ba. Abincin fa da yawa gashi kuma da wahala."

"Allah ya sauwake."

Ya cigaba da shirinsa, ta dan yi jim sannan tace

"Akwai kudi da ake biya na yin aikin, dama biya nake yi kuma yanzu bani da kudi."

"Nawa ne?"

"Naira dubu hudu ne, waina za ayi kwano biyu da funkaso kwano daya."

Ya laluba cikin wallet dinshi babu kudi sai dai naira dari biyu, ya dubeta yace 

"Bani ma da kudin, amma bari Madu ya fito sai ya bayar."

Bai sake cewa komai ba ya ci gaba da shirinsa, da taga dai ya gama maganar ta tashi ta fice tunda dai ko babu komai ta gaya masa balle ya ga ana fita da abinci ya zata bayarwa za ta yi.

Duk sallah ko da ba itace da girki ba Mommy ta saba sai tayi abincin gargajiyar; masa, tuwo, fankaso da sauransu; haka matar da take tayata aikin azumi za ta zo su yita suya kafin karfe tara sun gama sai rabo. Ko ba itace da girki ba kuwa saka ta yake yi a gaba sai tayi abincin nan domin mutane da yawa suna zuwa gaishe shi, haka za ayi ta cin abincin nan da kunun aya ko zobo. Sannan kuma a kaiwa su Baffa da sauran dangi. Don haka yanzu Saudah ta san ita zata yi shi ya sa take shiri.

Yana fitowa ya zauna a falo ya kirawo Madu ta waya, bayan ya gaisheshi yace

"Muhammadu kawo dubu biyu a bawa antinka."

Ya mike tsaye ya zaro wallet daga aljihun wandonshi ya bude ya zaro dubu biyu ya mikawa Abban, ya sa hannu ya karba ya mika mata da yake tana zaune a kusa da shi. Ya dubi Madu yace

"Ka turawa Alhaji Safiyanu kudin nan?"

"Eh, na tura mishi dazu da asuba."

"Yauwa sai ka sa a karbo kayan."

Abban ya mike ya mikawa Madu kayansa suka fice bayan ta yi masa a dawo lafiya. Ta tsani Madu, ya za ayi ace kudin Abba duk yana hannun Madun. Yanzu kam tana jin Madu ya fi Abba sanin nawa ya mallaka gashi kuma in ya bada shawara ta zauna. Wannan Madun ma dai tana jin ko mutuwa Abba yayi ba zai bari a raba gado da ita da yaranta ba. Dole ma ta dauki mataki a kansa.

Da yake ranar jajiberin ranar aiki ce sai a ranar sannan Baba Karami ya samu isowa Kanon, haka ya tarar da su duk sun yi zuru zuru kowa yayi kuka ya gaji kamar masu zaman makoki. Bayan ya dan huta ne ya sa su a gaba da tambayar me suka shiryawa bikin sallah, kukan dai aka sake yi sai da suka lafa yace

"Mu zama masu godiyar Allah mana kuma mu kyautatawa Allah zato. In Sha Allahu za a ga Mommy, idan muka shiga damuwa ranar sallah za mu bawa masu son ganin kukan mu dama suyi mana dariya. Komai zai huce da izinin Allah."

Nan ya sa su a gaba saida suka je suka yiwo cefanen sallah, vegetables kawai suka siyo don suna da sauran kayan sai kwakwa da dabino saboda suyi kunun aya. 

-----------

Ranar sallah tun wuri aka kawowa Saudah abincinta, dama tun dare ta riga ta yi miya, don haka nan da nan ta hada zobo suka shirya ita da yara suka sha kwalliyarsa. Abba ya saba tafiya da Nawwara idi don bana ma ta zata zai hada da Ummi. Tun dare ya gaya mata ba zai je da Nawwara ba, bai gaya mata dalili ba kuma itama bata nema don ta ga kamar kwana biyu haushin kowa yake ji. 

Tun asuba Ahmad da Salim suke kichin, sai daga baya khalifa da auta suka shiga. Fried rice suka dafa da peppered chicken sannan suka yi salad da kunun aya. Shi kuma Salim ya dafawa Abba alkubus da miyar taushe kadan dai dai cikinsa. 

Sai da ya fito daga wanka sannan ya tuna bashi da kayan sallah don haka sai ya dauko wasu kayan masu babbabr riga ya saka. Ya tsaya a gaban mudubi yana dora hula ya yi murmushi da ya tuna da Rabi tana nan in ya gama yiwa kowa kayan sallah haka zata saka shi a gaba har sai taji yace ga nashi kayan. Da itace a gidan da ya tabbatar sai ta saka shi yayiwa kansa kayan sallah. Nan da nan idonsa ya ciko da kwalla, ya sa yatsa ya goge sannan ya daga hannu sama kamar me addu'a yace

"Allah kaine Allah."

Sai da yayi da gaske sannan ya tattara nutsuwarshi ya fito, ya sa yara a gaba suka shiga mota biyu suka tafi masallacin idi. Bayan sun dawo aka zauna cin abinci, haka Abba ya sakata a gaba sai da ta cika musu kula da waina da funkaso. Bayan ta zubo masa nashi abincin yana kan dining yana ci, funkaso da miya ga kuma zobo. Salim yayi sallama ya shigo da kwanuka a kan tray da karamin jug. Bayan ya gaida Abban ya ajiye tray din a kan tebur din yace

"Ya Baba ne yace na dafa maka alkubus."

Nan da nan ya fara murmushi ya bude kwanukan yana dubawa 

"A'ah, sannunku fa, amma Yaya fa ya kyauta min."

Ya ture kwanon funkason ya zuba alkubusa ya fara ci yana tambaya

"Zobo ne a kofin?"

Salim yace

"A'a kunun aya be."

Fara'arshi ta karu ya nunawa Salim din kofi a kan durowa yace

"Daukomin kofin can na sha, baka sa suga ba dai ko?"

"Ba suga Abba."

Ya zuba masa kunun ayan ya juya ya fice. 

Tana jinsu ta jira saida ya fita sannan ta fito daga kichin yara suna biye da ita. Ta sha kwalliyarta ta zo ta zauna a kujerar da take kallonsa, sai da ta karewa abincin kallo sannan cikin halin ko in kula tace

"Yanzu baza kaci funkason ba kenan?"

Ya dago ya kalleta ya bata amsa

"Naga dama ba ke kika dafa ba? Da na ci da kar na ci ai duk daya, tunda matar wani ce ta dafa."

Ya mayar da hankalinshi ya cigaba da cin abincinsa. Su Nawwara suka zagayo kusa da shi ya janyo faranti ya zuba musu ya ajiye musu a kasa suka zauna suka fara ci. Takaici ya kamata, ta tashi a fusace ta shige daki ta mako kofar.

Alkubus din ya bugu, gashi miyar ta yi masa dadi, ya daga kofi ya kora kunun aya. Tunda ya fara diabetes haka Mommy take masa kunun aya ta sa kwakwa sosai da dabino sai madarar gari don haka rashin sugan baya rage masa dadi. Yana hadiye wanda ya kurba hawaye suka ciko masa a

ido ya sa yatsa ya goge. Ya za ayi ace har yanzu ba'a san inda Rabi take ba? Wannan lamarin na batan Rabi yana bashi tsoro? Hawaye ya sake taruwa a idonsa, ya kalli abincin sai ya ji baya son ci. Da yanzu haka za ta saka shi a gaba yana ci tana masa hira. Ya share hawayen fuskarsa ya daure ya dan kara cin abinci saboda yana jin yunwa amma yana tuno Rabi karsashin cin abincin ya tafi. Ranar haka ya wuni zuciyarshi babu dadi, ana ta zuwa masa barka da sallah yana faman yake.

Tunda tayi aure duka karamar sallah ranar sallah take zuwa gidansu bayan azahar, ya yi zaton wannan sallar za ta hakura sai uku ga Sallah tunda Mommy bata nan kuma gashi zai yi ta yin baki ana kawo musu abinci. Yana falon Mommy wajen Baba; sauran yaran duka sun fita; don haka sai ta buga masa waya, ya fito yazo ya sameta a falonta. Yayi mamakin ganinta a shirye da yara harda jakarta a hannu, tace

"Gidan Umma za mu je, mun shirya."

"Uhm, ai na zata za ki bari sai wajen jibi tunda kinga zan yi ta yin baki in ba kya nan wa zai kawo musu abinci."

"Yau fa kowa 'yan gidanmu suke haduwa, ga yara nan ba sai su kawo abinci ba. Idan muka bari sai jibi baza mu sami kowa a gidan ba sai Umman ita kadai, ka ga kuma haduwa daman daga shekara sai shekara."

"Haka ne, toh sai kun dawo."

Ya bata amsa ba don ya so ba, ya juya zai fice, tayi sauri tace

"Toh bari mu fito sai ka kai mu."

"Ba mota ai, su fita da motocin CR-V da kike gani babu mai a ciki, bari dai na baku kudin mota in kun gama sai ku dawo kawai."

Ya zaro sabbin kudi a aljihunshi ya mika mata naira dubu yace

"Ku gaishe su."

Ya fice ba tare da ya saurari amsarta ba. Ita kuwa takaici ne ya hanata magana, ta san sun fice yaran gidan amma dama ai shi yake kaita ba su ba don zancen man mota ma gani takeyi gaya mata dai kawai yayi. Sai da ta fito ita da yaran ta ga motar Baba a tsakar gidan Malam Bala ya wanke ta yana gogewa, da kyar ta amsa gaisuwarshi saboda takaici, ta ja yaranta suka fice.

A gajiye ta karasa saboda gidan na su ya dan shiga loko, kuma da yake ana hidimar Sallah rasa wanda zai shigar da ita tayi. Suna shiga Umman ta tashi ta fara neman mayafi saboda idan ya kawo su sallah ya saba shiga ya gaisheta, ta dubeta tace

"Ki bar neman mayafi ba shi ya kawo mu ba a motar haya muka zo."

Ta koma ta zauna tana fadin 

"Ina yake, ko yaran ma babu wanda zai kawo ki ga yara rabe-rabe."

"Wulakancinshi ne kawai ya tashi Umma."

Da yake yayyenta da matan yayyenta sun zo sai aka shiga hidima ana ta hirarraki ana cin abinci, gashi miyar Umma ta sha kaji bana. Sai can bayan la'asar an fara raguwa sannan Umma da Ya Ummu suka saka ta a daki. Umma ce ta fara cewa

"Yaya gidan? Ya fara samuwa?"

Ta tabe baki sannan ta bata amsa

"Wane samuwa Umma, sai kara yi min wulakanci kawai yakeyi yanda kika san matarshi ta tafi da hankalinshi da nutsuwarshi wallahi."

Ya Ummu tace

"Yanzu haka kuma yawon banzanta ta tafi ba 'bata tayi ba."

"Babu mamaki." Inji Saudah.

Suna nan zaune kaka ta shigo gidan bayan ta gaggaisa da mutane ta shige ta same su a dakin. Suka gaggaisa sannan ta dubi Umma tace

"Ga sakon Saude nan." Ta dubi Saudah tace

"Idan kin yi aiki da su ki sami kan gidanki idan kuma kin ki kina ji kina gani zaman gidan ya gagareki, don wannan kishiyar taki baza ta barki ba. Irin wadannan matan malamai ne da su na musamman da suke musu aiki, shi yasa za ki ga mijin duk wata hidimarshi daga ita sai yaranta wannan ko mutuwa tayi haka zai cigaba da bautar yaranta."

"Haka zancenki yake Kaka, tunda yanzun ma da ta bata banda hidimarsu babu abinda yake yi. Daidai da abinci ko na dafa in suka so wulakanci sai su dafo masa wani ya ajiye nawa ya ci wanda namiji ya dafa."

"In ce ko kin ji."

Umma ta sa hannu ta kwance kullim ledar da kaka ta zo da shi kaka ta shiga bayani

"Wannan a abinci za ki san yanda kika yi ki zuba masa dolen shi ya ci, ke dai ki tabbatar baki ci ba. Wannan shi kuma na kwanciya ne sakawa za kiyi, in dai yana jikinki ya kwanta dake ba zai sake sha'awar wata mace ba sai ke, kuma ko kara kika ajiye kika ce kar ya tsallake bai isa ya tsallake ba."

Tayi murmushi tace

"Ai kaka in a Allahu zan yi daki-daki yanda kika bani."

"Yauwa, kinga wannan na abincin da yake ba'a so kowa ya ci sai shi kadan aka bayar don haka sai kin tabbatar ya zauna zai ci abincin sannan sai ki barbada a miya ki juya ki rufe, wannan na kwanciyar kuma gashi nan zai isa ma kiyi amfani da shi har sau biyu. Kuma an fi so ki daura jan zani ranar da zakiyi amfanin da shi."

Ta karba ta saka a jaka, ta dubi kaka tace

"Kaka akwai wani danshi da nake so ni ko 'batar dashi ne ayi shima ya bi uwar kawai, duk kudin gidan a hannunsa suke ya kanainaye komai sai dai a tambaye shi don wannan ina jin ma ko mutuwa Abba yayi ba zai bari a raba gado da mu ba."

"Allah 'yar nan."

"Allah kaka, komai na hannunsa don kamar ma Abban tsoronshi yake ji."

"Ah lallai, toh bari ki ga akwai kawata 'Yar Sabo ita ta raka ni wajen malamin nan kuma aikinsa zafi zafi ne dashi, ita zan kirawo a waya kafin magariba ta koma wajen malamin da yake a kusa suke. In dai taje gobe i yanzu ya bi uwar shima ya shiga duniya."

"Yauwa Kaka, in an gama akwai wani kuma wanda yake masa girki. Ko da yake shi idan na yi wadannan magungunan uban zan sa ya ci min uwarsa ba ma sai an kai shi ko ina ba."

Ya Umma tayi shewa suka tafa da Saudan tace

"Lallai kin ji wuta, da ana gaya miki kina taurin kai. Ka kashe makashinka kafin ya kasheka in ji hausawa, ni da nayi sanyi ba gashi ba ina ji ina gani an raba ni da mijin da 'yan 'yayana."

Kaka tayi gayaran murya tace

"Sai maganar kudin aiki, baya karba sai aiki yayi. Dubu dari za ki bashi, don haka idan kika yi amfani da wadannan kayan abunda za ki fara nema a wajensa kenan ki kawo a kaiwa Malam."

"Babu damuwa Kaka tunda ma sai kayan sun yi aiki."

A nan kaka ta kirawo Yar sabo a waya ta bata sako, suka cigaba da hirarrakinsu har magariba sannan ta tashi ta fito ta hau tasi ta koma gidan. Tana shiga gidan ta ga har sun riga sun dawo don duk ga motocin nan a tsakar gida, suka huce ita da yaran. In dai gidan nan ne in Sha Allah gobe kowa zai dau saiti, shima Malam Bala waje za tayi da shi don ta ma riga ta sa a samo mata megadi a danginsu wanda za ta sa Abba ya dauka in ta sa shi ya kori Bala.

Sai da Baba ya kwana daya da dawowa Abuja sannan yaje wajen Khairiyya. Kamar yanda ta saba haka ta tarbeshi ta kawo masa ruwa da lemo, suka yi hirarsu kamar yanda suka saba ta kara jajanta masa Mommy. Sai da suka gama hirar ya fara shirin tafiya sannan tace

"Daddy fa yana so ku turo a sa rana."

Ya dubeta suna hada ido suka yi wa juna murmushi yace

"Wallahi nima ina so, amma ke kin san halin da ake ciki. Daddy ba zai daga mana kafa zuwa bayan Babbar sallah ba?"

Ta jijjiga kai

"Gaskiya ban sani ba, ka san an sa bikin Yaya Bash da Jamila shine yake so a hada duka mu ukun ayi biki daya."

"Toh ko nasa Baba Aliko yayi masa waya?"

"Gara dai su zo din kawai."

Yayi jim yana tunani sannan yace

"Toh, bari mu gani. Zan yi magana da su Baban in sha Allah."

Sukayi sallama ya hawo motarshi ya kama hanayar komawa dakinshi. Ya kasa gane me yake faruwa, an rasa Mommy kwata-kwata. Har tracking layinta ya saka ayi masa an ce dai last time da aka yi amfani da layin nata a nan unguwarsu ne kuma kwanan watan da lokacin da aka bayar yayi daidai da ranar da ta tafi. Yanzu kuma an ce ba za a gane inda layin yake ba har sai an sake kunnashi, gashi tun daga wannan ranar ba a sake kunnashi ba. Abba ya cuce su, da ya sani ya ce su dauketa da baza ta kara kwanar masa a gida ba amma ya koreta. Yanzu ina ta shiga? Ya za ayi yayi wani aure ba tare da an san inda Mommy take ba? Ga shi Abban ba lafiya ce da shi, ga Madu ma in banda Allah ya takaita musu wahala wa ya san inda zai tafi. Gaskiya yanzu baya cikin yanayin da zai iya aure kwata-kwata. Toh wa ye yayiwa Madu wannan abun don ya tabbatar asiri ne? Shi dai aljanin yace mace ce don da aka tambayeshi cewa yayi 'bamu santa ba amma sarki ya santa' kenan mace ce. Kafin ayi haka ya zata a kasuwa ne don ya san kasuwa tana cike da hassada kuma wani haka kawai a kan matsala kadan sai ya kassaraka, amma yanzu ya fi zargin Saudah. Ya fahimci tana jin haushin su gaba dayansu amma bai taba tsammanin haukanta ya kai haka ba. Gashi Malam da Baffa sunce ba za a bincika a ji waye ba, shi Baffa ma cewa yayi gaba daya kada su bari kowa ya san labarin rashin lafiya Madu, ko an tambayesu suce zazzabi yayi. Amma bari abun ya lafa ko ma wacece za su kamata ne, an dai rage musu aiki tunda sun gane mace ce. 

Kafin ya koma dakin dai ya yanke shawarar ba zai yi maganar aurenshi ba don ba zai ma iya ba, idan aka ga Mommy, kai ko gawarta aka tsinta in komai ya wuce sai yayi auren. Sai da yayi kwalla da ya tuna akwai yiwuwar Mommy ta riga ma ta mutu. Haka ya kwana cikin matsananciyar damuwa saboda rashin sanin inda mahaifiyarsu take.

-----------

Tunda Madu ya kwanta tare Abba yake tafiya kasuwa da Salim, yau ma haka suka tafi. Tun da suka shiga kasuwar yake jin babu dadi da yake yana shan maganin malaria kuma maganin haka yake masa ya saka shi ya dinga ji babu dadi. Don haka ko awa biyu basuyi a kasuwar ba ya bar Salim ya taho da Lalo don ya sauke shi a gida ya koma.

........

Da yake hutun Sallah bashi da yawa kwana hudu bayan Sallah yara duka suka koma makaranta. Suma 'yan jami'a an koma amma da yake semester bata kankama ba sai nan da sati kowa zai koma, don haka gidan gaba daya babu kowa daga ita sai yaranta da Zulaiha.

A zaune take a falo ita kadai tana ta tunani, yau kwana uku kenan da aka fita da Madu daga gidan amma ita bata san inda yake ba, ta sa Zulaiha ta tambayar mata Ummanta ko ta sani amma su a Bichi basu ma san Madun bashi da lafiya ba kuma sun yiwa Abban waya yace lafiyarshi kalau. Shi kuma Abba duk lokacin da ta yi maganar Madun sai yace mata yana asibiti, wane asibitin? Ya ki gaya mata kuma ya ki ya kaita dubiya. Tana ji a jikinta Madu yana nan lafiya don idan da bashi da lafiya ko ba a ganshi ba da tashin hankalin Abban ya fi haka. Toh ina yake? Me Abban yake boye mata? Allah ya sa dai basu gane itace tayi masa aike ba, duk da dai bata ga wani canji ba a wajen Abba. Yana nan dai a yanda yake tunda matarshi ta bata, ba shi da cikakkiyar walwala da kayi magana yace in aka ga Rabi. Wani lokacin ma sai ta dade tana magana dashi ba tare da ya fuskanci komai ba don haka ita yanzu ba ta ma son hira dashi. So take kawai ta sami dama tayi amfani da ragowar maganinta ko Allah zai sa Abban ya dawo hannunta.

Zulaiha ce ta katse mata tunani yayinda ta fito daga daki Baffa da Hanan suna biye da ita, ta yi musu wanka ta shirya su. Tace

"Anti mun shirya, za mu dan je gidan su gidansu Fauza."

"Yauwa sai kun dawo, kafin ku dawo ma na samu na dan rage aiki."

Sukayi mata sallama suka fice suka tafi gidan su Fauza; kawar Zulaiha ce wadda a nan unguwar suka hadu sai kuma ya zama dukansu BUK suke zuwa don haka suka kulla kawance. Gidan su Fauza yana bayan gidan ne don haka sai ta ja hannun yaran suka fice. Suna fita ta tashi ta shiga kichin ta fara gyare-gyare, tana cikin aiki wayarta tayi waka. Ta bar aikin ta dauko wayar, tana dubawa taga Maman Surayya wadda kawartace tare suke karatu kuma itace take kawo musu da kayan mata da yake a Sokoto take aure. Yanzu ma da taga wayarta ta san zancen kenan tunda ta dawo daga hutu. Ta kara wayar a kunnenta ta cigaba da aiki

"Hajiyata kin dira kenan?"

"Umman Nawwara, na iso. Ya kike ya yarana?"

"Lafiya kalau muke, ya maigidanki?"

"Lafiya kalau muke? Kaya sun sauka fa aminiyata ya za ayi ne na daukar miki ko sai kin zo?"

"Hmn! Kawata ba zan sayi kayan nan ba wallahi, ba wani labari."

"Ya za ki ce haka kawata, maigidan baya gari ne? Ko so kike tsohuwa ta fi ki performing?"

Tayi dariya kafin ta bata amsa.

Daidai nan Abba ya shigo falon, da yake bai saba dawowa a irin wannan lokacin ba kuma da ya dawo Bala baya bakin gate don haka bata ji shigowarsa ba. Da sallama ya shigo falon amma saboda tana waya ga aiki tana yi da kuma kasancewar bata sa rai da zuwan wani ba a daidai wannan lokacin bata ji shi ba. Shi kuwa da ya jiyo motsinta a kicin sai ya nufi kicin din, yana kawo kai ya jiyo karshen hirar tasu

"Baza ki gane ba kawata, ki dai godewa Allah mijinki yaro ne daidai ke mu da muke auren tsoffin nan mu muka san halin da muke ciki. Babu abinda suka iya sai bacci da minsahrin tsiya. Don ni yanzu babu yarinyar da zan bawa shawara ta auri tsoho, tsofar da ita kawai zai yi a banza."

Suka kyalkyale da dariya a lokaci guda. 

"Sharrin ki yana da yawa kawata, toh yanzu wanne zan ajiye miki?"

"Allah kawata duk abinda na sha kaina zan wahalar."

"Toh Kinga akwai wani abu da zan baki, ki zuba masa a miya za ki ga aiki kawata za ki zo ki bani labari."

"Toh bari sai mun hadu."

Sukayi sallama suka ajiye wayar ta cigaba da aikinta. 

Da kyar ya karasa dakin kamar wanda ake tunkudawa, a hankali ya bude kofar don baya so ya janyo hankalinta ya mayar ya rufe a hankali. Ya jefa hularshi kan gadon sannan ya bita ya zauna. Ya rufe fuskarsa da tafukan hannunsa. Wato yanzu har an kai lokacin da Saudah zata fara nadamar aurenshi? Shine ma tsohon kenan, wato babu abinda yake mata sai bacci da minshari? Duk da yake shi din ma ya san mafi yawancin lokuta bacci da minsharin yake yi amma ai bata taba gaya masa ba. A takaice dai so take tace baya gamsar da ita, toh da wa ma take wayar? Tana sane da cewar ba cikakkiyar lafiya ce da shi ba ma a halin yanzu toh me take so yayi mata. Ya tuno hirarsu da Aliko lokacin da ya ganta yake ce masa shi sam ba zai iya auren yarinya karama ba kamar yanda ya san ba zai iya bawa me shekarunsa 'yar da ya haifa ba saboda za su zauna ne shi yana wata duniya da ban itama tana tata duniyar. Sai yanzu ya fahimci maganar Aliko. Toh shi ya ma akayi ya auro ta ne? 

Ya tuno lokacin da suka hadu, wani mutum ne yake gina gida a unguwarsu Saudan. Da yazo saka kayan lantarki irin su AC da sauransu sai yace kayan Japan yake so don haka aka hada shi da Abban. Shi yayi masa order ya shigo masa da kayan kuma suna da yawa da yake gidan ma gari guda ne. Kamar yanda ya saba in dai ya samu irin wannan kwangilar da shi ake kai kayan a kunna a gabanshi ya tabbatar suna yi sannan ya tafi. Suna tsaye a kofar gidan mutumin su Saudah suka zo wucewa ita da kawayenta sun dawo daga makaranta,  da suka zo gabansu kawai sai suka gaishe su harda rage tsaho. Washegari ma aka sake haka, ranar kwana na uku kuma zuwan su Alhaji na karshe sai yaran suka wuce amma babu Saudah kuma basu gaida su Abba ba. Da yake suna tsaye da megadin gidan ne da abokin kasuwancin Abba Alhaji Balarabe da leburori kawai sai Abba ya dubi maigadin gidan yace

"Yaran nan yau ina jin mai hankalin cikinsu itace wadda bata je makaranta ba don gashi yau ko kallonmu ba suyi ba suka wuce."

Maigadin ya dan rankwafa yace

"Saude ce ai bata zo ba yau, nan bayan layin gidan su yake ai tana da hankali sosai."

"Wai islamiyya suke zuwa ne?"

"A'a Alhaji ai boko ce, jarrabawar fita suke shi yasa kake ganinsu da yamma." 

"Allah sarki."

Suka dan taba hira, leburori da maigadi suka koma suka zauna Abba kuma da Alhaji Balarabe suka cigaba da hirarrakinsu suna jiran Lalo. Alhaji Balarabe ya kara matsowa yace

"Alhaji ai sai a nemo gidansu tunda ka yaba da hankalinta."

Suka kyalkyale da dariya Abba yace

"Kai rigimarka ta fiye yawa Balarabe, ina ni ina auren yarinya karama haka? Wannan shekarunta basu fi goma sha ba fa."

Yayi dariya sannan yace

"Ni tsiyata da kai boko yayi maka yawa a ka, ba ga ta nan ba 'yar shekara goma sha din a gidana kuma lafiya muke zaune. Wani lokacin ma har sun fi saukin sha'ani a kan na gidan."

"Allah Bala."

"Ai sosai kuwa Alhaji, yanzun nan za ta dawo maka da kuruciyarka."

Suka yi dariya suka tafa, kafin su sake cewa wani abu Lalo ya dawo daukansu. Tun daga wannan lokacin ya kasa cire Saudah a ransa, baya tunanin kara aure amma wani abu ya dinga jan tunaninsa har sai da ya gamsar da kansa cewa za auri yarinyar nan. Da kanshi ya nemo Alhaji Balarabe suka koma suka nemo gidan su Saudah da taimakon me gadin nan. 

Da farko kamar baza ta saurareshi ba don haka sai Alhaji Balarabe yace ayi mata kyauta. Da kanshi ya zabi agogo mai kyau da turaruka kala biyu masu tsada aka hada da kudi sababbi kar naira dubu biyar, bayan sun gama hira Alhaji ya bata. Tun daga wannan lokacin ta fara saurarensu har ta kai idan tana son wani abu sai kawai tayiwa Abban waya ya saya ya kai mata. Tana gama jarrabawa kuwa aka gama magana aka daura aure.

Sai yanzu sannan ya gane baya ma bukatar aure ko da lafiyarshi kalau, shi kanshi bai san me ya kai shi ya kara din ba amma a lokacin tabbas ji yayi ya kamata ya kara din. Gashi yanzu ko shekara goma ba'ayi da auren ba har ta fara nadama don daga maganganunta da yaji tana yi ya san nadama takeyi. Sosai yaji tausayinta ya lullube shi, ya tabbatar da Baba da Ahmad duk sun girme mata shi kanshi ya bata kusan shekaru arba'in. Su Nawwara daman tuntuni yake tausayinsu idan ya tuna ba lallai ma su gama primary yana raye ba, gashi su Baba da yake saka ran za su kula da yaran ita bata son zaman lafiya da su. Yana kifta idonsa kwallar da take makale a idon ta fado, ya sa hannu ya goge. Ita kuwa Rabi ina ta tafi haka ne ta barshi? Gaba daya al'amura sun cabe masa. Wai me ma yasa ya cewa Rabi ta tafi ne? Toh ai ta bakin Baffa ne ina yake so ta tafi da yace ta fice masa daga gida? Yanzu ga shi ta barshi da matar da baya ma iya gamsar da ita harma ta zama mai bawa mata shawara kada su auri tsoho. Lallai zai sameta su zauna suyi wannan maganar. Toh amma in an zauna maganar ma me zai ce mata? Maganganunta babu karya a ciki kuma babu abinda zai iya yi a kai don yanzu ma ta lafiyar jikinshi yake yi. Allah ya sa dai a sami Rabi kafin Babbar sallah, ita kadai ce yake jin tana da maganin duk wata matsalarsa domin komai girman damuwa idan ya shigo gida ya ganta sai ya ji ya sami natsuwa, kuma Sai ta mayar masa da komai ba komai ba. Yana son Rabi, in dai tana duniya ba ya jin zai iya rayuwa babu ita. 

Ta turo kofar ta shigo tana dauke da tsintsiya da abun kwasar shara, ta dan ci burki da ta ganshi a dakin. Yayi sauri ya faki idonta ya goge guntun hawayen da yake fuskarshi. Tace

"A'ah, Abban Nawwara ashe ka dawo?"

"Uhm, bana jin dadi ne wallahi shi yasa nace Lalo ya kawo ni gida na huta."

Ya mike yana fadin 

"Bari na shiga bandaki na fito bacci zan zo nayi."

Ya shiga bandaki ya barta, nan da nan ta gyara gadon ta kama shara tana tunani.

Toh me ya dawo da shi yanzu, kuma taga kamar yana da damuwa. Toh ko Madun ya gudu ne? Gashi kuma bata son ta tambaye shi saboda yanda yake yawan bagarar da ita idan tana zancen. 

Kafin ta gama sharar ya fito daga bandakin, ya canza kaya ya haye gado. Ta kwashe sharar ta fita ta rufe masa kofa.

----------

Yau ma kamar kullum da Baba yaje zance wajen Khairiyya zancen kenan ya turo a sa rana. Tare suka je da abokinshi Abdallah, sai da suka kusa gama zancen Daddy ya dawo. Suna nan suna hirar ya kirawo ta a waya yace idan ta gama hirar yana son ganin saurayin nata. Tana gaya masa yace

"Ai sai mu tashi kawai muje mu ga Daddy in ya so daga nan sai mu wuce."

Haka aka yi tayi musu iso suka shiga suka zauna, bayan sun gaishe shi ya amsa ya dubi Baba yace

"Kai ya muka ji ku shiru ne. Ka san an sa ranar auren yayyenta su biyu, yanzu haka saura abinda bai fi wata biyu ba. Kai muke jura ku fito kuma mu hada bikin gaba daya."

Ya sunkuyar da kai yayinda Abdallah ya bada amsa 

"Mahaifiyarsu ce har yanzu ba a sameta ba ga shi Abban nasu ma ba lafiya ce da shi ba."

"Eh ai haka dai za ku daure ayi a wuce wajen ka ji, in ka je ka sami manyan naka su zo muyi maganar."

Yace

"Toh in Sha Allah za su zo."

Sukayi sallama ta rakosu bakin mota suka tafi. Suna mota suke tattauna abinda ya faru

"Na rasa da yaren da zan yi musu bayani, ba zan fa iya aure ba in dai ba a ga Mommy ba. Sun kasa fahimta ta su dai kawai a zo a sa rana."

Abdallah yace

"Ni wallahi ma sai na gama kamar akwai wata a kasa, kamar dai amfani da damar za ayi a raba ku ka san yaran masu kudin nan sai a hankali yanzu haka an tanadar mata wani wanda za bawa ita."

"Wallahi nima ina wannan tunanin, kuma ka ga yanzu da muka fara maganar rayuwar da zamu yi bayan aure sai take fito da wasu abubuwa da ban."

Ya dan dube shi da mamaki yace

"Allah ko mutumina?"

"Allah. Ka san abinda ya fi bani tsoro? Bata son haihuwa fa, wai ita in ta haihu sau daya shike nan sai dayan ma kuma wai sai ta yi shekara biyar da aure."

"Ka ji ba, ita a gidansu fa ce min kayi su bakwai ne amma ita tana maganar daya."

"Wallahi kuwa, nima ba wai ina son tara yaran bane da yawa amma kai da baka yi auren ka ga kana ma haihuwar ko ba ka yi ba amma ka fara tunanin daya za ka haifa."

"Shine ai."

Ya gyada kai yayi kasa da murya yace

"Kawai dai ina son ta."

"Uhm! Allahu Akbar Sharuk Khan."

Ya harareshi yace 

"Bana son isakanci."

Ya kyalkyale da dariya, haka har suka isa gida Abdallah yana yi masa dariya. Har dare yana cikin damuwa, yana son Khairiyya amma zai iya hakura da ita in dai ba za suyi masa hakuri a ga Mommy ba. Yana ji a jikinshi cewa Mommy tana raye kuma za ta dawo, ya za ayi yayi aure ba'a ganta ba. Yanzu ma babu wanda zai gayawa a je ayi magana balle Abba yace a yi bikin, ba zai ma fara ba.

----------

Bai saba zuwa gida duk sati ba amma da yake Baffa ya sanar musu cewa ranar Asabar Madu zai koma gida sai yaji yana so shima yaje. Don haka ranar Juma'ah yana tashi daga aiki ya wuce airport sai Kano. Babu kowa a gidan lokacin da ya shiga, su khalifa daga masallaci gidan Anti Shafa suka wuce shi kuwa Salim dama suna kasuwa tare da Abba. Mukullin shi ya sa ya bude kofar ya shiga, haka kawai ya ji yana son shiga dakin Mommy don haka ya bude kofar ya shiga ya zauna a gefen gadonta. Ina Mommy? Yau wajen kwana talatin ke nan, duk inda suke tunanin za a ganta sun duba ba'a sameta ba. Gidajen radiyo da talabijin, ofishin 'yan sanda duk sun je amma shiru. 

"Inna lillahi wa Inna ilaihi rajiun! Ina kika shiga Mommy?"

Ya fada a fili. Sai da ya dauki tsahon lokaci yana zaune a dakin ko tunanin ma ya kasa, haka ya hakura ya taso ya fito daga dakin.

Jimawa kadan su Auta suka dawo suka zauna nan suna hirarrakinsu. Saudah bata ma san Baba ya dawo ba da yake ba da mota ya zo ba har sai da Abba ya dawo yake gaya mata. Tun da daddare ya gama magana da Baba a kan idan sun tashi su je su taho da Madu don shi ba zai je ba. Haka kuwa suka yi, wajen karfe takwas suka shirya dukansu suka tafi. Ko da suka je can sai da Baffa ya sa su a gaba da nasiha ya kara tuansar da su hanyoyin da za su tsare kansu sanna sukayi sallama da shi suka tafi har Madun. Suna isa gidan ya shiga wanka, kocda yafito a dakin babu kowa sai Ahmad. Ya dube shi yace

"Baffa da Malam sun hada baki sun ki gaya mana waye ya turo min aljanu."

Ahmad yana daga kwance yace

"Ba waye ba wacece?" 

Ya juyo ya dubi Ahmad din 

"Au mace ce?"

"Eh mana, ai tun aljanin yana jikinka da Malam ya tambaye shi wa ya turo shi yace bai santa ba amma sarkinsu ya santa, shine ya turo su."

"Uhmmn! Lallai."

Ya cigaba da shirinsa, sai bayan ya sa riga sannan ya sake duban Ahmad yace

"Mace daya nake zargi wannan matar ta Abba."

"Ka dai ji ai me Baffa yace shi da Malam din, duk sun ce a bar zancen."

"Hmm! Ai an barshi amma idan halin mutum ne za a kama shi yana yi za ta gane kurenta. Kai ni na ma tabbatar itace ba wani zargi."

"Ko ni ma haka nace, amma dai tunda an ce a bar zancen toh ka barshi kawai."

Shiru kawai yayi ya gama shiryawa sannan ya fito falon ya zauna wajen su Baba karami.

---------

A shirye ya fito ya samesu a falo ita da Zulaiha da yaran. Bayan ya amsa gaisuwar Zulaiha yana yiwa yara wasa ya dubeta yace

"Madu bai shigo ba?"

Dukansu suka dube shi da mamaki Saudah tace

"Madu kuma? Ko ka manta yana asibiti ne?"

"Oh ashe fa ban gaya miki ai an sallameshi, dazu da su Baba suka fita shi suka je suka dauko fa."

Ta gyara zama mamakinta ya karu, da kyar ta Bude baki tace

"Uhm, Allah ya sauwake."

Ya wuce ya nufo kofa suna yi masa a dawo lafiya. Yana ficewa ta tashi ta shige dakinta. Wato saboda tsabar wulakanci bata ma isa a gaya mata an sallameshi ba sai dai kawai a fito ana tambayarta ina yake. Toh ya aka yi ya dawo, ita fa ba haka suka yi da kaka ba. Yanda ya fita gidan nan bata taba sa ran zai dawo ba amma gashi yana gaya mata wai harma ya dawo bata sani ba. Har ta dauki wayarta za ta kirawo kaka sai ta canza shawara, tunda gobe Lahadi in ya dawo za ta tambayeshi in ya so ita da yara sai su je su yini a gidan Umman a yi maganar a zaune. Ta jefa wayar kan gado tayi sauri ta fito daga dakin ta wuce yaran ta tsaya a bakin taga ko za ta hangoshi in zai raka Abban mota. 

Shi kuwa Abba yana shiga falon Mommy ya gansu gaba daya suna ta hira da dariya don haka shima sai kawai ya ja kujerar dining table ya zauna shima aka yi hirar da shi. Jimawa kadan ya dubi Salim yace 

"Tashi mu tafi Salim kada rana tayi mana."

Madu yayi sauri yace 

"Abba ai da ni za mu tafi."

"Au baza ka kara hutawa ba ko kwana biyu."

"Haba Abba wallahi na gaji da hutun nan, mu je kawai in na ajiye ka sai naje makaranta na kwafo timetable na dawo."

Abba yayi dariyar jin dadi yace 

"Toh ai sai mu tafi duka ka ga shi Salim sai ya zauna mana a shagon computer tunda na ga shi yana son shan AC."

Dukansu suka kyalkyale da dariya sannan suka mike suka fice. 

Tana nan a bakin taga tana jiran fitowarsu. Abban ne a gaba da Salim da Madu suna biye da shi, suna karasowa kusa da motar wadda Bala ya gama wankewa Abban ya dubesu yace

"Na manta bari na dauko takardu a daki."

Ya juya ya koma dakinsa na wajen Mommy. Abban yana wucewa Madu ya zo gaban motar ya zauna daga kan boot, ya san tana nan a bakin taga don haka ya zauna ta ganshi sosai. Bala da yake cikin dakinshi ya fito ya karaso wajen da sauri yana fadin

"Bari na zo na kwashi gaisuwa na wajena."

Madu ya mika masa hannu yana fadin

"Malam Bala namu na najeriya."

"Na wajena ni kadai, Allah ya kare ka ya sa haskenka ya kashe idon makiya na wajena. Ka yi taka kayi ta rago dakalin majina a hauka a zame ka hau mutum ka zauna dai dai 'dan Alhaji, babu yanda za suyi da kai na wajena ni kadai."

Ya zaro gudar naira dubu yace 

"Gashi ka sai alawa Malam Bala."

Dama haka yake jira nan da nan ya karba ya mike ya daga naira dubun yana fadin

"Allahu Akbar, yaushe rabon da ayi min kyautar naira dubu da farar safiya, Allah ya kare gabanka da bayanka na wajena, nan gani nan bari sadakin mayya."

Nan Abba ya fito ya juya wajen Abba kuma ya zube

"Alhajin Allah, Allah ya kara lafiya da nisan kwana."

"Amin Malam Bala."

Abba ya amsa ya zagaya ya shige gaban mota, Salim da yake tsaye a jikin kofar motar ya bude kofar baya ya shige. Bala ya dawo ta bangaren Salim yace 

"Dan gidan Hajiya a dawo lafiya, Allah ya kau da idon makiya idan ka dawo ka bani na cefanen."

"Ni bazan baka ko dari ba na wajenka ya baka."

Ya ruga ya bude gate suka fice Abba yana musu dariya. 

Ta ja tsaki ta juya ta koma daki, Zulaiha ta bi kofar dakin da kallo a ranta tace ikon Allah me akayi a wajen ne. Ta dai jiyo kakacin Bala kuma idan dai wannan ne duk wanda ya san shi ya san in dai yana son kudi haka yake musu yayi ta kakaci har sai sun masa kyautar kudi. 

Tana shiga dakin ta fada kan gado ta zauna ta kafa tagumi. Madun ma kamar fari yayi yayi kiba kadan, sannan gashi harda Salim suka fita. Kenan yanzu shima Salim din an kai shi kasuwar su biyu za su hadu sai yanda suka yi ko kuma sai yanda uwarsu ta basu umarni.

'Allah ya sa ma kar a ganta har abada.'

Ta fada a fili ta kara jan tsaki. Wannan Balan ma ta tsane shi amma ta rasa dabarar da zata yiwa Abba ya sallame shi, kullum kamar su yake yiwa aiki. Maganganun da ya dinga yiwa Madu kirari da su ma yau sai ta ji kamar da ita yake, kamar ya san abinda tayi ne yana tura mata haushi har wani kara daga murya yakeyi. Haka ta wuni zuciyarta babu dadi.

Can wajen bayan azahar kawarta Maman Surayya ta kawo mata ziyara. Da yake Zulaiha tana zaune a falo da yaran sai kawai suka shige daki. Bayan ta kawo mata ruwa da abinci suka turo kofa suka shiga hirar yaushe gamo, har suka zo kan hirar da suka yi a waya kwana biyu da suka wuce. Maman Surayya ta dubi Saudah tace

"Kawata ga kayan fa a jaka na taho

miki da su, kin san mata sai da gyara musamman ku masu hamshakan kishiyoyi."

"Mtseww! Toh mijin nata me yake iyawa, duk abinda na siya na sha sai dai kawai na dami kaina ni kadai."

Maman Surayya tayi dariya ta sa hannunta a jaka ta zaro wani gari ta mika mata tace

"Ai na ce zan baki wani kayan aikin ki saya masa, toh gashi nan. Sai kin gama miya sai ki barbada masa in sha Allahu ranar sai kin gaji da aiki."

Ta karba ta tabe baki

"Mtseww, kuma ba zai bata min miyar ba?"

"Bashi da wani dandanon kawata sa a bakinki ki ji. Shi fa na siyarwa halima rannan baki ga yanda take saye ba yanzu, da ta ga babu harka za ta bugo min waya."

Ta juya garin wanda yake a yar farar leda tace

"Toh, zan gwada."

"Yauwa 'yar gari, wannan ma sai kin ji aikinsa kya taho min da kudin makaranta."

Sai bayan sallar la'asar sannan sukayi sallama Maman Surayya ta kama hanya. Ta dawo dakin tana kwashe kayan da suka yi amfani da su, ta dauki kullin garin ta kare masa kallo. 

"Zan gwada."

Ta fada a fili. Tun kafin ma Mommy ta tafi ba wani abun kirki yake tabukawa ba sai minsahrin tsiya, balle yanzu da ta tafi da sai ya wuce sati bai ko bi ta kanta ba. Toh ita kwanakin ma da tayi da aure tana more wannan harkar ai kadan ne, hakuri kawai takeyi shi yasa yanzu duk wani gyara ma bai dameta ba. Ko ba komai hausawa sun ce sa rai da koshi yana janyo kwanan yunwa, in bata sha komai itama kawai sai ta bi dare tayi ta bacci abinta. Amma yanzu da yake akwai ragowar maganin da Kaka ta bata toh za ta gwada. Dama ta kasa amfani da maganin saboda rashin tabbas din Abban don bata son ta kuskure, don dole ma wannan maganin yayi aiki in ba haka ba ina zata sami dubu dari ta biya. Sai dai idan sata zata yi a wajenshi don kuwa bata da su bata da dalilinsu. 

Kafin magriba ta shiga kicin don dora abincin dare, tuwon alkama ta dafa da miyar kuka sannan da yake shiri take nema tayi masa kunun Aya wanda yaji madara. Tana saukewa ta sa a flask don ta san sai bayan isha'i zai nema, ta barbade miyar da garin ta juya sosai ta rufe. Kusan kullum kafin ya zo cin abinci ta riga ta ci nata saboda baya zama da wuri, don haka bayan ya dawo ta ajiye masa abincin tace

"Bari naje na kwantar da yara nayi wanka."

"Toh sai kin fito."

Ta shige daki. Nawwara da Ummi a wajen Zulaiha suke kwana don haka Hanan da Baffa ne kawai a wajenta, ta gyara musu kwanciya sannan ta shiga wanka. Tana fitowa ta zauna a gaban mudubi tana gyara jikinta. Ta kula da shi ma yau cikin walwala yake don haka bata sa rai za a sami wata matsala ba ko da yake tunda dan gudan hantarashi ya sami lafiya ai dole yayi walwala.

Shi kuwa Abba yana gama cin tuwon nan ya cika kofi da kunun Aya ya shanye, yayi gyatsa sannan ya tashi ya koma kan kujera ya dau remote ya kunna TV. Bai fi ashirin da zama ba ya ji amai yana taso masa don haka sai ya tashi daga kashingide ya zauna daidai, ya ga dai zaman ba zai yi masa ba don haka sai ya mike ya je dining table ya tsiyayi ruwa ya kora. Yana shan ruwan nan kamar ya tsokano aman, da kyar ya tare bakinsa da tafin hannunsa ya fada bandaki da gudu. Yana shiga ya tsuguna a gaban toilet, tsaf ya amayar da abinda yake cikinsa. Yayi yunkurin tashi yaji ba zai iya ba don ya fara daina gani sosai don haka ya koma ya zauna. 

Ta fito daga dakin nata tana ta faman kamshi ta doro irin hijabin nan har kasa a kan kayan da ta saka. Tayi mamaki da taga kofar dakinshi a bude haka don baya taba barin kofar nan a bude. Da sassarfa ta karasa sai kawai ta jiyo nishinsa daga bandaki, a guje ta karasa. Ta tsuguna ta taro bayanshi don kokari yake ya kwanta a wajen 

"Subhanallahi, Abba me ya same ka?" 

Kasa cewa komai yayi ya kwanto jikinta yana numfarfashi da kyar, ta duba fuskarshi taga duk ya bata jiki da amai, a rude tace

"Amai kayi Abba? Me yake faruwa ne?"

Ta mike tsaye tayi kokarin daga shi suje daki taji bazata iya daga shi ba, ta fara janshi taji wari tana dubawa taga ashe gudawa yayi a nan inda yake zauna. Tuni hawaye suka wanke mata fuska, cikin karaji take kwalawa Zulaiha kira babu kakkautawa. Nan da nan kuwa sai ga Zulaiha a guje, kafin ta karaso tace

"Kirawo su Ahmad Abba bashi da lafia."

A guje ta juya tana zuwa ta fada falon, Ahmad din ta fara gani yana zaune a kan kujerar dining yana shan shayi. Ya kalleta da alamar tambaya a fuskarshi tayi kasa da idonta ta manta abinda tazo yi na dan lokaci, Salim yace

"Zulai kanki kalau kuwa za ki shigo a guje ki kotse a nan ko kin sha wiwi ne?"

Nan da nan ta tuna abinda tazo yi tace

"Umma ce tace ku zo Abba bashi da lafiya."

Kafin ta koma dakin Baba da Ahmad sun riga ta. Suna karasawa Baba yace

"Inna lillahi wa Inna ilaihi rajiun, me ya same shi?"

Cikin rawar baki tace

"Nima ban sani ba, kawai ina daki na zo na tarar dashi yana ta amai da kashi a wandonsa."

"Gafara mana."  Ahmad ya ture ta ta huce cikin bandakin.

A nan su Madu suka karaso da sauran yaran duk suka leka cikin bandakin. Madu ya karasa yana fadin

"Faduwa yayi."

"Amai yake yi da gudawa."

Nan suka tura sauran yaran waje duka kamashi suka wanke masa jiki, ta basu kaya suka canza masa. Har suka gama suka kwantar dashi a tsakar dakin a kan dadduma idanuwansa suna rufe amma dai yana numfashi. Baba yace da Madu

"Juya mota mu kaishi asibiti."

Kafin ya juyo motar ya kirawo likitansu ya gaya masa abinda yake faruwa. Tana jin yayi zancen asibiti ta shiga ta canzo kaya don basu isa wannan karon su kaishi asibiti su hanata zuwa ba da ita za a tafi. Su ukun suka kamashi suka fita dashi da kyar da dabara suka saka shi a bayan motar, Saudah ta zagaya ta shiga ta daya gefen ta dora kanshi a kan cinyarta. Madu ya hau kujerar direba shi kuma Baba ya zaga ya shiga gaban motar ya leko yacewa Ahmad

"Ku taho masa da kaya don kafin muje ya bata na jikinsa."

Ahmad ya koma ya janyo CR-V ya sa Auta a gaban mota yacewa Salim

"Kai da Khalifa ku zauna za muyi waya kada a bar gidan ba kowa ga dare."

Kafin suce wani abu ya fice Bala yana musu Allah ya sauwake.

[11/19, 09:00] +234 813 346 3798: A DALILIN KISHIYA

Labarin Rabi

Episode 25

FIKRA WRITERS ASSOCIATION

25

Suna isa asibitin aka basu daki, nan da nan likita ya sa aka dauki jinin Abba da kuma kashin da yake yi da yake aman ya tsaya. Aka saka mishi drip aka yi masa allurai sannan likita ya fito yace su biyo shi office. Su uku suka bishi Baba karami da Madu da kuma Saudah, suna shiga office sun bayan likitan ya zauna ya dubi Baba yace 

"Ai da kun bar kanwar taku a gida sai..."

Kafin ya karasa Madu yace

"Ba kanwarmu bace matarsa ce."

Likitan yayi sauri ya dago daga duban takardar da yake yi ya dubi Saudah yace

"Uhm, Allah sarki."

Ya saita fuskarshi sannan ya dubeta ya nuna mata kujera yace

"Zauna Hajiya."

Ta karasa ya zauna yayinda Baba karami ya zauna a daya kujerar shi kuma Madu ya tsaya a bayan Baban. Kafin likita yayi magana aka shigo aka kawo sakamakon gwajin da aka yiwa Abban. Ya dan duba sakamakon sannan yayi gyaran murya ya dubi Baba yace

"Food poisoning ya samu, ka gane ko? Wani abun ya ci wanda yake ya sami contamination ko kuma wanda yake da allergies na wannan abun shi yasa jikin yaki karba. Gashi nan duk ya fitar su, ruwan jikinshi ne ya fita sosai wajen amai da gudawar shi yasa saboda dehydration sai ya kasa tashi."

Ya mayar da dubansa ga Saudah yace

"Meye abincin da yaci na karshe Hajiya?"

Tayi gyaran murya sannan ta amsa

"Uhm tuwo dai yaci na alkama da miyar kuka sai kunun aya, kum duk ya saba ci."

Likita ya dan yi rubutu a takardar da ke take gabansa sannan ya dubeta yace

"Kuma bai ci wani abu bayan wannan ba ko da wani snack ko biscuit?"

"Eh bai ci komai ba, bai fi ma minti talatin da cin abincin ba na fito na tarar da shi a wannan halin."

"Ruwan kuma da ya sha mai kyau ne?"

Kafin ta bada amsa Madu yace

"Sai dai ko ace me aka zuba masa a tuwon yaci ba wani kame-kamen ba?"

Ta dago kai ta dubi Madun wanda ya tsattsare ta da ido, ta dauke idonta ta dubi Baba wanda shima kallonta yake yake yana jiran amsar tata. Ta mayar da dubanta ga likitan sannan ta bayar da amsa

"Babu abinda na zuba, yanda na saba dafawa haka na dafa sai dai ko idan a kasuwa ya ciyo wani abun."

"Muna tare aiba kasuwarma abincin da kika zuba masa yaci."

Likita yayi gyaran murya 

"Uhm ina ga a barshi ma tunda dai an samu komai ya tsaya..."

Madu ya katse shi kafin ya karasa

"Ka barta doctor ta fadi abinda ta zuba masa don a san ma maganin da za a bashi ai ruwa baya tsami banza."

Ta dago ta harare shi sannan ta mayar da kanta kasa. Baba karami ya dafa hannun Madun da yake ajiye a saman kujerar. Likita yace

"Babu komai ma zuwa an jima zai farka in sha Allahu sai dai a nan zai kwana don mu dinga kalawa da shi. Sannan kuma idan kun koma gidan a dauke ragowar abincin da ya ci a kawo min shi gobe don mu duba shi."

Suka yiwa likita sallama suka fita. Dakin da Abban yake suka koma gaba dayansu har Saudan, ta riga su shiga don haka ta tsaya a daidai kanshi su kuma suka tsaya a daidai kafafunshi. Babu wanda yacewa kowa komai sai ita da take matse hawaye. Madu ne ya gaji da jin zukar majinarta yace

"Toh wai kukan me za ki dami mutane da shi, mu da kika nemi kashewa uba bamu ce komai ba sai ke za ki zo ki samu a gaba kina kuka don bai mutu ba."

Ta dago kai ta dubeshi ta kawar da kai ta share hawaye ta cigaba da duban Abban. Ya sake bude baki zai yi magana Baba karami ya rike hannunshi yana masa alamar ya bari, jim kadan ya fizge hannunshi ya fice daga dakin. Jimawa kadan shima Baban ya fito suka hadu gaba daya da su Ahmad suka zauna a kofar dakin. Sai da aka sake jimawa Ahmad ya duba agogo yaga karfe sha daya har ta wuce ya dubi Baba yace

"Ai sai ku tafi ki, in ya so ni na kwana da Abban."

Baba yace

"A'ah ku tafi dai tunda ka ga ni gobe zan koma Abuja in ta kama sai an kuma kwana sai ka kwana."

Ahmad din ne ya karbi mukullin motar ya fita ya siyowa Abban ayaba da kuma cereal da kayan shayi kamar yanda likitan ya basu umarni. Yana dawowa yace Salim ya kirawo Saudah su tafi. Ya bude kofar ya shiga dakin ba tare da yace mata komai ba ya leka fuskar Abban ya ga har yanzu bacci yake yi sannan ya dubeta yace

"Ki zo mu tafi gida."

Kafin ta amsa ya fice. Ta yi tunanin da tace baza ta tafi ba sai kuma ta tuna ta baro yara a gida don haka jiki babu kwari ta fito ta same su a wajen motar. Tana karasowa Madu ya mikawa Ahmad mukullin don ya gaya masa su tafi su barta yace da ita za su tafi don haka yace shi ba zai tuka ba. Ahmad ya zauna a kujerar direba, Madu ya shiga gaba yayinda ita da Salim suka shiga baya. 

Yana jan motar ta gyara zama ta cigaba da goge hawaye. Ta kasa daina kuka, wannan abun da maman Surayya ta bata menene shi ne. Shi kadai ta sa a abincin wanda bata saba ba amma a kasa da minti talatin har ya ci abincin ya fice daga hayyacinsa. Tabbas da ya mutu yau baza ta yafewa kanta ba, da wane ido za ta dubi su Nawwara tace ta kashe musu uba. Bata taba ganin shi a yanayi mai kama da wannan ba, tabbas da babu kowa a gidan bata ma san yanda za tayi ba. Allah ya sa dai babu wanda yaci ragowar tuwon Abban da ya bari a dinga table. Motar tana tsayawa a tsakar gidan tayi sauri ta fita daga motar kamar wadda take zaune a kan 'kaya. Ahmad ya bude kofar motar yace mata

"Ki bawa Zulai ragowar abincin da ya ci ta miko."

Kafin tayi magana Madu yace

"Da ma ka rabu da ita baza ta baka ba wani daban za ta baka."

Ta juyo ta harareshi ta wuce cikin sauri, ta tsani wannan Madu amma shi saboda tsabar sa mata ido ya san abinda za ta yi kafin ta aikata. Tana shiga babu kowa a falon, ta riga ta san sun yi bacci don haka ta wuce kichin. Kwanukan abincin suna nan yanda ya bari Zulaiha ta rufe kunun ayar dai suka shanye ita da yara. Da yake flask din da yaci abinci mai uku ne sai kawai ta dauki wankakken wanda bata yi amfani da shi ba ta debo miya daga tukunya ta zuba kamar an rage , ta rufe ta hado da na tuwon ta fito dasu. Tana zuwa kofar falonta ta kwalawa Bala kira ta bashi tace

"Ka kaiwa Ahmad kace masa yara sun shanye ragowar kunun ayar da ya bari."

Ahmad din ne ya bude kofar don haka shi ya karbi kwanukan daga hannun Bala. Ya karasa da su ya tarar da Madu a kicin din yana shan ruwa, ya kalle shi yace

"Kada fa ku wahalar da shariah baza ta baka wanda ya ci ba ka san ta iya wasan kwaikwayo."

"Ka bari dai a basu suyi aikinsu."

Haka suka kwana suna zullumi, sai rashin Mommy ya dawo musu sabo gaba dayansu kowa sai da yayi kuka kafin su kwanta. 

Gari yana wayewa Salim ya dafawa Abba dashishi da miyar alaiyahu suka zuba masa ruwan zafi a flask suka kama hanya suka tafi. Tana ji suka tafi bata ce komai ba, ta so kwarai taje amma da ta tuna da Madu za a je sai ta ji bata son zuwa. Suna shiga dakin suka sami Abba a zaune suna hira da Baba Karami yana cin ayaba, sun ji dadin ganinshi ya wattsake duk da ya dan rame kadan. Nan suka zauna aka shiga hira, suka zuba masa abinci ya ci ya koshi ya dubi Baba yace

"Ko likitan nan bai sallameni ba yau tafiya zan yi don na kula shi babu abinda yake so kamar ya kwantar da mutum."

Yayi dariya yace 

"Haba Abba ai in ya ga ka ji sauki zai sallameka shima."

Basu jima ba likitan ya shigo bayan an gaggaisa yaran suka fice sai Abba da Baba da Ahmad, likitan ya dubi Abba yace

"Ah jiki yayi kayau, ai yanzu ma zan sallameka Alhaji."

"Yauwa."

Yayi gayran muray ya cigaba

"Alhaji wani abun kaci wanda jikinka Bai karba ba shi ya janyo wannan wahalar, sai dai nan gaba duk abinda za ka ci ka tabbatar an kula dashi."

"Toh likita tuwo dai naci mitar kuka sai kunun aya, ban san inda matsalar take ba. Rabon dai a sha wahala Allah ya sauwake."

Likita ya yi masa tambayoyi sannan ya rubuta masa magani ya sallamesu suka kamo hanyar gida. 

Duk da bata sa rai za a sallameshi yau ba amma kafin su dawo ta wanke bandakin ta gyara dakin tsaf. Ta ji dadi sosai da taji muryarshi Bala yana masa sannu yana amsawa. Yana shiga falon ta fito don yi masa sannu da zuwa. Bayan ya amsa sannu da zuwanta ta matso tana kokarin kama shi yace

"Zan iya ai, na sami lafiya."

Don haka sai ta bi bayansa ta raka shi dakin, yana shiga ya ya fada wanka.

Da yake a gaban Zulaiha aka yi tun daren ta kirawo Ummanta ta sanar da ita, don haka kafin sha daya sai ga mutanen Bichi, kungiya guda suka yo shatar mota suka taho, ga kayan dubiya lemo, ayaba da goba harda kajin hausa guda biyu da Inna Hajara ta bayar aka yanka aka tahowa da Abban. Ba Abba ba kowa sai da yayi mamakin ganinsu,a nan suka wuni sai da yamma sanan suka kama hanya. 

Yamma tana yi Baba karami ya bi jirgin karfe biyar ya koma Abuja .

..........

Basu hadu da Abdallah ba sai wajen goman dare da Abdallan ya dawo dakin, yana shiga dakin ya mika masa hannu

"Mutan Kano sannu da hanya, ya ka baro mutan gidan."

"Alhamdulillah."

"Ya labarin Mommy kuwa?"

Ya kauda kai ya amsa da murya kasa-kasa yace 

"Hmmn! babu wani labari."

"Subhanallahi toh Allah ya sa a sameta."

"Amin ya Allah."

Ya janyo faranti ya zauna ya zazzage abinda ya zo da shi a leda, kaza ce gasasshiya da gurasa ya zunguri Baba yace

"Tashi za ka yi fa muci don ba za ka sani zubar da kudi na ba."

"Ai kwarai kuwa, don yunwa nake ji."

Suka fara cin abincin suna kora lemon five alive, jimawa kadan Abdallah yace

"Wai mutumina ya Khairy kuwa? Kun yi waya over the weekend?"

"Tab, wallahi bamu yi ba. Tunda na isa Kano na kirawo ta bata dauka ba nace sai dare yayi zan kirawo ta toh daren kuma a asibiti muka kwana da Abba, na so kiranta amma bana son na dameshi gaba daya kuma sai na manta. Ai ni me laifi ne ma jiya ne birthday dinta amma saboda ban zauna ba kuma a rude nayi weekend din gaba daya ma na manta."

Abdallah yayi dariya ya kara kai loma yace 

"Ko da na ji, toh bari mu gama na siyar maka da wata jarida."

"Allah mutumina ka shako gulma."

Suka yi dariya suka cigaba da cin abincinsu. Sai da suka gama cin abincin sannan Abdallah ya dauko wayarsa ya budo instagram, ya mikawa Baba wayar yana fadin

"To ka ga inda aka yi birthday party mutumina."

Khairiyya ce da ita da wani wanda daga gani ka san saurayinta ne yana rike da hannunta suka shigo wajen, sauran mutanen da ke zaune a kan kayataccen tebur din suka mike suna tafi. Suka karasa ya ja mata kujera ta zauna sannan Shima ya zauna. A nan video din ya kare, Abdallah ya sa hannu ya tura shafin sama ya nuno wani video din. Cake ta yanka tare da hannunshi a kan nata ana ta yi musu tafi, ya dauki guntun cake din ya sa mata a baki. A nan video din ya kare Abdallah zai budo wani video din Baba karami ya ture wayar gefe don haka ya dauke wayarsa. Yace 

"Toh ka san waye saurayin nata? Dan gidan sanata Mamman Yelwa ne fa."

Ya kawar da kanshi yace 

"Ta yiwa kanta."

"Ni ma haka nace mutumina bata dace da kai ba, Allah ya baka mace ta gari."

Sai da ya nisa sannan yace

"Amma ta bani mamaki, ban zaton haka daga wajenta ba kuma ko kusa ban ga alama ba. Sai dai ko bayan su Baba Aliko su zo maganar auren mu sannan ta hadu da wannan din."

"Babu mamaki."

"Ina jin shi yasa suka takura ni, toh da na turo iyayen nawa me za su ce musu?"

"Yaudara ce kawai abokina."

Haka suka kare hirarrakinsu suka kwanta, ya so kiranta da daddaren amma dai sai ya bari gari ya waye kafin nan ya huce saboda baya so ta gane yanda ranshi ya baci. Sai da yaje ya zauna a office dinshi wajen goma na safe sannan ya kirawota, tana dagawa tace

"Ka bani mamaki Hussain."

Sai yaji wani banbarakwai saboda bata saba kiran sunanshi ba sai dai tace mijin Khairy, yana jin haka a ranshi yace lallai Khairy ta yi Sabon miji. Kafin yace wani abu ta fara fadan yayi mata wulakanci ranar birthday dinta ko kiranta bai yi ba balle ma ya zo ya kawo mata cake don haka wanda yake sonta ya zo ya kaita. Takaici ba zai barshi yace komai ba don haka sai kawai ya ajiye wayar. Tayi ta kira ya ki dagawa har ta gaji ta hakura. Daga baya ta turo mishi sako kamar haka

'sai jiyan na tabbatar soyayyar da kake yi min a baki ne kawai, ka batawa kanka lokaci.'

Yana gama karantawa yayi tsaki ya goge sakon. Yana sonta amma ya hakura da ita domin ba zai dauki wulakanci ba. Tunda suka hadu duk shekara sai ya siyo mata birthday cake mai tsada ga kyaututtuka, kuma sai ya kaita yawo duk inda ta zaba amma saboda guda daya tana neman ta zage shi. Ita bata yi tunanin ma ta kirawo shi taji ko lafiya ba, musamman da yake ya tabbatar ta ga missed call dinsa. Tabbas ya san hanyar rabuwa take nema kuma ta samu. In dai shine Hussain jikan Hussain ya hakura da ita ko da ita kadai ce mace da tayi saura a duniya. Ya gaji da rashin ganin Mommy, an fi kwana talatin yau babu labarinta kuma kusan tunda ta tafi suke ta shiga tashin hankali daga wannan sai wannan. Shi kanshi Abban bashi da nutsuwa gashi a yanda yake ganin Auta shima yana cikin matsananciyar damuwa. Sai da aka buga masa kofa sannan ya tuna a office yake, nan da nan ya wattsake kafin bakon nashi ya shigo.

--------

An riga an fara lecture tun wajen sati daya da ya wuce, gaba daya bata son ma komawa makarantar sai dai da yake tayi alkawari sai ta bawa marada kunya dole ta daure ta cigaba. Toh ya zata yi da su Hanan, yanzu kam tsoron ma ta kaisu ko ina take yi, gaba daya tunaninta ya kare bata da wani zabi da ya huce ta kaisu gidan Ummanta ta wuce makaranta, idan ta taso ta biya ta dauko su ta hado da su Nawwara su dawo gida. Ranar alhamis ne kawai Zulaiha bata da lecture don haka sai ta bar mata yaran a gida, amma duk sauran ranakun haka take hadawa. Ta so kwarai ta dinga barin su Hanan a wajen Ummanta su yi kwana biyar in ya so duk sati sai kawai ta dauko su suyi weekend a gida amma sam Abba ya ki amincewa; ya ma ce kada ta sake yi masa wannan zancen, don haka ta hakura. Ranar da ta fara kai su Hanan Kaka ta saka ta a gaba tana son ta ji inda aka tsaya aikin maganinta, ta gatsine baki tace

"Ai da tuni kunga sauyi, babu abinda yayi aiki shima wanda kika ce za a dauke yana nan sai ma karo wulakanci da yayi."

Ta bata labarin yanda aka yi da Madu da kuma yanda tayi barin abinci da kuma yanda akayi ta saka wancan amma tayi asararshi. Yaya Ummu tace

"Kai Amma fa za ki sa kwabar mu tayi ruwa, wannan wane irin abu ne sekace wadda aka sawa hannu."

"Toh ai sauran yana nan sai ya kara samun lafiya zan yi amfani da shi don ma kar na kara asarar." 

Kaka tace

"Toh Kinga dai shine kawai damar mu, in ya so in yayi aiki su yaran sai ki sa uban yayi miki maganinsu daya bayan daya."

"Haka ne kaka."

Suka yi sallama tana ji a jikinta lallai za ta sake shiryawa tayi amfani da ragowar maganinta, domin idan ba samu tayi ta mallake shi ba toh menene ribar auren nashi? Mutumin da baya tabusa komai kuma kudin ma da zai sakar mata taji dadin rayuwa duk ya barwa yaranshi. Haka dai ta cigaba da kula tana jiran taga ranar da Abban yake walwala da yawa ko zata dace.

......

Da yake yau Talata ce sai da ta kai su  Hanan gidan Umma sannan ta shiga makaranta, tana shiga aka sanar dasu malamin da zai musu lecture 9 to 11 ya bugo waya ba zai sami damar zuwa ba daman ta 4 to 5 ba tabbas don haka ta dubi kawarta Halima tace

"Dan wulakanci, da ya gaya mana tun jiya me zai fito dani?"

"Wallahi nima haka, muje gidanki kawai da yamma na wuce gida."

Daga nan suka hawo motar Haliman b

suka nufo gidan, bata tsaya daukan su Hanan ba ta barsu a kan idan yamma tayi sai ta fito gaba daya ta dauko su Hanan ta dauko su Nawwara. Sai da ta kama kofar zata bude tajita a bude sannan ta tuna ashe Zulaiha tana gida domin ita sai 12pm za ta tafi makaranta. Tana kicin tana wanke-wanke, sai da suka zauna sannan ta fito suka gaisa da Halima da yake ta san ta, suna gama gaisawa ta koma ta cigaba da wanke wankenta yayinda Saudah ta dauko ruwa da lemo ta cewa Halima

"Taso mu shiga daki kawata."

Suka shige dakin Saudah suka turo kofar. A nan suka baje suka zauna suna ta hirarsu suna shewa don wani lokacin idan suka kyalkyale da dariya har kicin din tana jiyo su. Ta gama wanke wanke ta duba agogo taga karfe goma da kwata don haka sai ta dauko tsintsiya ta kama shara. Ta zo daidai kofar dakin Saudah ta jiyo muryoyinsu kasa-kasa ta mike daga sharar ta kara kunnenta jikin kofar kamar yanda ta saba don taji hirarrakinsu. Ta jiyo Saudah tana fadin

"Ta ce min kema fa kina siyanshi wani dan brown gari a leda bashi da wari kuma bashi da dandano."

Halima ta bata amsa

"Ah, na gane shi kawata, ai wannan na maza ne shi za ki zubawa a miya."

"Shine abinda nake gaya miki ai, wallahi ranar da na zuba masa wannan garin ko minti talatin bai yi ba da cin abincin nan da ya dinga amai da gudawa sai da ya fita daga hayyacinsa. Ni ban karbi wata harka ba sai tsabar fargaba shi kam a asibiti ma ya kwana."

Ta zazzaro idanu ta kama haba tana mamaki 

"Allah kawata?"

"Wallahi kuwa, ai wannan abun saura kadan ya sa ni takaba. Ai bazan ma kara siyan kayanta ba dama na gaya mata babu harka, ko babu komai akwai tsufa don haka koma me na sha ko ya sha wasu lokutan abun ba yiwuwa zai yi ba."

"Kuma kin ga ni ina ganin aikinsa, musamman idan mukayi fada tunda baya wuce abinci wallahi gumbuda masa nakeyi. Nan da nan zai Nemo ni ya bani hakuri har da tukwici."

Saudah ta tabe baki

"Tab, toh ke kenan da kike auren yaro mai jini a jika wannan da dama kadan ya rage jinin babu karfi ai kinga ya kusan shekawa. Ai ni nayi hankali 'dan ba 'kara mu ci gaba da baccinmu da minshari."

Ta matsa daga jikin kofar a hankali ta ci gaba da sharar tana yi kamar ta fita da gudu saboda sauri kawai take yi take ta kai rahoto. A gurguje ta karasa takwashe sharar ta shiga daki ta rufo kofar. Ta dauki wayarta ta shige bandaki ta turo kofa; dama ita haka take yi indai za tayi wayarta ta gulma toh sai ta shige bandaki saboda bata so wani yayi mata labe balle a ji me take fada. Ummanta ta kirawo, tana dagawa bayan sun gaisa tace

"Umma kin san amai da gudawar da Abba yayi wancan satin ko?"

"Eh ai ya samu lafiya ko?"

Cikin yanayi na zakuwa ta amsa

"Eh Umma, kin san ashe magani Umman su Nawwara ta saka masa a abinci."

Cikin yanayi na mamaki tace

"Ke Zulaiha, maganin me ana zaune lafiya?"

"Wallahi Umma da bakinta naji tana fadawa kawarta, irin magungunan nan ne na karfin maza ta saka masa saboda tace baya komai sai bacci da minshari."

"Laaa! Yanzu yayan takewa wannan wulakancin? Lallai yarinyar nan bata da kunya bata da hankali."

"Wallahi Umma haka tace, na ma san kawar tasu mai sayar da magungunan 'yar Sokoto ce."

"Uhmn lallai ne. Toh shi yayan ya san ta saka masa wani abu."

"Wallahi Umma bai sani ba, don ko abincin da likita yace ta bayar ayi gwaji canza miyar tayi sai yanzu na fahimci kan zancen."

"La ilaha illal Lahu, kashe shi za ta yi?"

"Wallahi dai Umma in bakuyi da gaske ba za ta baku mamaki."

"Ai kuwa zan yi maganinta don ubanta, mu ba a yi mana wannan haukan."

Suka yi sallama suka ajiye waya sannan Zulaihan ta fito ta ajiye wayarta ta koma ban dakin don tayo wanka ta yi shirin makaranta. Itama Saudah a nan suka wuni ita da Halima suna hirarsu har sai hudu da rabi sannan suka fito a motar Haliman don ta sauke Saudah a makarantar su Nawwara ta wuce gida. Suna cikin tafiya a mota ta dubi Halima tace

"Ko 'yar motar nan mutumin nan ya kasa saya min yana kallona Ina ta faman yawo."

Tayi yar dariya sannan tace

"Haba kawata komai lokaci ne, ki bishi a hankali zai yi ne."

"Hmmn, baki san mutumin nan ba ne idan banda 'yayanshi fa babu wanda yakewa kyauta a duniya, 'yayan ma na uwar gidanshi."

Haka har suka karasa makarantar su Nawwara ta sauke ta sannan ta wuce.

----------

Ita kuwa sa'a suna gama waya da Zulaiha ta shiga damuwa. Yanzu ashe wannan Saudan ma da takewa kallon me hankali ashe idonta a bude yake. Yanzu ita har ta kai ta sawa miji magani a abinci, lallai dole ta dauki mataki saboda ba za ta bari suna ji suna gani ta kashe musu dan uwa ba. Nan da nan ta dauki waya ta kirawo Atiku, bayan sun gaisa tace

"Ka san amai da gudawar da Yaya yayi a karshen satin can ashe da dalili."

"Kamar yaya da dalili, daman mana akwai dalili ai munyi waya da Baba Karami ya ce min likita ya ce food poisoning ne sai dai an kasa gane a inda yaci abinci me guba."

"Toh in gaya maka dai matarshi ce Saudah ta zuba masa."

"A'ah wai me kike fada ne, guba ta zuba masa a abincin? Toh kashe shi tayi niyyar yi kenan?"

"O'oh, wai tace baya aikata mata komai da daddare sai bacci da minshari don haka ta sayi maganin karfin maza ta zuba masa a abinci shine fa jikinshi bai karbi abun ba ya ci yayi ta wanna aman da gudawan."

"Inna lillahi wa Inna ilaihi rajiun! Kin ga illar auren kananan yaran nan masu budadden ido ko? Wadda bata sami maganin mazan ta zuba maka ba sai ta je ta nemi maigadinka ko direba ta haifa maka 'yayan shegu a gida."

"Shine fa, toh ai dole ayiwa tufkar hanci don in ba ayi mata da gaske ba zata kuma, ni kiranka nayi don ka san yanda za kayi ka gaya masa don in ba haka ba wataran sai ta aika shi lahira sannan za muji garin shegen barbade barnaden tsiya."

"Hakane, ai kuwa dole zan je har Kanon na same shi na gaya masa don wannan harkar cikin gida ce shi kadai zai yiwa kanshi maganinta."

"Hakane, toh sai kaje nan kusa don in ba haka ba har ta kuma baka je ba."

Suka yi sallama ta ajiye wayar. Baffa Atiku shima ya shiga rudani, wannan wace irin yarinya ce. Lallai ranar Asabar da safe zai je Kanon don ya ga Yayan. Har ya ya ajiye wayar ya cigaba da aikinsa sai kuma ya daukota ya danna ya kirawo Baba karami. Bayan sun gama gaisawa yace

"Weekend mukayi magana da kai a kan an kai abincin da Abbanku yaci ya samu food poisoning asibiti ko?"

"Eh Baffa, ai likitan ma yace bincikensu ya nuna babu komai a tuwon da miyar sai dai idan a kunun ayar ne shi kuma ka ga kafin ta dawo an shanye so likitan yace da wuya ma idan a kunun ne."

"Toh ita ta san abincin da ta baku domin dai na ji daga manjiya me tushe cewa maganin maza ta zuba masa yaci yayi wannan gigicewar?"

Har zai tambayi Baffan menene maganin maza sai kuma kwakwalwarshi ta hasko masa amsar, a razane yace

"Um!"

"Ai kwarai kuwa. Da banyi niyyar gaya maka na amma dai na ce bari na gaya maka ko za ka gayawa likitan la Allah ya fahimci wani abu sannan kuma ku din idan akwai hanyar da za ku bi kusa ido in ba haka ba sai tayi mana barna."

"Uhm, in Sha Allahu zan gayawa likitan kuma za mu sa idon ma."

Sukayi sallama ya ajiye wayar ya shiga mamaki. Yanzu wannan 'yar ficiciyar yarinyar mai kama da abun tausayi har ta san wani maganin maza. Sai kuma abun ya bashi dariya ya kuwa kyalkyale da dariyar, dama dai an ce kaza garin kwadayinta take tono wukar yankata. Shi da ma Baffa Atiku ya sani bai gaya masa ba don ba wani abu da zai iya yi a kai ba, ko da yake zai sanar da likitan. Haka ya wuni yana tuno abun yana dariya shi kadai kamar mai hauka sabon kamu.

Ranar Asabar tun ana idar da sallar asuba Atiku ya kamo hanyar Kano don ya fi so ya sami Abban a gida. Yayi sa'a yana shiga ya same shi a tsakar gida shi da Madu za su fita don shi Salim yana da lecture 8 am, don haka yana makaranta. Yayi masa iso wajen Saudah ya nuna masa suje wajen Mommy don magana yazo suyi. Shi kuwa Madu bayan ya gaishe da Baffa sai ya dauko kujera a nan tsakar gidan ya ajiye a inuwa daidai bakin tagar falon ya zauna yana jiran Abban. Su kuma su Abba suna shiga suka zauna a kan kujerar zaman mutum uku wadda take bakin wannan tagar dai. Bayan sun sake gaisawa yace

"Ya jikin naka?"

Yayi dariya 

"Ah ai na samu lafiya, likata dai yace food poisoning ne duk da ma an kasa gane wane food din."

"A'ah ba'a dai kasa ganewa ba, an dai bayar da abincin da ba a shi aka zuba maka binda ya janyo ba."

"Ban gane me kake so kace ba?"

Nan ya mayar masa da zancen kamar yanda Sa'a ta sanar masa. Take ya shiga yanayi na kaduwa da mamaki, lallai biri yayi kama da mutum. Dama ai kwanaki ta gama bayar da labarin shi tsohone baya iya komai watakil shine ta shiga nemar masa magani. Ya ma rasa tunanin me zai yi, wai ya zai yi da wannan yarinyar ne? Haka kawai ya kori matarshi ta rufin asiri yanzu gashi wannan din za ta kwance masa zani a kasuwa. Ya dago ya dubi Atiku yace

"Ita Sa'an ce ta gaya maka wannan labarin."

"Eh, itace ta fada mana ai da yake ita Zulaiha da kunnenta ta jiyo don haka ta fada don a dau mataki."

Yayi shiru ya sunkuyar da kai, lallai idan dai Sa'a ta ji wannan maganar toh duk wani mahaluki da yake Bichi ma ya dade da sani, yanzu kenan haka za su dinga kallonsa a matsayin wanda ya kasa. Amma kuwa ba'a kyauta masa ba, toh waye ma bai kyauta masa ba Zulaiha da ta fita da zance ko kuwa Saudah. A halin yanzu kam ai sai dai yace bai kyautawa kansa ba, amma zai dau mataki dole.

Shi kuwa Madu yana jin wannan labarin dariya ta kusa kwace masa sai rufe bakinsa yayi da hannunsa ya lallaba ya fita baikin gate. Yana fita kuwa ya tuntsire da dariya kamar zai fadi kasa yace

"Kan bala'i."

Wato 'yar wannan matar da ya raina itace da wannan aiki, Allah sarki Abba ya dauko ruwan dafa kansa tunda dai wannan zance ma babu wanda ya isa ya tona. Ya kara kwashe da dariya sai kuma ya fara tausayin Abban.

Kamar yanda ya saba tun bayan da aka ce an nemeta an rasa duk safiyar litinin yana zama a office sai ya kirawo Baba karami da Ahmad don ya ji inda aka tsaya, yau ma Baban ya kirawo. Bayan sun gama gaggaisawa yace

"Baba wai ya na ji ku shiru ne?"

Cikin yanayi na kosawa da matsananciyar damuwa yace

"Baba Mubarak wallahi har yanzu shiru, kuma har yanzu bamu daina bayar da sanarwa da cigiyarta ba."

"Ikon Allah, wannan abun ya fara bani tsoro fa. For over 30 days ace ba'a ga Rabi ba? Shi Abban naku me yace."

"Toh ai duk da shi ake ta cigiyar kuma har yanzu babu wani labari."

Suka dan yi shiru kowa da abinda yake tunani

"Toh shi kenan za mu sake yin waya."

Sukayi sallama suka ajiye waya. Wayar ya ajiye a kan tebur din da yake gabansa ya fada tunani. Ina Rabi za ta shiga, Allah ya sa dai ba 'yan yankan kai ne suka sace ta ba. Amma ya za ayi ace an rasa ta, jiya har wajen sha dayan dare yana waya da Baraka amma duk tunaninsu ya kare basu samo inda take ba. 

"Mtsewww."

Ya ja tsaki a fili, ya mika hannu ya dauki wayar da ya ajiye ya kirawo mai dakinsa ya sanar da ita yanzu zai tafi Kano.

"Lafiya dai ko, don naga baka fita da shiri ba." Ta tambaya

"Sai in ga kamar babu abinda suke yi a kan batan Yaya Rabi, shi Yaya Munzali kullum sai dai yace min suna kan nemanta. Nayi nayi da shi ya koma ya kara jawa Usman din kunne ya ki, gara kawai ni naje. Gani nake kamar babu abinda suke yi a kai in ba haka ba an fi kwana talatin ana abu daya fa."

"Haka ne kam, toh yaushe za ka dawo."

"Yau din zan dawo sai dai in ta kama na kwana toh zan kirawo ki."

Sukayi sallama suka ajiye waya, ya dauki mukullan motarsa ya rufe office din ya fice. 

Yana isa Kano ya wuce kasuwa don ya san can zai sami Usman ya san in dai ya tsaya gidan Yaya Munzali ba zai bari suje wajen Usman din ba. Kafin ya karaso cikin shagon Madu ya hangoshi, nan da nan ya fito yana yi masa sannu da zuwa. Ya karasa cikin shagon inda Abba yake, aka saka masa kujera ya zauna Abban yana yi masa maraba. Madu da sauran yaran shagon suka fice, ya dube shi yace

"Zuwa nayi naji inda aka tsaya, Rabi har yanzu shiru me kakeyi a kai ne?"

"Wallahi na fi ka tashin hankali Mubarak, babu inda bamu buga ba. Police station din da na kai rahota har sun gaji da ganina, kudi kawai nake tura musu amma kullum babu wani labari."

Ya jijjiga kai ya cire tabaron dake idonsa ya rike a hannunsa

"Inna lillahi wa Inna ilaihi rajiun. Yanzu don Allah ya za ayi ka dube ta kace ta fice maka gida, ni da ka gaya min ka daina sonta wallahi zan zo har gidan na dauki 'yar uwarta baza ka sake ganinta ba am...."

"Mubarak."

Abba ya katse shi ta hanyar kama hannunsa, yace

"Wallahi ina sonta, Allah shine shaidata. Iyayen da suka haife ni duka su biyun sun rasu don haka yanzu duk duniya wanda zan so bayan Rabi da 'yayanta ne. Yanzu haka da kake ganina ina yawo wallahi saboda ina kallon 'yayan Rabi ne, sune strength dina. Wannan abu da ya faru tsautsayi ne Allah ya aiko mana shi, ni kaina ban san me ya shiga kaina na ce mata haka ba. Kuma wallahi na zata gidan Shafa za ta tafi, da na san za ayi haka babu inda zance Rabi ta tafi saboda Rabi ko zama tayi a gidan na dinga kallonta kawai ya isa ya sani walwala ba sai ta yi min komai ba. Ni ai na Rabi ne kuma Rabi tawa ce har abada kuma kai ma ka san haka."

Ya tsagaita ya share kwalla, shima Mubarak ya zare hannunsa ya kauda kai ya share tashi kwallar yace

"Toh ina take?"

"Kullum sai na biyawa kaina wannan tambayar kamar wani azkar, ina Rabi take?"

Suka yi jugum kowa da abinda yake tunani, jimawa kadan Mubarak ya mike yace 

"Ai shikenan, ni zan koma. Amma dai gaskiya ya kamata ace ayi wani abu a kai, mace babba ta bata kamar wata kaza."

Abban shima ya mike ya mika masa hannu yana fadin

"Wallahi kullum a kan neman Rabi nake, mu dai cigaba da addu'a in sha Allah za a ganta cikin koshin lafiya."

Sukayi sallama Madu ya raka Baba Mubarak mota suna mayar da zance. Kafin Madu ya dawo shagon Abba ya goge fuskarsa, amma zuciyarshi ta kara shiga damuwa duka da daman kullum a cikin damuwar yake. Jimawa kadan kuma yace Lalo ya zo ya kaishi gida yana so ya dan huta, duk da ya saba tafiya gida kafin a tsahi amma yau Madu ya san maganar Mommy ce ta sa ya kara shiga damuwa. Shi din ma da bai tafi gidan ba haka ya wuni a kasuwar zuciyarsa babu dadi.

Shi kuwa Mubarak yana barin kasuwar ya wuce gidan Shafa, da yake ya riga ya kirawo ta tun yana hanya ta sanar dashi tana gidan. Ga mamakinsa sai ya tarar da Baraka a gidan, ta zo zumunci ne kuma dayake tun sallah rabonta da garin tana so taje ta dubo su Madu. Aka yi masa iso ya karasa cikin falon da suke zaune, bayan sun gaggaisa ya dubi Baraka yace

"Saboda nace zanzo shine kema kika zo?"

Ta harareshi 

"Kai dai ka ji na zo ka zo, ni wajen yarana na zo gidan Bibi."

Ya jijjiga kai 

"Ni ma daga wajen Usman din nake, har yanzu babu wani labari."

Shafa tace 

"Wallahi babu wani labari, abun yana daure min kai kuma yana bani tsoro sosai. Kuma har makarantun allo na jajje duk na bayar da sadaka ayi mana rokon Allah, ko ina sai dai kawai ace tana nan lafiya za a ganta. Ni na kasa ganewa wallahi."

Suka dan yi shiru, Mubarak yayi gyaran murya ya dubi Shafa yace

"Toh in Allah ya sa ta dawo ina da shawara. Kinga tunda Inna ta rasu muka zuba 'yan haya a gidanmu a kan Yaya ya dinga karbar kudin yana raba mana. Ni dai na manta ma shekara nawa rabonda na karbi kaso na ban san ko ku ba ke da Rabin? Toh ni dai a sayar da gidan nan a bani kaso na itama a bata mata sai na hada da nawa na cika na saya mata gida. In ya so in zama ya kama sai ta shiga in ba haka ba ma sai ta saka 'yan haya ta dinga karbar kudin da kanta tana hidimar gabanta."

"Hakan yayi daidai ko ni ma sai na bar mata nawa tunda duk cikinmu itace bata da wani abun kirki na kanta."

Baraka tayi gyaran murya tace

"Amma kuwa gaskiya kun kyauta sai dai nace Allah ya bar zumunci, kuma na san Bibi za ta ji dadi. Allah ya sa dai a ganta."

"Amin."

Dukansu suka amsa suka koma suka yi jugum. Sai bayan la'asar sannan Baraka ta shirya ta tafi gidan Rabi saboda ranar aiki ce kuma tana so ta samesu a gidan. Ta tarar da Salim, Khalifa da Auta, cikin murnar su suka taryeta a nan falon Mommy din. Bayan sun gaggaisa suka kawo mata ruwa suka kewayeta, ta bude baki zata yi magana Auta yace

"Anti har yanzu ba a samu labarin Mommy ba ko?"

Ta kalleshi cike da tausayawa tace

"Hmn, har yanzu dai shiru munata addu'a in sha Allah za a ganta.

Kawai sai ya kifa kansa a kan cinyarta yanda yake yiwa Mommy in yana jin rigima ya sa kuka, ta dafa kanshi dake cinyarta amma ta kasa ce masa komai. Khalifa shima da yake gefenta ya juya baya ya kifa kai a kujera ya sa kuka, ta dubi Salim ta ga Shima yana goge hawaye. Duk yanda ta so ta daure zuciyarta sai da hawaye suka kwace mata. Gaba dayansu suka yi shiru kowa yana share hawaye sai shesshekar kukan Auta kawai ake ji. Suka dauki lokaci a haka sai da taga dai kukan ba zai kai su ba sannan tayi karfin hali ta goge fuskarta ta sake shafa kan auta tace

"Ku daina kuka in sha Allah za a ganta, Mommy bazata bata ba kuma in sha Allah babu abinda ya sameta. Mu dai ci gaba da addu'a gaba daya."

Da kyar suka tattara nutuwarsu, tayi musu sallama, ta kamo hannun auta suka rakota mota tana cewa 

"Zo shazumamun Mommy na siyo maka tsaraba."

Ta dauko ledar cike da chocolates da biscuits kala kala ta mika masa. Sukayi sallama ta shiga bayan mota direbanta ya ja suka kama hanyar Jigawa. Sai da suka kama hanya sosai sannan ta dauki waya ta kirawo Ahmad, bayan sun gaggaisa tace

"Ahmadu na je wajen kannenka duk na basu kuka, muna ta jajen Mommy. Don Allah in ka koma ka kara tausonsu musamman Auta."

Shima murya cike da damuwa ya amsa

"Uhm, in sha Allahu Anti."

Damuwar da yake ciki ta kara mata tata damuwar tace

"Shi ya sa bana son zuwa wallahi, amma ya zamu yi ne. In sha Allahu za a ga Mommy." 

Bata son ta ja hirar don haka ta yi masa sallama ta ajiye wayar kowa da damuwar da take ransa.

--------

Tare suka dawo daga kasuwa da Madu da Salim kamar yanda suka saba, suka rabu a tsakar gidan ya shige wajen Saudah su kuma suka wuce wajensu. Sai da ya kintsa sannan ya fito, da yake ya riga yayi sallar isha'i a masallaci kafin ya shigo sai kawai ya zauna ya ci abinsa. Wake ta dafa masa da salad ta dan watsa masa macaroni kadan da miyar hanta. Bayan ya gama cin abincin ya dawo ya zauna ya kunna TV yana yi yana kallon waya. Tana zaune a kusa da shi itama da tata wayar a hannunta da yake yaran duk sun yi bacci. 

Whatsapp ya budo ya shiga group nasu na 'yan kasuwa masu kawo electronics yana duba sakonni. Ya zo kan wani video wanda tun kafin ya buda video din yaga ana ta rubuta Allah ya kiyaye wasu kuma suna rubuta subhanallahi a kasa. Ya kai hannu ya danna video din, nan da nan ya zabura ya gyara zama ya kara kankame wayar. Matar da take cikin video a zaune take a wani fili yansanda da 'yan jarida sun kewayeta ana mata tambayoyi tana amsawa

"Hajiya yaya akayi aka sace ki?"

"Toh, ni dai tasi na shiga zani wajen 'yaruwata, mata biyu ne a bayan tasi din da na shiga muka yi uku, da kuma wani mutum a gaba. Ban Dade da zama ba wanda yake gaba ya juyo ya feso wani abu, shikenan ban kara gane me nake yi ba."

"Ina suka kai ki."

"Bude Ido kawai nayi na gan ni a wani daki tare da wasu mutum kusan ashirin, da gani su sun dade a wajen don duk ga kashinsu nan da fitsari dakin sai wari kawai yakeyi. Kana ganinsu ka san ba sa samun abinci yanda ya kamata."

"Me suke yiwa mutanen da suka kama?"

"A yanda dai na sami labari wajen wata da na tarar a dakin tace tsafi sukeyi, kullum kwana biyu za a zo a dauki mutum daya a je a yanka kuma ana kawo sababbin mutane."

"Ya aka yi kika gudo?"

"Zuwa akayi aka dauke mu mu biyu, bayan an daure mana hannuwa aka tasa mu a gaba. Aka kai mu wajen wani mutum cikin wani daki mai kyau sosai, muka tsaya ya kare mana kallo ya dubi masu kawo mu yace sunyi. Sai aka tasa keyar mu aka kai mu wani dakin aka aske mana gashin kai kuma aka tube mana kaya aka saka mana jar rigar da aka tsince ni da ita kuma aka bamu wani abu mai wari a kofi muka shanye sannan aka tasa mu a gaba aka nufi wajen da za a yanka mu. Muna cikin tafiya kunama ta harbe ni ai kuwa na kwalla kara na kasa daga kafar. Da masu rakiyar mu suka matso suka gani sai suka yiwa junansu rada suka bawa mutum daya suka ce ya koma dani ya dauko wata. Haka kawai muna cikin tafiya jiri yana ta diba na ya kalleni ya nuna min hanya yace bi nan kiyi ta gudu ko na harbeki, shine nayi ta gudu ban san lokacin da na suma ba, ina bude ido  na ganni a hannun mutanen kauyen da suka tsinceni."

Ta share hawaye za ta sake magana video din ya kare. 

A nan wayar ta subuce daga hannun Abba, ya sa tafukan hannunsa ya rufe fuskarsa. Saudah ta kai hannu ta dauke wayar tana fadin

"Lafiya kake kuwa?"

Kafin ya bude fuskarshi ya amsa kawai sai ta ji ya fara numfashi da kyar, ya sauke hannunshi guda daya ya dafe kirji shi gefen hagu. Ya fara hada wani gumi me saurin tsattsafowa duk da AC da fanka duk suna kunne. Ta kwalawa Zulaiha kira wadda ta fito daga daki da gudu, kafin ta tsaya tace

"Kirawo Ahmad bashi da lafiya."

Zulaiha ta fice ita kuma ta dawo gabanshi ta tsuguna tana kokarin dauke daya hannun nashi daga kan fuskarshi tana fadin 

"Abba me ya ke faruwa ne?"

Ta fara kokarin kwantar da shi ta ji kamar ya tokare a zaune. A nan Ahmad da Madu suka shigo suka samesu. Sukayi kanshi suna tambayarta

"Me ya same shi?"

"Kawai yana zaune ya fara wannan abun."

Suka kwantar dashi a kan kujera Madu ya zagaya ya dauki filon kujera ya saka masa. A hankali ya dauke hannun nashi daga kan fusakar sai kuma numfashin ya fara dawowa daidai. Ahmad ya dubi Madu yace

"Juya mota mu kai shi asibiti."

Nan da nan ya fice don juya motar. Kafin Madu ya gama juya motar numfashinsa ya dawo dai dai kuma ya daina gumin. Ahmad yace

"Abba."

Ya dubi Ahmad din sannan ya mike daga kwanciyar ya gyara zamansa yace 

"Na'am."

"Bari Madu ya kawo mota sai mu tafi asibiti."

"Wai ni, ah ba sai mun je ko ina ba."

Ya sake gyara zama yana mayar da maballan rigarsa da Ahmad ya bude masa, ya dubi Saudah yace

"Bani ruwa na sha."

Ta tashi da sauri ta tafi kawo ruwan yayinda Madu ya shigo rike da mukullin mota. Ta dawo da ruwan ta mika masa, Ahmad ya dube ta yace 

"Wai me ya faru ne?"

"Wallahi waya kawai yake kallo sai ya saki wayar ya fara sankamewa yana numfashi da kyar."

Ta dauki wayar da ta ajiye a kan kujera ta mikawa Ahmad, yana karba Abban ya mika masa hannu ya bashi wayarsa yana fadin

"Abba ai gara muje likita ya duba ka, ka ga dare ne kada a zo a sami matsala cikin dare."

"Kada ka damu babu wani abu in sha Allahu."

Kafin suce wani abu Madu ya zaro wayarshi ya danna lambar likita, yana dauka bayan sun gaisa ya saka ta a loud speaker sannan yayi masa bayanin halin da suka sami Abban. Likitan yace

"Yanzu ya dawo normal?"

"Eh, tunda gashi nan a zaune."

"Zai kai minti talatin a yanayin da ya shiga."

"Gaskiya ba zai kai ba, may be dai minti goma ko zuwa ashirin haka."

Likita ya dan yi jim sannan yace

"In dai ya tashi lafiya toh ba wani abun damuwa bane, panic attack ya samu. May be abinda yake kallo a wayar ya tuna masa da wani abu da yake bashi tsoro ko kuma dama anxiety da fargaba suna damunsa. Ka rabu da shi sai da safe sai ka lallabashi ku zo na duba shi ko kuma ni nazo gidan."

"Ok. Toh babu wani magani da za a bashi?"

"A'ah, in sha Allah baya bukata. Ku dai yi kokari ya sami bacci sannan kuma ya dinga shan ruwa sosai a kai a kai.

Suka yi sallama ya ajiye wayar, kpafin yace wani abu Abban ya dube shi yace

"Allah ya sauwake, panic attack din ne ma amma yanzu na dawo normal."

Dukansu suka yi shiru na dan lokaci, Abban ne ya mike ya nufi kofa yana fadin 

"Ku zo muje."

Suka bishi a baya suka bar Saudah da Zulaiha a nan zaune suna mamaki. 

Falon Mommy ya nufa, yana shiga su Auta suka taso suna yi masa sannu. Ya amsa yana fadin

"Ba komai ma, gani lafiyata kalau."

Ya wuce dakinshi dake nan wajen Ahmad da Madu suka bi bayanshi. Yana shiga ya zauna a kan kujerar dake dakin yayinda Ahmad ya zauna a kan daddumar dake tsakar dakin shi kuma Madu ya juya da sauri ya daukowa Abban ruwan roba a kicin. Sai da ya bude sannan ya mika masa yace

"Abba ga ruwa."

Ya karba ya kurba ya mika masa ya rufe ya ajiye shima ya zauna kusa da Ahmad. Cikin damuwa Abban ya dube su yace 

"Yanzu don Allah baku sami wani labari ba na inda za a iya samun Mommy, shirun yayi yawa. Sama da kwana talatin fa."

Ahmad yace

"Wallahi Abba bamu samu ba, da mun samu ai da za kaji."

"Babu inda ban duba ba, ka ga kawarta Salma ma da kaina na sake zuwa gidan last week amma ko daga kawayensu basu ji labarinta ba. Ga 'yan sanda ma sun kasa samota, suma last week da naje har cewa DPO nayi in dai suka samo Mommy zan basu miliyan guda amma har yanzu shiru sai dai yayi ta kirana yana damuna da tambayoyi don nace suna aiki."

Nan Madu ya tashi ya fice daga dakin ba tare da yace komai ba. Ahmad yace

"Toh wallahi Abba muma dai bamu ji komai ba kuma muna ta kokari."

Ya mayar da kanshi ya kwantar a jikin kujerar suka yi shiru. Haka Madu yake, tunda Mommy ta bar gidan nan baya yarda suyi maganarta da Abba. Babu wanda yakai Madu jin haushinsa tunda abun nan ya faru, ko da yake shima yanzu haushin kan nasa yake ji. Gaba daya ya kasa nutsuwa, ana kara dadewa ba'a ganta ba yana kara shiga damuwa. Ahmad ne ya katse masa tunani yace

"Abba ko a nan za ka kwana a canza bedsheet din."

Yace 

"A'ah, a can zan kwana. Babu damuwa in sha Allahu za a ganta kwanan nan."

Ya mike ya fito Ahmad din yana biye dashi, suka fito falon ya dubi Salim da yake zaune da sauran 'yan uwan yace 

"Ina Muhammadu?"

"Yana daki."

Yayi musu sai da safe ya wuce wajen Saudah. Ko zama Ahmad bai yi a wajensu ba ya wuce daki ya sami Madu a kwance a kan katifa, ya doki kafarsa yace

"Kana da damuwa wallahi."

A fusace ya tashi zaune yace

"Toh duk ba shi ya jawo wa mutane ba zai zo yayi wani panicking, mun san inda Mommyn take zai ganmu haka?"

Ahmad ya harare shi yace 

"Sai ka maida hankali kai kuma ka sami anger attack ai tunda baza ka yi hakuri mu cigaba da addu'a ba."

Ya koma ya kwanta ba tare da yace komai ba, shi kuma Ahmad ya fice daga dakin ya koma wajen su Salim. Gaba dayansu haka suka kwana zuciyoyinsu babu dadi, dama kuma tunda aka ce ba a ga Mommy ba duk lokacin da akayi zancenta toh sai sun kwana kuka sai a hankali suke dan warwarewa. Shima Abban da ya riga ya san ko ya kwanta ba zai iya baccin ba sai kawai yayi alwala ya tada Sallah, bai kwanta ba har sai wajen uku da rabi na dare. Da kyar ya tashi sallar asuba, yana dawowa daga masallaci ya koma ya kwanta. Karfe bakwai da rabi Saudah ta tashe shi don yanzu tunda aka rasa Rabi shi yake kai su Nawwara makaranta, ya kasa cewa yaran su kai su su kuma suna kallonshi basu ce komai ba. Haka ya tashi da kyar idon sa yana yaji saboda bacci. Yana dawowa daga kaisu ya koma ya kwanta, sai wajen goma saura sannan ya shirya suka wuce kasuwa shi da Salim da Madu. 

Suna isa kasuwa suka ajiye Madu, Salim ya karbi tukin suka wuce gidan Baffa. 

Tunda Mommy ta tafi haka yake yi, idan ya kwana da damuwar kewarta to sai ya je wajen Baffa, domin a wajen Baffa ne kawai yake samun natsuwa da kuma maganganu na kwarin gwiwa. 

Suna shiga suka tarar Baffa ya shirya tsaf zai tafi Bichi, bayan sun gaisa yake wa Abba bayani

"Ka san Gwani Hadi ko, abokinmu ni da mahaifinku."

"Eh, na sanshi Baffa, wani abu ya same shi ne?"

"Mai dakinshi ce ta rasu jiya shine zan je masa ta'ziyya da ma abubuwa da yawa da suka faru a Bichin ban je ba duk sai na je. Ga Kabiru nan a waje yaron makocina ne da yake direban tasi ne in ya kai ni muka dawo sai na sallame shi."

Abba yace 

"Baffa ai sai a sallameshi mu je tare, kuma ga yara Baffa nace ka dinga waya ka ga Ahmad, Madu, da Salim duk suna tuki ai za a samu daya da zai kai ka Bichi."

"Na san da su Usamanu, suyi ta karatunsu shi kuma wannan ya sami na cefane ko? Ai duk daya ne."

Suka sallami Baba Yalwa suka fito, Abba ya kawo naira dubu ya bawa Kabiru yace ya sha mai. Tun kafin suyi nisa ya kirawo Saudah ya sanar da ita ya tafi Bichi. Haka al'adarshi take in dai kasuwa ya fita toh in ta kama zai yi wata tafiya mai dan nisa toh sai ya gayawa matansa, wani lokacin kuma sai ya gayawa Ahmad kawai.

Gidan gaisuwa suka fara tsayawa, a nan Baffa ya sami abokansu na kuruciya wadanda sukayi saura. Suka zauna suna jajen mutuwa da kuma tuno baya. Bayan Abba yayi gaisuwa ya sanar da Baffa zasu je ya gaisa da Inna Hajara, suka kama hanya shi da Salim.

A tsakar gida ta taryesu aka shimfida musu tabarma, ta sa aka damo musu nono da fura suka zauna suna sha suna hira. Yana nan zaune Sa'a ta shigo gidan ta zo wajen Inna. Bayan ta  gama gaisawa da Inna shima Abba ta gaishe shi sannan tace

"Saukar yaushe Yaya ko unguwar tamu baka karaso ba?"

Kallon da yayi mata ya sa ta shiga hankalinta ta daina wani wage baki da takeyi. Ta san dai ba zai wuce don ta tura masa Atiku bane a kan maganar da Zulaiha ta fada kuma babu yanda zai yi da ita. Shine babba a cikinsu kuma ya fi kowa kudi sai su bari wata 'yar mitsitsiyar yarinya ta zo ta kasheshi, idan ba'a gaya masa ba ya za ayi ya san me ta saka mishi ya sa shi gudawar. Ta san halin mata babu yanda za ayi ita da ta aikata ta fada sai dai kawai ta canza dabara. Ta dubi Inna tace

"Inna bari naje gidan Batula yanzu zan dawo."

Ta yiwa Inna sallama ta fice ta bar Abba da Salim a nan. Ya tsani dabi'un Sa'a, tunda mahaifiyarsu ta rasu take jin kanta kamar dole sai  ta maye musu gurbin Innan, sai dai ta manta shi Yayanta ne. So take kawai ta dinga kula da su kamar wasu kananan yara tana sa duk abinda za suyi sai ta sani, duk da cewa shi Atiku wasu lokutan yana biye mata amma shi Abba baya sauraronta. Abinda ya fara hada ta fada da Rabi kenen; tunda aka aurota ta so ace duk abinda zai yiwa Rabi yayi shawara da ita saboda ta riga shi aure da shekaru; a take ya nuna mata ba zai yiwu ba, don haka ta tsani Rabi take cewa Rabi ta mallake shi. Ita kanta Zulaihan yanzu haka ya tsani ganinta a gidan nashi sai dai ba zai iya korar ta ba, shima wan Uba ne ya rike su bayan uban ya rasu toh ya za ayi shi kuma ya tozarta zumunchi. Shi yasa ya barta a kan da zararr an yi hutu zai ce ta dinga tafiya Bichin. Allah ne ma ya san iya zantukan da ta kwaso ta kai Bichin. Nan ya zauna suka dan taba hira da Innan sannan yayi mata sallama suka koma wajen Baffa. Sai bayan sallar la'asar sannan suka kamo hanyar dawowa gida.

................

Suna ajiye Baffa suka wuce kasuwa sai bayan isha'i sanna suka koma gida. A gajiye yake sosai don haka bayan ya kintsa ya fito sai kawai ya zauna a kasa kan kafet yacewa Saudah ta ajiye masa abincin a kasa zai ci. Ta kwaso daga dining table ta ajiye a gabansa, ta bude kwanukan ta fara zubawa. Sai da gabashi ya fadi da yaga tuwon alkama da miyar kuka. Sai da ta gama zubawa ta tura masa kwanon ya kalli abincin ya kalleta, tace

"Ya ne? Ko yau baka son cin tuwon ne?

Ya kalleta yana kura mata ido yace

"Kin san idan miciji ya sare ka ko tsumma ka gani sai ya baka tsoro ko. Karon mu na karshe da tuwon nan ban ji da dadi ba."

Tayi murmushi tace

"Toh ai wancan ma likita ya gaya maka babu komai a ciki matsala dai kawai aka samu."

Yayi dan gajeren murmushi sannan ya bata amsa 

"Wanda kika bawa likita babu komai a ciki amma kin san wanda na ci a ciki kika zuba maganin."

Ta ji matsanancin faduwar gaba, tayi sauri ta kalli kasa don kar su hada ido tace

"Magani kuma, ni kuwa maganin me zan zuba maka a abincin haka?"

Ya tsattsare ta da ido

"Maganin karfin maza da kawarki ta kawo miki mana, ko ba shi bane?"

Gabanta ya fadi bugun zuciyarta ya kara gudu, ta sunkuyar da kai ji take kamar kasa ta tsage ta shige ciki don kunya. 

"Tun lokacin da kaka ta kawo miki kaya tsafe tsafe nace miki bana son barbade ashe baki daina ba ko? Me kike so ki mayar da kanki ne? Haka kawai ki dauki abinda ke kanki baki san menene shi ba ki zuba min a abinci saboda zalunci ko? Ko da yake in na mutu ai baki da asara sai kawai ki auri saurayi wanda yake da karfin da zai iya biya miki bukata ko?"

Tuni hawaye sun riga sun jike mata fuska, ita kanta bata san kukan me take ba. Kunya taji ko kuwa takaici, toh wa ya gaya masa? Wannan abun kunya da yawa yake? Toh amma ai akwai bukatar wadda don ita aka yi auren amma baya biya mata, toh ya yake so tayi? Duk wasu maganganu da take neman irin wannan damar ta gaya masa yau sun bace daga kwakwalwarta. Sai da ya ji shirun nata yayi yawa ya cigaba

"Na san cewa akwai tauye hakki, amma ke kin san komai karfina bani da natsuwa sanan ga rashin lafiyar da wani lokacin ke ma bakya yin abinda ya kamata don ganin blood sugar din nawa ya sauka. Ko ba haka ba ai wannan matsala ce tamu ni da ke ba wai ke da 'kawa ko wata can ba, gashi nan yanzu zancen har Bichi. Don ni a can na jiyo wai babu abinda nake miki sai bacci da minshari; ko da yake dama da kunnena ma na ji kina gayawa kawarki illar auren tsoho."

Ta dago ta kalleshi a firgice, suna hada ido tayi sauri ta sunkuyar da kanta. A Bichi? Toh wane munafikin ne ya kwashi zancen nan har Bichi? Zancen da suka yi a dakinta ita da Maman Surayya? Zulaiha! Tabbas Zulaiha ce tayi mata labe, ai kuwa sai ta gurje mata baki kuma in bata yi wasa ba sai ta koreta daga gidan nan. Toh amma shi a iba yaji tana bayanin illar auren tsoho? Kai! Da kyar ta nemo muryarta tace

"Kayi hakuri."

"Ke zan bawa hakuri saboda ke aka tauyewa hakki, amma gashi nan saboda mugun hali da wauta kin kwashi zancen da ya kamata ayi a daki kin rabar a gari kowa ya ji."

Ta share guntun hawayen da yake fuskarta tace 

"Kayi hakuri, nima ai tun daga shi ban sake zuba maka komai ba. Na wajen kaka kuma wallahi ban sake karbar komai ba."

"Ya za ayi na sani? Yanzu kinga kin saka min zargi a cikin zuciyata ko me kika bani sai na ji fargaba kafin naci, wani abun ma bana iya ci. Wallahi ko abinci kika zuba na tafi da shi kasuwa idan zuciya ta tayi wasi wasi a kanshi bayarwa nake na sayi na kasuwa. Lokuta da dama har tsoronki nake yi, garin son zuciya ki bata tsakaninki da Allah da bayin Allah. Shekaru sama da ashirin da biyar ina zaune da Rabi bata taba zuba min wani abu a abinci ba ko don wane dalili amma ke gashi a tsakanin shekaru basu fi shida ba Allah ne ya san yawan gubar da kika zuba min na cinye."

Ta sake share hawayenta, maganganun shi sun mata tsauri da yawa duk da ta san ta aikata. Ita Rabin da yake cewa bata taba zubawa in ta zuba gaya masa zata yi, kawai don an fi ta iya dabara. Ta bude baki da kyar tace

"Ka yi hakuri, ba zan sake ba."

Ya kalleta ya dauke kai, sai taje ta aikata barna da an yi magana ta sa mutane a gaba da kuka. Gaba daya ma shi mamaki take bashi, yanzu wannan yar yarinyar har ta san ta bi boka kuma ta san ta bi masu magani kala kala. Tunda suka yi na Kaka ya hana su zuwa gidan ya zata ta daina ashe bata daina ba. Tunda Atiku ya zo ya same shi da wannan zancen kullum sai yayi auzu billahi yake iya cin abincin da ta dafa masa, duk da shima Atikun ya bashi haushi amma ya dade da sanin fitnar Sa'a. Duk wani abunda babu ruwanta shi tafi son shiga kuma da yake ta raina Atikun sai ta sashi yayi ta shirme irin wannan. Da ta ji shirun nashi ya tsawaita ta sake cewa

"Kayi hakuri, in sha Allahu bazan sake ba."

"Allah ya sauwake." Kawai yace. 

Ya dai ji abinda tace amma ko duk jikinshi kunnene ba zai yarda ba. Haka ta saba duk lokacin da tayi wani abu ba daidai ba ta iya bada hakuri amma ko ta bayar da hakurin sai ta sake irin wannan laifin. ya rasa wacce irin kwakwalwa ce da ita, kayi ta yin abu ma ana kamaka ai ya kamata ace ka hakura ka san babu riba.

Ta tashi jiki a sanyaye ta dauki farantin abincin za ta fice da shi ya dube ta yace

"A'ah! Wannan din ma kin zuba wani abun kenan a ciki."

Ta tsaya ta juyo ta kalleshi tana rike da farantin tace

"Wallahi ban zuba komai ba, na zata ba za kaci bane babu abinda na zuba."

"Toh ajiye na ci, in ma kin zuba ke da Allah don sai Allah ya bi min hakki na."

Ta tsuguna a gabanshi ta ajiye tray din ta juya jiki a sanyaye ta shige dakinta. Ya bi bayanta da kallo

"A haka kamar mutuniyar kirki."

Ya fada a fili yana gatsine baki.

Tana shiga dakin ta dora hannuwanta a ka, so tayi ta kurma ihu ko za ta samu malolon da ya tokare mata makogoro ya fada. Da yake ta tabbatar idan tayi ihu za a ji sai tayi shiru kawai tana shassheka. Sai da tayi me isarta sannan ta karasa ta zauna a gefen gadon, ta share ragowar hawayen da yake fuskarta sannan ta cije yatsa. Wato haka Zulaiha ta yi mata, kwata kwata ta manta ma Zulaiha tana gidan lokacin da sukayi wannan maganar amma shine za ta kwashi wannan zancen don wulakanci ta kai Bichin, lallai sai ta koya mata hankali don ubanta. Sai ta nuna mata ita karamar 'yar iska ce. Ta tashi ta shige bandaki ta wanko fuska ta fito tana goge fuska da tawul, wato har wani yabon matarshi yake a gabanta, wai ita bata taba yi masa barbade ba har wanibgaya mata yake itace mai mugun hali saboda cuta. Ita duk cutar da ake mata a gidan nan ba ta magana amma ita daga an sami matsala sai ya sa ta a gaba da fada. Haka dai da kyar ta samu ta shirya ta kwanta a kusa da yara, da yake bacci barawo ne ba jimawa ta dauke ta.

INA RABI TA SHIGA? ME YA FARU DA ITA?

Sai da suka kama hanya sannan direban ya juyo ya dubeta yace 

"Hajiya cikin Kano line za ki shiga ko bakin titi za a sauke ki?"

Tace

"Ciki."

"Drop kenan fa Hajiya naira dari biyu da hamsin."

"Muje babu damuwa."

Sai a lokacin ta tuna bata ma san ko da kudi a jakartata ba ko babu. Ta zuge zip din jakar ta zaro wallet dinta ta duba ta sami naira dubu biyar a ciki; tun zuwan Baba ne da zai tafi ya bata naira dubu goma, ta kashe dubu biyar sauran ne wannan; ta mayar da wallet ta duba aljihun ciki na jakar inda a nan ma ta samu kusan naira dubu amma duka 'yan canji wato 'yan hamsin da ashirin. Ta mayar da jakarta ta rufe ta cigaba da kallon hanya. Sun shiga Kano line direban yace

"Hajiya motar ina za ki hau sai na sauke ki a daidai."

Tace

"Jigawa, Dutse zan je."

Kafin ta kai ga fitowa daga tasi din an samar mata guri a motar Dutse. Mutum biyu ne a cikin motar ta zauna suka yi uku, direban ya leko bayan motar yace

"Saura mutum uku, in sha Allahu yanzu za mu tashi."

Sai da aka dan dauki lokaci sannan motar ta cika, nan da nan suka kama hanya. Tunda ta zauna a motar take ta ambaton Allah don haka zuwa lokacin da suka dauki hanya sosai ta dan fara samun natsuwa. Ta juyar da kanta tana kallon gefen hanya tana yaba halittun Allah na shukokin da take hangowa daga nesa. Kamar wadda aka zungura kuma ta tuna ashe wai Usman korarta yayi daga gidashi, ba ma saki ba kora. Gani takeyi kamar gara ma a sake ka akan abinda yayi mata. A gaban kishiya, a gaban yaranta ya dubi tsabar idonta yace ta fice masa gida, lallai Usman. Ta tuna fuskar Auta da yake kallonta cikin zakuwa yana mata alamar ta karba, kwalla ga kara taruwa a idonta ta sa hijabinta ta goge. Tabbas da ba don yaranta ba da ba za ta sake bari Usman ya ganta ba, amma 'yaya sun hada don aure dai kam ta gamashi. Ta tuno loakcin da tana amarya kusan kullum in zai fita sai tayi ta magiya ya fita da ita ya kaita gida, ta kan ce

"Don Allah ka tafi dani ka kaini gidanmu in ka dawo sai ka dauko ni."

"Wai gidan su Mubarak."

"Eh gidanmu."

Yayi dariya yace 

"Yarinya ke ai nine gidanki bayan ni baki da wani gida."

"Kai ne ma gidan ba nan ba."

"Eh, ai nan din ma ya zama gidan ne don ina cikinsa, duk gidan da bani a ciki ba gidanki bane Rabina."

Ta cigaba da yi masa dariya

"Toh shike nan babu inda zan kaiki kuwa har sai kin yarda ni ne gidanki, bari ma ki gani na tafi."

Ta karasa da sauri ta sha gabansa tace

"Toh na yarda, wallahi na yarda bani da wani gida bayan kai."

Ta karkata kai tace

"In dauko mayafin ko nawan?"

Ya kalleta suka hada ido ya lakace mata hanci yana fadin

"Dauko ba don halinki ba, kar na tafi na barki kyankyaso ya baki tsoro."

Duk da yanayin da take ciki sai da tayi murmushi da ta tuno hirar nan. Yau Usman ya manta shine gidanta ita ya kora korar kare duk a dalilin kishiya. Ta share kwallar da ta sake fadowa idonta, ta mayar da dubanta gefen hanya ta cigaba da kallon halittun Allah tana kuma yiwa Allah tasbihi.

Sai da aka kusan magriba sannan suka isa Dutsen, a hakan ma don direban yana gudu ne don ya sha ruwa a Dutse. Suna sauka ta sake daukar shatar tasi zuwa gidan Baraka.

Dawowarta kenan daga aiki tana ta sauri kada a sha ruwa bata zauna ba. A rumfar da aka tanada don motocin gida ta saka tata motar ta fito tana kwashe kayanta daga bayan motar kenan ta jiyo ana buga gate. A ranta tace wa kuma na samu da magribar fari. Maigadin gida da suke kira Baba Habu ya bude kofar ya ja baya yana rage tsaho alamar gaisuwa yayinda ya bata hanya ta shigo. Daga nesa bata gane fusakar sosai ba sai da ta dan matso, tana ganeta mamakinta ya karu tace

"Bibi."

To me Rabi takeyi a Dutse da yamman nan ga azumi. Nan da nan ta ajiye kayan da ta dauko a kan motar ta nufo ta da sauri, suka hadu a tsakiya. Ta kama hannunta tana duban fuskarta da mamaki tace

"Bibi? Lafiya kuwa Bibi? Ina yaran na ganki ke kadai haka."

Suna hada ido taji wani malolo ya tokare mata makogoro, nan da nan hawayen ya fara bin fuskarta. Baraka ta kara firgita tace 

"A'ah, Bibi wai ko hatsari kika yi ne a hanya?"

Da taga ta rude ta jijjiga mata kai alamar a'a. Ta dubi Baba Habu da yake tsaye a bakin gate tace

"Baba Habu kwaso kayan ka rufe motar ka bawa Zahra ta kawo min."

Ta kama hannun Rabi suka nufi cikin gidan. Suna shiga falon Uwani mai aikin Baraka ta leko daga kichin inda take hada musu abincin buda baki tace

"Sannu da zuwa Hajiya."

"Yauwa Uwani."

Zahra ma ta fito daga kichin din itama tace a ciki hausarta mai kama da fulatanci

"Inna sannu da dawowa."

"Yauwa Zahra, ki karbo kaya na a wajen Habu ki kawo min."

Ta ja hannun Rabi suka haye sama, sai da suka kai dakinta sannan ta zauna a kan kujerar zaman mutum biyu da take dakin ta zaunar da Rabi a kusa da ita. Kafin tace wani abu suka ji kiran magriba, dai dai nan kuma Zahra ta turo kofar ta shigo da sallama, bayan sun amsa sallamarta ta shige ta ajiye kayan a kan mudubin ta mikawa Baraka wayarta. Ta tsuguna ta gaida Rabi wadda ta amsa da murmushi. Baraka ta dubeta tace

"Ki kawo mana zobo da ruwan sanyi nan."

"Toh Inna."

Ta mike ta fice. Baraka ta dubi Rabi zata yi magana Rabin ta sa dariya ta dafa hannunta tace

"Ki bari mu sha ruwa mana sai ki ji me ya kawo ni."

Tayi murmushi tace 

"Haka ne kuma."

Zahra ta shigo da tray dauke da ruwa roba biyu da kuma zobo mai sanyi a jug da kofuna guda biyu da kuma kankana a dan karamin faranti. Ta ajiye a kan kafet din dake gaban kujerar tace

"Inna har kankana na yanka miki."

Tace

"Ai kuwa na gode Zahra, Allah yayi miki albarka."

Ta fice ta barsu suna shan ruwa. Sai da sukayi alwala sukayi sallar magriba sannan Baraka ta dubi Rabi ta ce

"A kawo mana abincin nan ko mu je kasa."

"Duk yanda kika ce."

"Toh gaskiya bari na sa a kawo mana nan."

Ta kirawo Zahra tace ta karbi abinci ta kawo musu dakin. A nan suka zauna suka fara cin abincin, Baraka ta kasa jurewa ta kurbi shayinta ta ajiye kofin ta dauki dan kwano ta fara zuba farfesun kaza tace

"Bibi kin barni a duhu, don Allah kowa dai lafiya kika taho da wannan yammar ba tare da kowa ya kawo ki ba."

Tayi murmushin bakin ciki yayinda Baraka ta cika cokali da roman kaza ta kurbe tace

"Koroni Abban Khalifa yayi."

Ta kware da ragowar roman da take kokarin hadiyewa ta dan yi tari tace

"Kora kuma? Ban gane ba."

Ta mayar da kwanon farfesun ta ajiye a kasa yayinda ita kuma Rabi ta sa cokali mai yatsun da yake hannunta ta tsikari dankali da kwai ta kai bakinta, sai da ta hadiye sannan tace

"Yace na fitar masa daga gida."

"Bibi kina kara sani a duhu shi Usman din ne yace ki fitar masa daga gida? To sakinki yayi ko me?"

Nan ta bata labarin yanda abun ya faru daga farko har karshe, tace

"Toh ya ce in fitar masa daga gida tunda bana kaunar 'yayansa."

Baraka da take mata kallon mamaki da baki a bude ta rufe bakin nata tace 

"Amma ban taba sanin Usman dan iska bane sai yau, shi yanzu har yayi gidan dai zai ce ki fita saboda ya auro wannan kucakar? Toh sakinki yayi ko me?"

"Bai sake ni ba amma zai sake ni don ba zan koma ba?"

Suka yi shiru na dan lokaci Rabi ta ci gaba da cin abincinta, ita kuwa Baraka ta kasa ci sai dai shayi kawai da take ta korawa. Baraka ce ta karya shirun tace

"Lallai namiji sai a barshi, shekara talatin da aure amma mace bata wuce kora ba. To sai sai yaushe ne mace za ta mike kafa a gidan miji?"

"Babu rana."

Ta bata amsa tana tabe baki. Suka sake yin shiru na dan lokaci sannan Rabi ta ce 

"Nan da kika gan ni babu wanda ma ya san inda na taho, don na ma kashe wayata. Na san idan naje gidan Yaya Shafa nan da nan za su hadu da Yaya Munzali su ce za a bashi hakuri ni kuma ban ga laifin da nayi masa ba."

"Gaskiya ne, ke kika haifar mata yaran ko kuwa ke wa ya taya ki rainon naki yaran?"

"Nima shi na gani."

"Bari in an jima zan kirawo Yaya Shafan."

Ta ajiye kofin shayin dake hannunta tace

"Babu wanda za ki kirawo ki rabu da su kawai, na fiso babu wanda zai san inda nake har sai na huta sosai in ya so sai a yita ta kare."

Tayi dariya tace 

"Allah Bibi, toh amma dai sai ki gayawa ko da Baba ne saboda kar ki tayar musu da hankali.

"Babu wanda zan gayawa, ke ma ba za ki gaya musu ba. Ki bari sai sun duba basu gan ni ba kya je musu jaje."

"Allah Bibi?"

Ta gyara zama ta kalleta sosai tace

"Na gaji Baraka, bana so kowa ya dameni. Yanzu ina gayawa Baba inda nake zai gayawa Ahmad shi kuma ya gayawa Madu haka kowa zai gayawa na kasa dashi. Kuma ma idan ba a ga sun shiga damuwa ba za a gane dole sun san inda nake. Ki bari kawai sai na huta na sami natsuwa watakil sa gane mahimmancina gaba daya."

Suka dan yi jim, ta sa hannu ta share hawayen da yake kan fuskarta tace

"Babu wanda ya damu da damuwa ta Bibi, me na kulla a rayuwarta in banda hidimar shi da ta yaranshi. Kalleki kina aikin ki itama Yaya Shafa tana nata amma ni na hakura ina ta hidimarsa da yaransa baya gani. Ya auro matarsa so yake dole sai na so ta, so yake dole sai na tayata hidimar da ni bai samar min wadda ta tayani ba. Sadaukar da rayuwarta da nayi don shi da yaranshi su ji dadi bai ishe shi ba yanzu so yake na kwanta matarshi ta bi ta kaina. Ba zai yiwu ba Baraka, gara ya sake ni ya zauna da matar da ya fi so. Alhamdulillah yarana sun girma kuma ma duk maza ne bani da damuwa da yawa."

"Gaskiya ne Bibi, babu damuwa in Sha Allahu haka za ayi. Nan gidanki ne duk yanda kike so haka zakiyi babu wanda zai ji har sai lokacin da kika so."

Bayan sallar isha'i Rabi ta gama sallolinta na tarawih da tulawar kur'ani lokacin Baraka bata dakin, tana zaune a kan dadduma Zahra ta shigo dakin da sallama, bayan ta amsa sallamarta ta rage tsaho tace

"Inna barka da shan ruwa."

Da fara'arta ta amsa mata 

"Yauwa, ina Innar taki?"

"Tana can tana kalo."

"Kice ina kiranta."

Ta amsa sannan ta duba kan gado ta dauki wayar Baraka  ta juya ta fice. Jimawa kadan Barakan ta shigo dakin da sallama ta zauna a gefen gadon tace

"Kin idar da sallar?"

"Na idar. Kin san fa ban taho da kaya ba sai na jikina."

"Baki da matsala bari na baki na bacci, akwai wasu dogayen riguna na kuma na Saudiyya na san za suyi miki in ya so da safe sai na bayar da wasu a dinka miki kafin mu samu muje shopping."

Ta zaro mata doguwar riga irin ta yadi mai laushin nan mai hade da mayafi na tsakar gida ta bata, sannan ta bata abaya baka guda biyu da kuma wat guda daya pink. Ta daga rigar yadin tace

"Duk sababbi ne, wannan ne kawai ba sabo ba."

Ta karba tace

"Na gode.

Ta bude wani wardrobe din ta zaro fallen zani ta bata tace

"Towel dina yana toilet din idan kina bukata."

Ta nuna mata wata durowa tace

"Ga undies ko za ki sami wanda za kiyi maleji kafin gobe tunda na san na fi ki 'kiba. Pants din ma saura uku da underwear guda daya."

Tayi murmushi ta matsa kusa da durowar tana fadin

"Kin kama Baban su Ummi kina masa wayo ai dole ki fi ni kiba."

Sukayi dariya gaba daya, Rabi tace 

"Toh a ina zan yi wankan? Ina ne dakin bakin?"

"Ke me yayi miki zafi da dakin baki ai nan ne masaukin ki."

"Baraka dakin ki ne fa, idan Baban su Ummi ya zo za ki hanashi shigowa ai shi da dakin matarsa."

"In dai wannan ne kada ki damu idan dai ba kasa tashi nayi ba ba za ki ganshi a nan ba, ga nashi dakin can sai dai ni naje."

Ta nufo kofa tan fadin

"Idan kin fito daga wankan muna nan falon sama ni da Zahra."

Ta fice ta barta tana shirin shiga wankan. 

....

Ta dawo falo ta zauna, inda ta bar Zahra tana karatu a dining table. Ita Zahra da mahaifinta da Baraka 'dan wa da 'yar kanwa suke. Da yake mahaifiyarsu wanda ta aura bayan rasuwar mahaifinsu dan uwansu ne a can garinsu yake wato Dukku, jihar Gombe, shekarar da wuce ita da 'yar kanwar mahaifiyar tasu wadda ke aure a Kano suka shirya suka kaiwa Innar tasu ziyara can Dukku. Bayan sun huta take sanar da su akwai yarinyar dan uwansu Zahra wadda za a sa ta lalle gobe don haka idan gari ya waye sai su shirya su je bikin kafin su kamo hanya. Haka kuwa aka yi. Ko da suka je gidan bikin bayan sun gaggaisa ba jimawa yara suka shigo da guda suna ihu amaryar ta fada rijiya. Nan da nan mata suka yi waje aka bar su Baraka da uwar amarya wadda saboda kunya ba za ta wajen ba. Halima da suke tare Baraka ta tambayi uwar amarya

"Wace irin Rijiyar ce wannan kuma a rasa wanda zai fada sai amarya?"

Ta share kwalla tace

"Dama jiya ai ta fada tace da a kaita gidan Mamman gara ta fada rijiya ta mutu shine taje ta aikata duk nasihar da na yi mata."

Baraka tace

"Ikon Allah, bata son shi ne?"

"I, bata sonshi. Yaron sarkin kasuwa ne shi kuma ya ce sai ita, toh mahaifinta dai ya gama magana yace in ba a yi wannan auren ba sai dai ni da ita mu bar masa gida. Ya riga ma ya karbi sadaki da kudin auren duka fa ya cinye."

Yaya halima tace

"Toh ba sai a barta ba, na ga kuma yaranku suna karatun Boko a barta ta gama secondary mana kafin nan wani mijin ma ya fito wanda take so."

"Tab, ita kam za ta so haka don tana son karatun amma babu yanda za ayi Malam ya yarda sai dai ko mu bar masa gidan kam."

Kafin su gama wannan zance sai ga su nan da gudu wani mutum ya tallafo Zahra a sume, shi ma duk kayansa a jike daga gani shi ya cirota daga rijiyar. Suka tashi ya shimfide ta a tabarmar da suka tashi, ya dubi uwarta yace

"Ta auna arziki ina kusa da ko gawarta ba lallai a samu ba."

Kafin a bashi amsa mahaifinta ya shigo a fusace da sandarshi yana dagawa yane

"Ina take na bugeta ta karasa kowa ya huta fitinanniyar banza da wofi kawai."

Gadan gadan ya nufo ta sandar tabbas idan an barshi bugetan zai yi, Yaya Halima tayi sauri ta Sha gabansa tace

"Haba Idi, ka bari mana kada kayi kisan kai."

Bai san da zuwansu ba don haka sai ya dan dakata yana huci, Baraka ta nuna masa daya shimfidar dake tsakar gidan tace

"Don Allah mu zauna mana."

Bayan sun zauna ne Halima da Baraka suka sa shi a gaba suna ta bashi hakuri da magiya, ya nuna musu ya riga ya karbi kudin aure naira dubu arba'in don haka sai dai ita da uwarta su biya. Yaya Halima tace za ta biya yanzu kafin su tafi yayi caraf ya dubi innarta yace

"Idan ta biya kuma ki tattara yarinyarki ku bar min gida don wallahi in dai ban isa ba toh kuma baku isan ba."

Baraka tace 

"A'ah ni sai in tafi da Zahra mu je muyi zaman mu a birni, amma fa idan kayi min alkawari za ka bar uwarta a dakinta."

A nan aka yi yarjejeniya suka taho da Zahra suka taho da dan aike suka sami wajen cire kudi Halima ta fidda dubu talatin ta bayar ita kuma Baraka ta bayar da goma suka hada arba'in suka bayar. Daga nan suka taho da Zahra ta zama 'yar gidan Baraka. Suna zuwa ta sami private school me kyau ta saka ta sannan ta daukar mata lesson teacher, kuma da aka yi sa'a tana da kwazo da son karatun yanzu gashi nan har an saka ta a SS 3 suna shirin SSCE. Sun shaku sosai da Baraka domin da yake su Umminta sun yi aure ji take kamar haihuwa ta sake yi, aka yi sa'a kuma yarinyar tana da kyawun hali ga girmama mutane. Tunda suka taho har yanzu wajen shekara daya da rabi bata je gida ba sai dai kawai takan yi waya da innarta, amma shi babanta ma ta ki bari a kirawo mata shi. 

.......

Sai zuwa jimawa can Rabi ta sakko ta samesu a falon, tana zama Zahra tace

"Sannu Inna."

Bayan ta amsa Baraka tace

"Akwai abinci fa ko za ki ci."

Tace

"Gaskiya na koshi, sai dai ko shayi idan akwai ruwan zafi."

"Ah akwai sosai ma ko babu ma kuma Yalwa za ta dafa."

Kafin su ce wani abu Zahra tace

"Inna irin naki shayin take sha na zubo mata?"

"Eh, irinshi za ki zubo mata."

Ta fice ta barsu suna hirarsu. 

Sai wajen sha daya sannan suka tafi don kwanciya bacci, tare suka kwanta a gadon Baraka ta kashe fitilar ta kunna musu fitilar gefen gadon wadda bata da haske sosai. Ta dubi Rabi tace

"Bibi da fa haka muke kwaciya kai da kafa a gidan Umma."

Suka kyalkyale da dariya gaba daya Rabi tace

"Ki yi min duka saboda buge bugenki ba, to Allah yanzu kina zuba min kafa kasa zan tura ki."

Suka sake kyalkyale da dariya gaba daya. Baraka ta dauki wayarta ta fara duba Whatsapp, ta dubi Rabi tace

"Yauwa, kin ga wadannan duba min su."

Ta mika mata wayar, hotuna ne na atamfofin ta karba ta fara dubawa, Barakan tace

"Ki zabi kamar guda biyar gobe sai na bayar a dinka miki."

Tana dubawa tace

"Kuma nawa ne kudinsu?"

"Ke ina ruwanku da kudinsu, ki zaba kawai."

Tayi dariya tayi marking guda biyar ta nuna mata. Ta karbi wayar ta cigaba da dubawa. Jimawa kadan ta sauke wayar ta dubi Rabi tace

"Wai ina wayar taki, ki daukota a sa chaji gobe sai muje ki sayi sim card kawai, in ya so wancan sa a ajiye sai kin koma Kanon."

Ta mika hannu ta dauko jakarta da take kan durowar gadon ta zaro wayar ta mikawa Baraka tana fadin

"Kin ganta nan amma bana ma sha'awar kunnata wallahi, barinta zan yi kawai sai na sami dama na cewa Baba ya siyo min wata, dama rannan yayi maganar nace ya barta shine ya bani kudin na cinye."

"Me tayi to, ta samu matsala ne."

"Mtsew, kwancen ta Abbansu ce wadda ya canza lokacin da zai sayi Samsung ya bani ita, da yake ba wani abun kirki nake yi da ita ba ba abinda ma tayi amma dai yanzu ta isheni."

Ta karba tana dariya tace

"Toh ai kince min an baki iphone kin boye ta kin ki amfani da ita."

"Kin san ni a rayuwa ta idan aka nuna min ban isa ba a kan abu toh ban fiya jin dadin amfani da shi ba wallahi, amaryar shi ya fara sayawa wayar ya boye min sai da na nuna bacin raina sannan daga baya ya siyo min ita a tsarabar Dubai din da ya tafi da amaryarsa ya ki tafiya dani." 

"Mtseww, dan rainin hankali ba."

Ta tashi ta bude wardrobe ta dauko kwalinta dawo ta kwanta, ta mikawa Rabin tace 

"Toh ga wata."

Wayace sabuwa kar a kwalinta kirar Samsung tace

"Ummi ce ta bani birthday gift, kin san mijinta dealer din Samsung ne shine a last birthday dina suka kawo min ita."

"Toh ke da aka bawa kyauta kema sai ki kyautar?"

"Eh, na baki. Ga tawa ni, sai dai kawai idan ba kya so gobe sai na siyo miki wata."

"A'ah, ina so mana ba sai ki sake saye ba. Na gode sosai wallahi Allah ya bar zumunci."

Ta tashi zaune ta zaro wayar daga kwallinta, Samsung ce galaxy baka sai kyalli takeyi. Ta jujjuya ta a hannunta, sosai wayar ta burgeta. Baraka tace

"Ga socket nan bayan durowar gefenki ki sa chaji da safe akwai mai sim card a nan kusa sai na kirawo shi ya kawo miki sim card ki dinga amfani da shi in ya so daga baya in komai ya daidaita sai ki mayar da tsohon layin."

Ta gatsine fuska tace

"Ba zan ma mayar dashi ba don Abban Khalifa ne yayi wa layin rijista gara na sayi wani nima nayi rijista da kaina."

"Haka ne wallahi in sha Allah toh gobe sai a yi miki rijista ta layin MTN da na Airtel."

Suka kare hirarrakinsu har bacci ya dauke Baraka. Ita kuwa Rabi duk gajiyar da ta yi da yanda take jin bacci amma ta nemi baccin ta rasa. Juyi kawai take yi, tana mamaki wai yau itace take kwana a dakin da ba gidan Usman ba. Tunda tayi aure zata iya kirga sau nawa ta kwana ba a gidan ba, ko taron me ake a gidansu baya barinta kwana. Haihuwar Baba Karami ne kawai taje wankan gida shima kuma da ya dinga zarya a kwana talatin Baffanta yace ta shirya a mayar da ita. Daga baya ma kuma sai ta saba ko bikin wa akeyi a gidansu bata ma shirin kwana tunda zai barta har sai wajen goman dare yaje ya dauko ta da safe kuma in zai tafi kasuwa ya kaita, don haka ma sai ta daina tambayar kwana gaba daya. Amma yau gata nan a gidan 'yar uwarta tana shirin kwana ba iyaka. Sai can wajen ukun dare bacci ya kwashe ta ko minti talatin bata yi ba Baraka ta tasheta don suyi sahur. Gari yana wayewa kuma kafin Baraka ta tafi aiki sai da ta tabbatar an yiwa Rabi register din sim card guda biyu ta kunna wayar tace

"Na dinga jinki ni kadai in kina bukatar wani abu, ba ma dadewa zan yi a office din ba idan na dawo za mu je mu kai dinki mu dan yi shopping."

Sukayi sallama ta tafi aiki. Tana wajen aiki aka kirawo ta ana tambayarta Rabi tace bata zo ba. Ko da ta dawo aiki a falo ta sami Rabi tana kallon fim din hausa, bayan ta yi mata sannu tace

"An fara cigiyarki ba, babu wanda bai kirawo ni ba yau din nan wai ko nan kika taho."

"Kyale su kawai ki ce baki san inda nake ba."

"Haka na gaya musu, gobe da safe ma Kanon zan je kafin wani ya biyo ki nan, nima naje jaje."

Suka kyalkyale da dariya Rabi tace

"Kin yi min daidai wallahi."

Gari na wayewa kuwa Barakan ta taho Kano suka hadu akayi ta jaje. Bayan ta dawo sun zauna suna shan ruwa ta dubi Rabi tace

"Bibi baza a gayawa Baba karami inda kike ba kuwa? Baki ga fa yanda aka shiga damuwa ba."

"Wallahi nima a cikin damuwar nake Baraka, amma ina so na huta na sami natsuwa zuciyata ta huce tukuna. Ko yau na koma hakuri za a bashi nima ace naje na cigaba da hakuri, kuma ba zai yiwu ba. Bari su ji jiki tukunna musamman ma shi da su Yaya Shafan. Suma yaran yanzu basu ki su bani hakuri suce na koma ba, nima ina son zama da su amma dole sai ubansu ya gane muhimmancina tukuna, in ba haka ba kowa tashi ta fissheshi." 

"Hakane, kada ki damu nan za muyi zaman mu ina tare dake har sai lokacin da kika shirya."

---------

Kafin kwana biyu suka je shopping duk wasu kaya da take bukata suka siya Baraka ta biya kudin; underwears, takalma, mai da sauran kayan bukata. Suna hanya a motar Baraka Rabi ta dubeta tace

"Kin kashe kudi da yawa fa in nace a bar wani abun kuma sai ki dauko."

Ta bata rai tace

"Don Allah ki daina wannan zancen Bibi, kin san dai da bani da shi bazan boye miki ba don Allah ki daina wani damuwa kudina naki ne kin ci bulus kawai."

Tayi murmushi ta kalleta tace

"Toh Allah ya kara arziki."

"Amin."

Tabbas kaunarsu ita da Baraka daga Allah ne, yanzu gani take duk duniya babu wanda yake fahimtarta kamar Baraka. Ta yarda Yaya Shafa ma tana sonta to amma da ita ce zama zata yi ta ce sai ta koma amma Baraka itace wadda za ta bata dama har sai ta sami natsuwa kuma ba za tayi kokarin canza mata ra'ayi ba. Ko da suna yara ma a gida Baffansu ya kan ce 'ai da Rabi da Baraka bakin su daya, in abun kirki ne suyi shi tare idan ma barna ce suyi tare babu mai kwabar wani.' Kafin su karasa gida Baraka ta sake dubanta tace

"Kin san jiya Abban su Ummi ma ya kirawo ni yana min jaje ya gani Baba ya dora a facebook suna cigiyarki, yana yi min jaje sosai."

Tayi dariya tace

"Ai kuwa in ya zo kya san yanda za kiyi ki boye ni wallahi don na san shima yana zuwa zai tona mana asiri, kin san maza duka bakinsu daya."

"Rabu da shi ba zan barshi ya zo ba, kawai dai zan tafi Abuja na barki ke kadai. Yanzu yana Umra sai bayan sallah zai dawo, ana i gobe zai dawo zan tafi can mu hadu. Da an kwana biyu sai na dawo, tunda kin san shi tunda innarshi ta rasu baya son zuwa garin nan tunda in ya zo ba barinsa ake ya huta ba."

"Haka ne kam, toh ai shikenan." 

Saura kwana biyu Sallah suka shirya za su je saloon sai kuma Baraka ta sake tunani, ta dubi Rabin tace

"Ina ga fa baza ma mu fita ba, kin san su Baba duk sun baza hotunanki a facebook da instagram sun cigiyar ki za a iya samun wanda zai gane ki tunda yanzu kowa yana social media."

"Hakane fa, toh ke kije kawai."

"A'ah ai kira zan yi a zo gida ayi mana kawai, na dai san baza su zo yau ba may be sai gobe."

Nan suka zauna aka zo aka yi musu kunshi da gyaran gashi duk a gida. Ga dinkunansu na sallah wanda Baraka ta sa aka yi musu. Haka suka yi hidimar sallah, idan aka yi baki dama Rabi tana daki sai dai kawai su zauna da Baraka, kusan in banda 'yan cikin gidan ma babu wanda ya san da zuwan Rabin. Idan Baraka ta fita sai ita da masu aiki ko Zahra idan tana nan.

Sai da aka gama hidimar sallah sun shiga daki domin kwanciya bacci, bayan sun kashe fitilar sun kunna karama Baraka tace

"Bibi kwanaki muna maganar business dake bamu gama ba, ai yanzu ne ya kamata ki nemi abun yi. Business kike so na saye da sayarwa ko kuma na yin wani abu da kanki."

Ta tashi zaune tace 

"Wallahi abun yana rai na, ina son saye da sayarwar amma toh me zan sayar kuma wa zan sayarwa, wani lokacin kuma sai na ji ina son na wani da zan dinga yi da hannu na ko babu komai ya 'dan debe min kewa."

"Ga abubuwan sayarwa nan da yawa, kayan sawa, kayan kichin, kayan yara, zannuwan gado da sauransu. Sai kawai ki hada kina sayar da wani abun kuma ki koyi wata sana'ar."

Ta dan yi jim tace

"Toh me zan koya Baraka? Ni dai bana son dinki."

"Toh girki fa, kin ga yanzu snacks yawanci duk siya ake."

"Kai gaskiya na girku haka, ba zan yi wani abincin sayarwa ba. Kin ga ina son harkar kamshi, da zan samu a koya min turaren wuta sai na dinga yi kuma na hada na saro turarukan kanti da irin su burner haka na dinga sayarwa duka."

"Kwarai kuwa idea ce mai kyau sosai, don kinga yanzu kwarai mata sun ganewa turare."

"Saura masu sayen kuma."

Ta bugi kafadarta tace

"Kada ki damu wannan duk koya ake yi kuma duk ga mu nan da ni da yaranki su Ummi da Yaya Shafa da nata 'yan matan duk tare za mu yi ta sayarwa ana hada miki kudin har ki kafu, in ta kama ma sai mu bude shago."

Tayi murmushin jin dadi tace

"Kar ki zugani na shiga duniyar mafarki."

"Au toh zauna ki yi ta kallo kya ji ana yi."

Suka dan yi jim sannan Barakan tace

"Gobe in sha Allah zan sa a samo wadda zata koya miki turare irin na 'yan Maiduguri masu kyau, jibi zan tafi Abuja nayi sati kafin na dawo ma san kun gama."

"Au jibi za ki tafi, zakara ya ja kaza kenan."

Tayi dariya tace

"Toh ya za ayi. Amma a nan zan bar Zahra fa, duk abinda ake bukata akwai kuma akwai waya in akwai wani abu. Ga Yalwa nan duk abinda kike so a dafa ki gaya mata kawai."

"An gama Hajiya Baraka."

Ta daki kafadarta tace

"Ke da ba Hajiyar ba."

Suka kwanta suka yi baccinsu.

-----------

Kwanan Baraka biyu da tafiya Abuja matar da suka yi za ta koyawa Rabi turare ta zo. Duk wani abunda ake bukata na aiki da shi ta zo sai, don haka nan da nan a kwana biyu ta koyawa Rabi hadin turare kala-kala na wuta da humra. Duk wani bayani da take bukata an yi mata ta sami littafi a wajen Zahra duk ta rubuta. Da yake ita tazo da kayan aikinta sai da aka gama ta dibar musu kadan a 'yan robobi ta tafi da saura, ta ce su ajiye turarukan na wani lokaci kafin suyi amfani da su. Sannan kuma ta yi mata bayanin inda za ta samu duk wani kayan turare da take bukata a kasuwar kurmi ta Kano. Tayi musu sallama ta tafi.

Ita kuwa Baraka kafin ta dawo daga Abuja sai da ta nemi masu bayar da sarin kaya a Lagos inda za ta sarowa Rabi zannuwan gado su kuma turaruka aka hada ta da wani Alhaji dan kasuwar kurmi aka ce idan ta zo Kano ta nemeshi za su sami duk wani turare da suke so. Bata dai yiborder din kayan ba amma ta yi magana da su ta ji farashinsu da sauran bayanai sai ta dawo sun karkare magana da Rabi sai a yi order. Sai da ta kwan bakwai sannan ta dawo Jigawa. A nan ta nunawa Rabi hotunan da aka turo mata na turaruka da zannuwan gado, tana ta dubawa tana murmushi. Barakan tace

"Don ma yanzu babu wanda yake da lambarki ai da tun yanzu za mu fara dorawa a status."

"Babu damuwa, ai kwanan nan zan koma Kanon sai mu ga yanda za ayi."

Suka yi jim sannan Rabin tace

"Yanzu Baraka kayan nan fa suna da tsada sosai ina ta saka ki kashe kudi, ki bari kawai idan na koma Kanon sai Ahmad da Baba Karami su bani ko dubu dari biyu ce sai ayi order din. Allah abun da yawa."

Sai da ta harareta sannan ta bata amsa 

"Kin san Allah za muyi fada dake, wai shikenan ba zan baki abu ba sai kice yayi yawa? Gaskiya bana so."

Ta kama lebenta alamun tayi shiru ta bita da kallo tana mata murmushi kawai sai ta matso ta rungumeta. Suka dan dauki lokaci a haka sannan suka saki juna, Barakan tace

"Ki kawo list din kayan turaren da Hajja ta baki next zuwa na Kano na siyo tunda ta ce yana bukatar a bashi lokaci ya tsumu kafin a fara sayarwa in ya so in kika hada sai mu rufe shi har sai al'amura sun yi daidai kafin nan ya tsumu."

"Haka za a ayi."

Baraka ta dauki wayarta tacewa Rabi 

"Bari kiga hoton yarana na wankan Sallah na samo a status din Yaya Shafa."

Ta budo hoton ta mikawa Rabi, ta karba tana dubawa tana murmushi tace

"Wannan ma ai a falon Yaya Shafan ne ina jin yawon sallah suka je mata."

Ta bi hoton da kallo na dan lokaci a hankali murmushin dake fuskarta ya gushe ta dago ta dubi Baraka wadda take ta binta da kallo tana karanta fuskarta tace

"Kalli auta yanda yayi zuru-zuru."

"Toh ba dole ba, 'dan marayan Allah tunanin kin mutu ko kina raye ma kadai ya ishe shi."

Ta sake mayar da kallonta kan hoton idanuwanta suka fara cikowa da hawaye. Baraka tace

"Kalli Ahmad mana da Baba, suma duk sai wuya siriri da ido kulukulu. Ai duk suna cikin damuwa."

Ta mikawa Baraka wayar ta share kwalla tace

"Wallahi da sai na yi kwana sittin nayi niyyar komawa Kanon, amman kuma sai naji kamar ko zuwa karshen satin nan ma zan iya komawa. Kawai dai in naje ba zan kwana ba, yanda muka je tare toh haka za mu dawo ai sun san inda nake. In ba haka ba in na zauna gidan Ya shafa ba zan sami yanda nake so ba, shi ko Ya Munzali ko zama gidanshi ma ba zan gwada ba."

Ta kama hannunta tace

"Babu wata damuwa tare za mu je mu dawo tare in sha Allah, in muka dawo sai muyi tunanin abun yi tunda kin ga har yanzu da igiyar auren Usman a kanki."

"Hakane, duk za a yi ta ta kare in sha Allahu. Bana son wannan auren nashi tunda yanzu ya riga yayi masoyiya toh ya barni ni ma na fuskanci abinda yayi min saura na rayuwarta."

Baraka ta sake rungumeta, nan da nan kuma hawayen da take rikewa ya kwace. Suka dago a tare sannan Baraka ta ga hawaye a fuskarta ta sa hannu tana share mata. Tace

"Don Allah ki daina kuka Bibi, komai zai yi daidai in Sha Allah."

Ko daya bata son ta ga Rabi ta shiga damuwa. Wannan yanayin da suka shiga ya tuna mata farkon lokacin da aka kai su gidan su Rabi aka ce innarsu za ta koma Dukku tayi aure a can. Su yayyenta da yake maza ne su biyu tuni suka sake suke harkarsu ita kuwa kullum sai tayi ta kuka. Haka Rabin take saka ta a gaba tana kuka tana share mata hawaye.

'Ki daina kuka Baraka ki ji dadi, ke yanzu innarki biyu da Ummanmu da kuma Inna kin ga kin ma fi ni morewa."

Cikin shesshekar kuka tace

"Ai yanzu Inna ta daina son mu ni da su Yaya da tayi aure za ta haifi wasu yaran ta manta da mu."

Rabi ta rufe mata baki da hannunta tace

"Wa ya gaya miki, ai kullum tana sonku, ai ta ma fi sonku fa. Kanne fa za ta haifar muku kuma ta san Baffanmu yana sonku kamar yanda Baffanku yake son ku shi yasa ma kika ga ta barku a nan."

Haka dai ta dinga lallashinta har sai da ta gamsar da ita lallai Inna tana sonta. Don wani lokaci tana jin da ba don wannan zaman da suka yi da Rabi ba da yanzu ta taso bata da alaka da mahaifiyarta don a lokaci da gaske haushinta take ji. Tana ji a ranta ita kawai ta hakura bata da uwa. Sannan kuma Umman su Rabi ma ta zauna da su tsakani da Allah bata taba nuna mata banbanci tsakaninta da su ba. Auren Rabi aka fara yi sai da ta shekara biyu a daki aka yi na Baraka amma a wannan lokacin Umma bata nuna mata wani banbanci ba sai ma shakuwa da suka kara yi. Idan ma Rabi ta je gidan duk abinda ta nema sai ace ta tambayi Baraka in tayi mita sai Umma tace 

"Ai yanzu Baraka ce kawai 'ya ta, ke matar Usamanu ce yayarki kuma matar Aminu."

Ita kuwa Baraka tayi tayi mata dariya tana cewa 

"Umma ta yaye ki."

Ko da ta sami admission kuma a kwalejin ilimi ta FCE haka Baffan su Rabi ya tsaya mata da kanshi ya dinga rakata har cikin makaranta registration kafin ta saba. Don haka take ji Rabi har cikin zuciyarta. Rabin ce ta katse mata tunani tana goge fuskarta tana fadin

"In sha Allah komai zai yi daidai Baraka."

Suka yiwa juna murmushi. Barakan ta sake kama hannunta tace

"Kinga nima gobe zan je kanon akwai wata abokiyar aikin mu da mahaifiyarta ta rasu zan je mata gaisuwa. Sun je daga office lokacin ina Abuja toh bana son lokaci ya ja ban je ba. Idan naje da nayi gaisuwar zan je har gidan na dubo miki auta."

Ta yi murmushi Baraka tana mata dariya tana fadin

"Mommy Mommyn autanta."

Da safe kafin ta tafi Kanon sai da Mommy ta yi mata list na sunan chocolates din da Auta yake so tace ta saya masa, ta karba tana murmushi tace

"In ce masa in ji ki?"

Ta harareta tana fadin 

"Ki dai bashi kawai kin yi masa tsaraba, next week in sha Allah nima din zan je sai su gan ni gaba daya."

Ta karba ta kama hanya.

-------------

Sai da yamma likis ta shigo gidan daga Kano don haka basu samu zama da Rabi ba har sai bayan sallar magriba. A daki suke a zaune a kan kujera ta rasa wanne labarin za ta fara bata; yanda ta baro yaran a cikin damuwa har suka saka ta kuka ko kuwa na albishir din da ta jiyo mata a wajen Mubarak da yake shiri ya siya mata gida da gadonta. Kafin ta gama yanke shawara Rabin tace

"Ya kika baro min yaran naki?"

Bata da zabi dole ta fara bata amsar wanna tambayar, tace

"Lafiya kalau suke duka, na sami Khalifa, Salima da Auta, Madu yana kasuwa shi kuma Ahmad waya muka yi da shi da ina hanya yana office."

Ta bita da kallo alamar tana jiran karin bayani, don haka ta cigaba

"Kawai dai suna cikin damuwa, haka muka zauna mukayi ta kuka a falo ni da su babu mai bawa wani hakuri, Auta kam ma har na taho yana kuka na dai bashi tsarabarki. Shine da ina hanya na kirawo Ahmad nace in ya koma ya kara basu hakuri na saka su kuka. Shi ma kuma kina jin muryarshi kin san yana cikin damuwar."

Suka hada ido ta matse kwalla

"Tunda yau Monday Allah ya kai mu Asabar sai mu je don bana son zuwa ni kadai ba lallai su barni na dawo ba musamman Yaya Shafa cewa za tayi sai dai na zauna a gidanta. Gara muje da ke ki kwatoni."

Suka yi dariya duka su biyun tace

"Allah ya kai mu ai kuwa kafa ta kafarki dama na dade ban yiwa Yaya Shafa tsiwa ba."

Suka sake sa dariya.

"Yanzu kuma zan kara miki wani albishir din."

Ta kalleta da murmushi tace

"Ina sauraronki, gara ki sanyaya min zuciya ko na samu nayi bacci."

"Mubarak ya ce zai yiwa Yaya Munzali magana a sayar da gidan Umma a bashi kasonshi da naki ya hada ya siya miki gida a Kanon, kuma Yaya Shafan ma ta ce a hada da nata."

Idanunwanta suka ciko da hawaye ta sa tafukan hannunta ta rufe bakinta, ta sauke hannuwan tace

"Allah! Amma gaskiya Mubarak ya dade bai sani farinciki kamar wannan ba."

"Toh kin ji dai don ya ce shi ya manta ma rabon da ya karbi nashi kason a kudin hayar gidan."

"Hmmn, ni ma ai na manta rabon da ya bani nawan. Kinga da dubu dari da ashirin yake bani a shekara da yake har kudin shagunan jikin gidan yake karba, ya koma yana bani dubu hamsin daga baya kuma ma ya daina bani ko sisi don ni din ma yanzu kam na manta rabon da ya bani."

Ta kalleta da mamaki tace

"Toh ke da sai kawai kika yi shiru?"

"Toh me zan ce masa, da yake bana cikin wata damuwa in na karba ma a durowa nake zubawa nayi ta zara da kadan kadan har su kare. Don haka da ya daina bayarwa ma ban nema ba don na kula baya so ayi maganar gidan."

"Toh ai kuwa yanzu za a yi ta dole, ko ba komai ku raba shi da cin haram kafin yaranshi su taso su ce gidan ma na babansu ne shi kadai."

"Haka ne kam. Kinga ko ba komai nima na sami wajen zama na kaina a daina yi min gorin gida. Yanzu sai na nemi saki da hujja tunda dama zullumin wajen da zan zauna yana daya daga cikin abubuwan da suka sa nake tsoron ma ayi maganar."

"Ai kuwa ko ni zan tsaya lallai a baki kason ki, yanzu kam ko su Baba ai sai su hada su saya miki gida a daina baki tsugul-tsugul."

"Haka ne Kam."

Bata taba tambayar Yaya kudinta ba duk da ta san gidan yana nan ana karbar kudin, ta yi zaton ita kadai yake hanawa da yake ya ga ita mace ce ashe Mubarak din ma baya bashi. Lallai Yaya, ko me ya aike shi wannan son zuciyar oho? Ko ya dauka su basu da bukata ne? Gashi kuma shima kanshi tun kafin ma a fara karbar kudin hayan za a saka shi a lissafin masu kudi don babban ma'aikacin gwamnatin jiha ne sannan kuma yana da gidan gona nashi na kanshi wanda yake cike da dabbobi da kaji masu nama da kwai kullum cikin sayarwa ake. Da ace baya samu ne sai suce ko bukata ce ta sa baya basu, amma abun yayi kama da son zuciya kwarai.

Ta nisa tace

Tun daga ranar da Abba ya gaya mata Zulaiha ta kai gulmarta Bichi gaba daya ta canza, ta daina sakina jiki da Zulaihan kwata kwata kuma ko waya za ta yi in dai bata son a ji abinda za ta fada toh sai ta kule a daki sannan. Ita kuwa Zulaiha abun bai dameta sosai ba saboda dama yawancin lokuta a haka suke; wani lokacin Saudan tayi ta walwala suna harka yanda ya kamata wani lokacin kuma tayi ta kunci. Don haka yanzu ma da taga sauyi ta zata kuncin nata ne ya tashi. 

Yau ranar Laraba ce a al'ada karfe takwas Zulaiha take fita ta tafi makaranta amma har Saudah ta gama shirya yara Abba ya tafi kai su 7:30am bata fito ba, sai can bayan ya dawo ta fito take sanar da Saudah yau baza ta makaranta ba an kansile musu lecture din safe ta yamman kuma ba za taje ba don haka tana gida. Ta ji dadi kwarai don haka ita ma a take ta kirawo kawayenta ta sanar da su ba za ta zo ba suyi mata attendance. Tunda ta san gulmar da Zulaiha ta kai Bichi take jiran wannan ranar, ranar da babu kowa a gidan daga ita sai Zulaihan don a ranar ne za ta koya mata hankali saboda in bata yi wasa ba sai ta gurje mata baki. Jimawa kadan Abba ya gama shirinsa suka fice shi da Madu. 

Tun kafin Abba ya fita ta je kichin ta hada shayi ta dauki burodi ta koma daki. Tana gama cin abinci sai tayi zamanta tana chatting, sai wajen goma da kwata sannan ta fito rike da kofin shayin don ta kai kichin. Babu kowa a falon sai Saudah ita kadai, Baffa da Hanan duka suna bacci. Sai da ta je ta ajiyo kofin a kichin ta fito za ta koma dakin ta dubeta tana yatsina fuska tace

"Zo nan Zulaiha."

Ta ji abun wani banbarakwai, ta saba kiranta tace ta zo amma ba da isa da gadara irin haka ba. Duk da haka dai sai ta daure ta karaso inda Saudan take daga tsaye itama tana ta wasu murgude murgude tace

"Ga ni."

Sai da ta kare mata kallo daga dama har kasa sannan ta bata amsa

"Zauna, magana za muyi."

Ta zauna ta mayar da hankalinta ga Saudan tana jiran ta ji me za ta ce. Ta sake kare mata kallo sannan ta bude baki da kyar tana magana kamar wata sarauniyar da aka batawa rai tace

"Wane zancen nawa kika kwasa kika kai Bichi?"

Ta kalleta da mamaki

"Zance juma, uhmmn to wane zancen ne wannan da na kwasa ba tare da na sani ba?"

Ta tsananta harar da takeyi mata kafin ta bata amsa

"Wane munafikin ne ya je yace maganin karfin maza ma zubawa Abba a abinci yayi ta amai."

Sai yanzu sannan Zulaihan ta gane inda zancen ya dosa, ta kalli Saudan suka hada ido kallon raini da wulakancin da take mata ya sa tayi murmushin keta ta fadi abinda ba shi tayi niyya ba

"Au toh ai ke zan tamabaya kin yi ko bakiyi ba, idan ba kiyi ba shine za ki ce an yi miki munafurci. Ko ba a gun maman Surayya kika siya ba kika tashi za ki kashe musu uba sannan...."

Taga dai cin fuskar na Zulaiha ya fara isarta ta daga mata hannu tare da katse ta tana fadin

"Ke dakata, ni za kiyiwa munafurci kuma nayi miki magana ki zauna za kiyi min bura uba. Dama ni na san wanna karatun naki kawai uwarki ce ta turo ki ki sawa mutane ido toh..."

Ta mike tsaye sannan ta tari numfashin Saudan wadda itama tayi saurin mikewa tace

"A'ah fa, kada ki kuskura ki zagar min uwa. Ke dai da uwarki ta turo ki ki tara muku kudi baki sami yanda kike so ba shine......"

Marin da Saudah ta kwada mata shine ya katse mata zance, kafin tayi wani tunani itama ta daga hannu ta mareta. Nan da nan suka kama kokawa kowacce tana hayaniya iya karfinta. 

"Ke kin isa ki mare ni don ubanki!"

Saudah ta fada cikin karaji

"Sai dai ubanki don uba bai fi uba ba."

Suka cigaba da kokawa kowacce tana kokarin ta kai 'yar uwarta kasa, suna yi kuma kowacce tana fadar maganganu son ranta. 

Mal Bala maigadi yana zaune a tsakar gidan yake jiyo hayaniya, ya dan dawo daga tsakiyar gidan ko zai fuskanci abinda yake faruwa. Da yake labulayen tagar falon a dage suke sai ya hango abinda yake faruwa, duk da ba zai iya tantance su waye suke fadan ba amma ya san mutum biyu ne a cikin gidan Zulaiha da Saudah. Yana nan tsaye yana shawarar abin yi Salim ya fito daga falonsu da shirinsa zai tafi makaranta; da yake sai 11am yake da lecture nan suka fice suka barshi. Yana karasowa wajen Malam Bala ya taba kafadarshi yace

"Malam Bala ikon Allah ya dai."

Idonshi yana kan tagar wadda shima Salim ya kai nashi duban wajen yace

"Fada ake yi yallabai ai gara kaje ka raba kada ayi batacciya."

Ya kyalkyale da dariya yace 

"Au ai da na dan ji hayaniya na zata daga makota ne, ai babu abinda zan raba Malam Bala su ci kansu su sha bakin ruwa."

Nan suka jiyo Baffa ya fashe da kuka wanda fitowa yayi daga bacci ya tarar suna fadan abun ya bashi tsoro ya fashe da kuka. Salim ya wuce Malam Bala ya kama hanyar gate zai fita Malam Bala ya riko hannunshi yace 

"Ka ji fa kukan 'yan biyu don Allah kada ka fita ka barni da rigimar nan kaje ko Alhajin ne ka kirawo musu kada ayi kisan kai."

Yayi tsaki ya kama hanyar falon a daidai lokacin da kukan Baffa ya kara tsananta Hanan tana taya shi. Har ya kusa zuwa kofar falon ya zaro wayarshi ya bude camera, yana saka kafa a falon ya daga wayar ya danna video yana fadin 

"Bari mutum ya sami na status."

Kokawa sukeyi tuburan kuma da yake babu mai kitso a ka duka sun tsige dankwalayen gashin kansu ya mimmike kamar masu hauka, kowacce kai duka take tana huci. Yayinda su kuma su Baffa da Hanan suna tsaye daga bakin kofar dakin Ummansu suna kuka. Cikin haki da karaji Saudah tace

"Sai na yi maganin ku ke da munafukar uwar taki."

Zulai ta kara kamo gashin kan Saudah tace

"Ke kuma daga uwar taki har kakar taki duk gayyar munafukai."

Ai kuwa iya karfinta ta dage ta tunkuda Zulaiha tayi baya da karfi sai da kusan zuwa wajen dining table sannan tayi kasa ta sa hannuta ta tokare ta fadi a kan hannun. Zafin da ta ji a hannun nata ne ya sa ta kwalla kara

"Ahhh."

Ta kama hannun ta rike bayan tayi zaman 'yan bori a kasa ita kuma Saudah tana tsaye tana haki tana huci. Ta juyo ta kalli Salim yayinda itama Zulaihan ta kalleshi da idanuwanta wadanda suke cike da hawaye saboda yanda hannun da ta fada a kai yake mata zugi. Sun ji lokacin da Salim din ya shigo amma da yake dukkansu hankalinsu na kan fadan babu wadda ta damu da shi. Sai a lokacin ya rufe kyamarar wayar yana fadin 

"Yauwa, mutum ya sami na dorawa a status. Mutane sai kace 'yayan jakai."

Kafin su ce wani abu ya juya ya fice sai jiyo rufe gate suka yi. Saudah ta kalli Zulaiha da take zaune rike da hannun tace

"Kadan kika gani, wallahi sai kin bar gidan nan tunda ba gidan ubanki bane."

"Sai ki zauna da yake ke gidan ubanki ne."

Ta bata amsa tana mata kallon sama da kasa hawayenta suna kara yawa saboda yanda hannun yake radadi. A nan ta wuce ta kwashi yaranta ta shiga daki ta rufo kofar, ta bar Zulaiha a nan tana kokarin tashi. 

Tana shiga dakin ta lallaba yaran ta ajiye su sannan ta shiga bandaki ta gyara fuskarta da gashin kanta ta fito ta zauna. Dole ne yau Abban ya san abun yi don wallahi ita baza ta zauna da munfuka ba, gashi har an kai Zulaiha ta isa ta mareta kuma ta zagi iyayenta. Zamansu ba zai yiwu tare ba don haka in baza ta fita daga gidan ba toh sai dai ta koma bangaren Mommy su karata can.  

Har ya kama hanyar makaranta ba tare da ya gayawa kowa ba sai kuma ya kasa nutsuwa. Yanda yaga suna fada suna yagar junansu kada su je suyi kisa tunda ita Saudah ma yaranta da suke tsaye suna ta kuka ma basu sa ta fasa ba. Ya zaro wayarsavya kirawo Abba

"Salim ya dai?"

Abban ya tambaya bayan ya amsa wayar.

"Abba Umman Saudah fa fada sukeyi ita da Zulaiha, na dai fito na barsu nace bari na gaya maka kada su jiwa kansu ciwo tunda ba kowa a gidan don Bala ma ina fita ya fita."

"Subhanallahi, fada harda jin ciwo kuma Salim?"

"Abba kokawa sukeyi fa sosai ba sa ji ba sa gani."

"Kai yanzu ka tafi makarantar?"

"Eh Abba ina hanya."

"Toh shikenan, bari naje gidan."

Nan da nan ya tashi Lalo ya tuka shi suka nufi gidan. 

Yana shiga babu kowa a falon amma yanda ya ga falon ya tabbatar masa fadan aka yi. Fulallukan kujera duk gasu nan a watse a kasa, an zame kafet din ita kuma kujera mai zaman mutum uku da yake a gabanta aka fara fadan itama an tura ta baya sannan ga center table shima an tura shi gefe an kifar da shi ga dankwalaye guda biyu a wajen wanda ko ba'a fada masa ba ya san daya na Zulaihan ne daya na Saudah. Ya jijjiga kai yana mamakin abinda zai hada su fada haka kamar wasu kananan yara, musamman ita Saudah. Daga dakinta yake jiyo motsin yaran don haka ya karasa ya bude kofar ya shiga. Tana kwance rigingine a kan gado yayinda yaran ke wasansu a tsakar dakin. Ta tashi zaune tace 

"Sannu da zuwa."

"Yauwa, sannunku. Ya gajiya?"

Ta riga ta fahimci abinda yake nufi don haka ta kara bata rai ta dauke kai.  Ya dauki Hanan wadda take ta daga masa hannu tana masa gwaranci. Ya karasa gefen gadon ya zauna ya ce

"Yanzu don Allah me ya hadaki fada da Zulaiha?"

Ta kara zumbura baki tana ta kokarin tokare kwallar da ta taru a kwarmin idonta. Da yaga baza ta bashi amsa ba ya cigaba.

"Yanzu ke baki san kimar da Allah yayi miki ba za ki biyewa Zulaiha har ta kai hannunta jikinki? Ko baki girmeta ba ai aure ya kamata ace ya kara miki 'kima ga yaranki suna kallo. Me kike koya musu don Allah?"

"Mtseww."

Ta ja tsaki ba don ta so ba sai don shima Abban da yake wadannan maganganun ya fara bata haushi. A fusace kafin yayi magana tace

"Zagi na fa tayi, ta zagi iyaye na saboda tsabar raini."

"Haka kawai ta zage ki ko kuwa anyi wani abun kafin ayi zagin."

Sai da ta murgude baki sannan ta bashi amsa

"Kawai saboda ina tambayarta dalilin da yasa ta kwasar min zance ta kai Bichi kuma ina gaya mata bana so kada ta sake idan tana son zama dani shine ta fara zagar min iyaye."

Yanzu ya fahimci inda zancen ya samo asali, mamaki ya hanashi magana ya tsaya kawai yana binta da kallo. Jim kadan yace

"Irin wannan ai ba a magana, sai ka bar mutum da halinshi kai din ka kiyaye kawai."

Ta harareshi

"Kana son ka dora min laifi kenan?"

"A'ah babu wanda zan dorawa laifi tunda bana nan aka yi, amma dai gaskiya baku kyauta ba kuna mata ke kuma kina uwa ai kun fi karfin ku tsaya kuna kokawa."

Ta share hawayen da ta gaji da tarewa ta mike tsaye tana fadin

"Zaman mu da ita ba zai yiwu ba gaskiya, ko dai ta tafi gidansu ko ta koma wajen Mommyn amma ni ba zan iya ba."

Ta wuce ta shiga bandaki ta barshi a nan da baki bude. 

Mikewa yayi shima ya bar mata yaran a nan ya fice ya ja kofar. Yana zuwa tsakiyar falon ya kwalawa Zulaiha kira, ta fito rike da hannunta wanda ta fada kai tana kuka sosai fuskarta har ta yi ja. Kafin ta karaso inda yake yace

"Wato saboda kuyi fitna ko makaranta baki samu kin fita ba kika zauna rashin kunya ko? Me ya hadaki da Umman Nawwara?"

Ta share hawaye tana shesshekar tace

"Kansile mana lecture aka yi, kuma ina daki ta kirawo ni ta fara zagi na."

Ya ja tsaki ya kauda kai saboda shi baya son yaga ana kuka musamman karamin yaro ko kuma mace. Yace

"Toh kuma kukan me kike yi, ba kun yi yanda kuke so ba?"

Ta dafe hannun da yake ciwo tace 

"Hannuna ne yake ciwo."

Ya matsa don ya duba hannun yaga har ya Dan fara kumbura, ya kai hannu ya dan kama wajen ta ja da baya ta dan yi kara jikinta har rawa yake tana fadin

"Ciwo yake sosai ban sani ba ko karyewa yayi."

Ya ja tsaki ya matsa ya janyo kujerar dining table ya zauna ya zaro waya yana fadin

"Haka ake karayar, sai dai ko targade. Koma ciki bari mu ga ko za a samu mai gyaran targade sai a kaiki ya duba."

Har ya daga waya zai kirawo Madu sai ya tuna shi da Lalo suka zo don haka sai ya fito bakin gate ya tambayi Lalo ko ya san wajen mai gyaran targade. Ai kuwa yace ya sani ana iya kai mutum kuma idan ma so ake yazo zai zo, don haka Abba yace Lalo yaje ya taho da shi. Kafin wani lokaci Lalo ya je ya dawo da mutumin. Suka zauna a nan falon Saudah ya shiga ya sanar da Saudan cewa akwai mutane a falon za a dubawa Zulaiha hannunta. Sai a lokacin ma sannan ta ji cewa Zulaihan ta sami matsala, ta tabe baki a ranta tace Allah ya kara in bata mayara da hankali ba ma har kafa zan karya mata munafukar banza. Zulaiha ta fito ta zauna a gaban mai dubata, yana kama hannun ta fara hawaye ya dago ya dubi Abba yace

"Alhaji ai ba targade bane gocewar kashi ce, ina ga da karfi sosai ta fada a kan hannun amma in sha Allah yanzu za a gyara. Kafin karshen satin nan za ka ga yayi sauki da yardar Allah."

Sai da nai gyaran kashin ya sa suka matsa bango ya sa Zulaiha a loko, Abba da Lalo suba tsaye ya cewa Lalo ya tsaya saboda ko da zata nemi gudu ya tare ta. Yana rike hannun kuwa ta fasa ihu, ya faki idonta ya fizgi hannun sannan ya juya shi kamar mai daure kusa har sai da kashin yayi wata kara 'kas'. Karkarwa kawai take yi tana hawaye saboda azabar zafi. 

"Sannu kinji, an gama in sha Allahu ya koma daidai."

Ya dauko jakarshi da yazo da ita ya zaro magani a 'yar roba ya shafe hannun sannan ya kama hannun ya daure da bandeji sannan yayi mata tofi. Ya dubi Abba

"Alhaji an gama, sai jibi zan dawo a kwance hannun shike nan."

Abba yayi masa godiya ya sallame shi yace da Lalo su jira shi a waje zai fito sai su ajiye Malam su koma kasuwa. Sai da ya sami Saudah a daki ya kara bata baki yana jaddada mata kada ta sake su sake yin wani fada, yayi mata bayanin ciwon da Zulaihan ta ji. Ya fito zai fice Zulaihan ta fito daga dakin tace

"Abba in an jima za je Bichi."

"Me za ki je yi ana tsakiyar karatu, kuma gashi Malam yace jibi zai dawo ya kwance miki hannun ki bari kawai sai hannun ya warke kya je."

Haka ya fice ya barta ta koma daki tana kuka. Kashe ta ake son ayi, ga shi an gota mata hannu sannan kuma an ce kada taje gida. Tana shiga daki ta dauki waya ta kirawo Ummanta, kafin ta amsa sallamarta ta fashe da kuka

"Ke lafiya haka, mutuwa aka yi ne."

"Umman su Nawwara ce ta yi min duka kuma ta gota min kashi."

Ta ji wani banbarakwai tace

"Ba ganewa fa nake yi ba, me yake faruwa ne?"

Cikin muryar kuka ta bata labarin duk abinda ya faru ta rufe da

"Kuma nace wa Abban zan zo gida ya ce ba zan zo ba."

"I, ai gara kiyi zamanki nan. Idan kika zo me zan cewa ubanki kin san idan ya ji wannan labarin ma ba zai taba baki gaskiya ba kuma cewa zai yi ni na saka ki. Ki yi hakuri kiyi zamanki gobe in Allah ya kaimu ni sai na zo."

Da haka ta samu ta lallabata a kan ba sai ta zo gidan ba, don ita a yanzu ma ta manta da damuwar mahaifinsu. Tun bayan karamar Sallah da sati daya Muntari ya tura aka kai kudin aurenta; wanda da yace Abban ya karba amma yace sai an kai Bichi wajen dangin ubanta; yanda taga mahaifin nata ya sauko yana sauraronta tayi zaton komai ya wuce. Ta share hawayenta ta yi 'kwafa, tabbas wannan fadan bai kare ba don kuwa sai ta rama. Idan har bata samu dama ta ji mata ciwo ba to sai ta san gulmar da tayi aka koreta daga gidan tunda ba gidan ubanta bane da har take mata gori. 

Ranar dai haka Zulaiha ta wuni a daki don ko abinci bata fito ta ci ba sai bayan sha daya na dare da ta tabbatar kowa ya kwanta sannan ta fito ta shiga kicin ta sami abinda ta ci. Shi kuwa Abba bayan ya dawo saka Saudah a gaba yayi ya sake yi mata fada yana nuna mata girman kuskuren da tayi, don haka kwana tayi tana mitar yanda Abba ya mayar da ita kullum aka yi wani abu toh itace nai laifi. Abu daya ne yake bata nutsuwa idan ta tuna ta janyo wa Zulaihan gocewar kashi, gani take wannan ya isa dalilin da zai sa Zulaiha ta ji tsoron sake yi mata gulma.

Yanda suka kwana zukatansu da damuwa haka itama sa'a ta kwana, wannan labari da Zulaiha ta bata ya daga mata hankali. Fada harda gota kashi? Ita Saudan nan wai wace irin 'yar daba ce ne? Da da ya aurota tunani take za su sami yanda suke so amma yanzu gani ma take yi gara Rabi da wannan karamar mara hankalin. Bata son abinda zai sa a koro mata Zulaiha domin muddin ta dawo toh mahaifinta ba zai bari ta karasa karatun ba zai bawa Muntari dama a karasa magana a daura aure. Tunda shima Muntari tunda ya kawo kudi yake cewa Zulaihan ya shirya, itace take dakatar da shi tana nuna masa ta fi son ta gama karatunta, bata jin za ta iya hada aure, haihuwa da karatu don yanda taga Saudah tana wahala ita ta san ba zata iya ba. Don haka dole gobe taje ta bawa Yayan hakuri in ya so daga baya za ta san yanda za ayi don sai ta gyarawa wannan Saudan zama.

Haka ta kwana tana tufka da warwara ita kadai.

...........

Tun karfe shida na safe ta kama hanya don ta fi so taje ta sami Abban a gida, don haka kafin karfe takwas tana bakin gate din gidan. Dawowarasa kenan daga kai yara makaranta yana kokarin fitowa daga mota ta turo gate ta shigo. Har wajen shi ta karasa yana kokarin kulle motar

"A'ah, Sa'a ke ce da sassafen nan?"

"I Yaya, fita za kayi ne?"

"A'a dawowa dai nayi daga kai yara makaranta, shigo muje ciki."

Ya wuce tana biye da shi suka shiga falon Saudah suka zauna. Babu kowa a falon da yake yau lecture din karfe tara ce da ita don haka tana daki tana shiryawa. A nan ya zauna a falon suka gaisa da Sa'a, kafin ya tambayeta dalilin zuwanta tace

"Yaya zuwa nayi daman na baka hakuri kai da Umman su Nawwara na ji abinda suka yi ita da 'yar rikon tata."

Ya gyara zama ya jingina da kujerar don bai yi zaton Sa'a za ta bayar da hakuri ba, yayi zaton zuwa tayi a ci gaba da rigima. 

"Ai da ma kin yi zamanki, aikin yarinta suka yi da rashin hankali amma in sha Allah komai ya wuce."

"Ni ban san me yake damu Zulaiha ba, ita kuma Umman Nawwara da ta gaya min tana mata wani ba daidai ba ai da tuni na dau mataki a kai."

Ta budo kofar daki ta fito ta shirya tsaf Hanan da Baffa suna biye da ita, ta dan yi turus da ta ga Sa'a kafin ta karasa. Ko bata ce komai ba ta san abinda ya kawo ta, don haka a shirye ta karaso. Tana ta wani gatsine fuska ta amsa gaisuwar Sa'an, ta shige dakin Abban don ta dauko kudin makaranta da ya saba ajiye mata duk safiya a kan durowar dakin. Ta fito ba tare da ta ce da su komai ba ta nufi kofa za ta fice Abban yace

"Ki zo Sa'a tana son ganinki."

Bata amsa ba ta dawo ta zauna a kusa da Abban. Sa'an ta hadiye malolon takaicin da ya tokare mata makogoro tace

"Zuwa nayi daman Umman Nawwara na baku hakuri, Zulaiha ta gaya min abinda ya faru na rashin hankali. Toh don Allah dai kiyi hakuri, yaro dama shi sai hakuri kuma itan ma na yi mata fada in sha Allahu baza ta sake ba."

Ta wani zumbura baki ta kawar da kai tace

"Allah ya sauwake."

Ta dubi Abban tace

"Bari na je na tafi in ba haka ba kafin na kai yara gidan Umma sai na makara."

"Toh sai kin dawo."

Ta mike ta fice ba tare da ta sake duban Sa'a ba. Tabbas ya ji haushi yanda ta banzatar da 'yar uwar tashi amma ba ya so ya ja maganar yanzu don itama Sa'an ta iya jan fitna, in Sha Allah in ya dawo dole ya yi mata magana. Suka dan taba hira da Sa'an tace za ta tafi, ya shiga daki ya fito da kudi naira dubu biyar ya bata yace ta yi kudin mota. Ya nuna mata dakin Zulaiha yana fadin

"Ki shiga Zulaihan tana ciki, kya kara ja mata kunne don itama Saudan sai da na yi mata fada don kada su sake."

Ta tura kofa ta shige dakin shima ya shige nashi dakin.

Haka ta saka Zulaihan a gaba tana jaddada mata mahimmancin zamanta a gidan. 

"Ki lallaba ki karasa karatun ki a nan din don kin ga yanzu mahaifinku ko cefanen ma sai na yi ciko sannan yake isa. Suturar da kike sakawa a nan duk ba samu za kiyi ba. Ki lallaba zuwa ki gama a yi maganar bukinki a nan don mu samu Yayan yayi miki kayan aure irin na birni, tunda in kika koma can kinga sai dai ya bamu gudumowa. Idan kuwa kina nan sai mu danka masa wuka da nama mu koma cikin yan gayya."

Wanna tsarin yayi mata itama ko don ta fita kunyar kawaye, gashi kuma gidan me mata za ta je bata so ayi mata kayan da ba su da kyau. Don haka ta hadiye duk wani fushi nata ta sake damarar zaman gidan. Kafin Abban ya fito sukayi sallama da Sa'a ta rakata bakin titi ta hau motar ta tafi.

..........

Bacci yake yi sosai lokacin da wayarsa tayi kara, ya muttsike ido ya lalubo wayar. Kafin ya kalli waye mai kiran sai da ya fara kallon lokaci, karfe hudu da minti goma kenan saura kasa da awa daya a kirawo sallar asuba. Ya dubi mai kiran Tijjani ne dan wajen Aliko, kafin ya amsa ta tsinke. Ya fara kokarin kira kafin ta shiga aka sake kiranshi don haka yayi sauri ya amsa ya kara a kunne

"Tijjani lafiya kake dai ko?"

"Wallahi Baffa ne bashi da lafiya gamu nan ma har mun kawo shi asibiti."

Tuni ya nemi gyangyadin da yake idonshi ya rasa, ya tashi zauna yace

"Subhanallah, shine baka kirawo ni ba. Kuna wane asibitin ne?"

"Muna AKTH ni da shi da Baba Yalwa, an bamu gado an yi masa allurai yanzu bacci yakeyi."

"Toh shike nan nima yanzu zan taho in sha Allah."

"Ai za ka iya bari ma ayi sallar asuba tunda yanzu bacci yake yi, don Baba ce ma tace na sanar da kai yanzun."

"Toh, Allah ya kara lafiya ina tafe dai in sha Allahu."

Ya ajiye wayar ya dubi Saudah wadda itama ta tashi ta zauna tun lokacin da ya fara wayar, yace

"Baffa ne bashi da lafiya."

"Allah sarki, Allah ya bashi lafiya."

"Amin."

Ya amsa yana mikewa tsaye 

"Nima alwala zan yi kawai na tafi idan na je can na yi Sallah."

Sai da ya kirawo Madu sannan ya shiga alwala. Yana fitowa ya karasa shiryawa sannan ya fice. A tsakar gidan ya tarar da Madu, nan da nan suka kama hanya. Suna isa Madu ya kirawo Tijjani ya shigar da su, da yake likita yace kada suyi hayaniya saida Baba Yalwa ta janyo su suka fito sannan suka zauna a kofar dakin suka gaisa. 

"Jinishi ne yake ta hawa tun shekaran jiya."

Abba yace

"Yana shan maganin kuma?"

"Wallahi yana sha, amma ka ganmu tun jiya da jinin ya haye ya ki saukowa, ban sani ba ko idan ya farka da yake an yi masa allurai kafin ya kwanta."

Jimawa kadan suka jiyo kiram asuba don haka suka fita don su sami waje suyi Sallah suka barshi da Baba Yalwa. Jirgin karfe bakwai da rabi Aliko ya biyo daga Lagos don haka kafin karfe tara yana asibitin, kuma har lokacin Baffan bai farka ba. Nan suka zauna a waje da su Abba suna Dan tattaunawa da hirar yaushe gamo. Sai wajen karfe goma saura Baffa ya farka, Baba Yalwa da take bakin kofar dakin itace ta jiyo muryarshi. Nan da nan Tijjani ya kirawo ma'aikatan jinya suka taho da kayan aikinsu. Bayan sun gama gwaje gwajen Aliko ya dubi nurse din yace

"Hajiya jinin ya sauka."

"Toh, yana dai sauka. Ya dan sauka kadan amma still yana bukatar ya kara hutawa don haka kada kuyi masa surutu da yawa.

Tayi musu sallama ta fice. 

Aliko ne ya fara matsawa yana gaida Baffa, bayan ya amsa gaisuwar ya fara kokarin tashi zaune. Abba ya matsa ta daya gefen shi da Alikon suka taimakawa Baffan ya zauna. Ya dafa hannun Aliko yace

"Sai da Tijja ya taso ka ko?"

"Babu komai Baffa ai da yake yau Juma'ah sai ma ranar Lahadi zan tafi in sha Allahu."

Ya nemi ruwa aka bashi ya sha, bayan ya ajiye ya sake dubanshi yace

"Ka dinga kular min da kannenka ka ga dukansu mata ne ka ji Aliko."

"Ai ana kula da su Baffa."

"Toh Allah yayi muku albarka, Allah ya sawa 'yayanku da dukiyoyinku albarka."

"Amin."

Gaba dayansu suka amsa har Baba Yalwa da take zaune a kan tabarmar dake shimfide a dakin. Jim kadan Baffa ya sake dafa hannun Abba da yake ajiye a gafen gadon yace

"Alhajin Allah baka nemo min 'yata ba."

Ya sunkuyar da kanshi idonshi ya fara kokarin cika da hawaye, a gajiye Baffan yace

"Za'a ganta in Sha Allah, sai dai kawai nace ka rike ta amana."

Ya dubi Aliko da su Madu daka zazzaune a gafe yace

"Ku dinga jin tausayin matanku, wallahi sune rufin asirinku. Wata matar ba za ka gane itace bangon da ka jingina a jiki kake jin dadin rayuwa ba sai bayan ta barka don haka ku yi hakuri ku zauna lafiya da iyalanku. Har ku da bakuyi auren ba, mace idan ta haifar maka da ko daya ne hakuri kake da ita in dai ba wata alfasha ta zo da ita ba."

Duka suka yi tsit, ya juya ya dubi Madu yace

"Madun Kano za a ga Mommy in sha Allah, ku cigaba da addu'a"

"In sha Allahu Baffa."

"Allah yayi muku albarka gaba daya, Allah ya baku arziki da rufin asiri da iyalai na gari."

Suka dan yi shiru, Baffa ya fara kokarin zame filon ya kwanta, Madu ya taimaka masa. Jimawa kadan likita ya zo ya duba shi, bayan ya gama gwaje gwajesa yace da su su fita don Baffa ya samu ya kara yin bacci. Don haka duka sai suka fice suka barshi da Baba Yalwa. Nan suka samu inuwa suka zauna gaba dayansu Abba da Madu sai Aliko da Tijjani. Basu dade da zama ba Baba Yalwa ta fito ta same su tace 

"Ya yi bacci, ai za ku iya tafiya in ya so zuwa jimawa ko Khalifa sai ya kawo mana abinci don yanzu duk ga kayan shayi nan Tijjani ya siyo ni ma yanzu zan karya."

Aliko yace

"Da yake nima ba wani abu na zo yi Kanon ba in sha Allah idan na je gidan mota zan dauko na dawo." 

Ya dubi Tijjani yace

"Ka zauna ka Taya Baba zama idan na dawo sai ka wuce ka tafi office din."

Suka yi mata sallama suka kama hanya. Aliko ya tafi gidansa na Kano shi kuma Abba da Madu suka tafi gida. 

Kafin su zo gidan ma Saudah ta fice don tana da lecture, itama Zulaihan ta tafi makaranta don haka babu kowa a gidan. Sai da suka gama shiryawa sannan Abban yake tambayar Madu ya za su yi da abincin Baffa, nan suka yanke shawara in an jima kadan Madu zai sayi abinci ya kai musu. Kafin su karasa kasuwa sai ga wayar Tijjani yana kuka

"Abba Baffa ya rasu yanzu."

"Inna lillahi wa inna ilaihi rajiun."

Kafin ya gama magana Tijjani ya ajiye wayar. Sai da ya ji shiru sannan ya ajiye wayar, nan da nan hawayen ya wanke masa fuska. Ya dubi Madu wanda shi ma ya riga ya fuskanci abinda yake faruwa yace

"Mu koma asibiti Muhammadu, Baffa ya rasu, ba ni da uba yanzu. Inna lillahi wa Inna ilaihi rajiun."

Ya karya kwana suka kama hanyar asibiti, kafin su isa har Aliko ya riga su isa. Cikin yanayi na jimami da damuwa sukayi duk wasu cike cike aka saka gawar Baffa a ambulance aka kama hanyar gida kowa na kuka babu mai rarrashin wani. Sai da suka isa gida sannan suka yanke shawarar tunda Juma'ah ce gashi rana tayi to a kai jana'izar masallacin Juma'ah dake nan unguwar, nan da nan kuwa aka bayar da sanarwa.

..............

Da yake ranar Juma'ah ce tun kafin Sha biyu ta dawo daga aiki. Suna zaune a daki suna hirarrakinsu yayinda Baraka take duba Facebook a wayarta. Kan post din Baba karami ta zo wanda ya saka hoton Baffa da rubutu

'Bango ya Fadi, Allah ya sa kana Aljannah Baffa, Allah ya baka ladan zumunci.'

Bayan ta gama karantawa sai kawai ta mikawa Rabi wayar tana fadin

"An muku rasuwa fa."

Tana gani ta dafe kirji

"Inna lillahi wa inna ilaihi rajiun."

Tuni hawaye ya fara bin idonta, sai da ta dau lokaci tana kallon hoton tana hawaye, ta mikawa Baraka wayar tace

"Lallai an yi mana rasuwa, tabbas bangon zumunci da amana ya fadi."

Baraka ta taso daga kan gadon da take kashingide ta dawo kusa da Rabin a kan kujera tana fadin

"Allah sarki, Allah ya sa ya huta."

Ta share hawayenta tace

"Yanda kika san shi ya haifeni haka yake tattalina, ga shi da zumunci. Don ni duk dangi su Abban Khalifa ko wadanda suke uwa daya uba daya basa kaunata da yarana kamar yanda Baffa da zuri'arshi suke kaunarmu. Shi kansa Abban jin sa yake kamar ubansa. Allah sarki Baffa."

Jimawa kadan ta sake share hawaye tace

"Allah sarki Baba Yalwa, Allah ya baki juriya."

"Amin"

Sai can da aka jima bayan ta nutsu ta dubi Barakan tace

"Za mu iya tafiya Kanon da wuri gobe ko?"

"Kwarai kuwa, ai in sha Allahu karfe shida za mu kama hanya."

"Yauwa, ina so na je nayiwa Baba Yalwa da su Amina gaisuwa. Ko ban je wa kowa ba na je wa Baba matar nan tana kaunata sosai."

"Allah sarki, da wuri za mu tafi in sha Allahu. Amma fa sai mun fara zuwa gidan Yaya Shafa, don saboda kada muje ki ruda min yara a gidan makoki."

Suka yi dariya Rabin tace

"Sai an jima ma zan kirawo Mubarak, ya fara sanin inda nake na dan tsara mana shi don na san Yaya Shafa da Yaya Munzali sai sun yi fada da mita. Idan ya goyi bayanmu ba zai bari su saka ni a gaba ba kin san shi 'dan darune."

Tayi dariya tace

"Na wajena kenan, za ki sa ya yi min hayaniya kenan 'dan kanina don na san sai yayi."

Suka fashe da dariya. Yaya Munzali ne na farko a wajen iyayensu, sai Yaya Shafa daga ita sai Rabi sannan Mubarak Dan auta. Tun suna yara yake da son girma don haka kullum cikin fada yake da Rabi a kan cewa itace kanwarshi, daga baya ma da ya fi ta girma haka ya dinga cewa abokanshi kanwarsa ce. Bayan da aka dawo da su Baraka gidan kuma sai ya ce toh ya yarda Rabi ta girmeshi amma dole Baraka kanwarsa ce; da yake ita Rabi shekara daya ta bawa Barakan. Haka suka taso kullum drama don haka in Baraka tana son tsokanarshi sai tace 'dan kanina. 

Yanzu da suke shirin zuwa Kano sun san tabbas sai sun sha fada musamman a wajen Yaya Shafa, duk da ba wani sabon abu bane amma suna bukatar Mubarak ya goyi da bayansu. Musamman da yake shi in ya tashi rigimarsa har Yaya Shafa da Yaya Munzalin ma saurara masa suke yi. Baraka ta nisa tace

"Gobe akwai drama."

NOTE:

Thank you for being with me this far. 

Na gode Allah ya bar zumunci 

Ina fatan labarin Rabi yana kayatar  da ku Kuma yana amfanar daku.

Na gode. 

Sai can bayan la'asar suna zaune suna hirarsu sannan Rabi ta kirawo Mubarak, ta sa wayar a hands free

"Salamu alaikum."

Tayi masa sallama bayan ya amsa wayar. Ya dan yi shiru kamar yana sauraron ta ta kara magana sai kuma ya fara amsa sallamar kamar me koyon karatu

"Wa alaikum salam, Rabi."

"Na'am Abban Sabir."

Mamakinshi ya kara tsananta yace

"Rabi, daga ina kike kira na don Allah."

Dariyar Baraka ce ta bashi amsa yace

"Baraka ce take dariya? La ilaha illal Lahu. Amma matan nan kun raina mana hankali, yanzu daman duk abun nan kina gidan Baraka kuke raina mana hankali?"

Barakan ce ta bashi amsa tana dariya

"Toh da kai me ka zata, muna tare babu inda taje."

Shiru yayi ya kasa magana, Rabi ce ta karya shirun 

"Kana ji ko, ai gobe za mu zo Kanon. Na ga Baffa ya rasu in sha Allahu zan je gaisuwa."

"Wallahi kuwa, ai Yaya Munzali da shi aka yi jana'izar. Ni ma da sai ranar Lahadi zan je amma in sha Allahu Goben zan taho sai mu hadu a gidan Yaya Shafan."

Baraka tace

"Yauwa dan kanina sai mun hadu."

"Rabi, muna haduwa ki fara bani hakuri idan ba haka ba za mu dambace da Baraka."

Tayi dariya tace 

"Ni kam ai sai dai na matsa 'yayanku sa raba ku."

Shima dariyar yayi yace

"Amma gaskiya kun tayar mana da hankali kuma kun dauki alhakin mu wallahi, kusan kwana arba'in baku bari mun huta ba. Ke Baraka harda wani zuwa jaje, sai kun nemi yafiyar mu wallahi."

Suka kyalkyale da dariya, Rabi tace

"Kada ka gaya musu ka ganni, ka barsu kawai goben ma hadu."

"Wato sai kun kara musu kwana daya na gashi kenan? Toh zan duba na gani."

Tunda ya fadi haka sun san ba zai fada ba, Baraka tace

"Idan fa muka je goben za mu dawo tare ni da Bibi fa."

Da mamaki yace

"Ah, me kuma Rabin zata dawo yi Jigawan, ai ko bazata koma dakinta ba sai ta zauna gidan Yaya Shafa."

"A'a nan za mu taho, ai kaga cewa yayi ta fice masa daga gida. Sai dai kuma a zauna a mayar da magana in ya nemi afuwa a duba a gani, ai ba neman kai muke da ita ba."

"Kuma fa hakane, don wallahi ko ni ya ban haushi sosai. Ka kori mace da azumi sai kace wani jahili."

"Toh ai shine. Dama yanzu idan munje ba wajen shi taje ba, kawai, ziyara muka kai gashi nan kowa ya san inda take yanzu. Amma fa Usman sai ya yi biko in ta yarda ta koma idan bata yarda ba a murdewa auren wuye tunda yanzu yana da amarya."

"In sha Allah bama za a murde masa wuyan ba, amma dai kam sai yayi biko."

"Yauwa mutumina."

Sukayi sallama suka ajiye waya. Rabi ta dubi Baraka suka tafa tace

"Kinga yanzu da karfi na zan je, na san ko su Yaya Shafa sun so takura min Mubarak zai shigar min."

"Haka ne."

Dadin da Mubarak ya ji da ya samu Rabi ji yayi kamar ya tafi Jigawan yanzu, gashi yayi musu alkawarin ba zai gayawa kowa ba da yanzu zai kirawo Yaya yayi masa albishir. Har ya dauki waya zai kirawo matarsa Anti Hauwa ya sanar da ita sai kuma ya tuna, yaranshi suna waya sosai da su Khalifa don haka in ya gaya mata sai ta gayawa yaran ba mamaki kuwa kafin gari ya waye labarin ya isa Kano. Don haka shi kadai ya ke ta walwala da jin dadi bakinsa yana kaikayi amma ba halin ya fada. 

Sai da dare yayi kafin su kwanta Baraka ta kirawo Yaya Shafa ta sanar mata za ta zo gobe wajen karfe goma idan za ta sami lokaci tana so su je gaisuwar Baffa tare. Ta ce mata tana da aiki amma za ta dauki excuse don haka su hadu a gidanta don Mubarak ma da Yaya Munzali duk nan za su hadu su je a tare duk da ita da Munzalin sun je.

---------

Suna idar da sallar asuba suka fara shiri, wajen karfe shida saura direban Baraka wanda yake kaita Kano ya iso gidan. Sai da suka shirya tsaf sannan suka zauna Shan shayi a falo suna yi suna hira. Zahra ce ta sauko daga sama inda dakinta yake, bayan ta gaishe su tace

"Inna fita zaku yi?"

"Eh, kin manta jiya na ce miki za muje Kano."

Cikin yanayi na shagwaba tace

"Lah, Inna ai na zata sai da yamma shi yasa na kwanta bacci bari kawai na sa kaya sai mu tafi."

Baraka ta kalleta cikin mamaki tace

"Au dama na ce dake za mu je ne?"

Ta langabe iai alamar magiya

"Inna ko jaka ma sai na rike miki fa, baki taba zuwa da ni Kano ba fa haba Inna ta."

"Toh ai baki shirya ba, wani zuwan ma je dake."

Ta dawo kusa da Rabi ta kwantar da kai a kafadarta tace

"Inna ai da ni za ki je ko?"

Ta kalleta da gefen ido tana murmushi tace

"Eh, je ki shirya maza ki taho mu tafi."

Da gudu ta nufi benen don ta je ta shirya, Baraka ta dubi Rabi tace

"Kin san dadewar da takeyi a wanka kuwa, ai sai mun kusa azahar bamu tafi ba."

Ta juyo kafin ta gama hayewa benen tace

"Ba ma sai na yi wanka ba Inna, riga kawai zan canzo."

Kafin minti goma ta sauko tana dauke da wayarta ta dauki jakar Mommy tace

"Inna bari na rike miki jakar sai na sa wayata a ciki."

Ta bude jakar ta jefa wayar tata, bayan ta rufe ta mika hannu tacewa Baraka

"Inna kema kawo sai na rike mana duka"

"A'a daya ta ishe ki, muje kawai."

Karfe shida da kwata suka dau hanya suna ta hirarrakinsu. Sai da suka shigo garin Kano sun kusa karasawa gidan Yaya Shafa Rabi ta kirawo Mubarak a waya

"Mu fa mun iso Kano mun ma kusa gidan Yaya Shafa, sai yaushe zaka taho."

"Ai nima ina cikin Kanon, ba jimawa zan karaso in Sha Allah."

"Toh sai mun hadu."

..........

Bata yi mamaki ba da ta ji an bude gate mota ta shigo ta san Baraka ce. Tana tsaye a kichin tana hada shayi tana yiwa mai aikinta bayanin abinda za ta yi na aikin gida kafin ta dawo ta jiyo sallama an shigo falon. Muryar Rabi bata yi kama da muryar Baraka ba da sai tace Barakan ce, nan ta bar hada shayin cikin hanzari ta leko daga kicin. Tabbas Rabi ce, yanda ta ganta cikin walwala da koshin lafiya tayi haske sannan ta na sanye da tufafi masu kyau ta san lafiya kalau. Bata ma kula da Baraka da Zahra ba ta karaso cikin sassarfa da hannuwanta ta budesu sama kamar mai shirin rungumar wani, tana karasowa ta kama fusakar Rabin kamar mai so ta tabbatar da wani abu ta kalleta suka hada ido. Sukayiwa juna murmushi sannan Rabin ta fada jikinta suna kwalla tace

"Rabi."

Tana daga kai sai ta hango Baraka a bayan Rabin don haka cikin gaggawa ta janye jinkinta daga na Rabin ta kalli Rabin da har yanzu murmushi take da kwalla a idonta tace

"Wajen Baraka kika tafi kika buya ko?"

Rabi da Baraka suka kyalkyale da dariya, ta share kwalla tace

"Toh ba gani ba Yaya."

Ta bata rai ta harari Rabin sannan ta juya ta harari Barakan, ta sunkuyar da kanta tana murmushi tace

"Tuba muke Yaya Shafa."

Sai a lokacin sannan ta kula da Zahra da take tsaye rike da jakar Rabi tana kallon abun mamaki. Ta karasa ta kamo hannunta tana ja tace 

"Shigo 'yata ki zauna kin ji."

Ta sake banka musu harara tace 

"In kun ga dama kar ku zauna."

Suka kalli juna suka kunshe baki suka karasa suka samarwa kansu wajen zama, gaba daya suka yi shiru. Zahra ce ta karya shirun ta hanyar gaisawa da Yaya Shafa. Mai aikinta ce ta shigo da ruwa da lemuka a faranti ta kawo ta ajiye musu. Yaya Shafa ta dubi Baraka tace

"Yanzu don Allah duk wannan lokacin tana wajenki kika dinga zuwa ana jaje dake kina kallonmu muna kuka, amma wallahi Baraka baki da tausayi."

Ta sauka daga kan kujerar ta tsuguna kusa da gwiwarta tace

"Tuba nake Yaya Shafa wallahi ita tace kar na fada."

Ta kawar da kanta ba tare da tace komai ba, ita ma Rabin ta sauko ta tsuguna kusa da Barakar tayi fuskar tausayi tace

"Yaya Shafa don Allah kuyi hakuri, in sha Allah ba za mu sake ba."

"Ai shike nan, Allah ya shirye ku tunda ku dai ba za ku girma ba. Allah ya ji kan Baffa dama yace Rabi da Baraka idan abun kirki za kuyi tare idan ma abun tsiya ne tare kuke yi babu mai kwabar wani. Ai shike nan."

Suka zauna nan a kan kafet din, jimawa kadan Yaya Shafa ta dubi Rabi tace

"Yanzu ke ko tausayin yaranki baki ji ba?"

Ta dubeta kwalla ta cicciko mata ido tana murmushi tace 

"Na ji tausayinsu mana Yaya, amma tunawa nayi ni din babu Mai tausayi na idan ban tausayi kaina na kwatarwa kaina yanci ba. Da azumi fa a gaban yarana da matarsa ya dube ni yace na bar masa gidansa harda cewa yanzun nan, Yaya ai ko mai aiki ce ta shekara talatin tana maka aiki bata cancanci wannan korar ba."

Ta jijjiga kai tace

"Hakane kam, amma dai ai da sai ku sanar da mu inda kike ba wai ku bar mu muna ta lalube a duhu ba."

Tayi murmushi ta dafa Yaya Shafan tace

"Toh ba gani ba yanzu Yaya."

Itama Yaya Shafan tayi murmushi tace

"Hakane, amma kuwa kin bamu kashi gaba dayan mu. Shima Usman din yana nan jiya da na ganshi duk ya fita hayyacinsa sai kace wanda take tsomen shayi da shi."

Daidai nan Mubarak ya shigo falon da sallama. Kafin a amsa sallamarshi ya kalli Baraka ta tuntsire da dariya 

"A'ah kanina ka karaso?"

Ya dubi Yaya Shafa yace

"Yaya kin san Allah da ba don auren Baban Ummin da yake kan matar nan ba da sai an yi min faskaren bishiya na zaneta da shi ko kuma na zane su zance ne."

Suka saka dariya, ya karaso ya zauna kusa da Yaya Shafa. Ta dube shi tace

"Wai sun gaya maka zuwansu."

"Ai jiya da yamma sukayi min waya suka gaya min."

Mamakin Yaya Shafa ya kara yawa ta kallesu sannan ta kalleshi tace

"Kai din ma dama da saninka ai bakin ku daya, ka damu mutane da zarya daga Kaduna zuwa Kano."

Ya bita da kallon mamaki da bakinsa a bude, kafin yayi magana Rabi da Baraka suka tuntsire da dariya ya hararesu ya dubi Yaya Shafa yace

"Wallahi Yaya ban sani ba sai jiya da suka kira ni, in banda haka ai da ba zan dinga zuwa haka ba."

Ta kalle shi ta tabe baki tace

"Allah dai ya shirye ku gaba daya."

Kafin suce wani abu wayarta tayi kara ta dauka Mubarak ya cigaba da hararar su Rabu suna masa dariya. Bayan ta amsa wayar Yaya Munzali yace mata gashi ya zo ita da Baraka su fito da Mubarak din don ya ga motarsa. Tace ai ya shigo kawai, don haka ya ajiye wayar ya rufe motar ya shigo ciki. Kafin ya karasa sallamar da ya fara ya hango fuskar Rabi, a hankali ya karasa ya zauna yana binsu da kallo daya bayan daya. Ya dubi Yaya Shafa yace

"Shafa, a ina kuka samo ta?"

"Hmm! Ka san duk wannan tashin hankalin tana gidan Baraka hankalinsu kwance sun hanamu bacci."

Da mamaki ya dubi Baraka yace

"Baraka! Wannan wane irin rashin hankali ne kuka aikata haka? Ku biyu a rasa wanda zai sa wani a hanya?"

Mubarak yace

"Nima haka nace."

Yaya Shafa ta harareshi sannan ta dubi Munzali tana nuna Mubarak din tace

"Shima har da shi duk bakin su daya."

Ya gyara zama ya dubi Mubarak din sannan yace

"Ah, yanzu kai sai ka biyewa mata? Gaba daya kun sa mu a tashin hankali."

Ya juya ya dubi Rabi

"Kin bar yaranki a tashin hankali, babu inda bamu cigita ba nemanki."

Mubarak yace

"Wallahi Yaya ban sani ba fa nima jiya suka sanar dani toh da naga za mu hadu a nan shine ya sa ban gaya maka ba."

Ya harareshi yace

"Za ka aikata, ai da kai da su kayuwanku duk iri daya ne."

Ya sake duban Rabi yace

"Yanzu ke da aurenki fa kika tafi har Jigawa ba tare da izinin mijinki ba, gaba daya kika daga mana hankali kwana kusan arba'in. Ko sakinki yayi ai wajena ya kamata ki zo balle da igiyar aurensa a kanki fa. Sai kawai kika wuce wajen kannenki suka boye ki kuka bar mu a tashin hankali."

Mubarak yace

"Yaya wallahi babu ni fa."

Ya juyo yana nuna shi da yatsa yace

"Ka san Allah Mubarak zan iya make ka idan baka yi min shiru ba."

Ya gyara zama ya bata rai shi kuma ya mayar da dubanshi ga Rabi da Baraka wadanda suke zaune a kan kafet sun sunkuyar da kai yace

"Toh yanzu me kika dawo yi?"

Ta bata rai tace

"Na ji rasuwar Baffa ne na zo na yi musu gaisuwa."

Ya dubi Shafa yace

"Kin ji wai amsa take bani."

Ya mayar da dubansa ga Rabin yace

"Toh wace gaisuwar Baffa za ki je mutumin da kika sa ya dinga kuka da hawaye saboda an ce kin bata, ya sa Usman din a gaba da fada da koken dole sai an nemo ki."

Baraka tace

"Yaya don Allah kayi hakuri."

Ya juya ya dubi Baraka zai yi magana Rabi cikin muryar kuka tace

"Yaya da azumi fa a bakinmu yace na fice masa daga gida, a gaban su Khalifa. Kuma ya tsaya yana jira sai na fita yanzu yanzu, sai da ya tabbatar na fita sannan ya fita. Ai da yana so na zo gidanka sai ya kawo ni ko kuma ya yi maka waya yace ka zo ka daukeni. Amma ko girmanka bai gani ba ya kore ni."

Ya gyara zama yace

"Hm, Allah ya sauwake. Toh yanzu yaran da Usaman din sun san kin zo."

Baraka tace

"A'a, babu wanda ya sani ai zuwan mu kenan."

Ya dubi Shafa yace

"Ai kuwa ba zata je gaisuwar nan ba tunda gaba daya yaranta suna wajen, don Baba karami ma jiya da daddare ya iso kinga kuwa duka suna can. Suna ganinta za su hargitsa wajen ana zaman makoki. Ta zauna a nan muje muyi gaisuwar mu dawo sai mu saurari abinda Usman din zai zo da shi."

Baraka tace

"Toh amma kuwa Yaya in dai yana so ta koma sai yayi Biko kuma sai ka ja masa kunne."

Ya kalli Shafa sannan ya kalli Barakan da mamaki yace

"Baraka wai ke sai yaushe ne bakin ki zai mutu."

Ta sunkuyar da kai ta barshi da mamaki. Suka dan yi shiru, Yaya Shafa ta janyo faranti ta zubawa Yaya Munzali ruwa ta mika masa tace

"Bismillah Yaya sha ruwa sai muje muyi gaisuwar nan don ka ga ni sha biyu zan je aiki."

"Hakane."

Nan suka sha ruwan da lemon sanna suka taso suka fito suka bar Rabi ita da Zahra a nan, suka shiga motar Munzali suka kama hanya. 

Tunda suka tsayar da motar Ahmad ya hangosu da yake shi da Baba da su Tijjani a rumfar waje suka zauna. Don haka ya taso don ya tarosu ya raka su wajen su Abban da suke zaune a wata rumfar da take farfajiyar gidan. Bayan sun fito daga mota auta ya hango Baraka da anti Shafa don haka ya taso shi ma. Bayan ya gaida su Baba Mubarak ya matsa ya gaida su Anti Shafa ya matsa kusa da Baraka ta sa hannunta a kafadarsa kamar wasu kawaye sannan tayi masa gaisuwa, bayan ya amsa ta rada mishi a kunnenshi

"Idan ka ga mun fito za mu tafi ka zo in gaya maka wata magana."

Yace 

"Toh."

Ahmad ya raka su Yaya Munzali har wajen su Abba shi kuma Auta ya shige da su Yaya Shafa wajen Baba Yalwa. Nan suka yi mata gaisuwa suka yiwa su Amina 'yayanta gaisuwa suka nemi waje suka zauna. Suna kallon Sauda tana kallonsu ta ki kulasu, sai wani kawar da kai take yi tana muzurai. Yaya Shafa da ta kula da haka ta matsa kusa da ita tayi mata gaisuwa, ta amsa a dakile. Sai da suka dauki kusan awa daya a gidan makokin sannan suka taso za su tafi, suka tsuguna gaban Baba Yalwa suna sake yi mata gaisuwa da sallama, Baraka ta dauko kudi a jakarta ta ajiye mata; Rabi ce ta bata naira dubu biyu a cikin ragowar kudinta tace ta bawa Baban sadaka, ita kuma ta kara dubu takwas a kai ya zama goma suna mota da ta fito da kudin tana kirgawa kuma Yaya Shafa ma da ta ji ta kara dubu biyar don haka dubu goma sha biyar ta ajiye mata. Suka fito suka sake yiwa su Abba sallama yayinda su Mubarak ma suka taso Ahmad da Baba suna yi musu rakiya suka nufi mota. Har sun kusa shiga mota Auta ya sheko da gudu ya tsaya a kusa da Baraka yace 

"Anti baki gaya min ba."

"Kawo kunneka."

Ya matso ta kama kunnensa tace

"Mommyka tana gidan Yaya Shafa."

Ya fizge kunnenshi ya dubeta zai yi magana ta sa hannu ta toshe masa baki alamar yayi shiru. Ya kasa yin shirun yace

"Allah Anti?"

"Allah."

Suka karasa shiga motar Yaya Munzali ya ja suka tafi. Da sauri ya karaso ya fada jikin Baba suka bishi da kallon mamaki yace

"Yaya Baba Anti Baraka ta ce min an ga Mommy tana gidan Yaya Shafa."

Duka sukayi dif sai kuma Ahmad yace

"Kai wannan wane irin wasa ne?"

"Wallahi Ya Ahmad da gaske ne."

Ji suka yi kamar su kurma ihu yayinda Auta yake ta kyalkyala dariya. 

Baba ne ya kama hannunshi yace

"Kai mutuwa fa aka yi kake dariya."

Sai ya dan sha kunu amma ya kasa nutsuwa, ya juya zai ruga da gudu Ahmad ya rike shi 

"Wai ina za ka?"

"Ya Madu zan gayawa ya zo mu je mu gani."

Baba yayi sauri yace

"Kai, rabu da shi yana kusa da su Abba, ka tsaya a nan zan turo maka Salim ku tafi da mota ta idan kun sameta ku yo min waya."

Ahmad yace

"Turo Salim din ni ma ai da ni za a je."

"Kai kada fa a ga muna ficewa ana zaman makoki."

"Ai sai dai ayi mana uzuri."

"Toh ni bari na koma ma yi waya, in ya so sai mu taho da Madu."

Yana shiga ya turo Salim, bai gaya masa komai ba kawai ce masa yayi ya zo waje Ahmad yana nemansa. Yana tashi Khalifa ma ya biyo bayanshi don haka gaba dayansu da Ahmad, Salim, khalifa da Auta suka tafi. Duk gudun da Ahmad yake yi gani suke kamar baya sauri, sun yi tsit babu mai magana don gani suke kamar in suna surutu za su hana motar sauri.

---------

Su Baraka suna isa kofar gidan Yaya Munzali ya saukesu ya wuce don tun suna hanya ake masa waya yana da baki a gidan gona, ya tafi da tunanin ai Rabi ta dawo nan gidan Shafa za ta zauna su ji me Usman zai zo dashi. Shima Mubarak ko shiga bai yi ba yayi musu sallama ya kama hanyar Kaduna. Suna shiga cikin gidan Yaya Shafa ta saka kayanta na nurse ta ce musu za ta je asibiti sai biyun rana za ta dawo don dama 8 to 2 take da aiki samu tayi aka rike mata gashi yanzu har daya tayi za ta je ta gani yanzu za ta dawo. Nan ta fice ta bar Mommy da Baraka a falonta suna ta hirarrakinsu da yaranta kananan; Fathiyya mai shekara goma sha takwas da kanwarta Amira da suka dawo daga tahfiz bayan fitarsu. 

Suna nan zaune auta ya shigo da gudu yana sallama, Mommy tana zaune a kan kafet sai da ya zo gabanta kamar zai fada kanta sannan ya tsuguna suna hada ido hawaye ya fara bin fuskarsa, ya sa tafukan hannunsa zai goge ta bude masa hannayenta ya fada jikinta yasa kuka harda shessheka. Khalifa da Salim ne suka shigo kowa yana kokarin ya fara shiga suma nan suka zube a gabanta.  Ta share kwallar dake idonta ta saki auta. Khalifa ya kura mata ido ta sa hannu ta lakace masa hanci yayi dariya yace

"Mommy muna ta nemanki."

Itama murmushi take tace

"Ba gani ba."

Baraka ce ta yiwa Zahra da su Fathiyya alama suka tashi suka shige dakin su Fathiyyan suka barsu su kadai. Ahmad ya zagaya gefenta ta mika hannu ta kama hannunsa tace

"Ahmadu."

Ya dubeta yana murmushi yace

"Mommy duk mun zata fa sace ki aka yi." 

Tace

"Ina gidan Baraka."

Salim yace

"Amma wayarki kullum a kashe."

Kafin ta bashi amsa yace

"Kuma Anti Barakan tace mana itama bata san inda kike ba."

Tace

"Ku tsaya Mana na amsa muku tambayoyin da daidai da daidai "

Suka yi dariya gaba daya Salima yace

"Toh mun tsaya Mommy."

"Gidan Baraka na tafi, nice na ce mata kada ta fadawa kowa ina can don ko su Yaya Shafa ma sai yau suka san ina can da muka zo."

Auta yace

"Amma tazo harda kawo min chocolate tana taya mu kuka."

Tace

"Yanda kuke yi min kai da Khalifa kuyi laifi ku hada baki kuce ba haka bane nima haka muka yi muku da kanwata."

Suka sa dariya gaba daya. Ahmad yace

"Amma kuwa mun sha wahala Mommy."

Tayi dariya tace 

"Allah ya sa kaffara ne."

Suka sake tuntsirewa da dariya tace

"Ina Babana da Muhammadu."

Ahmad yace 

"Au, ai kuwa bari na kirawo su."

Nan da nan ya kirawo Madu, yana dagawa yace

"Fita daga cikin mutane muyi magana."

Sai da ya fito ya dan yi nisa da rumfar sanna yace

"Na fito."

"Mommy ta dawo ga mu da ita a gidan Anti Shafa."

Saura kadan ya sa ihu ya daure tace

"Mugaye shine kuka sulale baku gaya min ba."

Ya katse wayar ba tare da ya ji me za su ce ba. Yana juyowa zai dawo ya ga Baba karami ya biyo shi. Suna hada ido suka tuntsire da dariyar jin dadi yace

"Au sun gaya maka kenan."

Ya fara laluben mukullin mota a aljihunsa yana fadin

"Mu tafi mu gani."

Baba yace

"Gara dai mu gayawa Abba."

"Kayi masa waya kawai kace masa ni na tafi don in ya san ina nan zai iya tsayar da ni yanzu mutanenshi za su zo daga kasuwa."

Don haka Baba karami ne ya kirawo Abban bayan ya dauka yace

"Ya aka yi Baba, ina kuke ne kai da kannenka?"

"Abba anga Mommy fa tana gidan Anti Shafa su Ahmad suna can nima yanzu zan wuce."

Sai da zuciyarshi ta tsallake bugu daya, ya dubi mutanen da ke gefenshi sannan ya tuna a inda yake ya dan yi gyaran murya yace

"Ma sha Allah, toh kuje ni ma in sha Allahu in muka sallami baki zan taho. Alhamdulillah. 

Suka ajiye waya, ya dubi Aliko wanda yake kusa da shi yana sauraron ya ji hamdalar da yake yi yace

"Mommyn su Baba ce, tana gidan yayarta Shafa da suka zo dazu."

Ya dubeshi da murna yace

"Yace Alhamdulillah, dama Baffa yace za a ganta babu rabon su gana."

Suka matse kwalla suna murmushi, Alikon ya dubi Abba yace

"Ba za ka je yanzu ba."

"Mutanen mu za su zo Mana gaisuwa daga kasuwa gashi ana ta zuwa ma, zuwa la'asar idan aka ragu sai na je tunda dai yanzu tana gidan Shafan."

Nan ya zauna suka ci gaba da karban baki, ko ma ina ta buya ya san tunda yanzu ta zo toh nan gidan Shafan za ta zauna. Yanda yaran suke murna Ku

kuma ya nuna masa cewa lafiya take, duk da bai san inda aka ganta ba amma 'yan uwan nata yake zargi da boyeta. Koma dai menene yau in sha Allahu gidansa Rabi za ta kwana. 

.............

Tana nan zaune Baba karami da Madu suka shigo, suma nan gabanta suka zube. Baba karami ne ya fara magana

"Mommy ina wuni."

"Lafiya kalau, ya hakurin mu."

Bayan ya amsa gaisuwar ta dubi Madu tace

"Kai kuma fa da kake ta muzurai haka."

Dariya yayi yace

"Mommy Anti Baraka ce ta boyeki ko?"

Baba karami yace

"Ko gaisuwa sai tamabaya"

Mommy tayi dariya tace 

"Ita ce akwai magana ne?"

"A'a wallahi Mommy tayi min daidai godiya ma nake so na sake yi mata."

Ta jijjiga kai tace

"Allah ya shiryeka kai dai."

Nan suka zauna sukayi ta hirarrakinsu, jimawa kadan su Baraka suka fito aka yi ta hayaniya ana raha. Aka zubo abincin rana duk suka ci suka yi sallar azuhar. Haka har Yaya Shafa tazo ta same su aka ci gaba da hira. Sai da aka yi kiran sallar la'asar mommy tace ya kamata su koma gidan makokin ko don su yiwa Baba Aliko kara, nan da nan suka fara shirin tafiya. Auta ya dubeta yace

"Mommy ba za mu tafi gida ba?"

Tayi dariya tace

"Toh ai mai gidan cewa yayi na fita bai zo ya ce na koma ba."

Ya sunkuyar da kai murya kasa-kasa yace

"Hakane."

Tace 

"Kada ku damu ai yanzu kun san inda nake, bari na baku lambata ma yi waya in an jima."

Zahra tana daki wajen su Fathiyya don haka Mommy ta kwala mata kira, ta fito tace 

"Inna gani."

"Ki kawo min wayata na basu lamabar ko ki gaya musu."

Madu yace

"Mommy wai ke ce Innan."

Tayi dariya tace 

"Toh an gaya maka kowa bature ne irinka."

Zahra ta karaso kusa da ita ta zauna ta kwantar da kanta a kafadar Mommy tace

"Gaya masa dai Inna mu fulani ne."

Kafin Mommy tace wani abu ya bushe da dariya yace

"Shi yasa hausar ma kuke yi da fulantanci."

Suka bushe da dariya gaba daya, ita kuma ta kara shan kunu. A nan Fathiyya ta zo wucewa ta dube su tace

"In dai Yaya Madu ne kika biye masa yanzu zai manna miki hauka ki barshi kawai malejinsa muke yi."

Suka sake bushewa da dariya Baba karami ya mika mata wayarshi yana fadin

"Rabu dashi kin ji sa min lambar a nan."

Ta karbi wayar ta saka masa lamabar ta mika masa tace

"Inna za ka sa mata ba Mommy ba."

Ya karba yana murmushi yace

"An gama ai daga yau ma ta koma Inna."

Khalifa yace

"Ikon Allah muna zaune an kwace mana uwa har an canza mata suna."

Mommy ta lakace masa hanci tace

"Kuma an fi ku matsayi ba." Kafin su amsa ta dubi Baba tace

"Ka ga wannan surutun ba karewa zai yi ba ku tashi ku koma kada su tashi baku isa ba."

Suka yi musu sallama suka shiga mota suka koma gidan makokin. Suna fita Baraka ta mike tace

"Muma ai sai mu kama hanya kada muyi dare."

Rabi ta mike ta fara neman mayafinta, Yaya Sahfa ta dubeta tace

"Ban gane ba wai Jigawan za ki koma?"

Ta matsa kusa da ita sannan ta bata amsa

"Can zan koma Yaya."

Ta kalleta suka hada ido ta sunkuyar da kanta, Shafan tace

"Na zata tunda kin zo shike nan kuma ba sai muyi zaman mu a nan ba."

"Zan dawo nan din ma Yaya Amma Sai an kara kwana biyu tukunna mu ga abinda hali zai yi."

Suka sake hada ido tace

"Kar ki damu Yaya, ai kuma yanzu kun san inda nake ga kuma lambar waya ta nan ko da wanne lokaci za ku iya kira na."

Bata ce komai ba ta dubi Baraka kamar wadda take neman tabbacin abinda Rabin ta fada, ta kada mata kai alamar haka ne. Ta matso tace

"Kada ki damu Yaya Shafa, Allah ba za mu sake yin komai ba sai mun yi magana dake."

Rabi tace

"Kin ga sai ranar bakwai ma zan dawo na yiwa Baba Yalwa gaisuwa."

"Toh Allah ya kyauta."

"Toh don Allah ki gaya wa Yaya Munzali."

Suka yi mata sallama ba don ta so ba suka kama hanya.

---------

Sai wajen karfe shida na yamma lokacin an fara watsewa sannan Abba ya dubi Aliko yace

"Bari na je, in sha Allah kafin magriba zan dawo."

Ya rike hannun da ya mika mishi suyi musabiha yace

"Babu damuwa ka isar da gaisuwa ta."

Sai da ya shiga ya sanar da Baba Yalwa ganin Mommy da akayi sannan ya fito ya kama hanya. Su Sa'a da Saudah ma sai a nan suka ji labarin da yake duk suna gidan. Da yake yaran sun riga sun dawo Salim ya dauka don ya kaishi. Sai da Salim ya shiga yayi masa iso sannan Yaya Shafan ta bude falon baki tace ya shigo. Bayan ya zauna aka kawo masa ruwa sannan Yaya Shafa ta zauna suka gaisa, ta sake yi masa gaisuwa bayan ya amsa ya dubeta yace

"Bata kusa ne Rabin na ji shiru."

Tambayar da yayi haushi ma ya bata don haka nan ta godewa Allah da suka tafin ma, ta kula kamar har yanzu bai san yayi laifi ba don magana yake kamar babu abinda ya faru. Tace

"Au, ai sun koma Jigawa ita da Baraka."

Ya kalleta da mamaki, ya cire hular da take kansa ya ajiye a gefe yace

"Ikon Allah, wai dama can ta tafi wajen Barakar ko labari."

Tace

"Wallahi kuwa, muma sai yau da suka zo muka san tana can."

Ya dan yi jim sannan ya dube ta yace

"Toh yanzu sun tafi kenan?"

"I, ai yanzu ma sun kusa isa Jigawa kam."

Yayi sake yin jim sannan ya mike yana yi mata sallama, har ya kusa fita ya dawo ya zauna yace

"Yaya Shafa."

Ta amsa da mamaki a fuskarta

"Don Allah idan ma fushi tayi ki taya ni bata hakuri kafin naje, kuma ku ma ina baku hakuri matsala irin wannan ba za a sake samu ba in sha Allahu."

"Mu ai dama bamu yi fushi ba Abban Khalifa, duk lokacin da kuka daidaita mu bamu da wata damuwa. Allah dai ya kiyaye gaba."

"Amin, in Sha Allahu za mu daidaita har Jigawan ma zan je."

Suka yi sallama Salim ya tuko suka koma gidan makoki. Haka ya daure cikin yanayi na damuwa sai bayan isha'i sannan shi da yaran suka dauki Saudah da Zulaiha suka koma gida. Sai da ya huta ya gama abinda yake yi sannan ya fito ya shiga falon Mommy. Baba karami ne da Ahmad a falo sai Auta da yake zaune a dining table yana homework. Bayan sun yi masa sannu da zuwa suka zauna jimawa kadan ya dubi Baba yace

"Baba kun gano Mommyn lafiya take ko?"

"Lafiya kalau take Abba, yanzu muka gama waya da ita ashe sun koma Jigawan ita da Anti Baraka."

"Haka Antinku tace min da naje."

"Eh ai yanzu muka gama waya da ita ma."

Ya zaro wayarsa daga aljihun ya mikawa Baban yace

"Yauwa saka min lambar a nan nima na kirawo ta."

Sai da aka saka masa lambar sannan yayi musu sallama ya fice don yaje ya kwanta.

----------

Da yake Saudah sun gaji ita da yaran tun da suka ci abinci ta sa sukayi bacci sannan itama ta kwanta. Don haka shi kadai ne a dakinsa, har sha biyun dare yana nan ya kasa bacci yana ta tunani. Ya kirawo ta ne ko ya bari sai da safe, yana so yaje Jigawan gobe yana jin kunyar ya tafi ya bar su Aliko a wajen makokin Baffa. Ko daya ma bai taba zaton Rabin za ta iya sake tafiya ba tare da ta tsaya sun hadu ba, Allah ya sa dai ba Baraka ce take zuge masa Rabin ba. Zai ga yanda za ayi don kuwa babu wanda ya isa ya raba shi da Rabi. Da yake bacci barawo ne haka ya kwashe shi ba tare da ya shirya ba.

Note.

I apologise for posting late, shine kawai lokacin da zan iya samun time nayi editing a nutse.

Thank you.

